
        
            
                
            
        

    
	МАРИЯ ПУЙМАНОВА

	 

	ГАЛААР НААДВАЛ... - 1

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1974 номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ӨМНӨХ ҮГ

	М. Пуймановагийн «Галаар наадвал...» гэдэг романд XX зууны гучаад оны үеийн Чехословакийн хувь заяаны тухай өгүүлнэ. Пуйманова анх «Замын уулзвар дээрх хүмүүс» гэдэг анхныхаа зохиолыг бичиж байхдаа үргэлжлэлийг нь бичье гэдэг санаа төрсөн боловч дэлхийн хоёрдугаар дайн гарч Чехословак улс фашистын Германд эзлэгдсэний улмаас энэ ажил нь тасалдаж зөвхөн эх орныхоо чөлөөлөгдсөний дараа ажилдаа эргэж оржээ. «Галаар наадвал» гэдэг роман анх 1948 онд хэвлэгдсэн бөгөөд Чехословакийн утга зохиол дахь социалист реализмын томоохон ололтуудын нэг гэж Чехословакийн шүүмжлэгчдийн зүгээс өндөр үнэлэлт авсан юм.

	Уул романдаа зохиолч 1938 оны Чехословакийн түгшүүртэй үйл явдлыг тодорхой гаргаж, Мюнхений гэрээ, Чехословакийн эзлэгдсэн тухай шалтгаануудад гүн гүнзгий дүн шинжилгээ хийсэн байна.

	Пуйманова Лейпцигт болсон шүүхийн хурлын материалыг анхааралтай судалж, зохиолдоо чадварлагаар ашиглажээ. Пуйманова 1947 онд Болгарт очиж, Георгий Димитровтой уулзан ярилцсан байна. Димитровтой уулзсаны дараа Пуйманова Лейпцигийн шүүх хурлын ажиллагаанд зориулсан бүлэгтээ нэмэлт өөрчлөлт оруулж, Димитровын шантаршгүй эрэлхэг зориг, хүнлэг энгийн чанарыг нь улам тод томруун болгожээ.

	Зохиолч уул романдаа бас Зөвлөлт Холбоот Улст очсон тухай сэтгэгдлээсээ тусгажээ. Зохиолын гол баатруудын нэг болох Хелена, Тоник хоёрын Горький хотод очиж байгаа нь санамсаргүй тохиолдол биш. Пуйманова 1932 онд өөрөө Горький хотод очиж байжээ. Зохиолын баатар Хелена Скршивановагийн үг яриа нь зохиолчийн Зөвлөлт Холбоот Улсын тухай «Шинэ орныг үзсэн минь» гэдэг дуртгалд өгүүлсэн сэтгэгдэлтэй яг тохирч байна.

	Түүхэн бодит явдлыг бүдүүлгээр гуйвуулахыг оролдож байсан 1945 оны тавдугаар сар ба 1948 оны хоёрдугаар сар хүртэлх хугацааны улс төрийн ширүүн тэмцлийн үед Мария Пуймановагийн энэ роман асар их үүрэг гүйцэтгэсэн юм.

	1949 онд «Галаар наадвал» гэдэг энэ роман Чехословакийн үндэсний шагнал хүртжээ.

	 

	Орчуулагч Г. Дашдаваа



	
ХАТАГТАЙ РО ХОЙСЛЕРОВА

	Гамзынхан модон байшингаа зарж Нехлеб хотоос нүүснээс хойш байшинг нь авсан айлынхан засвар хийлгэхэд савхин цамц улаан мотоциклоор нь бүх муж даяар мэдэх болсон Усти хотын барилгачин Мразекаар засуулалгүй харин Прагаас уран барилгачин авчрах болсонд багагүй уурлажээ. Мотоциклээр явж байгаад Хойслеровынхны паккарда маркийн тэрэгтэй тааралдвал зэвүү нь хүрч өдөржингөө ааш муутай явдаг байлаа. Талийгаач хатагтай Витова хэрэг болоход барилгачин Мразек гуайг л гуйдаг, цайзаа ч засуулдаг байжээ. Нехлебийн цайз бол хэзээнээс язгууртных, эзэгтэй нь Коловратовынхны удмын хүн байхад энэ Хойслерова урьд ердөө л эрэгтэйчүүдийн тасагт хумс засдаг байсан юм. Хойслеровынхан Нехлебийн зочид буудлыг голж Храдецын Гранд буудалд хооллоно.

	Хатагтай Ро Хойслерова байшингийн засварын ажлаас болж бүр амар заяагаа үзэхээ больжээ. Өдөржин утасныхаа дэргэд сууж материал нийлүүлэгчийг шаардана. Хүмүүстэй ажиллана гэдэг тийм амар хэрэг биш, манай чехчүүдтэй нийлж нэг юм хийнэ гэхэд цагтаа бүтнэ гэж үгүй тооцоо үргэлж хэтэрнэ. Тэд нар ямар тооцоо гаргаж ирнэ гэж санана! Түүнээс болоод Густавын толгойд арай л цус харвасангүй, хоолон дээр ч тооцооноос өөр юм ярихаа больсонд Ружена гомджээ. Густав бол Улец хотын том комбинатын өмгөөлөгч хүний нь хувьд ч үзсэн Руженаг баярлуулах юманд гар татаж нарийлаад байхаар хүн гэж бодохгүй. Харин одоо эдийн засгийн хямрал болж байна гэдгийг ердөө ойлгохгүй байгаа юм. Яах вэ одоо хямрал болж байгаа л биз. Гэтэл ийм уран барилгачны ажил олсондоо баярлахын оронд бүр увайгүй зан гаргаж байдаг байна шүү. Уран барилгачин Холыйтой хийж байгаа энэ маргаан нь байшингийн шинэ эзэгтэй Хойслерова хатагтайг бүр ч их цухалдуулна.

	Густав бүр зураачдын клубт явдаг байхаас эхлэн түүнтэй танил байв. Уран зураачид бүх юмыг өөрсдийнхөө санаснаар хийх гэж зүтгэдэг ер нь хэцүү улс. Холый, байшинг тохижуулах ажилд хувийнхаа байр засаж байгаа юм шиг л жигтэйхэн идэвхтэй оржээ. Гэтэл гэрийн эзэгтэй үүнд огт хамаагүй гэж үү? Тэгвэл ч базаахгүй хэрэг шүү! Зуслангийн байшинд шороо, шавар их ордог. Холый шалан дээр өнгийн зузаан хулдаас дэвсэнэ, чийгтэй алчуураар арчихад л бүрэн цэвэр болчихно гэж зүтгээд байлаа.

	Шал арчих тухай яриа хатагтай Хойслеровад таалагдсангүй. Урьд ээжийнхээ гал тогоонд шал арчдаг байсныг нь битүүгээр сануулчхав уу? Зүймэл царсан шал хавьгүй сайхан. Цамхгийн шалыг бас царсаар зүйж хийсэн байдаг. Уран барилгач эхний өрөөнд кретон бүрээстэй сүлжмэл тавилтай бай гэж зөвлөв. Гэтэл хатагтай Ро-д чамин тавил хэрэгтэй гэнэ. Дэртэй диван, минчүүгээр бүрж энд тэнд нь алтадсан матмал хөлтэй зөөлөн сандал луикенз1 зэрэг рококо маягийн гэрийн бүрэн тавил (өөрийнх нь хувцасны загвар өмсөгчөөр ажиллаж байсан Хорстынд байдаг шиг тийм тавил) хэчнээн тохилог сайхан. Тэгэхэд уран барилгач харандаагаа чулуудаж, тосгоны орон сууцны дотоод тавилын төсөл гаргаснаас биш жижиг зуушны газрын өрөөний хэрэгсэл төсөвлөөгүй. Эрхэм хатагтай энэ талаар надаас илүү ойлгодог юм бол өөрөө мэднэ биз. Энд миний хэрэг алга гэж бодож байна гэж хэлээд төслөө хуйлж явахаар завдлаа. Үүнийг бас өөгшүүлж байх юм гэнэ шүү!

	Гэтэл Гранд буудалд үдийн, оройн хоолны үнийг бид төлж, Густав түүнд навчин тамхи задалж, паккард машинаар зөөдөг байсныг юу ч гэж бодохгүй, тооцоогоо ичгүүргүй ихээр бодож өгчээ.

	Энэ Нехлебы ингэж газрын мухарт байгаагүй сэн бол тэнд очиход юухан байх вэ.

	Витова авгай байшингаа Прагад ойр олигтойхон газар барьж болох л байсан. Ийм газар манайд зочин ирэх үү? Зочдоос өөр хэнд гэж бид ингэж засаж янзлах юм бэ? Инээдэмтэй юм! Ганц Руженийн хоолыг гал тогооноос зочдын өрөө хүртэл лифтээр дээш зөөнө. Өрөө нь ханхай том, тэгээд найман сарын сүүлчээр уурын зуух галлах болоогүй байхад бороотой орой бол тэнд чинь бээрч суух болно. Гал тогооны өрөөнд бол ядаж дулаахан тухалж амарч сууна. Ружена бага наснаасаа гал тогоонд дассан ажээ. Густавыг Прага орсон хойно оройн хоолны дараа доошоо бууж тогооч, зарц эмэгтэй нартай энэ тэрийг ярьж, хөзөр тоглох юм сан гэж олонтоо боддог байлаа.

	Гэтэл тэгж болохгүй. Яасан ч болохгүй. Иймэрхүү юманд хүн маш болгоомжтой байх хэрэгтэй. Эрх ямбат хатагтай Хойслерова ямар байхаа сайн мэддэг ажээ. Түүнийг нэрээ хөөдөхөөр зүйл хийсэн гэж хэн ч хэлж чадахгүй юм. Хэдэн жилийн өмнө, Руженаг охин байх цагт, хатагтай Гамзова ах Ондрагийн нь хамт Форд маркийн аль дивангарын хуучин машиндаа суулгаж авчрахад тэр хоёр зул сарын баярыг Гамзовын хүүхдүүдтэй хамт өнгөрүүлсэн байжээ. Тэгэхэд хатагтай Гамзова айхтар гэнэдсэн юм гэж хатагтай Хойслерова одоо санаа зовохгүй хэлж болох ажээ. Хэрэв хүүхэдтэй байсан бол (хүүхэд гэр орон дотор замбараа алдагдуулах учир хүүхэдтэй болохгүй гэнэ) ядуучуудын хүүхэдтэй ингэж холбоотой байхыг тэвчихгүй байсан юм. Хүн нийгмийнхээ гарал байдлыг мэддэг байх хэрэгтэй. Тэгэхгүй бол Гамзовынхан сүүлдээ ямар байдалд орлоо, тийм л болно шүү дээ.

	Гамзовынхны ингэж хайхрахгүй, муутгаж доройтуулсан байшин нь одоо Сырупын үсчний газар байгаа Ритцу буудлын танхимтай чанд байдал эгээ адил харин жижиг хавтгай дээвэр дээрээ саравчтай үнэхээр орчин үеийн байр болжээ. Гэтэл Карел Викоукалтай анхныхаа шөнийг өнгөрөөсөн аяны буудалд тийм саравчтай дээвэр байдаг нь Руженад санагдахад тэр тухай санахын ч хэрэггүй гэж бодов. Зуслангийн байшин нь нэгдүгээр зэргийн зочид буудал шиг болжээ. Талийгаач хатагтай Витова, хатагтай Поланска нар одоо авснаасаа босож ирвэл засмал замаас далдалж байсан бургасыг шинэ эзэгтэйн даалгавраар үндсээр нь малтаж авч зайлуулсан байшингаа таних бол уу? Эл бургас уулнаас шинээр авчирч суулгасан модыг сүүдэрлэж байв. Одоо цэцэрлэг рүү харахад нүд баясмаар сайхан, ил харагдах болсон нь Руженад саад болох биш харин бүр ч таатай санагдах болжээ. Ойрхон өнгөрсөн хүн бүр одоо амралтын хувцастайгаа эвхдэг сандал дээр нарлаж, эсвэл судалтай том шүхэр доор суугаад өглөөний хоолонд шингэн жем зооглож байгаа юм уу, сарнай цэцгийн бутны дэргэд зуны амралтын хувцастайгаа зогсоод, цэцгийн сор тастаж байгаа сайхан авхайг харах болно.

	Ружена зураг шиг үргэлж өө сэвгүй явдаг тул ийм авхайн амьдралыг харуулсан зураг авч байвал л таарна. Карел Выкоукал энд хүрээд ирдэг болоосой. Нехлебы тосгон Прагаас Улы орох замд байдаггүй гэж үү? Густав түүнийг санамсаргүй аваад ирвэл яах бол? Карлын аавыг сайн таних юм чинь авчирч яагаад болохгүй байх вэ. Өө, яасан сонин зочид вэ! Инженер та морилон орно уу? Пунтик2 даун!3 Энэ бол (миний нөхөр зул сараар надад өгсөн бэлэг. Тийм ээ, энэ чинь сайн үүлдрийн нохой гэж Ружа даруу байдлаар баталж хэлнэ. Шотландаас онгоцоор авчирсан юм.

	Тийм биз дээ, Пунтик? Бид бас үзэсгэлэн дээр шагнал хүртсэн. Пунтик, чи гайхуулаадхаач, нэг удаа миний хойноос яаж гасалж байсан гэж санана. Энэ нохой надад жигтэйхэн хайртай, Карл Выкоукал, урьд Ружа Урбанова гэдэг нэртэй байсан хатагтай Ро хоёр уулын сарнайн дэргэд хамт ирж зогсоно. Ширхэг ч хог өвс үзэгдэхгүй, тэгшхэн зассан зүлгийг хиймэл бороо шүршиж усална. Хатагтай Ро скочтерьер үүлдрийн нохойгоо тэврээд, Карел Выкоукал анхилуун үнэрт модон гансаа барьж зогсоно. Карел лав богино түрийтэй өмд өмссөн байх байх. Карелд яг сайхан зохидог. Тэгээд ташуу эсгэсэн зах нь ямар гэж санана. Карел аа! Инженер, та суу л даа гэнэ. Род санаа зовох зүйл байхгүй. Хаалганы бариул, зүймэл царсан шал нь толь шиг гялгар, зарц нар нь сайн сургуулилсан ажээ. Энэ нь үргэлж өрөөн дотор ширээний булангийн ойролцоо эргэлдэж, хов жив үргэлж ярьж байдаг хатагтай Поланскийн үеийнхээс огт өөр болсон. Одоогийн хатагтай хатуу шаардлагатай, түүний санаанд тааруулах хэцүү. Зарц байсхийгээд л зүүн гар талаас нь хоол барих ёстой байтлаа баруун гар талаас барилаа, цэвэрлэгч сэрүүн асар луу очсон зөргийг цэвэрлэсэнгүй гэх зэргээр шуугиан дэгдээнэ. Ямар хүн ирэх гээд хатагтай нь ингэж шаардаж шамдуулаад байгааг цэвэрлэгч, зарцын аль нь ч ер мэдэхгүй байлаа. Карел Выкоукалыг ирүүлэхээр зуслангийн байшинд эцсийн удаа сургуулилж байгаа мэт санагдана. Аяга цай танд барихыг зөвшөөрнө үү? Германы элчин сайдын яаманд тавьж байсан жижиг зүссэн тостой талх, тос гурил жигд хольж хийсэн цавхууд, нухсан хүйтэн төмс, үүнийг эрэгтэйчүүд идэж дээрээс нь хатуу архиар даруулах дуртай байдаг. Ро ямар их ажилсаг болохыг Карел хараад харамсах цаг ирнэ. Карел юу гэж бодож байгаа юм бол? Тэгж нэг муудалцсаныхаа дараа Карел ичихгүй түүнд бас санаархана гэнэ ээ!? Ноёнтон гуай уучлаарай, би нөхөртэй, түүндээ хайртай ч. Миний нөхөр наддаа эелдэг зөөлөн. Харин та хэзээд материалист байсан болохоор үүнийг ойлгохгүй. Ружа өдөр бүр толгойноосоо өлмийгөө хүртэл «Герлен» маркийн үнэртэн шингэн түрхдэг. Тэгээд зочдын унтлагын өрөөний өдөн хөнжлүүдийг гараар хатгасан хээтэй даавуугаар хэзээ ч гэсэн бүрж чадна. Карел яагаад ирдэггүй юм бэ? Өвгөн Густав ирэх болгондоо залуу авгайгаа баярлана гэж бодсондоо баясан Паккард машинаасаа ганцаар гарч ирэхэд Ружена бүр босгон дээрээсээ бас л инээмсэглэн угтавч инээмсэглэлээрээ хорлож чадахгүйдээ дотроо харамсах мэт. «Keep Smiling»4 охин минь тэвчээртэй, жолооч харж байна шүү. Бид өөрсдийнхөө төлөө биш бусдын төлөө амьдарч байгаа болохоор яая гэхэв. Цонхны халхавч буулгаастай байхад цаана нь юу болж байгааг хүн харахгүй. Харин гэрэлтэйд харсан хэн боловч Руженаг их жаргалтай сууж байна гэж хэлнэ. Энэ тухай зөвхөн Майсон хорст гэдэг дэлгүүрт, Сирупийн үсчний газар ярилцаад зогсохгүй, түүний хуримын тухай бүх Прагаар шуугиан дэгджээ. Энэ тухай Улыд байгаа Карелд бас сонсогдоогүй байна гэж үү? Карел одоо лав шаналж байгаа байх. Харин Хелена Гамзова Руженагийн хуримын талаар юу гэж ярьсан бол? Юу ч гэсэн Хелена, Карел хоёр нийлж чадаагүй нь зөв болсон. Энэ ч Яах вэ, Нехлебы хэдийгээр дэлхийд алдартай сувиллын газар биш ч гэсэн энд байхад сайхан. Одоо шүүхийнхний амралт дуусаад Густав бямба, ням гарагаас бусад өдөр ирж чадахгүй учраас Ружена Густавыг санаж уйтгарлахгүй Яах вэ. Тэглээ ч гэсэн биеэ барьж тэвчих хэрэгтэй. Тэгээд ч Ружена нөхрийгөө ухаалаг бай, ажлаа битгий орхи, Густав шиг тийм гайхамшигтай хууль цаазчин байхгүй гэж ятгана.

	Ружена өөрөө Прагад хамт буцаж очихыг хүсэхгүй байна уу? гэхэд: Яалаа гэж дээ! Нехлебын зуслангийн байшинд бас өдий төдий их ажил байна. Тэгээд Ро байгальд их дуртай. Эндхийн байгалийн өнгө байдал маш үзэсгэлэнтэй сайхан.., Ружена эхний жил Нехлебыд есдүгээр сарыг дуустал байсан. Язгууртнууд бас л хөдөө тосгонд намар орой болтол суудаг шүү дээ гэнэ.

	Ийм зовуурьтай урт үдшийн цагаар гүнгийн хатантай нэг нэгнийдээ айлчилж байвал сайхан байх юм биш үү? Гүнгийнхний ойн аж ахуй нутаг булаацалдаж нийгэмлэгтэй шүүхээр заргалдахад Густав гүнгийн талынхныг өмгөөлж байсан үед Хойслеровынхныг цамхагт нэг удаа урьсан юм. Цамхагт байхдаа Ружена дотроо нэг юм бодож авсан байжээ. Тэгээд гүнгийн хатныг хариуд нь урьсан боловч хатан тэр өдөр аргагүй Прага явах болсон учир өөрийн орноос найзыгаа явуулжээ. Үүнээс болоод Ружена гүнгийн хатныг бүр ч их хүндэтгэх болов. Хатагтай Ро ер нь өөрийг нь тоомсорлодоггүй хүнийг л хамгийн их хүндэтгэдэг тийм зантай хүн тул өөрөөр хандаж чадсангүй байжээ.

	
ХАШ ЧУЛУУ ХАРШЛАВ

	Нелла элэнц эхийг Нехлебыгээс Прага дахь байрандаа нүүлгэж аваачих гэж хэчнээн зүдэрсэн гэж санана! Нелла эмэг эхэд онцгой дотно байдаг Станиславтай ярьж тохиролцоод, модон байшинг одоо сэлбэн тохижуулж байгаа учир засвар дуусахад буцааж авчирна гэж элэнц эхэд хэлжээ. Модон байшинг тэдний хаалгачийн охин Ружа худалдаж авсан гэдгийг түүнд хэрхэвч мэдэгдэж болохгүй байлаа. Хэрэв мэдвэл түүнээс болоод багтарч үхэх байсан биз. Элэнц эхийн орчин тойронд юм бүхэн танигдашгүй болтлоо өөрчлөгдөж байсан боловч хараа нь муудаж, чих нь хатуурсан тул аз болоход зарим юмыг олж мэдэхгүй өнгөрөөнө. Эмэг эх авчирсан өдөн хөнжлүүдийнхээ ард нуугдаж байгаад үд болоход араас нь арай чамай авирсаар гарч нүднийхээ шилийг зүүж таягаа тулан юмаа алдчих вий гэж хэнийг ч оруулдаггүй үүрнээсээ гарч цоожилсны дараа лавтай цоожлогдсон эсэхийг гурав дахин шалгаж үзээд түлхүүр хангинуулан гэрийн шаахайгаа шалан дээгүүр чирч өрөөнүүдээр явж Барборкад зөвлөгөө өгнө.

	Энд хорин жил болж, хорин жил аж ахуй эрхэлсэн Барборка одоо гэнэт хөндлөнгөөс хүн зааж сургах болсонд бухимдан цухалдана.

	Гэтэл Барборка хэнд цухалдаж байгаагаа мэддэггүй байжээ. Элэнц эх залуудаа өөрийн хотод ямар хүндтэй хатагтай байсныг энэ Прагад хэн ч таамаглаж мэддэггүй ажээ. Хэн ч түүнийг мужийн захирагчийн авхай гэхээс өөрөөр нэрлэдэггүй, ямар ч томоохон хурим түүний оролцоогүйгээр болдоггүй байжээ.

	Элэнц эх хоол хийх талаар бас нэрд гарсан, энэ тухай нэг удаа бүр сонинд бичигдсэн байж. Тэр сониныг одоо хүртэл хадгалж байдаг. Станислав үүнийг уншаад өг гэнэ. Ингэхлээр хөрөнгө хогшлоо цоожилж байдагт нь гайхах хэрэггүй. Харин ач охин нь өөрөөс нь жишээ авдаггүй нь их том алдаа юм. Юу гэнэ ээ, Нелла аа ёотонгоо цоожилдоггүй гэж үү? Барборка аяга кофендоо ёотон илүү хийгээд байвал яана? Ийм аж ахуйч биш салан задгай байдагт нь элэнц эх цөхрөн наманчилна. Харин ширээний ард суусан бусад нь хараад инээлдэнэ. Их хөдөлмөрлөдөг хүн ёотон их хэрэглэж л байг, хүний бие махбодод ёотон шаардлагатай байдаг юм гэж сувилагч Хелена нэг удаа хэлжээ.

	— Үгүй ер, хүний бие махбод гэнэ шүү! Энэ чинь зарц. Өдөржин юу ч хийхгүй дэмий хөлбөрч өнгөрөөнө. Та нар шал тэнэгүүд! Та нар хэзээ ч юмтай болохгүй гэжээ.

	Элэнц эхийн ая тааг олох маш хэцүү байлаа.

	Эцэг эх нь ноёны ажилд зарагдаж байсан нь элэнц эхийн байдлаас одоо хүртэл мэдэгддэг байжээ. Дээр үед элэнц эх өөрөө зарц байхдаа хэний ч туслалцаагүйгээр бүх юмыг өөрөө гардан хийдэг байжээ. Гэтэл одоо Барборкад энэ тухай мэдэгдэхгүйг хичээж, хатагтай шиг байхыг хичээнэ. Тэгээд юу ч гуйхгүй, юунд ч баярлахгүй, юу ч магтахгүй зөвхөн үглэж, тушаан захирч Барборкад дээрэлхэж байдаг байлаа.

	Харин Барборка хатагтай Гамзовагаас өөр хэнийг ч тоомсорлохгүй, өөр газраас нүүж ирсэн хэнд ч захирагдахгүй, Прага дахь байрандаа хэнээс ч илүү эрх мэдэлтэй гэж үзнэ. Нэг өдөр элэнц эх үйрсэн хатсан талх сийрүүл гэхэд Барборка үгэнд нь орсонгүй. Яах вэ, тэгж л байг! Элэнц эх тийм хүмүүстэй яриад Яах вэ. Харин Барборкаг хянаж байдаг болов.

	Элэнц эх далдуур хорон санаа хадгалж Барборкаг янз бүрээр туршиж үзнэ. Энэ зорилгоор таван крон ч гэсэн хайрладаггүй байлаа. Энэ чинь түүн шиг хүмүүст бас л мөнгө шүү дээ! Тэр мөнгөө хоолны шүүгээ, заримдаа хавтгай хамартай, зузаан уруултай муухай баримлын тавиур дээр (Гамзынхан ийм баримлын юунд нь дурладгийг гайхмаар) тавиад яахыг нь хүлээж байдаг байлаа. Хэрэв таван крон нь алга болбол харамсалтай хэрэг. Хэдийгээр их харамсах боловч Барборка хулгайч гэдгийг итгэмтгий гэнэн Неллад итгүүлж чадна. Таван крон нь алга болохгүй бол бас л сайн хэрэг. Тэгвэл Барборка залхуу, тоос шороо арчдаггүй гэдгийн баримт болно.

	Гэвч тэр таван кроныг маргааш нь элэнц эхийн тавгийн дэргэд тавьчихсан байдаг байлаа. Барборка учрыг нь ямар мэдэхгүй биш дээ! Үнгэгдсэн цаасан мөнгийг нь хараад зөвхөн инээмсэглэнэ. Мянган төгрөг хэвтэж байсан ч ялгаа алга, Барборка хэзээ ч хүний юм авч байгаагүй бил ээ. Тэр байтугай бидэнд бэрх цаг тохиолдож, эд хогшлыг маань бүртгэхээр ирэхэд хатагтайд хэн мөнгө зээлдүүлснийг эмээ та мэдэх үү? Барборка энэ тухай хэзээ ч үг ярихгүй. Сүү түгээгч авгай, худалдаачин хоёр үг алдуулах гэж оролдоход тэр талаар нэг ч үг цухуйлгаагүй бил ээ. Яалаа гэж ярих вэ дээ. Элэнц эх зөвхөн өөрийгөө л мэднэ!

	Дээр үед хатагтай Витовынд амар дулаан сууж байсан бол одоо манайд бүр өөхөн доторх бөөр шиг жаргалаараа байна. Гэтэл бас дурамжхан янзтай байдаг! Хатагтай Витова түүнд тийм ч сайн байгаагүй. Барборка тийм хялбархан хууртахгүй. бүхнийг харж мэдэж байдаг. Хөгшин хатагтай Витова жинхэнэ хатагтай шиг хатагтай байсан. Бүгдийг харуул шиг хянаж цагдаж, түүнийг харсан бүгд айн сүрддэг жинхэнэ хатагтай шиг хатагтай байсан шүү. Харин юмыг ойлгодог, хүнтэй харьцаж чаддаг байсан. Дандаа баярлалаа, зүгээр зүгээр гэж эсвэл тоглоом хийж явдаг сан. Залуу эмэгтэй Гамзова сайн хүн боловч даанч гар султай, дураар тавьж толгой дээрээ гаргана. Барборка байгаагүй сэн бол яана? Неллийн эрх ашгийг л хамгаалж байна

	— Та дэндүү амарлингуй, аль сайн болгоныг эмгэн рүү түлхэж байх юм даа. Түүнээс юу олно гэж бод оо вэ? гэж Барборка эзэгтэйд итгүүлэхийг оролдоно.

	Гэтэл Нелла дургүй юмыг сонсоогүй юм шиг цонх руу харсаар өнгөрөөнө. Харин Барборка толгой руугаа хүйтэн ус асгуулсан юм шиг гутарч өрөөндөө гүйж ороод миний бодож байгаа шиг надтай тийм сайн биш юм даа гэж бодно.

	Барборка Нелла хоёр хэчнээн жил тоос шороо, хөрөх даарах, өлсөхийн эсрэг, хүүхэд багачуудын зүггүйтэх, харчуулын элдэв ааш зан гаргахын эсрэг хамт тэмцэж байна даа. Гамза заримдаа гурван цагт үдийн хоолоо иднэ гэж ирнэ. Заримдаа галт тэрэгнээс хоцрохгүйн тул өглөө таван цагт сэрээлгэх гэнэ. Заримдаа гэнэт санасан юм шиг шөнө дунд найз нарыгаа дагуулж ирээд хамаг аяга таваг бохирдуулж архины газарт байгаа юм шиг гэрээр дүүрэн утаа болгоно. Бас хүүхдүүд гэр орны доторх юм бүхнийг бусниулах шахаж, товч нь үргэлж тасарч, хувцас нь дандаан урагдаж явдаг. Та нарын эмх замбараагүй болгосныг өдөр бүр цэвэрлэж янзлаад, үдээр ирэхэд чинь өөд нь татсан байдаг шүү дээ. Гэр орон чинь цэвэр, тохилог, дулаан, хоол унд үргэлж бэлэн байх нь ялимгүй хэрэг гэж үү? Эсвэл энэ чинь өөрөө бүтэж бий болоод байна уу? Тэгвэл ширээн дээр идээ таваглаад өг! Бэлэн юман дээр ирчхээд юу ч ойлгохгүй. Харин ямар нэг дутагдал гарвал ер андахгүй. «Их цэвэрлэгээ хийхлээр юу ч олдохоо больчихдог» гэж эрэгтэйчүүд биднийг хэчнээн зэмлэдэг гэж санана. Бас ид завгүй үеэр доктор гэнэт санаж: Барборка тийшээ ч яв, тийм юм авчир гээд, бас хариуг нь заавал надаас дуулна гэх зэргийн солиотой юм ярихад Нелла түүнийг бас дэмжинэ. Хатагтай Гамзова тийм найдвартай холбоотон биш. Хэрэв эсрэг талынхнаас Барборкагийн эсрэг байхыг шаардвал тэдэнтэй хэлэлцээ хийхэд бэлэн байдаг. Ярихад амархан, гэтэл Барборка хоёрхон гартай шүү дээ. Зөвхөн ажилд саад хийхгүй байвал л боллоо! Барборка өөртөө журам тогтоож, бүх ажлаа эмх цэгцтэй, дэс дараатай гүйцэтгэнэ.

	Харин санамсаргүй зүйл л дургүйг нь хүргэдэг ажээ. Жишээ нь элэнц эхийг ирнэ гэж огт санасангүй. Залуу эзэгтэй Барборкаас асуусан ч үгүй эмгэнийг гэнэт аваад иржээ. Ядаж зөвлөхгүй яав даа! Тэгвэл Барборка хорьж болиулах байсан юм. Болиулж чадахгүй байсан ч Яах вэ. Ер Барборка өөртэй нь зөвлөхөд их дуртай байдаг шүү дээ. Энэ гэрт хорин жил болж байгаа биш гэж үү? Юу боллоо гэж энэ эмгэнийг тэвчиж байх юм бэ? Бүгдийг орхиод яваад өгнө!

	Барборка ийм тавилантай юм байж дээ! Бурхан минь, элэнц эхтэй хэчнээн зовсон гэж санана! Ямар нэг юм хаана тавьснаа мартчихаад олохгүй бол Барборкыг хулгайллаа гэнэ. Элэнц эхийн нүдний шилний гэр, таягийг нь авсан гэнэ. Энэ хүүхэн юу ч хийхээс буцахгүй, цуутай хулгайч гэж Элэнц эх нь санасан бүхнээ амандаа үглэж, сонсгол муу учир гал тогооны өрөөгөөр ганцаараа чанга чанга ярьж явна. Барборка, чи түүнийг сонсоод яах юм бэ? Хайхрах хэрэггүй, хөөрхий ийм хөгшин болсныг чи харахгүй байна гэж үү? гэхэд, — Та нар энэ тухай эмгэнд л ойлгуулсан чинь дээр гэж Барборка хэдэрлэн хариулна.

	Бурхан минь, энэ зовлонгоос ангижирдаг ч болоосой!

	Хэрэв нэг хүн ингэж сэжиглэж байдаг зовлонгоос нь ангижруулж өгвөл элэнц эхэд өөрт нь амар болох сон биз ээ. Барборка элэнц эхэд хэчнээн их нөлөөтэйгөө өөрөө мэддэггүй ажээ. Эмгэний хөл хавдахад Барборка буруутай болж, яах гэж өрөөнд салхи оруулсан юм гэнэ. Эмгэн хоол идэх дургүй бол тэр хорон санаат эм сүүнд ямар нэг нунтаг хийсэн байх гэнэ. Эмээ! Та яах гэж ийм юм ярьж байдаг юм бэ? гэхэд та нар дандаа түүнийг хамгаалж байх юм гэж эмгэн уурлан гомдолтойгоор толгой сэгсрэн: ― Нелла минь, тэгвэл чи түүнтэй хуйвалдсан юм уу? гэнэ. Ганцхан жилийн өмнө Нехлебыд байхдаа элэнц эх зүрхээ хаа байдгийг ч анзаардаггүй байсан бол одоо: ― Зүрх базлаад байна. Залуу хүмүүсийн зүрх харамсахдаа л ингэж базалдаг юм. Хеленийн дусаадаг эм ч тус болохгүй. Хамаг юм тэр өшөөт Барборкаас болж байна. Энэ шидтэй эм л хорлож байгаа гэж үглэнэ. Элэнц эхээ, энэ чинь та нас дээр гарснаас болж байгаа юм биш үү? гэж хэн ч толгой өндийлгөн хэлж зориглохгүй, цөм өмнөх тавгаа ширтэн ширээний ард сууцгаана.

	Элэнц эх хамгийн ойр хүмүүсийнхээ дунд амьдарч байгаа боловч ганцаардана. Барборкатай хэрэлдсэн тухайгаа ярьж эхэлмэгц л бүгдээрээ цувран гарч одно. Хамгаас илүү үнэнч Станичек ч гэсэн гарч явна. Гэтэл угийн нарийн элэнц эх заримдаа түүнд мөнгө сэм өгдөг байлаа. Харин Станислав энэ мөнгөөр нь хэнд цэцэг авч өгдгийг тааварладаг байсан бол яах сан бол? Мэддэггүй нь л аз юм.

	Залуучууд хаашаа дандаа яарч байдаг юм бэ? Юуны чинь театр, номын сан, эмнэлэг, албан ажил, гадаа хүйтэн, салхинд цохиулчихна. Хүйтэн жавар цонхноос жиндүүлээд элэнц эх ясандаа хүртэл мэдэрнэ. Тэгээд хуучин сониноор ан завсруудыг бөглөж Неллийн инжийг дахин дахин тоолно. Хэрэв элэнц эх харж байхгүй сэн бол энэ бүх юм замбараагаа алдах байжээ. Хэн ч түүний үгийг хэрэгсэж сонсохгүй, хариу үг хэлэх ч үгүй, дандаа л завгүй байна. Яая гэхэв!

	Элэнц эх амаар яриад үнэнийг ойлгуулж чадахгүй болохдоо цаас хэрэглэхээр шийдлээ. Талийгаач хүүгээс нь үлдсэн бага сургуулийн хоёрдугаар ангид хэрэглэдэг дэвтэрт хэдэн хуудас цэвэр цаас үлдсэн байжээ.

	Харав уу, юмыг хадгалж байна гэдэг ийм сайн хэрэг боллоо шүү дээ. Элэнц эх сар бүрийн нэгэнд, тэтгэврийг нь авчирдаг шуудан зөөгчийн мартсан харандааг авч, нүдэндээ шилээ зүүгээд тоос дарж шарласан хазгай урж авсан хуудсан дээр Неллийн инж, өөрийн нь бодлоор юу дутагдаж байгааг бичиж эхэллээ. Эцэст нь шинэ мөрөөс:

	«Энэ бүгдийг Барборка авсан» гэж бичив. Тэгээд найдвартай болгохын тулд хэд дахин хувилаад тэр «ухуулах хуудаснуудаа» өрөөнүүдээр тарааж хаяжээ.

	Нелла тэр хуудаснуудыг устгаж амжаагүй байтал Гамза нэгийг нь олж үзэв. Бусад үед эмэгтэйчүүдийн хэргийг ойшоодоггүй Гамза энэ удаа элэнц эхэд санаанд оромгүй уурлажээ.

	— Эмээ ийм юмаар тоглохоо боль. Барборка гүтгэсэн гэж танаас гомдол нэхнэ. Та үүнийг яаж нотлох юм бэ? Гайгүй та шүүхэд очих болно доо!» гэж айлгав. Тэгэхэд нь:

	Чи намайг өмгөөлж чадна шүү дээ! гэж эмгэн зальтай байдлаар хариулжээ.

	— Би таныг өмгөөлөх биш харин Барборкаг хамгаалах болно. Манайд хэнийг ч зүй бусаар гомдоох ёсгүй. Эмээ, дуулж байна уу? гэхэд 

	— Яавал яа гэж эмгэн хариулав. Энэ нь түүний зүхэж хэлдэг үг юм. Яавал яаг гэж хэлбэл гүйцэх нь тэр. Эмгэн эрх хүүхэд шиг санаснаараа зүтгэдэг, ямар ч хэрэг тарьсан Нелла бүгдийг зохицуулна гэж итгэдэг ажээ.

	Заримдаа хатагтай Гамзова эмгэнийг тайтгаруулахын тул дэргэд нь суугаад сайн мэдэх өнгөрсөн явдлуудаас нь асуудаг байв. Элэнц эх бага байхдаа нэгэн өдөр цэцэрлэг дотор тоглож байтал гэнэт нэг хүн амьсгаадсаар гүйж ирээд: «Нөхдөө, амь зайлцгаа, прусийнхэн ирж явна» гэж байдаг чадлаараа хашхирсан тухай ярив.

	Гэвч хардамтгай Барборка өрөөнд нь орж ирээд ямар нэг чухал шалтаг зааж хатагтайг аваад гардаг байв.

	Манай тавгууд бас хаашаа алга болчхов оо? Удахгүй хоол идэх савгүй болох нь! гэж элэнц эх үглэнэ.

	Элэнц эх бүгдийн хамт сууж, Барборкийн хийсэн хоолыг дуулдахуйц муулан идэх боловч оройныхоо хоолыг өрөөндөө авч орно. Гэвч орой хоол идэх дургүй учир идэж чадаагүй зүйлээ бүгдийг нууна. Нуусан хоолыг нь хурааж авна гэж санахын хэрэггүй! Элэнц эх хэзээ ч өгөхгүй. Тэр бол өөрийнх нь хоол, хэрэв шөнө гэдэс нь өлсвөл яах юм бэ! Элэнц эхийн цайз хоол хүнсээр дүүрч ширээ, шургуул, цонхны тавцан, шүүгээ ер газар сайгүй тавагтай идээ байлаа. Тэгээд тэр нь өдөр тутам нэмэгдэнэ. Талх нь хатаж хөгцрөн, тос нь хуучирч хиам дээгүүр hoгooh толбууд тогтож алим нь ялзарч тэр бүхэн дээгүүр ялаа бужигнана. Та нар дандаа л юм санаанаасаа ярьж байх юм. Юун ялаа гэж? Би нэг ч ялаа үзэхгүй байна. Энд хивэн байхгүй нь л яамай гэж эмгэн ярина. Эмгэн бүх хувцсаа гэмтэхээс сайн хамгаалжээ. Тасалгаанд нафталин үнэртэж амьсгал авах аргагүй бүгчим байлаа. Агаар битгий оруул! Гэрт хүйт орчихно! гэнэ. Яагаад Неллад хүртэл өрөөнийхөө түлхүүр ховорхон өгдгөө элэнц эх сайн мэднэ.

	Барборкаг бол өрөө рүүгээ бүр хөл гишгүүлэх ч үгүй, «Энэ хэвтшээ өөрсдөө цэвэрлэнэ биз» гээд Барборка оръё ч гэдэггүй ажээ. Тэгэхгүй бол зарц бас юм авчлаа гэж магадгүй. Бас элэнц эх өдөн хөнжлүүдээ хэзээ ч гүйцэд тоолж чаддаггүй байлаа.

	Дутаж буй өдөн хөнжилд минь Барборка унтдаг юм биш байгаа даа? гэж бодоод нэг ням гарагт эмгэн, зарцын өрөөнд орж бүх юмыг нь урвуулж хаяжээ. Нелла арга буюу хүчээр тэндээс гаргав.

	Түүнээс хойш эмгэн удтал ганцаараа юм ярьж, үдшийн турш хараал тавьж өнгөрөөжээ. Xapaa нь муудаж гар хөл нь хөшсөн эмгэн өдөр шөнийн турш санаандаа Барборкатай заргалдаж, өдөр ирэх тутам зарцдаа улам хүнд ял оногдуулна. Эмгэн нэг өдөр өлгий сандал дээрээ суух гээд ойчжээ. Энэ Барборка намайг түлхсэн. Эмээ та ийм юм ярьж яаж болдог юм бэ? Энэ үед Барборка гал тогооны өрөөнд байсан шүү дээ! Нелла чи тэр үл бүтэх хүүхнийг битгий өмгөөл.Түүнийг хамгаалахаас өөр юм мэдэхгүй юм даа. Барборка эмээ рүү хайч чулуудсаныг Нелла мэдэхгүй гэж үү дээ? Нүдийг нь сохлох гэсэн юм!

	— Ээж ээ, энэ чинь дэмийрэл. Тархины нь судас хатуураад, түүнийг өндөр настнуудын асрамжийн газар өгөх юм сан гэж Елена хэлжээ.

	— Яасан ч явуулахгүй. Элэнц эх биднээс хэзээ ч салахгүй, үеийн үед бидэнтэйгээ хамт байсан юм. Хелена түүнгүйгээр христосын мэндэлсэн өдрийг өнгөрөөж чадаа гэж санаа юу? Станислав бол чадахгүй. Элэнц эх юу ч дуугарахгүй зөвхөн дуугүй суусан ч гэсэн, Барборка загасны шөлний оронд вандуйн буурцагтай шөл өгсөн тухай зэмлэлийг хүлээж авсангүй гэж дахин шуугиан дэгдээлээ ч гэсэн явуулж чадахгүй. Тэглээ гээд юу болох юм бэ? Станислав элэнц эхийг өгөхгүй.

	Станислав түүнийг өдөр болгон үзэж байдаг болохоор элдэв аашинд нь дасчихсан юм. Харин Еленка Татарын уулнаас буцаж ирээд гэрийн доторх эмх замбараагүй байдлыг хараад сүжиг алджээ. Станиславын ярих Яах вэ! Номын caн, театр гээд гэртээ зөвхөн үзэгдэх төдий байдгаас биш ямар гэр орны талаар санаа зовох юм биш. Ер нь ийм мулгуу болсон хүнээр Барборкаг гомдоож, амьдралыг нь гутааж байхын хэрэг юу байна? гэж Еленка гайхна.

	Елена сувиллаас дөнгөж ирэнгүүтээ гэр орноо төвхнүүлж эхлэхэд аав нь шууд дэмжжээ.

	Эхнэрийнхээ төрөл садны талаарх асуудлыг Гамза өөрөө эхэлж ярихыг хүссэнгүй. Гэвч гэрт нь ийм үл ойлголцох байдал гарч байгаад дургүйцэж байжээ. Нелла нөхөр, охин хоёрынхоо үгийг зөв гэж үзэх боловч эмгэнийг өрөвдөх, өөрөө өөртөө хүлээн зөвшөөрдөггүй ч гэсэн Еленагаас эмээх энэ хоёрын дунд яах ч аргаа олохгүй байлаа. 

	Санаснаа шударгаар хэлдэг хүн ч гэсэн бидний хамгийн ойрын хүний талаар шийдвэрлэх болоход бүр сэтгэлгүй юм шиг санагдах юм. Эмгэнийг ингээд гэрээсээ зайлуулчихна гэдэг нүнжиггүй хэрэг биш үү? 

	— Түүнд гэр орон байхгүй шүү дээ, ээжээ, та өөрийгөө хуурч яах юм бэ? Элэнц эх энд ганцаардаж байна. Одоо бидний хэнтэй нь ч үг хэлээ ойлголцохоо больсон. Харин тэнд өвгөд хөгшид олон болохоор хамт байхад нь сайн байх болно. Түүнээс гадна тэнд эмнэлгийн үйлчилгээ ч сайн. Тэнд очиход лав дуртай байна.

	Үүнд нь хатагтай Гамзова эргэлзэнэ. Гэр бүлийнхээ дотроос сэтгэл хөдлөмтгий, өрөвч Станислав тэр хоёр л тээнэгэлзэж байлаа. Гэвч өөрсдөө л мэд. Елена төгсөлтийн шалгалтдаа бэлтгэхэд хамаг анхаарлаа хандуулаад, эмнэлэгт дадлага хийж, Тониктой үерхэж гэр орныхоо тухай бодохоо бүр больжээ. Бүх юм хуучин хэвээрээ байх болов.

	Нэг орой элэнц эх өрөөндөө орж үүдээ түгжжээ.Гэтэл Неллад шатсан зоосны үнэр үнэртэхэд өрөөнүүдээр явж үзсэн боловч юм бүхэн хэвийн байдалтай байв. Үнэр гарсан зүг рүү явж эмгэний цоожтой хаалган дээр ирэхэд эмгэн ханиаж өрөөн дотуураа явж байгаа сонсогджээ. Хаалгыг нь тогшиход хариу сонсогдсонгүй. Улам чанга цохисонд эмгэн жаахан байзнаснаа болгоомжтой онгойлгоод гудамж руу сэжигтэй байдалтай шагайхад хаалгаар утаа савсаж байлаа. Нелла дотогшоо оров. Энд тэндгүй хоолны үлдэгдэл «хөглөрсөн, мэдрэлийн өвчтэй энэ хүний эмх замбараагүй өрөө утаагаар дүүрчээ. Элэнц эх үүнийг анзаарахгүй байна гэж үү? Хөөрхий бүтэж үхэх байсан шүү. Ширээн дээрх элдэв хуучин хувцас, чихрийн хүүдий, эмийн хайрцгуудын дунд спиртин дэн сүүмэлзэн байв.

	Эмээ ээж хэнийг ч гуйхгүйгээр дандаа өөрөө чанадаг сувиллын цайгаа чанаад спиртийн примусний хаалтыг сайн хаасан гэдгийг Нелла өөрөө xapaг. Эмгэн спиртийн примусийг анх удаагаа гартаа барьж байна гэж Нелла арай бодоогүй байгаа! Харин асаасан чүдэнзийг хаана хаяа юм бол? Бодвол чүдэнз эмгэний гараас унаад эмгэн ч анзаараагүй биз. Эмгэний мөрнөөс гулгаж шалан дээр унасан ноосон цамцнаас бөөн утаа гарч байлаа.

	Хонины шатсан ноосны үнэрээс үзэхэд жинхэнэ цэвэр ноосон сайн чанарын цамц болох нь ойлгомжтой байлаа. Ноосон цамцанд нь том зоосны хэрийн нүх гарч шатсанд элэнц эх их уурлав. Түймэр гарч болзошгүй байсан гэж айсан ч үгүй. Айх юу байх билээ? Нелла галыг тэр дор нь дэвсэж унтраажээ.

	Харин цонх л битгий онгойлгоорой! Дулаан гадагш гарчихна. Тэртэй тэргүй Барборка өшөө авах гэж галдан шатаасан гэж элэнц эх хэлэв.

	Энэ явдлаас хойш долоо хоногийн дараа Нелла, Еленка хоёр шаардагдах ёс журмыг гүйцэтгээд элэнц эхийг Крч руу аваачжээ.

	
ХОЁР ЕРТӨНЦ

	Хеленкаг гэмтлийн тасагт дадлага хийж дуусах ойртож байтал дунд чөмгийн нь яс хугарсан нэгэн залууг тасагт нь хэвтүүлжээ. Тэр нь зөвхөн яс хугарсан болохоос биш онцын тохиолдол биш байв. Тэгээд эмнэлгийн газар тийм өвчтөнүүдийг төдий л ойшоож үздэггүй. Тэндээс аль болох түргэхэн салахыг боддог боловч энэ нь тийм ч амархан бүтдэггүй ажээ.

	Харин тэр залуу хөлийг нь яаж эмчлэх, юу хийж байгаа, хөлийг нь дээш сойх, эмчилгээний явцад даруулгыг нь яаж өөрчлөх тэр бүгдийг ихэд сониучирхан ажиглана.

	Хөлөө сойлгосон өвчтөнүүд ихэвчлэн уруу царайтай байдаг боловч энэ залуу хөлийг нь бэхэлсэн аппаратад бүр дотно хандлагатай байлаа. Ажигламтгай, хүүхдэрхүү царайтай, хөгжөөнтэй сэргэлэн нүдтэй энэ залуу сэхээ ормогц тонгоргоо авчруулахыг гуйж тэр даруй нэг юм урлаж эхэлжээ.

	Бусад өвчтөнүүд зүүрмэглэж, мөрөөдөж, уйтгарлаж, гиюүрэн байх буюу сайндаа л сонин уншдаг байлаа. Гэтэл энэ залуу ядарч залхуурахыг мэдэхгүй» үргэлж ямар нэгэн юм оролдож байна.

	Хэрэв нэг өвчтөний цаг зогсчихвол тэр залуу цагны нь тагийг онгойлгож бяцхан дугуй, хялгас шиг нарийхан утас, пүршнүүдийг цаг явдаг болтол нь оролдож, ажиглаж, хөдөлгөн чагнана. Жижүүр сувилагчийн гар чийдэн, зэрэглээ хэвтэж байсан өвчтөнүүдийнхээ эхнэрийн цүнхний цоож түгжээг засаж, бүтэн сайн өдөр эцгээ эргэхээр ирсэн хүүд нь чүдэнзний хайрцгаар тэрэг хийж өгнө.

	Ер нь чүдэнз, шүдний чигчлүүр хүртэл зүгээр харж чадахгүй, тэр дор нь тоглоомон сэлүүр юм уу, ямар нэг амьтны савар болгон хувиргаж орхино. Хэрэв хийх юм байхгүй бол сонины захаар хээ угалз зурж сууна. Нэг удаа ам арчих цаасаар сарнай цэцэг хийгээд, сахлаа хусахын тул өдөр бүр хутга саван авчруулж төвөг уддаг байсны минь хариу шан гэж тоглоом хийн сувилагч эмэгтэйд барьжээ.

	Бусад хүмүүс тамхи татах буюу ном, сонин уншихын нэг адил гар хуруугаараа үргэлж ямар нэг юм оролдож байх явдал түүнд зайлшгүй шаардлагатай юм шиг санагдана. Хэрэв хөл нь биш гар нь хугарсан бол яах байсан бол оо? 

	— Та яагаад гэмтсэн юм бэ? гэж Хелена түүнээс асуусанд

	— Хурандаа болж байгаад гэмтсэн юм гэв.

	Тэр залуу чехээр их хачин аялгуутай ярьж байсан тул түүнийг ойлгохгүй байна гэж Хелена боджээ.

	— Хурандаа гэнэ ээ? 

	— Амьд үзүүлэн болж байсан юм. Тийм хувцас өмсөж явахад их эвгүй бас эргэж харж болдоггүй. Бид Үндэсний чөлөөний хоёр талаар явах ёстой байлаа. Би театрын дэргэдүүр зам хөндлөн гарах гэтэл гэнэт форд машин гарч ирэхэд нь дохиог нь дуулаагүйдээ ч юм уу цочоод урт модон хөл дээрээсээ өнхрөөд өгөв гээд инээд алдсанаа —Тэгээд форд машин шүү. Азгүй юм болсон байгаа биз? Би өөрөө форд машины үйлдвэрт ажиллаж байсан юм.

	— Америкт уу? (тэгээд л тийм хачин аялгуугаар ярьж байсан юм байна шүү).

	— Тийм ээ, Детройтод. Харин сүүлийн үед би Прага дахь салбарт нь угсрагчаар ажиллаж байсан юм.Харамсалтай нь Форд маркийн машинууд тоормос сайтай, намайг шүргээ ч үгүй болохоор би хохирлын төлбөр авахгүй юм даа.

	— Та ажилгүй юм уу? 

	— Тийм ээ, тэгэхдээ одоо дажгүй, зүгээр болно. Би ЗХУ-д мэргэжилтнээр явах гэж өргөдлөө өгсөн. Тийшээ Америкийн инженерүүд явж байгаа. Тийм түргэн бүтэж өгдөггүй юм гэж яаравчлан хэлэв.

	— Би ч гэсэн тийшээ дуртай явах сан. Тэгэхэд мань залуу тэр хүүхэн рүү хөгжилтэй сэргэлэн нүдээрээ хараад: Эмч ээ, хоёулаа хамт явъя гэв.

	Хелена өөрт нь элдэв ширүүн зан байхгүй гэж бодож явдаг байсан боловч ордны шадар зөвлөгчийн охин байсан нь заримдаа түүний ухамсарт бас илэрдэг байжээ.

	— Одоохондоо би эмч биш, зүгээр л Гамзова гэж хүйтнээр хариулаад хажуугийн ор луу явчхав. Maргаашаас Хелена төрөх тасагт дадлагаа үргэлжлүүлэх болсон тул тэр«харандаа» цаашдаа яасныг мэдсэнгүй.Хэсэг хугацаа өнгөрсөн хойно өргөн мөртэй, эрүүл чийрэг биетэй, илт сониуч, ажигламтгай хүүхэд маягийн царайтай таягтай үл мэдэг доголон залуу Гамзовынхны хаалганы хонхыг даржээ. —Та ямар хэргээр явна? гэж Нелла асуухад, тэр залуу хөгжилтэй нүдээр өөдөөс нь ширтэж: Танай дүү охинтой уулзах гэсэн юм. Дүү чинь сувилагч биз дээ? Та нар маш адилхан юмаа гэж хариулав.

	— Ta миний охиныг хэлж байгаа юм уу? Одоо гэртээ алга байна. Юу гэж хэлүүлэх бэ? гэж Нелла эелдэгхэн инээмсэглэн асуув.

	— Би түүнтэй гэрлэх гэсэн юм. Тэгээд энэ талаар ярилцах хэрэгтэй байна гэж үл таних залуу тайван өгүүллээ. 

	Энэ явдлын тухай гэр бүлээрээ үргэлж ярилцах болжээ. Тоника «Харандаа» гэж нэрлэгдэхээ аль хэдийн болиод бүгдийн сайн мэдэх Тоник болсон хойно ч гэсэн Нелла энэ тохиолдлын тухай ярих дуртай байлаа. Тэгээд бас тэр үед үл мэдэг шүүдэнгэ залуу юм уу даа гэж бодсон тухайгаа их л хошигнон ярина. Харин Тоник өөрөө түүнийгээ ямар нэг ер бусын зүйл гэж үздэггүй байлаа.

	Хүнтэй шууд ярьж яагаад болдоггүй юм бэ? Гэвч энд бас учир бий. Тоника дүр үзүүлдэг шигээ тийм ч юм бүхнийг үнэнээр нь ярьдаггүй байжээ. Нууц юмыг урьдаар хүнд ярихгүй гэдэг ам тангаргийг нь авсны дараа л Хеленкад ярина. Тэгэхэд Хеленка инээд алдаад ам өгдөг байв. Тоник тийм болхи мулгуу биш болохоор анх Хеленкийн ээжийг харангуутаа таньсан боловч хөөргөх санаатай эгч дүү хоёр гэж андуурсан дүр үзүүлжээ. Тоник бага наснаасаа амиа аргацааж сурсан хүний нэг адил хүмүүсийг таньж мэддэг байлаа.

	Тоник толгой эргэм өндөрт цонх угааж, машин тослох гэж газар дээгүүр мөлхөж ч үзсэн бөгөөд өдөр нь Форд машины үйлдвэрт жирийн ажилчнаар ажиллаад орой нь Детройтын Политехникийн дээд сургуульд суралцдаг байжээ. Эцэг нь пивоны үйлдвэрт ажиллаж байгаад гэнэтийн ослоор нас барж эх нь Тоникийг бүр бага сургуульд байхад нь өөд болсон байжээ. Тоник бага сургуулиа төгсөөд ах Скршиванокийн хамт Mopaви нутагт байдаг тосгоноосоо Америкийн Нэгдсэн Улсад нүүж очжээ.

	Гэтэл ах нь очсон жилээ мэнэн өвчнөөр Чикаго хотод нас барав. Энэ нь Тоникт их гарз болжээ.Тоникт өөр өөр өнгийн арьстан, янз бүрийн үндэстэн найз нөхөд ч байж. Тэгээд Тоник ер ямар ч өө сэвгүй хүн биш болохоор амьдралын нь замд элдэв янзын хүүхнүүд тохиолдож байлаа. Гэвч тэд төрсөн ахын нь орлож чадахгүй Тоник ор ганцаар хоцорчээ. Түүнийг Фордын үйлдвэрийн Прага дахь салбарт ажиллуулахаар явуулав. Хөлөг онгоцонд суугаад хуучин нутагтаа буцах замдаа шөнө онгоцны тавцан дээр гарч од мичид, хязгааргүй үргэлжилсэн гадаад далайг харан намайг үхэхэд хэн ч хайрлаж уйлахгүй, Чех нутагтаа эргэж очиход хэн ч баярлахгүй юм даа гэж бодож явжээ.

	Тоник эх орондоо хэцүү цагаар иржээ. Эдийн засгийн хямралын үед фордын Прага дахь салбар хаагдсан учир залуу хүү xаaшaa очих юу хийхээ мэдэхгүй болжээ. Гэвч цөхрөнгөө барсангүй амьдралын төлөө чадах чинээгээрээ тэмцжээ.

	— Би хүн болж төрсөндөө баярладаг. Хэрэв үхвэл маш их харамсах болно гэж нэг удаа чех аялгуугаар хазгайдуухан, хүүхэд янзаар өгүүлэхэд,

	— Тэгвэл зөвхөн би л харамсах байх гэж Хеленка инээд алдан хариулав.

	Тэр хоёр хуримынхаа дараа даруй ЗХУ-д явахаар болоод, маргааш нь элэнц эхтэйгээ салах ёс гүйцэтгэхээр Крч оров.

	Хоёул явах ажил хөөцөлдөж албан газруудаар нэлээд явжээ. Одоо паспорт, виз, үнэмлэх баримт зэрэг шаардагдах бүх бичиг цаасыг бүрдүүлж мөнгөө ч аль хэдийн сольжээ. Тоник элэгдсэн чемоданаа Гамзынхны байранд Хеленкийн шинэхэн чемоданы дэргэд тавьж, хоёул явах гэж яаран байлаа. Хеленка долоохон хоногийн өмнө дипломоо авсан учир баяр хөөр болно. Сэтгэлтэй хоёр хаана л бол хамт явж, төрөл садныд айлчлахад их сонин ажээ.

	Тэр хоёрыг инээж баяссаар эндээс яваад өгөхөд Неллад хэчнээн уйтгартай болохыг ойлгохгүй байлаа. Элэнц эхийг цэцэрлэг дотор хөгшчүүлтэй ярилцаж суухад нь залуу хос олж очив. Таван номерт суудаг, хуучин багш байгаад гэртээ ганцаар хөгширсөн нэгэн эмгэн лифт тасарч байсан удаа байхгүй гэж элэнц эхэд итгүүлсэн учир одоо наранд гарах гэж сувилагчийн ирэхэд элэнц эх татгалзахаа больжээ. Элэнц эх Гамзынд байхад шатаар дээшээ гарахад маш хэцүү байсан учир гэртээ сууж хийх юмаа олж ядахдаа Барборкийн эсрэг элдэв гүтгэлэг зохиож суудаг байлаа. Одоо энэ бүхэн мартагдаад элэнц эх урьдынхаас илүү зугаатай байх болжээ.

	Өчнөөн олон жилийн дараа хуучныхаа байдалд орж өөрийн хотдоо мужийн эрхлэгчийн хатагтай гэгдэж байсан үеийнхтэйгээ адил дуртай цагтаа хөршүүдтэй энэ тэрийг ярилцах бололцоотой болжээ.

	Гамзынд байхад юм ярьж болно гэж үү? Юу ч хэлсэн нэг чихээр нь орж нөгөө чихээр нь гарна. Арай хийж нэг хариу өгнө. Тэгээд Гамзынхан төв гудамж шиг үргэлж хөлтэй байна. Асрамжийн газрын нарлаг цэцэрлэгт хөгшчүүл яарах юмгүй таягаа тулж, шилээ зүүгээд урт сандлууд дээр болгоомжтой сууна.

	Тэд яаралгүй тайван сууж бие биеийгээ эзэн хааны үеийнх нь хэргэм зэргээр дуудаж хүндэтгэх ажээ. Элэнц эхийн ярьж эхлэхэд хөгшчүүл түүний яриаг дуустал анхааралтай сонсож, зөвшөөрөн толгой дохицгооно. Элэнц эхийн үг тэдний дунд нэлээд хүндтэй аж.

	Заримдаа эрэгтэйчүүдийн дундаас албан хаагч байгаад огцорсон, үйлчлэмтгий, тусархуу нэг өвгөн ирж хөгшин хатагтай нарт «Ардын манаа» сонин өгнө.

	Сонин уншихад элэнц эхэд ядаргаатай боловч ноёнтон өвгөний анхаарал тавих нь тааламжтай санагддаг байжээ.

	Элэнц эх одоо хар алчуураар толгойгоо боогоод ногоон бутны өмнөх эвхмэл сандал дээр суух бөгөөд түүний эсрэг талд урт сандал дээр гурван эмгэн сууна. Тэр гурвын нэг нь хатсан алим шиг үрчгэр, нөгөөх нь эсгэсэн гурил шиг хөөсөн, гурав дахь нь дохиур шиг бөгтөр ажээ.

	Энэ гурав ч гэсэн урьд цагт бие тэгш шулуун, алхалж гишгэхээс нь амьдралын хүслэн бадарч Тоника шиг залуу эрчүүд хараад бахдан шохоорхож байсан биз ээ! Элэнц эх арван зургаан настайдаа бас л айлын бэр болж явсан тэр цагаас хойш олон жил өнгөрсөн тул одоо үнэмшмээргүй санагдах болжээ. Элэнц эх залуудаа их сайхан хүүхэн байсан байх гэдэг бодол Хеленкад анх удаа төрөв. Хеленка гадаадад явахынхаа өмнөхөн өндөр настнуудын энэ нам гүм цэцэрлэг дотор хайрласан шигээ элэнц эхдээ хэзээ ч тийм хайртай байсангүй.

	«Элэнц эхтэйгээ би өнөөдөр эцсийн удаа уулзаж байна. Биднийг эргэж иртэл яаж амьд байх вэ. дээ хөөрхий» гэж Хеленка бодлоо.

	Хеленка тийм амархан сэтгэлээр унадаггүй учир сэтгэлээ барьж хөгжилтэйгөөр:

	— Элэнц эхээ, таны бие их сайжирчээ. Энд танд зохиж байна гэж дуун алдан өгүүлэв. Тэр магтсан үгэнд нь эмгэн гайхсангүй.

	— Тэгэлгүй Яах вэ. Манай тасгийнхан намайг их залуу харагддаг гэж гайхдаг юм. Хэн ч намайг далаас дээш настай гэдэггүй юм гэж хариулав. Сэтгэлтэй хоёр бие биеийг харж инээмсэглээд:

	— Үүнийг Тоник гэдэг юм гэж Хеленка хариулав. Эмгэн ойлгож ядан гайхсан байдалтай Хеленка руу харав. Гамзынд байхдаа энэ залууг харсан боловч одоо мартжээ.

	— Энэ миний хар хүн, гэж Хеленка элэнц эхийн хэлдгээр засаж хэлэв. Сэтгэлтэй; хоёрт энэ чамин үг инээдтэй санагджээ. Харин урт сандал дээр суусан хөгшчүүл сонсонгуутаа царай сэргэн, эргэж хараад шүдгүй амаа хөдөлгөн инээмсэглэв. Хурим, загалмай зүүлгэх хүн оршуулахыг хэзээд сонирхож байдаг сонирхол нь сэргэж, залуу хосыг найрсгаар ширтэн харцгаана. Тоник элэнц эхийн санаанд тохируулж чаджээ.

	Төрөхөөс аваад эмэгтэй хүний гарыг үнсэж үзээгүй боловч элэнц эх бусад хөгшчүүдийн дэргэд гараа үнсүүлэхийг хүлээж байгааг Тоник даруй ойлгоод ёсорхуу байдлаар тонгойн гарыг нь үнслээ.

	Сэтгэлтэй хоёр, авчирсан амттан зүйлүүдээ эмгэнд өгөхөд гэртээ байхдаа нэлээд харамч байсан эмгэн одоо бүр өглөгч зан гарган хүн бүрийг дайлж гарав. Эмгэн өөрийгөө дөвийлгөх гэж зөвлөхийн хатагтай, байцаагчийн бэлэвсэн эхнэр, багш байгаад ганц биеэрээ хөгширсөн гурван эмгэнийг найрсгаар дайлав. Энэ залуу хүмүүс түүнийг хэчнээн их халамжилж байгааг хөгшчүүлийн өмнө сайрхан үзүүлэх нь эмгэнд таатай байсан нь мэдээжийн хэрэг.Хөгшчүүл эхлээд нэрэлхэн гуйлгаж байсан бөгөөд энэ нь эзэн хааны үед боловсон зан гэгдэж байжээ.

	Гэвч эцэст нь хүн бүр нэг нэг амтлаг боов ёсорхуу байдлаар авч баярласнаа илэрхийлэн сүүлд иднэ гэж цүнх рүүгээ хийгээд хоорондоо ярихад нь садны хүмүүст саад болохгүйн тулд сэм зайлан явцгаав.

	— Хурим чинь хэзээ болох вэ, Хеленка? Найз охид чинь ирэх үү? гэж элэнц эх асуулаа. Гэтэл нэг ч найз охин нь байлцахгүй, жирийн л нэг иргэний гэрлэлт болно гэдгийг эмгэн сонсоод ачийнхаа охины төлөө санаа зовжээ.

	— Хеленка чи залуу байна. Хүмүүсээс нуугдаж яах гэсэн юм бэ? гээд хурим хаана болохыг асуув. Гэтэл хурим хийхгүй гэдгийг мэдээд элэнц эх бүүр ч их гутарчээ.

	— Өнөөгийн залуучуудыг амьдрал юугаар баярлуулдаг байна вэ? Чи наашаа ойрт гэж охиныг дурамжхан байдалтай дуудаад Хеленкийн ягаарсан хацарт нүүрээ ойртуулан аяархан

	— Энэ чинь их мөнгөтэй юм уу? Баян уу? гэж Тоникийн зүг толгой дохин асуув. Тоник инээдээ барьж цаашаа эргэн бутны дээрх цэцгүүдийг сонирхож эхэллээ.

	— Түүний баялаг эндээ байдаг юм гэж Хеленка дух руугаа заан хөгжилтэй хариулав.

	— Энэ чинь яасан туранхай юм бэ? Их идэж бай гэж түүнд хэлээрэй гэж элэнц эх санаа зовсон байдалтай хэлэхэд

	— Тоник чи таргалахын тулд их идэх хэрэгтэй. Дуулав уу? гэж томоогүй охин давтан хэлэв. 

	— Гал тогооны чинь өpөө ямар байх юм бэ? Цагаан уу? тийм үү? гэж асуухад Хеленка гал тогоо байтугай давсны сав ч байхгүй гэдгээ хүлээлээ. Тэгээд Тоник тэр хоёр орост ажиллахаар явах гэж байгаа тул одоохондоо юу ч байхгүй гэхэд элэнц эх залбиран наманчилж

	— Бурхан минь! Орост гэнэ! Тэр чинь юун маяг вэ! Та нар тэнд хөлдөнө! Охин минь, болохгүй, тэнд хүйтэн. Салхи авхуулахгүйн тулд үстэй даавуун хувцсаа авч явах хэрэгтэй шүү гэсэнд дүрсгүй хүүхэн тэр ёсоор нь гүйцэтгэнэ гэдгээ амлав.

	— Элэнц эх байж ядан, байн, байн амтлаг боов руу харж, Тоникийн дэргэд идэхээс нэрэлхээд байгааг нь Хеленка мэдээд нөхөртөө дохио өгч хоёул босов.

	— Большевикуудаас болгоомжилж яваарай даа! гэж эмгэн хэлэхэд, сэтгэлтэй хоёр инээд алдав. Гэвч тэр эмгэнийг шоолж инээсэн биш, харин амьдрал нь аз жаргалаар дүүрэн баяртай байсанд л инээд алджээ.

	— Аав ч бас большевик шүүдээ! гэж Хеленка элэнц эхийг тайтгаруулсанд элэнц эх гайхан

	— Тийм үү? Би огт мэдээгүй шүү. Надад хэн ч юм хэлдэггүй шүү дээ гэв.

	Эмгэн ямар нэг ид шидтэй юманд хараа нь татагдсан мэт голдоо цөцгийтэй гонзгой боов руу ширтэж байснаа, сүйт хоёрыг эргэн явангуут, хориотой зүйл хийж байгаа хүүхэд аятай, сэмээрхнээр том гараа, тийм болхи эмгэнийг тэгж хөдөлнө гэж үнэмшмээргүй түргэнээр гонзгой боов руу сарвайн аваад амтархан идэж эхлэв.

	Сэтгэлтэй хоёр өндөр настныг тэтгэх газрын дайван хаалгаар гарч явахдаа:

	— Хөөрхий эмэг эхийн сэтгэлд бид хоёр нийцсэнгүй гэж ярилцаж явлаа. Гэвч элэнц эх өөрийн баяр бахдалыг гутаасангүй. Гамзовынхны амьдралаас өөрт нь таалагдаагүй бүхнийг хөгшчүүлээс нууж, Хеленкийн нөхөр үйлдвэрийн баян эзэн гэж гайхуулан ярьжээ.

	Тоник, механикуудын хамт Нижегородын үйлдвэрт хэчнээн олон машин угсарсан, Хеленка үйлдвэрийн эмнэлэгт хэчнээн олон татар хүүхнүүдийг эмчилсэн тухай ярьж жинхэнэ сайн даавуу, мөнгөн эдлэл, дөрвөн өрөөтэй байрны үнэт тавилга, зургаан оронд зориулж сайн чанарын өдөөр хийсэн өдөн хөнжил зэрэг гучийн баян инжний тухай Крч дахь хөгшчүүл байнга сонсож, сайшаан толгой дохисоор байлаа.

	
ТАНИЛЦСАН НЬ

	Станислав Гамза их сургуулийн номын санд номын жагсаалтын газар хоёр хүний хамт ажилладаг байв. «Өглөөний сонинд» театрын тухай шүүмж нь хэвлэгдэх бүр (одоо тав дахь шүүмж нь хэвлэгдэж буй аж) дотроо баярлаж хамт ажилладаг нөхөдтэйгөө онцгой эелдэг дотно харьцдаг байлаа. Хеленад «бохир эр» гэж хочлуулж,ангинаар өвдөх бүрдээ гутамшигтай турк алчуураар хүзүүгээ ороож явдаг байсан Станислав одоо үнэхээр том болж, бусад жинхэнэ шүүмжлэгчдийн нэг адил театрын дээд давхрын эхний эгнээнд. сэтгүүлчдэд зориулсан суудалд суудаг, бичсэн шүүмжийг нь хэрэгцээж хэвлэдэг болсонд эхлээд нэлээд удаан хугацаанд үнэмшихгүй явжээ. Гэвч өөрөө ийм чадвартай гэдгээ мэдэж байв. Театрын шүүмж бичихдээ хамгийн наад захын зүйлээс эхэлдэг байв.

	Жүжигт дүгнэлт хийхийн тул юугаар нь үнэлбэл зохих хуулиудыг нь тэмдэглэх хэрэгтэй бөгөөд Станислав энэ тухай хэдхэн оновчтой өгүүлбэрээр бичээд тус шүүмждээ зориулсан бусад зайг жүжигчдэд зориулдаг байв. Станислав жүжигчдийг биеийн ба нүүрийн хөдөлгөөн, хэл ярианых нь байдлаас их тод дүрслэн, жүжигчид тайзан дээр дүрийг жинхэнэ амьдруулж чадаж байгаа эсэхийг харуулахыг оролддог байжээ.

	Театр жүжигчдийнхээ хамт магтагдаж эсвэл сүйрч байдаг болохоор театрын шүүмж бичигч ихэнх хүмүүсийн адил жүжигчдийг хоосон үгээр магтах хэрэггүй; шүүмж бичигч хүн зөвхөн дүн тавьдаг, сургуулийн багштай адилгүй билээ. Иймээс ямар алдаа хийснийг сануулж, бодит дүрийг яаж хэрхэн дүрслэхийг зааж өгөх хэрэгтэй. Жүжигчин бол жүжгийн урлагийн гол бүрэлдэхүүн нь байдаг. Гэтэл гол бүрэлдэхүүн хэсэг гэдгийг тэмдэглэсэн «омега» гэдэг үгийг яагаад «онега» гэж бичив ээ! Энэ хэвлэлийн алдаануудыг харахаас бүр галзуурмаар юм!

	Ийм дэмий юм бичихээр мангуу тэнэг биш гэдгээ танил хүмүүстэйгээ тааралдахдаа ойлгуулах юм сан гэж санагдах юм. 

	— Ноён доктор Гамза таныг утсаар ярья гэж байна! гэж их сургуулийн номын сангийн гол хүн болох ноён Хачек ихэмсэг дуугаар хэлэв. Станислав «Л—1Б» гэсэн үсэгтэй хайрцгаа орхиод утас руу гүйлээ. Тэр залуухнаараа, бүх зүйл түүнд шинэ юм шиг байдаг учир утсаар ярихад хүртэл сонин санагддаг байжээ.

	Станислав болзоо тогтооход шаардагдахаас илүү удаан хугацаагаар утасны дэргэд зогсож, ярихдаа алиалж нүүр амаа маяглуулан хөдөлгөдгийг нь хэлэхэд хилсдэхгүй биз ээ. Харин энэ удаад товчхон ярилаа.

	Би Власта Тиха байна гэсэн дууг сонсоод Станислав цочив. Тайзан дээрээс урьд сонссон энэ дууны цогтой өнгө утсаар улам ч сүртэй сонсогджээ.

	— Ноён Гамза, би таны театрын тухай бичсэн шүүмжүүдээр чинь мэднэ. Харин одоо тантай биеэр уулзаж танилцмаар байна. Та одоо манайд яваад ирэхгүй юу? Би тантай яаралтай ярих хэрэг байна гэж сүрдүүлсэн өнгөтэй хэлээд Смиховын дүүрэгт байдаг хаягаа хэлээд утсаа тавив.

	Номын сан гэдэг чинь ажлын цагаар ямар ч шалтгаангүй зүгээр гараад явчхаж болохоор тийм тагтааны үүртэй адил юм уу? Станислав утсаар ярихдаа хэд хэдэн удаа «за, за» гэхээс өөр юу ч хэлж чадаагүйгээ сүүлд санажээ. Тэр жүжигчин нэг үг хэлэх бололцоо өгөхгүй, эрс шууд тушаасан дуугаар хэлсэн учир Станислав арга буюу нөхрийгөө орноосоо түр зуур ажлаасаа хийж байхыг гуйгаад, хэвлэл эрхлэх газрын чухал ажлаар шалтаглан гарч явжээ. Надаар яах гэсэн юм бол? Мэдээжийн хэрэг өнөөдрийн «Цециллия Барнет» гэсэн өгүүллэгийг үзээд баярласнаа хэлэх гэсэн байлгүй. Тэр бол өөрийнх нь тухай энэ магтаалд тохирох үнэхээр гайхамшигтай хүүхэн. Харин бусад жүжигчдийн адил бас л ойворгон юм даа.Талархлаа илэрхийлэх гэж тэгж их хүсээд байгаа юм бол зүгээр утсаар хэлж болох л байсан шүү дээ. Ингэж сандаргах ямар хэрэгтэй юм бэ! Гэвч Станислав уурласангүй. Театрын тухай бичиж эхэлснээс хойш түүний эргэн тойронд их сонин зүйлүүд гарах болжээ.

	Станислав амьсгаадсаар хаалганы хонх дарав. Хаалга онгойлгохгүй нэлээд удсаны дараа аажим алхах хөлийн чимээ гарч үүдний нүхэн дэх дугариг шилний цаанаас сэжиглэсэн байдалтай ширтэж байгаа харагдав. Ахимаг насны зарц эмэгтэй хаалга дутуу онгойлгоод

	— Хатагтай Тиха гэртээ байгаа эсэхийг хараад ирье. Гадагшаа гарсан шиг санаж байна гэж төдий л найрсаг биш янзтай хэлэхэд;

	— Хатагтай намайг ир гэж саяхан утсаар урьсан юм гэж Станислав мэдэгдэв.

	Зарц эмэгтэй ихэмсэг дүр үзүүлсэн хэвээр;

	— Хатагтай Тиха таныг одоо хүлээж авч чадахгүй байлгүй. Хуян нь өвдөж байгаа гэж хэлээд үүдний өрөөнд орууллаа.

	— Намайг Станислав гэдэг. Би «Өглөөний сонинд» театрын тухай шүүмж бичдэг юм. Намайг ирлээ гэж хатагтайд хэлнэ үү гэж Станислав таван шүүмж өгүүлэл бичсэн хүний байртай дориун хэлэв.

	Зарц эмэгтэй явснаа буцаж ирээд гол руу харсан цонхтой өрөөний хаалгыг дуртай дургүй онгойлгоод

	— Та энд орж суу гэж хэлэв. 

	Гамзынхны уламжлалаар Станиславт трамвайны мөнгө байсангүй, тэгээд бас сарын эцэс болж байснаас гадна трамвай хүлээх тэвчээр дутагдсан учир номын сангаас гараад Смиховын дүүрэг хүртэл хар хурдаараа гүйжээ.

	Хол газар гүйсний дараа энэ сэрүүн өрөөнд ганцаараа зүрхнийхээ цохилтыг намжаан тайвширч суухад аятайхан байлаа. Гэвч энд зарим зүйл тааламжтай, зарим зүйл тааламжгүй санагджээ. Дунай мөрний агаар, янз бүрийн шил сав, өрөөний цэцгээр дүүрсэн цонхоор харагдаж буй арал дээрх мод сайхан санагдах боловч шилний цаана тавьсан алталсан бичигтэй эрээн туузууд Станиславт төдий л таалагдахгүй «байлаа.

	Станислав тэднийг хараад «Өөрийнх нь шарилын юм шиг энэ муусайн өөдсүүдийг шатаачихгүй яасан юм бол» гэж бодож суулаа.

	Дунай орчмын намрын шар нарны туяа лаврын навчис болон нэгэн жүжгийн зохиолчийн, шиллэсэн жаазтай хөргийн халзан толгой дээр гялтганан тусна. Дээр нь «хэнтэй ч зүйрлэшгүй Пампедюз», «Мөрөөдлийн минь биелэл «болсон гүнжид», «Мартагдашгүй Мэйд», мөн францаар «Гайхамшигт жүжигчин хатагтай Власта Тихад гүн бахархлаа илэрхийлье» гэж гарын үсгээ ташуу бичсэн, халзан толгойтой буюу хиймэл үстэй жүжигчдийн зураг ханаар дүүрэн байлаа.

	Сүүлчийнх нь гарын үсэг, орчуулагдсан жүжгийнхээ нээлтийн тоглолтод оролцохоор Прагад ирсэн гадаадынхны нэг бололтой, роман үндэстэн байрын том хамартай хүнийх байлаа. Тэнд бас кирилл үсгээр бичсэн гоёмсог диплом өлгөөстэй байна. Харин жүжигчин хүүхний өөрийн хөрөг байхгүй байгаа нь турьхан биедээ зохиогүй гаслантай, баргар царайнаас болоо биз дээ. Этгээд хошин шог мэт зураг байснаас байхгүй нь ч дээр юм. Гэтэл алиа хошин зан ааш нь явуулын зочдын үлдээсэн ийм марзан чамин зүйлүүдийг яаж тэвчиж байдаг юм бол? Станислав гэртээ энгийн орчинд дассан учир ханын дагуу Венецийн зүсэн бүрийн чамин эдлэл, Истрийн дун, Дамаскийн нэхмэл эдлэлүүдийг хараад зэвүүрхэнэ. Удаан хүлээснээс болоод дээгүүр нь янз бүрийн өнгө, хэлбэр хэмжээтэй дэр, хааш яаш хаялсан бандан дээр тавиастай урт шилбэтэй даавуун хүүхэлдэйг харахад улам бүр ой гутмаар санагдаж байлаа. Станислав машины цонхон дээр өлгөөстэй дүүжигнэж, бас эмэгтэйчүүдийн зочны өрөөг чимэглэж байх нь олон болсон ийм хээнцэр чамин сахиуснуудад дургүй ажээ. Энд ганцхан олигтой зүйл гэвэл зууш, ундаа бэлтгэх гэрийн тоноглол ажээ. Хэрэв Тиха дарсны хольцтой ундаа сайн хийж чаддаг бол зүгээр л юм. Харин энэ хүүхэн юу бодож байгаа хэрэг вэ? Надаар тоглоом тохуу хийх гэж дуудсан хэрэг үү? Номын сангийнхан намайг хүлээж байдаг! Яваад өгсөн нь дээр юм уу? Яг энэ үед суран бүстэй банзал, зузаан цамц өмссөн жүжигчин хүүхэн орж ирлээ.

	Тиха Станиславын таамаглаж байсан шиг тийм хөгшингүй, нүүрээ будаагүй дорви муутай болохоос биш бapar тайзан дээр харсан шиг нь харагджээ. Тэр хүүхэн суух зуураа,

	— Уучлаарай, танд тамхи байхгүй биз? Миний тамхи дуусчхаж. Энэ Марженка хаана явааг бүү мэд гэж хэлэв.

	Энэ үгнийх нь хариу болгосон шиг гадаа хаалга дуугарч, тамхи авахаар гарсан Марженкийн хөлийн чимээ сонстов. Жүжигчин хүүхэн тамхи хэдэн удаа сороод нарийхан хуруугаараа үнсийг нь унагаан Станислав руу гунигтай харж: 

	— Ноён Гамза, та яах гэж, намайг Их театраас гаргах гээд байна вэ? гэж зовлонд учирсан хүний байдалтай дуугаар асуув. Станислав гайхан нүдээ бүлтийлгэж Би... таныг...Их театраас гаргах гэлээ гэнэ ээ? Би гаргая гээгүй, энэ тухай зүүдлээ ч үгүй. Тэртэй тэргүй надад ямар тийм эрх мэдэл байх биш гэхэд

	— Та бүрэн эрхтэй. Бид шүүмжлэгчдийн эрхэнд байдаг улс. Харин ноён Гамза та надад ингэж ханддаг чинь зохистой хэрэг байна даа. Та бол эр хүн, гэтэл би эмэгтэй хүн шүү дээ, гэж жүжигчин эмэгтэй хөмсгөө өргөж, дуугаа чангаруулав.

	«Бид хоёрын нэг нь солиорчээ. Харин

	би биш байгаа? » гэж Станислав бодов. Станислав наашаа гүйж явахдаа, энд ирээд хүлээж суухдаа жүжигчин хүүхний талархлын үгийг хэрхэн даруу байдлаар няцаах тухай л бодож, бэлтгэж байсан болохоор одоо бүр ч учраа олохоо болилоо.

	— Уучлаарай, би танд ямар гэм хийсэн юм бэ? гэж Станислав асуув.

	Жүжигчин хүүхний нүд хорсолтойгоор гялалзаж;

	— Бараг л тэгж бичсэн! Та бодоод үзэл дээ! Би, уурласандаа болоод сониныг чинь авчраад урд чинь ураад хаямаар санагдсан. Би бүгдийг нь цээжилсэн. Миний дүр байдлаа хувиргах чадвар гайхамшигтай гэнэ гэж егөөдөж эхлэхэд Станислав хамгийн тэнэг юм шиг

	— Намайг биеэ тэгж хувиргаж чаддаг гэнэ... гэхэд «бүх байдлаа» гэж Станислав дотроо засаж суув.

	— Тэгээд энэ нь бүх дүрийг бүрдүүлдэг гэнэ гэхэд нь Станислав тэссэнгүй «бүтээдэг» гэж хэллээ.

	— Аль нь ч ялгаагүй, үзэгчид миний насыг мартаж, намайг залуугийн баяр баясгалан, уйтгар гуниг бүхий хорин настай гэж надтай хамт итгэдэг гэнэ шүү.

	— Энэ чинь л жинхэнэ гавьяа гэж би бодсон юм гэж Станислав бувтнав.

	— Гавьяа гэнэ шүү! Дахиад ийм өгүүллэг нийтлэгдвэл надад чавганцын л роль ноогдоно. Ноён Гамза, би ихэмсэг зантайдаа ийм ролиос зайлсхийдэг биш, надад уран бүтээлийн ухамсар бий. Би чавганцын рольд тоглож чадахгүй гэж айдаг...

	— Та хүсвэл юу ч тоглож чадна!» гэж Станислав дуу алдангуутаа дахиад буруутах бий гэж сандрав. Станиславын өмнө суугаа тэр хүүхэн, гарздаа гарч өнчирсөн, турьхан, хайрламаар харагдах бөгөөд эмэгтэй хүнийг зодно гэдэг яасан хэцүү хэрэг вэ? гэдэг санаа төрүүлж байлаа.

	— Жүжигчин хүнд насны ялгаа байхгүй гэдгийг сана. Би үүнийг таны л тулд хэлж байна. Та залуугаараа, авьяастай, маш авьяастай хүн.

	Одоогоос эхлээд театрт өштнүүдтэй болох танд ямар хэрэг байна? гэж жүжигчин хүүхэн энэрэнгүй байдлаар хэлэв.

	— Энэ талаар байгаагаар нь л бичих хэрэгтэй байдаг гэж Станиславын хэлэхэд жүжигчин хүүхэн:

	— Би өөрийн талаар яриагүй. Иймэрхүү юмыг миний тайван хүлээж авдгийг та ойлгож байгаа байх. Гэвч хүн бүхэн тэгж тунгааж боддоггүй юм. Би бусад жүжигчдийнхээ талаар ярьж байна гэж хариулсанд «Энэ бүр хэтэрч байх шиг байна» гэж Станислав бодлоо. Жүжигчин хүүхэн Станислав руу эелдэгхэнээр ширтэн, өвдөг дээрээ тавьсан урт үстэй хүүхэлдэйг илэн байж:

	— Ноён Гамза, та тэд нарт сайн бай. Тэд нарт хүнд байдаг учраас өрөвдөх хэрэгтэй. Харин Ковальска жигтэйхэн заваан болохоор түүнийг хааяа нэг цээрлүүлж байхад гэмгүй. Гэвч шүүмжлэл түүнд ч гэсэн тусалж болох юм. Яая гэхэв, зовлон уран бүтээлчийг дээшлүүлдэг хойно доо. Та их нөлөөтэй хүн юм... гэхэд:

	— Огт тийм биш гэж Станислав эсэргүүцсэнд.

	—...Та тэр нөлөөгөө буруугаар ашиглахгүй гэдгийг би мэдэж байна. Би танаас ганцхан зүйл гуйх гэсэн юм. Та, бидний тухай бичихдээ юуны өмнө үг бүрийг урьдаар сайн бод! Нэгэнт бичсэн зүйлийг дахиад үгүйсгэж болдоггүй юм. Түүнийг хэн ч уншиж болно. Тиймээс түүнд чинь өртсөн хүн гутамшигтай байдалд орж бүхнээс ичиж зовох болно гэв.

	Жүжигчин хүнд байдаг сэтгэлийн ямар нэгэн эмзэг зүйл хөндөгдөн хөмсөгний нь хооронд татав хийхэд уйлах нь үү дээ гэж бодоод Станислав сандарчээ.

	Би мэдэж байна! Ойлгож байна. Та нар бүх байдлаа тайзан дээр ил харуулахад, манайхан тоглолтын дараа хариад ширээнийхээ ард нуугдаж, санаанд орсноо л бичдэг гэж царайгаа барайлган тэвдсэн байдалтай хэлэхэд, Тиха үгийг нь таслан:

	— Тийм биш ээ! Та өөрийнхөө тухай ингэж ярихыг би зөвшөөрөхгүй. Бусад нь дуртайгаараа бичдэг байж болох юм. Харин та тийм биш. Та бол ёстой хүн. Би алдааг маань зааж өгөхөд баяртай байдаг гэж хэлэв.

	«Бурхан минь. Энэнд надтай тооцоолох нэг зүйл байх шиг байна. Харин энэ тухай ярьж эхлэх вий...» гэж бодохдоо Станислав айжээ.

	— Би жинхэнэ чех хүүхэн гэдгээ танд анхааруулах гэсэн юм. Хуучин язгууртан гаралтай. Миний эмэг ээж эхийн талаасаа Өмнөд Чехийн Водняны хүн байсан... Хэрэв та Ковальскийн Чехээр ярьж чаддаггүй тухай бичсэн бол би гайхахгүй сэн. Оросоос ирж энд суурьшсан хүний охин, орос хүүхэн. Хачин муу аялгуутай ярьдаг юм.

	Власта ингэж ярихдаа Станиславыг инээтэл их адилаар элэглэн дуурайжээ. Гэвч жүжигчин. хүүхэн хөгжөөнтэй болсонгүй, баргар царайтай хэвээр байлаа.

	Шар шувууны нүд шиг нүдээрээ Станиславыг ширтэн:

	—Ноён Гамза, би өөрийнхөө чадлаар гарч ирсэн хүн! Үүнээсээ ичдэггүй, харин бахархдаг. Би арван зургаатайгаасаа эхлэн тоглож байгаа минь надад хамгийн дээд зэргийн сургууль болж байна. Урлагийн сургуульд ямар нэг юм сурч болно гэдэгт та битгий итгэ. Хүн байгалиас авьяастай төрөөгүй бол тэр авьяасыг худалдаж авч болдоггүй. Би хуурамч үг ярьж чаддаггүй гэж санаснаа чин үнэнээсээ ярив.

	Өндөр, нас залуу, бага зэрэг доогтой янзын царайтай, эмэгтэй хүнийх шиг хамартай Станислав шаргал үсээ гялтгануулан жүжигчин хүүхний өмнө дуугүй сууна. Харин тэр жүжигчин хүүхэн Станиславын үг зөрөхгүй болсноос хойш хэлэх үгээ олж ядаад байгаа юм шиг болсон нь хачин санагдаж байлаа.

	— Надад их хэцүү байна гээд хүүхэн уйтгарлан, гэнэт хэнд ч хэрэгцээгдэхээ больсон өнчин өрөөсөн юм шиг царайтай болчхов. 

	— Бидэнд хэн ч санаа тавихгүй, юу ч ярихгүй, юунд ч сургахгүй юм гэж, найруулагч нартай хэрүүл шуугиан гаргаж байдгаараа алдаршсан Власта Тиха гомдол гаргаж эхлэв.

	— Ноён Гамза, би танд хэчнээн их талархаж байгааг та мэдэхгүй байна. Би залуучуудын санааг ойшоож үздэг. Тэд хэчнээн шударга! Танд миний аялгуу таалагдахгүй байна. Би яах вэ? Та надад зөвлөөч! гээд жүжигчин гуйж царайчилсан гэмгүй xapцaap түүнийг нүд салгалгүй ширтэв.

	Станислав алим шиг улаан болов. Тэгээд хэдийгээр сайн мэдэж байсан ч гэсэн:

	— Энэ бол театрын л ажил шүү дээ. Танай их театрт зөв дуудлагын талаар зөвлөдөг мэргэжилтэн байхгүй юм уу? гэж асуув.

	Жүжигчин хүүхэн зөв дуудлага гэсэн үгний утгыг зөвхөн таамаглаад толгой сэгсрэв.

	— Ноён Гамза, та намайг зөв дуудлагад сургахгүй юу? гэхэд:

	Би юу? Энэ талаар миний мэргэжил хэтэрхий дорой. Харин таныг хүсвэл би их сургуулиас нэг мэргэжилтэн олж өгч болно. Жишээ нь доцент Зика...

	— Би ролио судалж үзээд, таныг урья гэж бодож байсан юм гэж түүний үгийг таслан хэлэв.

	— Надад их сонирхолтой байх сан. Маш сонин юм гэж Станислав баярласандаа чин үнэнээсээ хэлэв.

	— Тийм байгаа биз. Та тэгээд юу нь сайн, юу нь муу болж байгааг надад хэлнэ шүү. Харин өөр хэнд ч хэлж болохгүй. Зөвхөн надад л хэлээрэй! Би танд утасдана. («Ковальскийд л хэлж болохгүй» гэсэн үг гэж Станислав дотроо бодож байлаа).

	Стаснислав босов.

	Тэр тэнэг биш болохоор «Утасдахгүй шүү дээ. Зөвхөн шүүмжлэгчийг л зулгуйдаж байгаа юм. Гэвч энэ чамд тус болохгүй» гэж бодов. Тэглээ ч гэсэн шүүмжийг нь тэгж их чухалд үзэж байгаад нь баяртай байлаа.

	Жүжигчин эмэгтэй хаалган дээр очсон хойноо:

	— Би ямар эвгүй юм хийв ээ? Таныг урьж ирүүлчхээд бас загнаж байдаг гэж дуу алдан инээснээ,

	— Та надад уурлаагүй биз? Би жигтэйхэн гутарч, бүр сэтгэлээр унаж гүйцээд байлаа. Амиа хорломоор л санагдаж байсан. Тэглээ ч гэсэн таныг тэгж их зэмлээгүй биз дээ? тийм үү? гэж жаал охин шиг асуув.

	Тэгээд хоёулаа инээлдэхэд анх удаагаа танилцаж байгаагаас ичимхийрч, эвгүйрхсэн байдал энэ инээмсэглэлээс нь илт байлаа.

	«Эмгэнэлт жүжигчид ч гэсэн бас л хүн шүү дээ» гэж хөгжилтэйгөөр инээлдэх нь «хэн хэнийгээ» «яахаа үзнэ дээ» гэж заналхийлсэн байдал мэдэгдэх боловч хамгийн сайн найзууд шигээр салах ёс гүйцэтгэжээ.

	Станислав номын сандаа буцаж ирэхдээ ялалт байгуулчихсан хүний байдалтай байв. Энэ айлчлалынхаа тухай ирэхдээ хэнд ч дурссангүй. Энэ тухай хүнд яривал, түүний бодлоор хатагтай Тихад шударга бусаар хандсан хэрэг болох байжээ.

	
ЭЛЧ

	Та нар юу л гэж яривал ярь, харин Прага хотын хамгийн сайхан район бол Стршешовице. Суудаг газартаа иймэрхүү эх оронч хандлагатай байдгаар нь эрэгтэйчүүд, одоо хамтдаа ийм сайхан амьдарч байгаа нөхөр, хүү хоёр нь ч бага зэрэг доог хийдэг боловч Нелла энэ үзлээсээ няцдаггүй юм.

	— Нелла, нэг газраа дасчхаад яаж ч учирлаж хэлэхийг ойшоохгүй, хэсэгхэн газартаа хайртай нэг хөгшин авхайг би мэддэг байсан юм. Бас залуу хүүхнийг ч мэднэ. Тэр хүүхэн, хөөрхий ээж маань Нехлебын энэ энх амгалангийн байдалд юунд нь дурладаг юм бэ? гэж үргэлж дооглож инээж байдаг сан. Гэтэл одоо яаж байна? Нехлебы дээр үү, Стршешовице юу? гэж ярьж байна. Нелла, энэ чинь удмын тийм зан биш үү? 

	Гэтэл энд хэчнээн сайхан бэ! Үргэлж сайхан санаа бодол төрүүлдэг, зөвхөн таатай үйл явдлууд гарч байдаг тийм газар. Манай Стршешовице бол яг тийм газар юм.

	Жижковоос ирээд энд амрах хэчнээн сайхан! Нелла тортог суусан Прагаас буцаж ирэх болгонд, хорин номерын трамвай засмал замыг тойрч ногоон зүлэгтэй газар орж ирэхэд толгодын зүгээс салхи угтан нүүрийг нь илбэж хил дээр суудаг хүн шиг сэтгэгдэл төрүүлэн, трамвайны буудлын нэг талд биеэ даасан өөр улс байгаа юм шиг санагддаг ажээ. Прагад «Дунайн» эргээр суугчид зөвхөн ил захидал дээр үздэг Вита гэгээний сум бүр хаяанд нь ой хүртэл эндээс хэдхэн алхам харагдана. Нелла! Валеславын өчүүхэн шугуй хүртэл үү? Талбайн оронд мод тарьж зүлэг суулгасан нь сэтгэл татмаар сайхан биш гэж үү? Дэлгүүрээс юм авахаар хотын цэцэрлэг рүү яваад, хувийн цэцэрлэгтэй байшиндаа буцаж ирнэ. Боловсорч гүйцсэн лис жимсний жинд дарагдан бөхийсөн модны навчсыг ч таслах эрхгүй байгаад яах юм бэ? 

	Хатагтай Гамзын хүү одоо бүр том болоод лис жимс мэтийн аж ахуйн зүйл биш тэс өөр юм бодох болжээ. Хүү нь том ч улам сайхан ч болоод, одоо урьд урьдынхаас өөр өнгө тодрон гэрэлтэж шөнө гэртээ орой харьдаг болжээ. Станислав хүүхэнд сэтгэлтэй болсон нь эргэлзээгүй боловч эхийн асуулт ямар ч ашиггүй гэдгийг мэдсэн Нелла асууж шалгаадаггүй байлаа.

	Станиславыг бага байхад Нелла нэг удаа хүүгээ гар дээрээ өргөөд цонхоор тэнгэрт байгаа тэргэл сарыг үзүүлэхэд, бяцхан жаал сарыг өөрийн эрхгүй гайхан ширтэж байжээ. Тэгээд «сар их саруул гэрэлтэй би айж байна» гэж жаал хүү шивнээд толгойгоо ээжийнхээ мөрөн дээр наалдуулан нуугджээ. Одоо хүү нь тэгж нууж, хамгаалахын аргагүй болжээ гэж бодохдоо Неллагийн сэтгэл хөдлөн дуугүй байна. Одоо Станиславын цамц хувцсыг л хичээнгүйлэн арчиж цэвэрлэж байхаас өөр яах юм бэ? Хүү нь хувцасныхаа талаар их анхаардаг болж, ээжийнхээ үнэртэй усыг ч авч хэрэглэдэг бас угаалгын өрөөнөөс бараг гарахаа больжээ.

	Тэгээд бас урьд тийм сүрхий анхаарал тавьдаггүй байсан Гамза одоо хүүгийнхээ оройтож ирэхэд уурлаад байдаг болсныг яана! Эцэг нь хүүтэйгээ оройжин тагтан дээр сууж салхи намжихад Велеславина дахь Стрнадын аль нэг цэцэрлэгийн зүгээс үнэртэх анхилуун үнэр авч суух сан гэж юунаас ч илүү хүсдэг байжээ. Петр, чи бид хоёр залуу байгаагүй гэж үү? Эцэг хүн энэ тухай яагаад ийм амархан мартдаг юм бэ? Тэгээд Хелена жаал хүүтэйгээ ирэхэд яана гэж санана! Эдний зүлгийг гишгүүлчихгүйн тулд хойноос нь харж байх хэрэгтэй болно. Манцуйнаасаа задарч гарчхаад байдаг байсан шигээ томрохдоо зүггүй зантай болбол ч яггүй хүү болно доо. Хүү нь өсөж торнин гүйдэг, ярьдаг болж байна гэж Хелена бичжээ.

	Өнгөрсөн зун Нелла Гамзова Горький хот орохдоо ач хүүгээ үзээд сэтгэл ханаад иржээ.

	Хэрэв Гамзынхны гэр бүлийн хамаг сайн цаг энд өнгөрөөгүй сэн бол Стршешовице тийм сайхан газар мэт санагдана гэж та нар битгий бодоорой. Тэднийх уушги муутай Хеленаг цэвэр агаар амьсгалаг гэж нэлээд дээр үед нүүж ирсэн байжээ.

	Гэвч бүр эдгэрэхэд нь зөвхөн цэвэр агаар хангалтгүй байсан тул Хеленаг ууланд явуулах хэрэгтэй болжээ. Одоо харин Татрын уулан дахь сувиллын газар, талийгаач хатагтай Витовын шургуулгад байгаа зохих нэрийн дор төлөгдөж дууссан тооцооны хэлбэрээр л дурсагдах төдий өнгөрчээ. Хөөрхий Нелла амарлингуй, цалгар байдлаасаа болж хэчнээн зэмлүүлдэг байсан гэж санана! Харин талийгаач хатагтай Витова авснаасаа босож ирсэн бол охиныгоо одоо танихгүй, Нелла Стршешовице дахь энүүхэн орчиндоо аж ахуйгаа яаж зонхилон захирч байгаад нь гайхах биз. Нарт ертөнцөд эрч хүч хадгалагдах хууль үйлчилж, үхэгсдийн шинж чанар ямар нэг үл ухагдах замаар амьдадаа дамжин үлддэг.

	— Тэгээд одоо болсон хойно дэг журам сахихыг эрхэмлэдэг болоо юу? гэхэд

	— Энэ чинь нас ахиснаас ч болж байгаа юм гэж Нелла инээмсэглэв.

	— Чимээгүй! Бид насны талаар ярихгүй. Аав хүү хоёр Неллаг Станиславын эгч шиг л залуугаараа харагдаж байна гэх зэргээр хамгийн ухаалаг хүүхэн ч гэсэн баярламаар хэрэгтэй хэрэггүй юм ярьж итгүүлэхийг оролдох бөгөөд Нелла хэзээ ч тийм ухаалаг байгаагүй ажээ. Гамза тогтож сууж чадахгүй, үргэлж хэсүүчилж, Нелла юмнаас хоцрохгүйн тулд түүнээс саламгүй дагалдан явдаг байсан тэр цаг нэгэнт өнгөрчээ. Бурхан минь, тэр үед ямар их ядаргаатай байсан гэж санана. Тэгэхэд нөхөр нь архи уусныхаа маргааш арай гэж хөл дээрээ тогтож явахад архи дарснаас мөнгөө дэмий үрлээ гэж дахин үг дуугарч чаддаггүй сэн.

	Одоо буурал толгойтой Гамза орой гэртээ ирээд эхнэртэйгээ эвтэй найрсгаар ярилцан суудаг: хүү, охин хоёр нь эхийнхээ туслалцаагүй бие даах болсон хойно ч гучин тавтай байсан үеэсээ залуу юм шиг Неллад санагдах болжээ.

	Нелла залуу охин шиг бүсэлхийгээрээ нарийхан, гоолиг хэвээр хоёрдугаар давхрын шат өөд хүүтэйгээ адилхан гүйн гардаг байжээ. Харин Нелла залуудаа үүнийгээ анзаардаггүй байсан бол одоо бахархах болсонд л насны ялгаа мэдэгдэж байгаа юм. Энэ зовлонтой ихэмсэг хүүхнүүд толгой эргэлээ гэх зэрэг элдэв өвчин зовлон бие биедээ яах гэж ярьж байдаг юм бол? 

	Нелла тэдний үгийг сонсдог ч үгүй сонсохыг ч боддоггүй байв. Гамзагийнхан бүр урьд цагт Жижковт байсных нь нэг адил Стршешовицын тэнгэрт тэргэл саран мандаж, Нелла сониноо нүднээсээ зайдуухан шиг бариад «яасан ч шил зүүж өөрийгөө гутаахгүй» Берлиний рейхстагийн шатсан түгшүүрт мэдээг сэтгэл догдлон уншиж сууна. Гэмт хэрэг үйлдсэн газар цагдаа нарын барьж авсан коммунист гээд байгаа тэр Голланд хүн юун хүн юм болдоо! Бидний аргаар ажиллаагүй байна даа гэж бодон Гамзагийн сэтгэл их хөдөлж байлаа.

	Коммунистууд тийм хорлон сүйтгэх ажиллагааг зарчмын хувьд угаасаа эсэргүүцдэг. Тэгээд Герман нөхөд сонгуульд ингэж нарийн чанд бэлтгэсэн яг энэ үед Рейхстагийг яах гэж шатаах юм бэ? Одоо Герингийн цагдаа нар Берлин хотоор хэрэн хайж бүх коммунистуудыг баривчилж байлаа.

	Энэ явдал Гамза болоод хамт байгаа цагт нөхрийнхөө санаа бодлыг хуваалцаж байдаг Неллагийн сэтгэлийг түгшүүлэв. Харин өнөө өглөө бусад бямба гаригийн адил Нелла ажилдаа очих шаардлагагүй чөлөөтэй байгаа бөгөөд энэ бүх бодлыг орхижээ.

	Нелла Берлинд суугаа биш Прага дахь тохилог саруулхан байрандаа байгаа болохоор баригдсаных нь төлөө Гамзын сэтгэл хөдлөөд байгаа Оргелр гэл үү, Боргилер гэл үү? тэр депутатын нэр тоос сорогчийнх нь дүнгэнэх чимээнд дарагджээ.

	Люкс маркийн тоос сорогч минь дуугаа исгэрээд л байгаарай! Нелла долоо хоног бичгийн машины ард бөгтийн сууж дан ганц сэтгэл зохисгүй үйл явдлуудыг хуруугаа хөштөл тэмдэглэсний дараа тоос сорогчоо дуртай сонсдог ажээ. Юуны ч тухай бодохгүй энэхүү хэсэг орчин дотроо тоос сорогчийн уян нугарамтгай олгойг чирэн явж гарынхаа чилээг гаргадаг байв.

	Нелла Гамзова гэр бүлийнхнийхээ хувь заяаг удирдахын нэг адил тоос сорогчийг мөн шаламгай ажиллуулна. Тэгээд хивсний бүдгэрсэн улбар, гүн цэнхэр өнгөнүүд тодрохыг хараад бахархана.

	Улам тодрон ил гарч байгаа өнгийг харахад хольцоогүй цэврээрээ байгаа мэт энэ бүгдийн өнгө хэтэрхий сайхан биш үү? Аюул заналын өчүүхэн ч талст түүнд уусаж шингээгүй буюу Онгорхой цонхоор хүйтэн агаар сэнгэнэж люкс маркийн тоос сорогч дүнгэнэх нь «надад санаа зовох, хүсэж мөрөөдөх юм алга, өөр Яах вэ би жаргалтай юм чинь» гэж дуулах мэт. Огцом ширүүн хөдөлснөөс тоос сорогчийн олгой мултрахад Нелла гүйж очоод сүржин дүнгэнэж байгаа тоос сорогчийг унтраав.

	Нам гүм боллоо. Нээлттэй цонхны цаана болжмор хоёр удаа жиргэхийн завсар хөлдүү мод эгшин зуур анир чимээгүй, бүр дээр цагт ноён Мразекын унаад ирж явсан мотоциклын чимээ одоо дуулдмаар тийм нам гүм байлаа. Цонхны доор замаар яваа хүний хөлийн чимээнээс өөр юу ч сонсогдсонгүй. Нелла олгойг нь тоос сорогчид буцааж бэхлээд залгахад тоос сорогч бодол санааг нь сарниулан доргилон дүнгэнэлээ. 

	Барборкаг орж ирээд хажуудаа хүрч ирэхийг ч Нелла мэдсэнгүй.

	— Энд нэг хүн ирчхээд танаас ямар нэг юм хүсээд байгаа бололтой. Би хэлийг нь ойлгохгүй юм гэж Барборка хэлэв. Гадаа хүйтэн боловч дан костюмтай еврей үндэстэн залуу байлаа. Түүний бүх бие дагжин чичрэхийг гайхах юмгүй. Залуу биеэ барихыг оролдовч чичрэхгүй байж чадахгүй байлаа.

	Үүнээс болоод хачин яаруу тэвдүү яваа мэт харагдав. Та доктор Гамзын авгай юу гэж залуу германаар ярина. Адилхан яарч тэвдсэн байдалтай цүнхээ онгойлгож чичирсэн гараа цүнхэндээ хийхэд нь одоохон ямар нэг илгээлт бичиг гардуулах нь уу гэж Нелла гайхан бодож байв.

	Аз болоход зөвхөн зураг гаргаж ирлээ. Тэр нь зуушны газар зардаг шиг, сурагчдын хэргэлдэг өнгийн харандаагаар зурсан инээдэмтэй бүжиглэж буй чөтгөрүүдийн зураг байлаа.

	Намайг «Улаан дөл» сонины газраас явууллаа гэж тогтож ядан чичирч царай нь барайв. Нелла түүнийг өрөөнд оруулаад, эелдэг бус зан гаргаж чаддаггүй болохоор, зургийг нь магтаж ямар үнэтэй болохыг асуув.

	— Ийм сонгодог бүтээлийг та хэдээр авах вэ? Би уран зураач биш. Би Берлинээс оргосон эмч хүн гэж егөөдсөн янзтай хэлэв. Би сандал тавьж өгөхөө мартчихаж гэж Нелла бодоод сэтгэл зовж ичих шиг боллоо.

	Нелла сандал руу зааж зочноо суулгаад

	— Тэнд маш хүнд байна уу? гэж буруутай байдлаар асуув. Залуу энэ тухай яаж асууж болдог юм бэ? гэж гайхсан мэт Нелла руу харлаа. 

	— СС-ийнхэн хоморголон баривчилж байна гэж залуу хэлэв. Нелла «СС» гэж юу байдгийг мэдэхгүй учир гайхан харав.

	— Манай нөхдийг шөнө дөлөөр орноос нь хуулан босгож цагдаагийн газар луу хөөж аваачиж байна. Берлинээр дүүрэн ухуулах хуудас наалттай, Геринг гудамжны бүх радиогоор хашхирч байна гэж залуу чихээ гараараа дарж хэлэв.

	— Гэтэл нацистууд өөрсдөө Рейхстагийг галдсан гэж ярилцдаг шүү дээ гэж Нелла хэлэв.

	Нелла Прагад илэн далангүй ярилцдаг зүйлийг л давтсанаас биш тийм онцгой юм ярьсангүй. Тийм хүмүүс үүнээс өмнө гэрт нь ч ирж байсан ажээ.

	Тэр залуу толгойгоо хөдөлгөснөөс нүдээрээ илүү эргэж харах шиг болов. Хөдөлгөөн нь үл мэдэг боловч сэрэмжилж анхааруулсан, чанга ярилаа гэж буруушаасан, дуулаагүй юм шиг байдал гаргасан нэг л учиртай янзтай байлаа. Энэ бүгдэд нь Нелла маш их гайхжээ. Манайд хэн ч ингэж эргэж хардаггүй. Нүдний ганцхан удаагийн хөдөлгөөнд л тийм их болгоомжилсон байдал нуугдаж байдаг гэдгийг Нелла хэзээ ч бодсонгүй. Толгойгоо үл мэдэг хөдөлгөн эргэж харах нь тэр залуугийн оргож ирсэн орны тухай, хавчин хядах ажиллагааных нь тухай Ионна Златоустын уран үгээр ярьснаас ч илүү ойлгомжтой байлаа. Гэтэл тэр залуу юу ч ярьсангүй. Ярихаасаа айдаг болжээ. Зөвхөн хөмсгөө хөдөлгөж, мөрөө хавчаад дуугүй сууна.

	Дулаан өрөөнд ороод залуу бага зэрэг тайвшрав. Гэвч бусдын сэтгэлийн хөдөлгөөнд амархан автагддаг Неллад чичирч тэвдсэн байдал нь шилжжээ. Хувцасны шүүгээнээс хуучин хувцас эрж байхад нь эрэгтэй хүний хувцас гараас нь унаж шүүгээний ёроолд овоорч байв. Тэр залуу өмссөн хувцастайгаа л оргосон ажээ. Энэ тухай миний гаднах байдлыг хараад мэдэж байгаа биз дээ. Харин ажил олбол зүгээр сэн гэж цамц руугаа зааж хэлэв.

	Манайд ажил олно гэнэ ээ! Бржевновскийн чулуу хэмхлэх газрын ажилгүйчүүд, тэдний суудаг хэрэгцээгүй болсон вагон, ачааны бүхээгтэй тэрэг, шавар шохой нь нурж, хэзээ хэзээгүй дарах дөхсөн цонхгүй муу байшингууд, тэнүүчлэн яваа баргар царайтан хүмүүс Неллагийн санаанд оров. 

	Манайд ажил олно гэнэ! Гэвч тэр залуугийн зоригийг мохоохгүйн тул энэ үгээ дуулдахаар хэлсэнгүй.

	— Прагад ганцаараа ирсэн үү? гэж Нелла асуув.

	— Тийм ээ. Би амжсан. Харин ээж, ах хоёр минь тэнд үлдлээ... гэж гашуудалтайгаар хариулав.

	Энэ үгийг хүн үгээр илэрхийлж чадмааргүйгээр зовлон үзсэн хүний байдалтай даруу хэлсэн нь Нелла шиг тийм соргог хүн биш байсан ч гэсэн цааш нь лавлаж асууж зоригломооргүй байлаа.

	Тэр залуу хүмүүжил сайтай хүний байдлаар сууж хоол идээд, босож баярласнаа хэлэх гэхэд Нелла салах ёс гүйцэтгэхээр гараа өгч түүний үгийг таслан:

	— Энэ талаар ярьсны хэрэггүй. Одоо цаг их хэцүү болжээ. Ийм явдал бидний хэнд ч тохиолдож болно гэж хэлэв. Хүн талархлаа илэрхийлэхэд тохиолддог тийм сандарсан байдлаас болоод Нелла зүгээр л санаанд нь орсон, ямар ч бодолгүй үг хэлчихсэндээ өөрөө ч итгэхгүй байлаа... Залуу эмч мэхийн ёслоод явав. Гадаа хаалга аль хэдийн хаагдсан боловч тэр залуу үүдний өрөөнөөс гараагүй юм шиг санагдаж байлаа. Сонины хуудаснаас бууж ирсэн юм шиг Неллегийнд ирж, бүжиглэж байгаа чөтгөртэй зураг авчирч өгчээ.

	Цүнхээ онгойлгон ямар нэг илгээлт гардуулж байгаа хүний адил өмнө нь зогсож байсан нь санагдсаар байлаа.

	
БАГШ, СУРАГЧ ХОЁР

	— Та яачхав, өвчин тусаагүй биз? гэж «Эмэгтэйчүүдийн мэдээ» сонины ажилтан, тэднийхтэй зэрэгцээ тагттай , хөрш эмэгтэй нь Станиславаас асуугаад цаастай чихэр өгөв. Станислав ийм чихэр хараад дургүй нь хүрдэг байжээ.

	— Их баярлалаа, хатагтай би яагаач үгүй, миний бие эв эрүүл гэж тэр хариулсанд сэтгүүлч эмэгтэй яриагаа өөрчилж,

	Тиха өнөөдөр тун сүрхий тоглолоо. Сүүлийн үед чадвар нь өсөж байна. Та ажиглаагүй юу? гэж асуув. Станислав нүдээ ч цавчилсангүй огт хэнэггүйгээр

	— Би л тэгж хэлж мэдэхгүй, түүний авьяас чадвар өөрчлөгдсөн юм огт байхгүй хэмээн өчив.

	Энэ хүүхэн яагаад түүнтэй найзлах гэж оролдож гүйгээд байдаг юм бэ? Яах гэж дандаа түүнийг хамгаалж байдаг юм бол? Станислав бичгийн ажилтай хүүхэнд хэчнээн дургүй...

	— Та эцэг эхээсээ Тихагийн тухай лав сонссон байх. (амьдралаа ч үгүй) Би «Дохио» сэтгүүлд хувцасны шинэ маягийн тухай бичдэг байхдаа түүнтэй хамт наргидаг байсан юм. (Театрын тухай бичсэн шүүмжүүд нь тиймэрхүү байдаг. Станислав тэр шүүмжүүдийг нь уншаагүй боловч ямар болохыг төсөөлж байлаа).

	Аа тийм, танай найрсаг эцэг эх, тэгэхэд Хойслерова гэж нөхрийнхөө овгоор нэрлэдэг байсан энэ хатагтай Тиха нартай... Тихагийн нөхөр нь доктор Хойслер байсан юм. Сүүлд нь салаад мухлагийн худалдагч нэг хүүхэнтэй суулаа гэж дуулсан. Тэр их буруу хэрэг хийсэн биш гэж үү? Тийм сайн жүжигчнийг!

	Станислав шүүмжлэгч эмэгтэй рүү ширүүнээр харлаа. Энэ ямар хэрэгтэй ингэж яриад байгаа юм бэ? 

	— Та харин энэ тухай лав санахгүй байгаа байх. Та хэтэрхий залуу байна гэж тэр хүүхэн хэнэггүй байдлаар нэмж хэлэв.

	Одоо алхам бүрийд түүнийг хэтэрхий залуу байна гэж зэмлэхдээ Власта Тихагийн нэртэй ямагт нууцгай далдуур холбож ярилцдаг болжээ. Станислав жүжигчин хүүхний төлөө үргэлж санаа зовно. Насны зөрөөтэй хоёр хүн бие биеийгээ сайн ойлгож болохгүй гэсэн тийм ном хаана байна. Хов жив хөөцөлдсөн энэ Прагийнхныг чөтгөр алгадаг! Тэднийг хэрэгцээхгүй л байя.

	Тиха Мария Кальдероны ролийг судалж байхдаа Станиславыг үнэхээр дууджээ. Станислав түүнийг тийм шударга байна гэж бодсонгүй. Жүжигчин хүүхэн шүлгүүдийг үнэхээр сэтгэлийн хөдөлгөөнтэй уншиж өгчээ.

	Жүжигчин эмэгтэй минут болгонд л

	— Ингэж уншихад зүгээр үү? гэж асуухад, шуугих гийгүүлэгчийг цэвэр биш дуудаж байгаа шиг санагдсанаа уучлалт гуйн хэлдэг байлаа.

	— Тэгвэл миний хэл бүр хөдөлж өгөхгүй байсан юм байна. Тэгээд тэр анхиагүй амьтад яагаад надад энэ тухай хэлдэггүй байсан юм бэ? Харин миний бүх шүд бүтнээрээ байгаа нь сайн хэрэг. 

	Станислав түүнийг хэзээ гомдох бол гэж хүлээнэ. Гэтэл найруулагч нартай дандаа маргалдаж байдгаараа нэрд гарсан Тиха хэлсний нь дагуу хонь шиг номхон хүлээж авсаар байгаа нь гайхмаар байлаа.

	— Iktus Iktиs5... Байзнаарай, энэ чинь юу гэсэн үг вэ? Та бол их эрдэмтэй, би гэж бүр ямар ч боловсролгүй хүн юм гэж бага зэрэг егөөдсөн байдлаар зусардаад,

	— Тэр ч Яах вэ, та ингэж уншуулахыг хүсэж байна гээд Тиха үнэхээр тааламжтай сайхнаар давтан уншдаг байлаа. Тэгээд:

	— Хэрэв Арбес өөрөөр уншуулах гээд байвал би хаячхаад л яваад өгнө гэж тэр мэдэгдэв.

	Станислав хэт их магтуулсандаа эвгүйрхэв. Гэтэл тэр хүүхэн өөрийг нь сая нэг өдөр гэртээ «болхи хүү» гэж хочлуулдаг жаахан жаал хүү байсан юм гэж гэнэт хэлбэл яана? Эсвэл тэр шар шувууных шиг нүдээрээ Станиславын урьд хүүхнүүдтэй явж байгаагүйг харж мэдээд, номын санд хамт ажилладаг нөхрийнх нь адил тэр тухай дурдвал яана? Гэвч хүн ажил дээрээ байдаг юманд ухаалаг ханддаг болохоор Станислав Тихад шаардлагатай хандаж, угтварын өргөлт буруу юм уу «Э» үсэг сунжруулж хэлэхийг хүртэл юу ч уучилдаггүй байлаа. Тэр хүүхэн Станиславыг эвгүйрхтэл нүдээ уруулаас нь салгалгүй бүгдийг нь ажиглан сайтар тогтоож, аваад, эмэгтэй хүний дагалдан дуурайх авьяас чадвараараа давтан гүйцэтгэж чаддаг байв. Энэ хоёр үлгэр жишээ багш сурагч хоёр байжээ. Театрынхаа орчинд эрэгтэй, эмэгтэй жүжигчид бие биедээ хүрч, шүргэхээс зовдоггүй, ааш байдал нь чөлөөтэй байдгийг хэн бүхэн мэднэ.

	Гэвч энд огт тиймгүй байлаа. Хэрэв Станиславыг хүндээр өвчилсөн юм шиг элэгсгээр, халамжлан түүнд цай аягалах үедээ ханцуйг нь шүргэчихвэл Власта даруй уучлалт гуйж, Станислав биеэ барьж, эвгүйрхэн «уучлаарай» гэж шивгэнэн хэлнэ. Тэр хоёр үнэхээр бие биеийгээ царайчлан, бие биеэсээ эмээдэг, хэн хэндээ их ёсорхог хүмүүс шиг санагддаг байжээ. Эртний хятадууд шиг тийм ёсорхуу байдал нь заримдаа бүр хэтэрхий санагддаг байлаа.

	Станислав хэдэн удаа хичээллэсний дараа хатагтай Тихагийн дуудлага ямар ч өө сэвгүй боллоо гэж мэдэгдээд зөвхөн өдөр тутам ядаж арван минут тогтмол дасгал хийж байх хэрэгтэй. Хийл хөгжимчин ч гэсэн бас л өдөр бүр дасгал хийх ёстой байдаг шүү дээ гээд салах ёс гүйцэтгэн, дахин ирэхгүй гэдгээ хэлэв. Дахин ирэх хэрэггүй юм. Хатагтай Тихад цаг их чухал, харин Станислав одоо түүнд хэрэггүй болсон.

	Жүжигчин эмэгтэй цочин:

	— Яагаад хэрэггүй гэж Та ерөнхий нээлтэд заавал ирээрэй. Таныг уриарай гэж би хэлнэ. Тэгээд тоглолтын дараа хамт явж наргина гэсэнд.

	— Энэ чинь тусгүй байхаа даа. Та их нэртэй жүжигчин болохоор надад эвгүй юм гэж Станислав эсэргүүцэв.

	— «Хөгшин» болохоор гэж хэлсэн чинь дээр байж гэж Власта дуу алдав. Түүнд нь мань залуу их баярлажээ.

	— Та хэзээ ч тэгж хэлэх ёсгүй. Яагаад гэвэл... ямар ч залуу охин... гэж Станислав сандарсандаа үгийг нь таслахад жүжигчин хүүхэн өөдөөс нь харав.

	— Ертөнц дээр ямар ч залуу бүсгүй гэж Станислав түгдрэн энэ тухай та өөрөө сайн мэдэж байгаа, гээд гарыг нь атгалаа.

	Жүжигчин хүүхэн гараа суллаад үсийг нь илэн,

	— Энэ танд зөвхөн тэгж санагдаж байгаа юм гэхэд

	— Үгүй, тийм биш! гэж Станислав зүтгэн, гарыг нь зайлуулаад танхил биетэй хүүхнийг чанга тэвэрч галзуурсан юм шиг үнсэж гарав. Нэг ч хүүхэнтэй урьд нь ойртож байгаагүйг сохор хүн ч гэсэн мэдмээр байлаа. Власта их баярласан боловч тэвчээр алдсангүй.

	— Үгүй, үгүй одоо хэрэггүй, би даруу байх хэрэгтэй. Эхлэн тоглолтын өмнө болохгүй. Муу тоглоно гэж би итгэдэг гэв. 

	Станислав толгой нь эргэсэн юм шиг ийш, тийшээ харж сэтгэлээ тайвшруулахыг оролдов. Тэгснээ гэнэт хүүхэд шиг үсэндээ санаа зовж үсээ илэв.

	— Та хүний сэтгэлгүй хүн юм гэж сөөнгө дуугаар хэлээд Станислав хаалга руу ухасхийлээ.

	— Жүжигчин хүүхэн зугтаж яваа залууг мөрнөөс нь барьж аваад:

	— Дараа уулзана биз дээ? гэж асуухад Станислав эргэж хараад:

	— Би өөр яах вэ дээ гэж арга тасарсан байдалтай хэлээд гараа саваад гарч явлаа.

	Станислав нэг л хачин нууцгай байдалтай болоод, яагаад бусадтайгаа хамт цайны газар очих дургүй, тоглолтын дараагаар хаашаа алга болдог, хэний түлхүүр халаасанд нь хангинаж явдгийг хамгийн сайн нөхөртөө ч хэлмээргүй санагддаг болжээ. Гэвч Тихаг тайзан дээр гарч ирэхэд сэтгэлээ барьж чаддаггүй байлаа.

	Станислав орноос нь амьсгаа нь дээр гарч алдаа гаргавал зүрх нь шимшрэн, сайхан тогловол баяр хөөр болно. Хэнэггүй байдал гаргаж чадахгүй болохоор тэр хоёрыг Прага даяар мэдэж байлаа. Ширээний ард суугаа хүмүүс жүжигчин хүүхний насыг таамаглан, хорон хэлтэнгүүд элдэв цуурхал ярилцаж, ойрын танил авгай нар нь өрөвдөн залбирцгааж, хүмүүс элдвээр ярилцахад сэтгэлтэй хоёр огт тоомсорлохгүй инээлдэж байдаг байлаа. Та нар юу мэдэх юм бэ? Бид нар дурлал гэж юу байдгийг мэдсэн!

	— Власта, энэ хичээл иймэрхүүгээр төгсөнө гэдгийг чи эхнээс нь мэдэж байсан уу? 

	— Яалаа гэж дээ. Би үнэхээр хичээллэхийг л бодож байсан юм. Би зөвхөн шүүмж бичдэг болохоор чинь зулгуйдаж байсан.

	— Чи айхтар хүн юм. Ёстой айхтар! Би хэзээ ч тэгж бодоогүй... гэж Станислав хэлэв.

	— Би ч гэсэн тэгж бодоогүй гэж Власта санаа алдан хэлэв.

	Хайр дурлал хэчнээн халуун халамжтай болгосон гэж санана! Орой нь цонхийтлоо зүдэрсэн байдаг боловч өглөө болоход царай зүс нь ягааран сэргэж хүүхэд шиг хөгжилтэй болно. Тэр хоёр «гэр бүл» болон тоглож, жүжигчин хүүхэн сайн санаат эзэгтэйн адил элдэв янзаар саймсран Станиславыг зусардана. Власта дугуйтай ширээг бүтээгээд тасалгаа дотуур түрэн явж заримдаа вандангийн өмнө юм уу, цонхны хоорондох цүнхэлд, заримдаа зуухны дэргэд гэх зэрэг өөр өөр газар шилжүүлэн тавина.

	Станислав хойноос нь дагалдан явж:

	— Власта, чи энэ тэр юмыг битгий хөөцөлдөөд бай! Хоёулаа жаахан сууя гэнэ.

	Зүгээр яаж суух вэ. Власта ямар нэг зураг хазгай өлгөснийг гэнэт харангуутаа засахаар сандал дээр гүйн гарна. Станислав түүнийг сандал дээрээс нь татаад буулгамагц гараас нь мултарч цэцэг услахаар явна. Жүжигчин хүүхэн цэцэг усалдаг саваа Моцартын хөгжмийн аяар бүжиглэж байгаа юм шиг эвлэгхэнээр хөдөлгөнө. Үүнийгээ өөрөө мэддэг ч байсан биз. Чи хэдгэнэд хатгуулсан юм шиг үргэлж тогтож ядаж байх юм гэж Станислав хэлдэг байв. Өөрийн нь тухай яриаг их шуналтайгаар сонсох боловч өөрөө санаа сэдэх болохдоо үстэй толгой нь арзайх шиг болно. Хэрэв Станислав оюутан хүүхнүүдтэй маргалдаж сурсан бол тэгж цагийг өнгөрөөх явдал нь жүжигчин хүүхний санаанд нийцдэггүй ажээ. Эргэцүүлж бодох юмгүй зөвхөн болж байгаа үйл явдлуудыг ч сонирхоно. Өөрөө ч ийм үйл явдал тоймгүй их ярьдаг байлаа.

	Жижиг зууханд хатсан талх хайрах зуураа театрын элдэв хошин хов яриаг дамжуулдаг байв. Власта хөшүүн хүнд турк машинаар кофе нунтаглаж байлаа. Машин нь эргэх бүрдээ хяхтнаж, эргүүлэхэд хүнд боловч кофег их сайн нунтаглах ажээ.

	Властаг ядраахгүйн тул Станислав машиныг нь эргүүлсэн боловч их дүйгүй байсан учир гар луугаа алгадуулав.

	Станислав, ер нь дандаа бүтэлгүйтэж явна. Нэг удаа хямд үнэтэй таваг унагааж хагалснаас жүжигчин хүүхэн уйлж, Станиславт бүр хүн амины хэрэг хийсэн юм шиг санагджээ.

	— Битгий уйл, битгий уйл. Сав хагарахад азтай гэдэг юм. Тайвшир, би чамд өөрийг авч өгнө. Бүр бөөнөөр нь авч өгнө гэж аргадахад:

	— Тэглээ ч гэсэн яг ийм байхгүй шүү дээ. Би Софи хотод Корагийн рольд тоглож байхдаа энэ тавгийг нэг өвгөнөөс худалдаж авсан юм. Тэр өвгөн нэг нь нөгөөгөөсөө давуу улаан өнгөтэй долоон хамартай байсан гээд инээд алдав.

	Хүүхэд шиг инээх уйлах хоёрыг үргэлж зэрэгцүүлж байдаг байлаа. Гэрийн ажилд ч гэсэн бас л хүүхэд шиг үнэнээсээ хичээдэгт нь Станислав гайхна. Хадда Габлерова гэртээ сайн эзэгтэй гэдгээ өөрөө үнэхээр итгэдэг байх гэж бодоод Станислав сэтгэл нь уярдаг байлаа.

	Тайзан дээр түүнийг хэчнээн олон удаа жадалж, багалзуурддаг гэж санана! Хэчнээн олон удаа амиа хорлож үхсэн гэж бодно! Амьд яваа насандаа ханатлаа үхэж үзжээ! Одоо Власта тайван амарч, алт найруулан хийж байгаа хүн шиг анхааралтайгаар Франц шанцай хийж байлаа..Үүнд дусал тос, чимх давс, чинжүүний нэг үрэл ч гэсэн илүү юм уу, дутуу болохоос амт нь ихээхэн шалтгаалдаг ажээ.

	Гэвч жинхэнэ шанцай шиг шанцай болжээ! Ямар ч жирийн айлд байхгүй тийм сэвсгэр, шинэ ногоогоор хийсэн, мянга нэгэн төрлийн амттай болжээ. Властын хэрэглэдэг юм бүхэн бусдаас онцгой: Жижигхэн зүсэм тос, хуруувчийн чинээ шилтэй архи, бас ямар нэг элчний газрын түшмэдийн олж өгсөн ягаан ёотон хэрэглэнэ. Гэвч бусад бүх жүжигчин хүүхнүүдийн нэг адил таргалахаасаа үхтлээ айдаг тул нэг ч ёотон цайндаа хийдэггүй ажээ. Зөвхөн амтат жүрж идэж, самар цөмнө.

	Харин энэ чинь чамд яаж хоол болдог юм бэ? Тэгээд бас бэлтгэл хийнэ гэж зовно! Биеийг нь элбэдэг хүүхэн өглөө сэрээгээд дараа нь бэлтгэл хийнэ. Үдээс хойш сургууль хийж, оёдолчид хувцасны хэмжээ авах гэж ирнэ. Орой нь тоглолттой байна. Үүнээс гадна бас заримдаа өөр тийшээ явж тоглоно. Ажилчин хүн ядаж ням гарагт амарна. Гэтэл Власта хэдийд амардаг вэ? Хэрэв арай хийж ганц удаа зав гарвал бүх хогшлыг нь багтааж чаддаг гайхал цүнхээ зэхэж, дотор нь усанд ордог хувцаснаасаа эхлээд хэрэгтэй гэсэн бүх юмаа чихэж цахилгаан товчийг нь товчлоод, жижигхэн эгшигт хайрцгаа Станиславт бариулж, Станиславыг жинхэнэ жуулчин хүн шиг харагдаж байна гэж магтан жүжигчин хүүхний бяцхан машинд сууж хотоос гадагш явна.

	Хэрэв Власта үсчний газар ажиллаж байгаад баян хүнтэй суусан охин хэвээрээ байсан бол хотын захын тэр Росток мэтийн газрыг тоомсорлохгүй байсан биз. Гэвч их театрын жүжигчин хүүхэн тийм ихэмсэг биш байдаг болохоор хотын захын мухлагийн худалдагч ямар ч эхнэртэй ярилцана.

	Хүн бүр өөрийн онцлогтой байдаг болохоор тэр хүүхнүүд хаанаас аянгатай бороо ордог, толгод дээрх цамхаг, хэдэн жилийн өмнө энд ямар гай тохиолдсоноос замын дэргэд хэрээс босгосон зэргийг тодорхой ярьж өгдөг ажээ.

	Власта гудамжны хөгжимчний авгайн царайчилсан байдалтай зогсох, сэлгүүцэн яваа залуу хүүхнүүд, баян хээнцэр авгайчуул, согтуу нөхөртөө зодуулж, хүмүүжилгүй хүүхдүүдээсээ болж зүдэрсэн эмэгтэйчүүд, зовсон эхчүүл энэ бүхнийг маш анхааралтай ажиглаж, энэ харсан зүйл нь санаанд нь ямар нэг хэмжээгээр тогтож үлддэг байжээ. Тэгээд амьдралын ийм эрээн барааныг харахдаа ажил мэргэжилдээ дур сонирхол нь улам нэмэгдэнэ.

	— Даанч амьдрал хэтэрхий богино юм. Тэргүй бол хэчнээн ч олон янзын хүүхэн байсан бүгдийнх нь ролийг тогломоор санагдах юм, гэхэд нь Станислав:

	— Чи тэртэй тэргүй тоглож л байгаа шүү дээ. Шекспирийн зохиолд бүх төрлийн хүүхнүүдийн дүрийг гаргасан байдаг гэдэг байв.

	Власта онол сонирхдоггүй боловч Станиславын хэлсэн зүйл түүнд хамгаас үнэтэй ажээ. Хэрэв эмэгтэй хүн эр хүнд хайртай бол түүний үгийг дагадаг. Гэтэл Станислав бол харж ханашгүй сайхан залуу Власта улам залуужиж, тэр хоёр оюутан залуу, оёдолчин хүүхэн хоёр шиг л хаврын улирлын сайханд сэтгэл дүүрэн баясдаг байлаа.

	Власта нэг өдөр гэнэт санаж, машинаа орхиод Дунай мөрнөөр явдаг далайн хөлөг онгоцон дээр суужээ.

	Тэр хоёрт гүүрэн доогуур яндангаа хазайлгаж гардаг инээдэмтэй онгоц их таалагджээ. Усан онгоцнууд уулзахдаа капитанууд нь онгоцныхоо тавцан дээрээс мэндлэхийг харахад аятайхан санагдаж байлаа. Онгоцны капитан дурангаар алсын эргийг ширтэн, залуурчин зүг чиг заах луужин, цаг уурын хэмжүүрээс нүд салгалгүй, далайн шуурга ойртож байгаа эсэхийг ажиглаж, бороо дөнгөж дусаж эхлэнгүүт л онгоцны багийнхан цөм ус нэвтрэхгүй цуваа өмсөцгөөнө. Бид цагт таван бээрийн хурдтай явж байна. Подольский дахь чулуу бутлах газар, чехийн анхны кубистууд зураг зурахаар энд ирж байсан тэр сайхан газрыг хараач! Ажилгүйчүүдийн колонид байдаг эцэг, хүү хоёр чулуу хэмхлэх. газрын яг эргэн дээр тагтаа барьж байна.

	— Чи харж л байгаарай, тэд одоохон доошоо эрэг рүү ойчно.

	Власта үүнийг харахдаа толгой нь эргэж нүдээ анихад яндан цэвэрлэгч юм уу, дээвэр дээрх муурын алин ч харагдахгүй болж, дээвэрчдийн толгой эргэдэггүйд нь гайхаж байлаа. Власта Ариэлийн6 дүр тоглож байхдаа өргөх цамхаг дээр гарахад ямар аймшигтай байсан гэж санана! Гэвч театрын төлөө Власта ямар ч аюулаас шантрахгүй.

	Онгоц усны хаалтын хаалга руу ороход Власта таг дуугүй боллоо. Ус улам нэмэгдэж байгааг харахад хар даран зүүдэлж байгаа юм шиг эвгүй байжээ. Нэг зорчигч «бурхан минь, энэ хашлага эвдэрвэл бид зүйл дуусах нь тэр!» гэхэд Власта Станиславын гараас шүүрэн авав. Бараг дэлхийн талыг аялсан Власта үнэхээр айж байна гэж үү? Эсвэл айсан дүр үзүүлж байна уу? Бодвол аль аль нь байх. Гэвч үнэхээр бүх бие нь чичирч байлаа.

	Станислав эгшигт хайрцгаа бушуухан дуугараг. Тэгэхгүй бол би галзуурах нь гэж нүдээ анин шивнэв.

	Станислав эгшигт хайрцаг тавьж, дагшаа хөгжим дуугарахад Власта сэргэж.

	— Зүйтэй. «Титанка» онгоц сөнөхөд хөгжим дуугарч байх ёстой гэж тайвшран хэлэв. Хүмүүс Властаг таньж байгаа бололтой хараад байсанд Станислав жаахан зовов. Өөрөө хүний алдар нэрийг ашиглаж яваа юм шиг санагдсанаас хүмүүсийн анхаарал татах дургүй байжээ. Хаврын тэнгэр шиг хувирамтгай Властагийн дэргэд заримдаа эвгүй санагддаг байв. Гэвч энэ хүүхэнгүйгээр үүнээс өмнө яаж амьдарч болж байсан юм бэ? Одоо Власта байхгүй бол амьдрал нь хов хоосон юм шиг санагдана.

	
БЕРЛИНД

	Рейхстаг шатаж, хүрэн савхин цамцтай хүмүүс Берлин хотоор хөлхөж, савхин гутлаараа хаалга нүдэж, нойрмоглож байгаа хүмүүсийг орноос нь хуу татан босгож, урьд майн баярын жагсаалд дандаан иш цэцгийн навч ханцуйндаа хадаж явсан хүн бүхнийг баривчилж байсан тэр түгшүүрт шөнө цас бударч байв. Хас тэмдэгтийн номлогчдын урьдчилан хэлсэн, «урт хутганы» шөнө гэгчийг ингэж хэрэгжүүлжээ.

	Тэр шөнө цас бударч байсан бол одоо зуны алим боловсорч байв. Энэ хугацаанд өдий төдий хайр сэтгэлтнүүд уулзан учирч бас өдий төдий нь хагацан салжээ. Берлин хотын шүүхийн зөвлөх Фогт галдан шатаах хэрэгт сэжиглэгдсэн нэг голланд, нэг герман, гурван болгар нийт таван хүнийг хэсэг шүүгчдийнхээ хамт мөрдөн байцааж, гэрч нарыг урьж ирүүлэн тангаргийг нь авч, олон улсын хуйвалдааныг илрүүлэхэд хэрэгтэй бүхнийг тэндээс асууж мэдэж авсны дараа, тэдний мэдэгдлийн тухай протокол бичихийг тушаан хэрэгтнүүдэд өгч гарын үсэг зуруулахаас өмнө, өөрөөр хэлбэл хэргийг бүрдүүлж улсын прокурорт шилжүүлэхээс урьд «Яфета» гэдэг пүүс үзмэрийн цонхныхоо нэхий дээлүүдийг борооны цуваар, борооны цувыг усанд ордог хувцсаар, сольж, нуга тал жилийн гурван улирлыг өнгөрүүлж, шар, ягаан, цагаанаар солигдоод одоо өвсийг нь хадаж анхилуун хурц үнэр нь бүр хотод хүртэл тархаж байлаа. Толгойгоороо хариуцдаг хэрэг болох галдан шатаасан, эх орноосоо урвасан гэмт хэрэг энэ таван хүнд оногдоно.

	Энэ таван хүн хууль зүйчдийн болоод хэвлэх үйлдвэрийн эртний хот Лейпцигт байгаа дээд шүүхэд шилжинэ. Харин одоогоор Берлин хотын Моабит гэдэг шоронд шүүхийн ажиллагаа эхлэхийг хүлээж суугаа ажээ.

	Герингийн засгийн газар ямар нэг шалтгаанаар шүүхийн ажиллагаа эхлүүлэхийг хүсэхгүй байлаа. Гэвч одоо шүүхийн хурлыг есдүгээр сарын дундуур эхлэхээр тогтжээ. Хэргийг дарагдуулан, дөнгөлөгдсөн улс төрийн хоригдлуудыг нууцаар устгаж орхивол улам хялбар болох байсан боловч тэдний бодлоор гадаадын өдий төдий эрээ цээргүй хууль зүйчид энэ хэрэгт оролцож, зөвхөн эзэнт улсын дотоодын энэ хэргийн эсрэг тэнэг эсэргүүцлийн бичигт еврей Эйнштейн, дийлдэх үзэлтэн Барбюс мэтийн өдий төдий адгийн сэхээтнүүд гарын үсэг зурж, Парис, Лондон хотуудаар өдий төдий хортой цуу үг тарж, америкт хүртэл рейхстагийн түймрийн тухай чалчиж эхэлсэн учир зөвхөн хорсохдоо шүлсээ залгин дуугай сууж тэдний боддогоор худал мэдээгээр дүүргэсэн хориотой хэвлэлийг гуравдугаар эзэнт улст нууцаар оруулж байгаа хэтэрхий ичгүүргүй хүмүүсийг цээрлүүлж байхаас өөр аргагүй болжээ.

	Гамза оройн галт тэргээр Берлин хот орохоор зэхэж байсан тэр өдөр Станислав орой бүр гардаг шигээ гэрээсээ гарахаар бэлтгэж байв. Станислав угаалгын өрөөнд аавтайгаа тааралдаж, аавыгаа гутлынхаа уланд эвхсэн цаас чихэж байхыг хараад гайхаж,

	— Аав аа! та юу хийж байгаа юм бэ? Гутал чинь томдоо юу? гэж асуув.

	Гамза толгойгоо өндийлгөн хүүгийнхээ нүд рүү эгц харж инээмсэглэн:

	— Тийм ээ гэв. Гамзаг найман сарын сүүлчээр ирэхэд Берлинд зүлгэсэн юм шиг өнгөтэй байжээ. Парис бол эмэгтэйчүүдийн, Берлин эрэгтэйчүүдийн хот гэдгийг улам тод харуулж байлаа.

	Энэ хоёр хот бие биеэс өрсөн, бие биеийнхээ дурыг булаана. Цэргийн хувцсыг амраг хүүхнүүдийнхээ гоёлын хувцсаа өмсөхөөс илүү хээнцэр маягаар өмссөн Берлин хотын эрчүүд төрийн эргэлтийн дараахан үзэгддэг тийм идэвх оргилсон байдалтай гудамж дүүрэн сэлгүүцэх нь үйл ажиллагаа нь мөрийн хөтөлбөр болсон энэ газар бүр ч их ажээ.

	Берлин хотынхон шинэ үүрэг зорилгодоо хөтлөгдөх мэт алхлан, сайтар усалж угаасан цардмал замтай гудамжаар шувтан хэлбэртэй хар хөх юм уу цайвар шар машинд сууж хэт ихэмсэг байдалтай давхилдана. Мэс заслын багаж хэрэгсэл шиг гялалзтал арчсан үзмэрийн цонхны шилэн дээр нийслэл хотын хөдөлгөөн тольдон тусаж, хураалттай номын ард, дурангийн шилэн хэрэгслийн барааны дунд, газар сайгүй тавьсан Наполеоных шиг духан дээрх хэсэг үснийхээ дороос их юм бодож хөмсөг зангидан харж байгаа Гитлерийн жаазтай хөргөн дээгүүр кино дэлгэцнээ жүжигчдийн хөдөлгөөн гарах шиг гудамжны хөдөлгөөний сүүдэр жирэлзэн өнгөрнө.

	Берлин хот үргэлж цэвэр байдаг ч гэсэн одоо ямар ч толбогүй бүр сүржин гойд байгаа нь түүний нэр хүндийг гутаасан толбо бүхнийг баллуураар үрж бензинээр арчсан мэт хотын агаарт резин бензин хоёр намрын амьсгалтай холилдон үнэртэж байлаа.

	Шатсан рейхстагийн утаа аль хэдийн замхраад энэ жилийн таван сард их сургуулийн багш оюутнуудын баяр ёслолын байдалтай шатаасан номуудын үнсний тортог ч үлдсэнгүй. Хаврын улс төрийн будилаан замхарч Берлин хот тайван байдлын үлгэр жишээтэй журам тогтсон нь гадаадын хүн бүхэнд илэрхий харагдах бөгөөд Гамзад ч энэ талаар гомдол хэлэх зүйлгүй байлаа.

	Гамза өглөө газар доорх замаар явж шатаар өгсөн гудамжинд гараад, биед нь бариухан таарсан цэрэг хар хувцастай хоёр залуугаас зам асуув. Ташаандаа чинжаал хутга зүүж ханцуйндаа энэ хоёр залуу хаашаа явахыг дуртайяа тодорхой заагаад зогссонгүй бас төөрүүлчихгүйн тулд булан хүргэж өгөөд «гуравдугаар эзэнт улсын залуучууд бид францчуудаас ч илүү эелдэг» гэж хэлэх янзтай эелдгээр инээмсэглэн Гамзатай салах ёс гүйцэтгэв.

	Харин ноён сенатч тэднээс даруу байжээ. Гамзаг хэлтсийн бүх дарга нарын нэгэн адил хүмүүжилтэй хүний тухтай, тайван, гэрийн эзний чөлөөтэй байдлаар хүлээн авч, Лейпцигт болох шүүхийн хурал дээр дөрвөн хэрэгтнийг өмгөөлөх гэсэн хүсэлтийг нь ямар ч харамсаж, байж ядсан шинжгүй сонсжээ. Сенатч түшлэгтэй сандал руу зааж Гамзаг суухыг уриад өөрөө суух зуур:

	— Сонин юм даа. Одоо эхлээ ч үгүй байгаа манай шүүхийн хуралд гадаадынхан ,яаж анхаарал тавьж байгаа нь сонин юм. Германы хууль зүйн ухааны алдартай уламжлал ёсоор шүүхийн энэ хурал дээр шударга ёс ялна гэдгийг ноён танд итгүүлж хэлэх шаардлагагүй нь мэдээж гэж инээмсэглэн хэлэв.

	Гамза мэхийн ёсоллоо.

	Ноён Гамзад Болгаруудын талаар нааштай хариу өгч чадахгүйдээ Сенатч их харамсаж байгаагаа мэдэгдэв. Димитров, Танев, Попов гурав Германд цагдаагийн газар бүртгүүлээгүй нууцаар сууж байсан учир эзэнт улсын хуулийн дагуу өмгөөлөгчийг шаардсан бичигт хавсаргавал зохих иргэний үнэмлэх байсангүй. Иймээс энэ тухай асуудал ярих хэрэггүй нь мэдээж байв.

	Торглерийн талаар гэвэл Ноён Гамза түүний өмгөөлөгч доктор Зактай уулзаж ярилцан тохирох гэж ажил удсаны хэрэггүй.

	Доктор Зак бол чадварлаг хууль цаазчин, маш шударга, сайн хүн учир өмгөөлүүлэх хүндээ тус болох ямар ч бололцоог өнгөрүүлэхгүй нь мэдээж гэнэ.

	Илтгэл тавьж сурсан сенатчийн жигд намуун үг, суртал нэвтрүүлгийн залуу доктор Геббельсийн намуун хэлсэн үгийнхээ өрөвдөлтэй зарим хэсэгт хэрэглэдэг нялуун аялгуу шиг, сүүлдээ нялуун болж ирлээ.

	Гамза герман чамин үг сонсож, ширээний хар цэмбэн бүтээлэг дээр тайван тавиатай, язгууртан хүний нарийхан гарыг харж байснаа хараагаа салгаж, Лейпциг хотын дээд шүүхийн хурал дээр нүүр учирна гэж найдаж байсан тэр хүн рүүгээ харж

	— Би Торглертай уулзаж энэ тухай ярилцаж болох уу? гэж асуув.

	Тэр хоёр эсрэг ширтэлцэн, харцанд нь дайчин шинж тодорсноо Сенатч харцаа хүйтэн болгов.

	— Хүсэлтээ гарга. Тэгвэл хоригдолтой уулзах, мөн түүнийг өмгөөлөх асуудлынхаа талаар бичгээр хариу авах болно гэж Сенатч янзгүй байдалтай хариулав.

	Сенатч энэ үгийг хэлээд бичгийн том ширээн дээр хоёр алгаараа тулж төрийн төлөөлөгчийн дориун янзаар түшлэгтэй сандлаасаа өндийв. Энэ нь яриа дууслаа гэсэн дохио байжээ.

	Доктор Гамза Зак руу шууд очсонгүй. Эхлээд хотын зах хүрдэг автобусанд сууж Берлин хотын тойргоос гаднах захын жижиг байшингуудын зүг явав. Халуу шатаж цэцэрлэгээс эхүүн үнэр ханхалж байлаа.

	Сонгинын толгой шиг толгойтой, гэзгэндээ тууз зангидсан сургуулийн сурагч нэг охин түрэг шош түүж байсан сагсаа газар тавиад, өсвөрийн хүүхдийн хөнгөн шалмаг байдлаар дэгдэн гүйж ирээд зогсов. Цэцгэн хээтэй хормойвчтой, гялалзтал нь цэвэрхэн угааж цэвэрлэсэн энэ охин эх эцгийнхээ хамгийн хайртай охин бололтой. Бяцхан охин үл таних хүнийг сонирхон харав. Гамза ээж нь хаана байгааг асуухад, тэр охин түүнийг хашааны цаана орхиод сонин мэдээ хүргэж яваа хүүхэд бүхний нэг адил ээж рүүгээ их л чухал байдалтай гүйв.

	Ээж нь бололтой нүүрэн дээрээ хувь заяаных нь ул мөр тодорсон дүнсгэр царайтай, хар нүдтэй хүүхэн дуртай дургүй аажим алхсаар, ойртож ирээд, үл таних хүнээс ямар хэргээр явааг асуулаа.

	— Энэ тухай гэрт ороод ярьж болохгүй юу? Би таныг хэдхэн минут л саатуулна гэж Гамза хэлэв. Тэр хүүхэн хашааныхаа хаалгыг дуртай дургүй онгойлгоод, түрүүлэн очиж салхи оруулаагүй удсанаас бүгчим болсон боловч цэвэрхэн тасалгаанд оруулав. Түшлэг дээр нь ханан хээтэй нэхмэл алчуур тохсон хилэн бүрээстэй сандлуудын дээд талд хүүхэн, хар хүн хоёрын том зураг өлгөөстэй байлаа. Биеэ барьж цэмцийн суусан нөхөр лүүгээ гэргий нь үнэнч харцаар ширтжээ. Энэ ч Яах вэ. Харин хажуу тийшээ хагалбар халимагтай, ганцаар хөгширсөн эмийнх шиг гаслантай уруул дээрээ шөрвийсөн сахалтай Гитлерийн зургийг энэ хананд яах гэж өлгөсөн юм бол гэж бодоод Гамза тэр өнгөт хуулбар зураг руу хялайн харав.

	Гэрийн эзэгтэйн нүүр улайж нүцгэн хүзүү нь хүртэл улайран нилдээ минчийв. Юундаа ичсэн юм бол? Гитлерийн зураг ханандаа хадсандаа юу? Эсвэл нөхрийнхөө баригдсанд уу? 

	— Гарч тогло гэж охиндоо хэлэв. Охины урам хугарч царай нь барсхийгээд өөрийг нь хамгаалж магадгүй гэсэн янзтай зочин руу харсан боловч үг дуугарахгүй болохоор нь үсэндээ тууз зангидсан цэцгэн хээтэй хормойвчтой тэр охин өрөөнөөс дургүйцсэн байдалтай гарлаа.

	Гамза гэрийн эзэгтэйд өөрийгөө танилцуулаад, нөхрийнх нь тухай хэргээр Прагаас ирснээ хэлэв. Берлин хотын дотор үзүүлж болохгүй болсон тийм үнэмлэхтэй байлаа. Хатагтай Торглер ийм үнэмлэх нэг биш удаа үзсэн биз. Тэр нь Гамза гитлерийн фашизмын харгислалд нэрвэгдэгсдэд туслах олон улсын байгууллагын хууль цаазын хэсгийн гишүүн гэдгийг гэрчлэх үнэмлэх байжээ.

	— Депутат Кененээс танд явуулсан захидал энэ байна гээд захиаг гаргаж өгөв.

	Гамза тэр захидлыг өчигдөр шаахайндаа хийж хил давуулж авчирсан учир үнгэгдсэн байлаа.

	Хүүхэн цочин ухарч, ямар нэг хүнийг хараан зүхсэн мэтээр гараа хөдөлгөөд;

	— Би тийм хүн танихгүй гэж сөөнгө дуугаар хэлэв.

	— Энэ чинь Кененийн захидал шүү дээ! Кенен! Нөхөр Торглерын хамгийн сайн найз! Гайтай тэр үдэш Кенен түүнтэй рейхстагт, дараа нь Ашингера ресторанд хамт байсан юм.

	Дараа нь оргоод алга болсон. Тэгэхлээр Эрнест бүх хэргийг ганцаараа хариуцах хэрэгтэй болсон юм. Зарим хүмүүс үнэхээр азтай байх юм гэж Торглерын авгай гашуудан хэлэхэд:

	— Оргосон нь сайн болсон. Тэр дороо танай нөхрийг аврахын төлөө бүх чадлаараа зүтгэж байна. Энэ ч учраас... гэж Гамза эсэргүүцэв:

	— Тэр аюулгүй байгаа болохоор тус болох гэж оролдоход нь хялбар байгаа биз. Хэрэггүй, та энэ захидлаа өөртөө үлдээ. Би тэр ноёнтой амьдралдаа ч ярилцаж үзээгүй, түүний захидал ч надад хэрэггүй.

	Хүн бүр бие биеэсээ айх болсон энэ эзэнт улсад ийм байдал байжээ! Тэгээд Гамзаг өдөн тагнагч туршуул гэж үзжээ. Гамза энэ бодлоо хэлсэнд тэр хүүхэн бага зэрэг тайтгарав.

	— Энэ захидлыг ядаж унш, дараа нь би даруй буцаагаад авна гэхэд:

	— Буцааж авахыг л танаас гуйна! гэж хатагтай Торглер ширүүнээр хэлэв.

	Тэр хүүхэн жүжигчид тайзан дээр сэтгэл хөдлөхдөө утгыг нь дутуу ядуу ухааран уншдагийн адилаар захидлын мөрүүдийг түргэхэн гүйлгэн хараад дуугүй буцааж өгөв. Кенен захидалдаа Гамзаг чадвартай сайн хууль цаазчин найдвартай хүн гэж бичжээ. Гэвч тэр хүүхэн Кененд дургүй байгаа болохоор ийм захидал ямар нэмэр болох билээ.

	Гамза өөр талаас нь ярихаар шийдэж,

	— Танай нөхрийн өмгөөлөгч доктор Зак национал - социалист намын талын хүн биз дээ, Тийм үү? гэхэд: Берлиний өмгөөлөгчдийн дотроос өөр хэн ч миний нөхрийг өмгөөлөхийг хүссэнгүй. Тэд бүгдээрээ татгалзсан. Ямар ч дээрэмчин, алуурчныг өмгөөлөхөд бэлхэн мөртөө миний нөхрөөс татгалзсан учир би газар сайгүй явсан. Доктор Закийг авахыг надад дээд шүүх зөвлөсөн юм гэж эрс ширүүн хэлэв. Тэгэхэд Гамза:

	— Би Доктор Закийг биечлэн танихгүй. Түүнтэй ярилцаж чадаагүй байна. Гэвч национал - социалист хүн болохоор Берлиний засгийн газар та бид хоёрын аль нэгийг рейхстагийг шатаасан гэсэнтэй адил галдан шатаах хэрэгт хүмүүсийг холбогдуулан алдаа хийлээ гэж батлахыг төдий л сонирхохгүй биз гэв.

	— Тийм ээ. Эрнест бусдын төлөө хохирч, өөрийнхөө тухай хэзээ ч боддоггүй байснаас ийм боллоо. Харин ингэнэ гэж би мэдэж байсан юм. Би дандаа хэлдэг байсан. Энэ бол улс төрийн бодлогоос л болж байна!

	— Бид ямар жаргалтай байх байсан бэ?.. Эрнест минь! Эрнестэд ямар ч буруу байхгүй энэ тухай бодоод би одоо хүртэл ойлгохгүй юм гэж хатагтай Торглер гашуун зовлонд нэрвэгдсэн хүн бүхний нэг адил нэгэн зүг харааг чиглүүлэн гашуудалтайгаар ярьж байснаа цурхиран уйлж нулимс дуслуулав.

	— Гэвч хилийн чанадад байгаа бид энэ бүхнийг тодорхой мэдэж байна. Энэ эзэнт улсад хүүхдийн үлгэр шиг юм та нарт ярьдаг. Та нар үнэмшсэн дүр үзүүлэхээс өөр аргагүй гэдгийг би мэдэж байна.

	Гитлер хананаас анхааралтай ажиглан харж байна... гэж Гамза хэлэхэд Торглерын авгай зочинтой нэг зэрэг тийшээ эргэн харж дахин час улаан болоод,

	— Би энэ зургийг худалдаж авахаас аргагүй болсон юм. Тэгэхгүй бол намайг хүн мэдээлж болох байсан. Бас намайг хүүхэдтэй минь баривчлахыг та хүсэх үү? Би хүүгээ хил давуулж амжсан, харин охин минь... гэж хорсолтойгоор өгүүлэв.

	Гамза тэр авгайг тайтгаруулж эхэллээ. Ер нь тэр авгайн сэтгэлийг хөндөхийг огт бодсонгүй, ямар их хэцүү байдалтай байгааг нь мэдэж байв. Гэтэл Торглерт бүр ч хэцүү байлаа. Хатагтай Торглер нөхрийг нь хэний ч шахалт нөлөөнөөс хамаарахгүй тийм хүн өмгөөлөх ёстой гэж бодохгүй байна гэж үү!

	Торглерын авгай гэнэт анхааран болгоомжилж, нулимс нь хатсан нүдээрээ Гамзаг ажиглан харав.

	— Та миний нөхрийг өмгөөлөх гээ юу? гэж бага зэрэг сүрдүүлсэн янзтай асуухад Гамза толгой дохив. Тэгэлгүй Яах вэ, үүний тулд л өөртэй нь уулзаж түүнд тусалъя гэсэн санаагаа хэлэх гэж ирсэн билээ.

	Торглерын авгай түүнийг дээрээс нь доош ширтэж:

	— Үгүй, үгүй. Энэ яагаад ч бүтэхгүй. Хүндэт ноён доктор надад мөнгө байхгүй. Сохор зоос ч алга. Би урьдынх шигээ тэгж тэнэглэхгүй гэж ёжтойгоор хэлэв.

	«Өдөөн тагнагч туршуул байснаа би одоо луйварчин гэж үзэгдэж байх шив дээ» гэж Гамза бодов.

	— Яая гэхэв, таны хүнд итгэх чадварыг тань хүртэл алдагдуулсан тийм өөдгүй хүмүүс танд тохиолджээ. Харамсалтай байна. Би чадахынхаа хэрээр дуртай туслах сан. Харин би ганцаараа биш нь аз юм. Танай нөхөр болоод болгар нөхдийн төлөө надыг бодвол илүү нэртэй хүндтэй Моро-Джаффери, Брэнтинг юм уу, Притт мэтийн хууль цаазчид тэмцэх болно. Гэхдээ энэ тухай танд ярих хэрэггүй, та өөрөө мэднэ шүү дээ гэв. 

	Хатагтай Торглерын царай цаас шиг цайж

	— Чимээгүй! гэв.

	Нэг хүн цонхон доор нь ирж зогссон мэт түүнд санагджээ. Сандарч босож, гадагшаа харахаар цонх руу очив. Хатагтай Торглер бүр хаалгаа онгойлгож гудам руугаа шагайгаад хаалгаа болгоомжтой хаав.

	— Та энд суудаггүй гэдэг чинь ил байна. Хэлэхэд амархан! Би мэдэхгүй юм... энэ хэрэгт хэчнээн олон хүн оролцох тусам тэд нар төчнөөн их зэвүүцнэ. Бид тэднийг мэднэ! Үүнээс болж Эрнест улам хохирох вий дээ... гэж бага зэрэг тайвширсан янзтай үл мэдэг инээмсэглэн хэлээд хууль цаазчин руу даруухан харах нь түүнд үл итгэх байдал нь мэдэгдэхүйц арилжээ.

	— Бид аварч чадна гэдгийг Торглер мэдэх ёстой! Түүнд ямар нэг найдвар байх ёстой шүү дээ! Та түүнтэй уулзах эрхтэй юу? 

	— Нэг удаа намайг өвөг эцгээс үлдсэн мөнгөний хэргээр түүн дээр орохыг зөвшөөрсөн юм. Хэрэв та түүнийг харсан бол ямар байсан гэж санана! Яг л арьс яс хоёр... гэхэд Гамза босож үгийг нь таслан:

	— Дахиад мөнгөний талаар ямар нэг шалтаг олох хэрэгтэй. Тиймэрхүү нэг шалтаг санаанд чинь орно биз дээ. Та их ухаантай авгай. Таны эрэлхэг зоригтойг би мэднэ. Гуравдугаар Интернационал бол их хүч, интернационал энэ дөрвөн хоригдлын төлөө тэмцэж байна. Танай нөхрийн төлөө бүх дэлхий даяар бүх шударга хүмүүс зогсож байна. Энэ бол бага зүйл биш. Нацистууд үүнээс яаж айн сүрдсэнийг та харж байгаа биз дээ. Шүүхийн хурал хийлгэх болгосон маань ч гэсэн амжилт юм гэж хэлэв.

	— Би мэдэхгүй юм даа гэж тэр цөхөрсөн байдлаар хариулна.

	— Түүнтэй уулзахыг хичээ. Аль болохоор түргэл, Доктор Зак юуны тулд байгаа юм бэ? Тэр таныг уулзуулж өгөх ёстой. Тэгээд нөхөртэйгөө гар барихдаа үүнийг дамжуулаарай. Гар барихыг танд зөвшөөрөх байлгүй.

	Гамза салах ёс гүйцэтгэхээр авгайн баруун гарыг барихдаа цаас атгууллаа. Хатагтай Торглерын нүдэнд сонирхсон байдал тодорч тэр цаасыг бушуухан задалж уншив.

	«Гадаадын хууль цаазчид та нарыг өмгөөлье гэвэл та дөрөв цөмөөрөө тэдэнд өмгөөлөх эрх олго. Тэд нараар өмгөөлүүлэхийн төлөө зүтгэх хэрэгтэй. Тэд нарт найдаж болно» гэж бичжээ.

	Торглер авгай нууц зүйл ярих эмэгтэй хүний төрөлхийн сонирхол, хууль бус хэргээс айх хоёрын дунд эргэлзэн бодол болов.

	— Эрнестэд энэ чинь аюултай болохгүй юу? гэж асуув.

	— Та шаламгай сайн хийж чадвал аюултай болохгүй. Хэрэв та түүнд хайртай бол аргыг нь олж чадна. Хээл хахууль хэрэглэх шаардлага гарвал үүнийг хэрэглэ. Фашистын эсрэг байгууллагаас өгсөн тусламж гээд Гамза мөнгөн тэмдэгтийг ширээн дээр тавиад эвгүйрхэн үүдний харанхуй өрөөг дамжин гадагшаа өдрийн хурц гэрэлд гарав.

	Бяцхан охин зочны гарч ирэхийг хүлээж байгаа нь илт байлаа. (Гамза тэр охиныг бүр мартжээ) Гамзаг харангуутаа түрэг шош түүхээ больж дээсээ шүүрч аваад зөвхөн өөрийнхөө тоглоомд хамаг анхаарлаа хандуулсан дүр гарган маш идэвхтэйгээр дэвхцэж гарав.

	Түлхүүр аваад Гамзын хойноос гарсан ээж нь:

	— Охинтой минь тоглохыг хөрш айлын охидод хориглодог юм гэж гунигтай хэлэв.

	Бяцхан охин харайх бүрийгээ тоолж байгаа бололтой толгой, уруулаа хөдөлгөж ичимхийрэх, бусдад гайхуулах байдалд зэрэг автан дэвхцэхэд боосон үс нь годгонож хормогч нь хийсэн, наранд шарагдсан чийрэг хоёр хөл нь дээсэн дээгүүр бүжигчин хүүхний хөл шиг нүдэнд өртөгдөхгүй хурдан гялалзана.

	— Эрнест охиндоо их санаа зовдог бололтой. Сайн харж байгаарай гэсэн. Харгалзагчдын дэргэд санасан бүхнээ хэлж чадаагүй нь мэдээж. Гэвч би түүний санааг ойлгосон. Тэд нар хэчнээн удаа хүүхэд хулгайлсан гэж санана гэж тэр хүүхэн нууцгай байдлаар шивнэн хэлэв.

	— Зуу! гэж бяцхан охин бахархан тоолоод харайхаа зогслоо.

	— Чи их сайн харайдаг юм байна гэж Гамза магтав. Охины хацар халуу оргин ягаарч, ядартлаа тоглосондоо амьсгаадан бяцхан уруул нь мишилзэж инээсээр гүйж ирэв. Цэвэр агаар амьсгалах бүрдээ хүүхдийн туранхайхан цээж оволзож байлаа.

	Хоригдол хүний энэ охины хормойвч дээрх цэцэг бүхнээс уужим тэнгэрийн доор хөгжин дэвхцэж тоглосны нь баяр тодорч байлаа.

	— Ахыгаа баяртай гээч гэж ээж нь охиндоо хэлэв. Гамза хүүхдийн хөлөрсөн бяцхан гарыг атгаж,

	— Би чиний ах, тийм ээ? гэж асуув. Тэр охин урдаас нь хөгжөөнтэй зоримог байдлаар харж:

	— Тийм гэж хэлэв.

	
ИНЭЭМСЭГЛЭЛ

	Неллад махны худалдагчийн авгай агсан элэнц эхээс нь кофены цүзгэр гүц үлджээ. Тэр гүц шувтан мөртэй, бэлхүүсээрээ бүдүүн далбагар хувцастай, бүрх малгайныхаа оройд сарнай цэцэг хатгасан (тэр сарнай цэцгээс нь барьж гүцний тагийг онгойлгоно) хатагтайг санагдуулна. Тэр гүц шинээр гарч байхдаа нийтийн ширээний ард хээнцэрлэн тодорч байсан тэр үеийн хөрөнгөтөн хүүхэнтэй үнэхээр адилхан байсан ажээ. Гэвч хэчнээн ариллаа ч гэсэн өнгө нь харлаад энд тэндгүй хонхойж цагийн эрхэнд элэгдэж хуучирчээ. Нэг хөл нь хэлтгий болоод одоо гурван хөл дээрээ тогтдог болжээ.

	Энэ нүсэр болхи зүйлийг ширээн дээр тавьсны хэрэггүй гэж Гамзын үздэг зөв юм. Гамза кофе хийж байгаад асгах бүрдээ гүцний хоолойг хэтэрхий дээр суулгасан юм гэж үглэнэ. Хэрэв Гамза тэр гүцийг ажиллуулж чаддаг сан бол өөр байх сан! Неллаг ирэхийг хүлээхгүй яасан юм бол? Эцэг хүү хоёр хар кофе уух их дуртай, тэгээд элэнц эхийн энэ гүц тэрэнд таарсан нь их багтаамжтай. Тийм ч учраас хэрүүлийн хөрөнгө болсон кофены энэ гүц ширээн дээр тавиатай байдаг ажээ.

	Харин Гамза өнөөдөр уурласангүй, үлгэр жишээ байдал гарган өөрөө босож хуучин алчуур авчраад тосгуур дээр асгарсан кофег хичээнгүйлэн арчив. Нелла, нөхрийнхөө гараас алчуурыг нь авч:

	— Алив, ингэж арч, гэж хэлээд нөхрийнхөө их хүч гаргаж байсан зүйлийг нэг арчаад л цэвэрлэчхэв. Өнөөдөр яагаад ийм сайхан зантай байна? Нэг л хэрэг болж дээ. Нелла хүүхдүүдийнхээ хэн нэг нь хэт томоотой зан гаргахад дургүй байдаг. Энэ нь эсвэл ямар нэг үл бүтэх явдал гаргаж, эсвэл өвдсөн байдаг байжээ.

	Лейпциг орох Гамзын аян замын бэлтгэл бэлэн болоод зөвхөн том хүүдээ хэдэн үг хэлэх үлджээ. Нелла Станиславын өрөө рүү шагайхад тэр нь гараад явчихсан байв. Бодвол хэвлэлийн газар луу явсан биз. Энэ хэвлэлийн газар ямар их ажилтай гэж санана!

	Аав нь Станиславт хэлэх үгээ Неллагаар дамжуулахгүй юм бол уу? Гамза тамхины хайрцагт янжуур хийж, дуугүй л байлаа. Нелла хажууд нь зогсож байснаа:

	— Чи хэзээ ирнэ гэж бодож байна гэж асуув.

	— Удахгүй ирнэ.

	Нэгэнт л Зак өмгөөлөх ажлыг надад зөвшөөрөөгүй болохоор би зөвхөн ёс төдий л оролцоно шүү дээ гэж хөгжилтэй, эелдэгхнээр хариулав.

	— Харин та нарын оролцохыг зөвшөөрсөн нь их сонин. Би тэгнэ гэж огт санаагүй.

	— Хэрэв тэд нэг ч гадаадынхныг нэвтрүүлэхгүй бол бүх дэлхий даяар шуугиан дэгдэх байсан шүү дээ. Тэрнээс гадна Лондон хотод зэрэг явагдаж байгаа шүүхийн хурал тэднийг сайн хашраалаа!

	Гамза эхнэрийнхээ мөрөн дээр гараа тавиад

	— Нелла, чи ажил руугаа очих уу? гэж асуув. Энэ хэрэггүй асуултад нь Нелла гайхан толгой дохив.

	Одоо Гамзын эзгүйд түүний туслах Клацел ганцаараа шүүхийн газруудаар явах хэрэгтэй болсон учир очихгүй бол ажил дээр үдээс өмнө хэн ч байхгүй ажээ.

	— Маргааш «казмарын өдөр» болоход би байхгүй байх нь. Урьд ийм явдал тохиолдож байгаагүй биз дээ? гэхэд,

	— Остравт миний саатахад л нэг удаа тохиолдсон. Клацел бол их сайн залуу. Хэрэв хэрэгцээ гарвал түүнд хэлээрэй. Чамд тусална гэж Гамза инээмсэглэн хэлэв.

	Энэ яриа Неллад нэг л таалагдсангүй.

	— Чи одоохон буцаад ирэх юм бол надад хүнээс юм гуйх ямар хэрэгтэй юм бэ? гэж Нелла нүдээ том болгон нөхрийнхөө үгийг давтан асуув.

	— Энд тэнд үг хэлэх гэж би саатах ч юм билүү, юмыг яаж мэдэх вэ гээд Гамза хармаанаасаа түлхүүр гаргаад, — Энэ миний бичгийн ширээний түлхүүр гээд өгөв.

	Нелла тэр түлхүүрүүдийг хялавхийн харснаа

	— Чиний бичгийн ширээний түлхүүр гэнэ. Чи өөртөө аваад яваач. Наадах чинь надад ямар хэрэгтэй юм бэ? гэж гайхан асуув.

	— Нелла, гурав дахь шургуулгад манай бүх баримт бичгүүд бий... гэхэд Нелла зарсхийн цочив.

	— Чи яагаад надад ийм юм яриад байгаа юм бэ? гэхэд нь

	—...бас миний сүүлчийн үгээ бичсэн дугтуйтай бичиг бий. Станислав захиж хэлсэн үг гэх зэргийн зүйлүүд бичсэн юм. Ингэж чамд ажил гаргаад байгаад минь битгий уурлаарай. Станислав байхгүй болохоор яая гэхэв... гэж хэлэхдээ эвгүйрхэн үгээ бушуухан дуусгав.

	Неллагийн царай зэвхий цагаан боллоо.

	— Тэд чамайг яаж ч чадахгүй! Тэдэнд тийм эрх байхгүй. Чамд паспорт бий. Германы виз бий. Бүх юм ёсоороо. Би энэ бүгдийг өөрөө олж өгсөн шүү дээ. Ямар эрхтэй тэд... гэж айсандаа Неллагийн дуу тасалдав.

	— Нелла! Байзнаач. Битгий сандар. Аюул тохиолдоно гэж хэн хэлсэн юм бэ? Би зөвхөн ёсыг нь дагуулах л гэж ингэж байна шүү дээ.

	Нелла түүнээс нүд салгалгүй ширтэн:

	— Хэзээнээс чи ёсорхог болчих оо вэ? гэж тэсгэлгүй асуув.

	Гамза инээмсэглэн, цагаа хараад чемоданаа хаагаад авгай руугаа ойртов.

	Нелла чемоданыг гараас нь суга татаж аваад шалан дээр тавьж, томоогүй хоёр хүүгийнхээ нэгийг дал мөрөн дээрээс нь шүүрч аваад уурласан эхийн адилаар: «Чи хаашаа ч битгий яв гэртээ бай! Чиний элдэв баашийг тэвчиж байж чадахгүй» гэж тушаамаар санагджээ. Гэвч тэгж чадсангүй гараа өгөөд:

	— Петр ээ, сайн яваад сааталгүй эргээд ирээрэй гэж хэлээд инээмсэглэв.

	Нелла хуучин цагийнхаа ийм инээмсэглэлийг одоо хаанаас яаж сэргээж чадсаныг бүү мэд. Гэвч ам нь мурийж нэг л сайн инээж чадахгүй байв. Олон жил ингэж инээмсэглээгүй болохоор энэ инээдээ хааш нь хийснээ мартсан байжээ. Дайны үеэр Серби рүү Гамзаг гаргаж өгч байсан тэр үеийнх нь инээмсэглэл байна гэдгийг уруулынхаа татвалзах байдлаар итгэлтэй мэдэж байлаа. Тэр цагт галт тэрэг хөдлөхөд Нелла вагонтой зэрэгцэн, нөхрөө цонхоор харж байхад нь чадах чинээгээрээ инээмсэглэсээр явжээ. Гэтэл аль хэдийн мартагдсан энэ инээмсэглэл дахин хэрэг болно гэж хэн мэдэх билээ? 

	Одоо энэ инээмсэглэл нь дахин хэрэг болоод, Нелла олны дунд явахдаа үргэлж инээмсэглэн, том болсон хүүгийнхээ дэргэд ч гэсэн инээмсэглэсэн хэвээр байдаг болжээ. Тэр цагт Станислав жаахан хүүхэд байсан бол одоо бүр ургаа мод шиг өндөр хар хүү болжээ. Түүний санааг зовоож залуу насыг нь гутааж яах юм бэ? Станиславын анхаарал өөр юманд татагдаад, эцгийнхээ тухай санах ч үгүй байв. Гамзын сайн нөхөр, туслах Клацел ямар нэг юм мэдэж байгаа биз. Гэвч Нелла ингэж сэтгэл түгшин яваагаа түүнд ч гэсэн хэлдэггүй байлаа. Нелла айж эмээснээс аз харина гэж боддогоос айн түгшиж яваагаа хэнд ч хэлдэггүй байв. Харин үдшийн цагаар, Станиславын эзгүйд, Барборкаг унтахаар хэвтсэнээс хойш Нелла Гамзовагийн инээмсэглэл сарнин арилаад хуучин цагийн эхнэрүүд бэлхүүсэвчээ тайлахад бие нь сулрах адил уруулын булчин нь суларна. Нелла хоёр дахь тамхиа асаах галгүй юм шиг ганц янжуур гартаа барьсаар, Лейпциг хотын шүүхийн ажиллагааны тухай их бичдэг сонинуудын германы «швабах” хэмээх хуучин үсгийг хараагаа муудтал ширтэж суухад хилийн орчим тэрс номтон, илбэчин нарыг шатаадаг байсан эртний хэншүү, хярвас, Велеславинскийн цэцэрлэгийн тэртээгээс ханхлах лиш цэцгийн анхилуун үнэртэй холилдон цонхоор үнэртэх шиг болно. Сүүлчийн трамвай эцсийн буудалдаа очсон хойно ч Нелла ганцаараа суусаар бөгөөд гуравдугаар эзэнт улсаас хөөгдсөн еврей ба бусад дүрвэгсэд өдөржин ажил дээр нь овооролдож байхдаа ярилцсан үгс одоо түүнд эргэн санагдана.

	Есдүгээр сарын намуун сайхан шөнө, чимээ холын холоос сонсогдох тул хилийн чанд руу чих тавин суугаа хүнд зөөлөн салхи сэвэлзэн үлээж, хажуугийн цэцэрлэгт навчис хөдлөх, тамлуулсан хүний ёолох дуун хэдэн арван давхар ханыг нэвтлэн, тарчилган зовоогчийн шуухинах нь хүртэл сонсогдох шиг болно. Эргэн тойронд нам гүм, зөвхөн Дейвицед галт тэрэг зам дээр гарах, Лорета, Страгов, Вит гэгээний сүм, Анхалтын буудлын орой дээрх цагны чимээ л сонсогдоно. Берлин хотын цагны дугуй илүүдэж зүүнүүд нь зүгээ алдсанаас буцаад эргэх болжээ. Галзуугийн солио заавал ганц нэгэн удам дагасан хүнд тохиолддоггүй ажээ. Заримдаа энэ галзуурал бүхэл бүтэн улс үндэстнийг хамардаг бөгөөд одоо хас тэмдэгтийн дон шүглэсэн Герман улс ихсийн ин, тарчилган бахдах «галдан шатаах» шуналд автаад бүр галзуурч гүйцжээ. Эзэнт улсын зургийн үзэсгэлэнд бид чөтгөрийн бүжигтэй зураг үзэж, манаач өвгөн нь хүйтэнд зүүрмэглэж байсан тэр цаг хаа очсон бэ? Хорон санаат өвгөний морь нь авч давхиад, түүний эзэн хамаргүй өвгөн музейн зургаас салж зугтан амьд хүмүүсийн дунд ирж одоо газар сайгүй ноёрхож байна. Хөлсний цэргүүд зөн бэлгэтнийг «Том байшин7 галд автахыг» зөгнөлөө гэж шугуй дотор алаад, рейхстагийн түймрийн тухай дурдатгал бичсэн тэр улс төрийн зүтгэлтэн одоо дэгээнээс дүүжлээстэй савалзаж байна.

	Хэний гараар дүүжлэгдсэнийг битгий асуу, юуны ч тухай битгий асуу, өнөөдрийн Герман үлгэр домгоор дүүрэн байна.

	Харин би Гамзаг тийш нь яах гэж явуулав аа. Гамза тэр үед тийм эелдэг байсан нь ийм учиртай байжээ! Ийм учиртай байжээ! гэж Нелла аман дотроо үглэхэд нөхөр нь гэнэт гэмээ мэдсэн сурагч адил хамар дээрх хөлсөө арчиж харагдах шиг болно.

	
ЛЕЙДЕНИЙ ГЕРОСТРАТ

	Шүүхийн хурал ший жүжиг лугаа адил юм. Лейпциг хотын эртний танхимд цугласан хүмүүс цагдаа нараар хүрээлүүлэн, хурлын ажиллагаа эхлэхийг хүлээнэ. Гамза амьдралдаа анх удаагаа гадаадын хууль цаазчдын дунд сэтгэл түгшин суулаа. Шүүхийн байр хоосон байв. Эхний эгнээнд зогсож байгаа харгис цагдаа нар дайчин, хээнцэр эзэн хаан Вильгельмийн ханан дээрх жаазтай хөргийг харахад дэлхийн нэгдүгээр дайны хуучин цэрэг Гамзад Конопиштын шилтгээний цэцэрлэг доторх сарнай цэцэг угсаа залгамжлагчийн эзэмшил байсан тэр цагийг санагдуулна. Герман улсад цаг ухарч явах болжээ. Тэнд Версалийн энх тайвны гэрээнд одоо хүртэл гарын үсэг зурсангүй. Таниенбергэд ялалт байгуулсан маршал Гинзенбург одоо эзэнт улсын ерөнхийлөгч бөгөөд германчууд дэлхийн дайнд ялагдаагүй учир түүнд алдарт тулалдааны дурсгал болгон хааны хоёр шилтгээнээр хүндэт бэлэг барьжээ. Үүнийг Фюрер нотолж байгаа бөгөөд фюрерийн хэлсэн бүгдийг энд дагаж мөрдөх ёстой ажээ.

	Хас тэмдгийн бие биеийгээ дарж нугарсан тахир дэгээнүүд, ямар нэг балай хээ угалз, утгагүй дөрвөлжлөөс, дугуй хүрээтэй давхар хэрээс нь эзэнт улсын сүлд болсон догшин бүргэдийн дэргэд эрс тодорно.

	Гамзад хүйтэн хандаж, хүлээж авалгүй явуулсан доктор Зак хоёр талдаа, хар нөмрөг өмссөн өмгөөлөгчтэй орж ирээд индрийн зүүн гар талд суув. (Гамза тэдэнд ямар их атаархаж байсан гэж санана! Хүүхэд шиг атаархаж байлаа. Бид эзэнт улсын хуулийг судлаад, мөрдөн байцаах комиссын материалыг арван хуруу шигээ мэдэж, нөхдийгөө хамгаалах, аврах хүсэлдээ автан тэсэж ядаж байхад хамгаалах үүрэг хүлээсэн энэ хэд гутарсан дүр үзүүлж байдаг) Доктор Закийн нимгэн уруул дээр ёжтой инээмсэглэл тодорч хавчаар шилнийхээ цаанаас зальтай нүдээр танхим дотор дэлхийн олон янзын хэлээр ярилцаж суугаа цугласан олныг ажиглан харна.

	Хэнд ч буу байхгүй битгий ай! Биднийг бүгдийг нь хоёр удаа нэгжсэн!

	Бурхан минь, энэ чинь хэнийг оруулаад ирэв ээ? Хөл нь дөнгөтэй, нуруу нь бөгтийж толгой нь мөр лүүгээ шигдсэн, хойд хөл дээрээ боссон циркийн баавгай шиг хүн бүдчин орж ирэв. Түрүүлж орж ирсэн энэ хэрэгтнийг гэмт хэрэг үйлдсэн газраа баригдсан Маринус, ван дер Люббе гэдэг голланд залуу болохыг Гамза сонин, хэвлэл, хүрэн номд гарсан зургуудаас нь таньжээ. Зургаас нь харахад гэдгэр толгой, тэнэгдүү байрын царай нь хачин санагдаж, хэрэгтний налчгар хамар ба дарвагар ам ухаан муутай хүн юм гэдэг сэтгэгдэл Гамзад төрүүлж, намхан духны доорх хүнхэр жартгай нүд нь гэмт хэрэгтнийхтэй адил хорон санаат тэрсүү байдлаар гялалзах шиг санагджээ. Гэвч энэ залуу ийм муухай зэрэмдэг байна гэж мань өмгөөлөгч огт бодсонгүй! Тэд голланд хүнийг харж маш их балмагдсанаас болоод хэрэгтний сандал руу харуулын авчирсан бусдаас онц ялгагдахгүй бусад хэрэгтнүүдийг Гамза эхний үед бараг анзаарсангүй.

	Тэдний хамгийн ахмад нь тавь орчим насны, эрэмгий, хараа дээгүүр нуруу тэгш бөгөөд шүдээ зуусан байдлаас нь үзэхэд эрэлхэг зоригтой хүн байлаа. Цугласан хүмүүс рүү бүлтгэр нүдээрээ илэрхий тоомсоргүй байдалтай харна. Энэ хүн бол, хэрэв гаднын хүчинд амь үрэгдэхгүй бол хүмүүс нь зуу хүртэл насалдаг Болгар орны Болгарын ард түмнийг өмөөрөн хамгаалагч Димитров байжээ. Өргөн мөртэй, ширүүн самбайтай энэ хүн хагас жил гянданд хоригдож эцэж турсан болгар хоёр нөхрийнхөө дунд цугларсан олноос огт төвөгшөөсөн янзгүй сууж байлаа. Үсээ гөлийтөл самнасан хүүхэд шиг нарийхан, их эцэж турсан хүн бүхний адил наснаасаа залуугаар харагдаж байгаа, сүүдэр шигээ үлбэгэр сул нь Торглер байв.

	«Пээ, яасан их өөрчлөгдөө вэ? Ямар мундаг илтгэгч байсан гэж санана!» гэж Гамзын эргэн тойронд ярилцах нь сонстоно. Гамза одоо хүртэл Торглертай уулзаагүй болохоор коммунист намын депутат энэ хүнийг биечлэн таньдаггүй байлаа.

	Харин завж нь унжиж сульдсан гараа сул унжуулсан энэ сүүмгэр хүн учиргүй их айн сандарсан харагдана. Торглер хүний харцнаас эмээн далдирах нь шүүхийн хурлын ажиллагааг ичгүүртэй хэрэг гэж үзэж байна гэдэг сэтгэгдэл төрүүлэх ажээ. Кино сурвалжлагчдын хурц гэрэлд нүд нь гялбан, зовж, кино аппарат пулемёт, шиг таржигнахад айн цочно. Энэ бүх ичгүүртэй явдал түүнд тамлал мэт санагдана.

	Ув улаан нөмрөгтэй шүүгч нар орж ирэв. Хүмүүс сандлаа хөдөлгөн хөлийн чимээ гарч суудлаасаа босоцгоов. Гэнэт танхимд салхи босох мэт бүгдээрээ баруун гараа дээш сунган арийчуудын бөөнөөр ёслон мэндчилэхийг Гамза анх удаа үзлээ. Шүүхийн дарга үг хэлэв.

	— Галдан шатаагчдын хэргийг шүүх ажиллагааг хилийн чандаас үл итгэсэн байдлаар ажиж байна. Тэр байтугай хэрэгтнүүдийг хилсдүүлэн буруу шийтгэх магадгүй гэж болгоомжлон байгаа бололтой. Харин ийм үзэл баримтлагчид санаа зовсны хэрэггүй. Ингэж зүй бусаар сэжиглэж байгаад бид ойлгомжтой хариу өгч байгаа билээ. Бид тэр ноёдод шүүхийн ажиллагааг ажиглах бололцоо олгохын тул гадаадын хууль цаазчид энэ хуралд суухыг зөвшөөрлөө. Эзэнт улсын шүүхийн бодтой хандлага, түүний нэр хүнд маргаангүй юм.

	Гэмт хэрэг гарсан газар нь шүүхээр авч хэлэлцэж байгаа Герман улсад бидний гаргасан шийдвэр л хүчин төгөлдөр болох бөгөөд харин хилийн чандад энд холбогдолгүй хүмүүсийн сайн дураар магадгүй одоо гаргаад байгаа шийдвэр хамаарах ёсгүй.

	Эзэнт улсын дээд шүүх ялагдсан хүн шиг өөрийгөө зөвтгөсөн үгээр шүүхийн хурлын ажиллагааг нээлээ. Хүндэт хууль цаазчид та нар бүхэн үүнийг сонсов уу? Сонсолгүй Яах вэ, тэд бүгдээрээ чих тавин сонсож байна. Марсель Витерын гүрвэлийнхтэй төстэй хамартай, ухаалаг нүүрэнд доогтой инээмсэглэл тодорч, Болгарын өмгөөлөгч Дечев, Григорев нар хар нүдээ гялалзуулан сууна.

	Харгис шүүхийн бүх зүй бус ажиллагааны эсрэг хэзээд тэмцэж ирсэн Артур Гарфилд Хэйс зарим талаар негртэй, зарим талаар бас еврейтэй бага зэрэг төстэй, цагаан санаатай, ухаалаг царайгаа үрчийлгэн сууна. Зөвхөн бууж өгч л болохгүй! Бууж өгөхгүй л байх хэрэгтэй!

	Өмгөөлсөөр байтал нь ямар ч гэм буруугүй Сакко, Ванцетни гэдэг хоёр итали хүнийг Америкт цаазалсан. Харин Энди, Рой гэдэг негр хоёр залууг аварч чадсан билээ.

	Сэтгэл санаагаар л унаж болохгүй! Хуучин Европт зорьж ирсэн хэрэг нь талаар болохгүй гэдэгт итгэнэ. Харин мянгаад хүн цугларсан Ваграмын танхимд бид нацистуудыг няцаалаа! Лондон хотын шүүхийн хурлаар бид тэдэнд цохилт өглөө!

	Хорин дөрвөн настай чулуучин Маринус вандер Люббе, дөчин настай депутат байсан Эрнест Торглер, тавин нэгэн настай зохиолч Георгий Димитров, гучин нэгэн настай оюутан Блане Попов, гучин зургаан настай гуталчин Константин Танев нарт эзэнт улсын рейхстагийг галдан шатааж, эзэнт улсын эсрэг хуйвалдаан, эх орноосоо урвасан гэдэг ялын төсөл уншихыг Гамза сонсож, Лейпциг хотын шүүхийн хурал эхэлж байхад Лондон хотын хурлын ажиллагаа дуусаж байлаа.

	Германд одоо яг ярьж эхлэх гэж байгаа зүйлийг олон улсын мөрдөн байцаах комисс зүйл анги тус бүрээр нь хэлэлцээд дуусжээ. Лондон хотод хэрэгтнүүд нь байгаагүй ч гэсэн гэрч нар хангалттай байсан бөгөөд тэр гэрч нар ам нээж үнэнийг ярихаас айсангүй.

	— Яллагдагч Ван дер Люббе, та буруугаа хүлээж байна уу? 

	Маринус Ван дер Люббе доошоо тонгойгоод амаа ангайн алмайран сууна.

	Ялын төслийг уншиж байх бүх хугацаанд Люббе дээд зэргээр түгшүүрлэн суугаа Торглер, баргар царайлсан Димитров хоёрын дунд мангуу юм шиг царайлан суужээ. Энэ хүмүүсийн хооронд ямар ч холбоо байхгүй гэдэг нь харваас илт байлаа.

	— Маринус Ван дер Люббе, та буруугаа хүлээж байна уу? Хэрэв харгалзагч босохыг шаардаж нудраагүй бол тэр голланд хүн өөрт нь хандаж асуулт тавьж байгааг анзаарахгүй байсан биз. Түүний нэг нүд юм харахгүй байлаа. Магадгүй, бас сонсохгүй ч байгаа юм бил үү? Германаар ойлгохгүй байгаа байж ч магад. Энэ эртний танхим дотор тэр голланд хүний тухай ярилцах нь энд тэндгүй сонсогдоно.

	Шүүхийн хурлын дарга биеэ барьж аажим боловч чанга дуугаар асуултаа давтана. Яллагдагч нойрмог юм шиг аман дотроо бувтнасан боловч чухам «тийм» эсвэл «үгүй» гэж хэлсэн алин болохыг орчуулагч хүртэл ойлгосонгүй.

	Тэр үед радиогийн чихэвч хэрэглэдэггүй байжээ. Яллагдагч, шүүгч хоёрын асуулт хариултыг ойлгуулахын тулд тэр голланд хүнийг шүүхийн ширээний дэргэд авчрав.

	Яагаад ийм аяархан хариулж байна вэ? Амь насных нь тухай асуудал шийдвэрлэх гэж байхад яагаад тийм хайхрамжгүй байна вэ? Ядарч сульджээ. Түүнийг шоронд тамлан зовоосон юм уу? Шүүхийн хурал яг эхлэхийн өмнө үү? ! Тийм гутамшигтай хэрэг даанч баймааргүй сэн! Эсвэл ямар нэг мансууруулах бодис өгсөн юм бол уу? 

	Ямар нэг нууцгай тарилтын тухай сураг гадаадын сурвалжлагчдын дундаас тархжээ. Люббегийн ар гэрийнхнээс явуулсан Голландын өмгөөлөгч Маринусыг өлсгөлөн зарласан гэж нотолж байна. Яллагдагч ямар ч өмгөөлөгч хэрэггүй гэж нутгийнхаа өмгөөлөгчид хэлүүлэв. Тэр уйтгар гунигт автагджээ.

	— Яллагдагч, та рейхстагийг шатааснаа хүлээж байна уу? 

	Шүүхийн хурлын танхимд пиг дүүрэн цугласан хүмүүс амьсгаагаа даран таг чимээгүй болов. Бугуйных нь цагийн чаг, чаг цохилох дуу Гамзад сонсогдохоор тийм чимээгүй байлаа.

	— Тийм гэж Люббе сулхан дуугаар хариулав. Танхим доторх хүмүүс хөдөлцгөөж, суудалдаа тухлан суув.

	— Та яагаад ийм хэрэг үйлдсэн юм бэ? 

	Хоёр талаар нь харгалзагч зогссон Люббе дороосоо өмхөрсөн цэцгийн цоморлог шиг толгойгоо унжуулан, хариу хэлэхгүй дуугай зогсоно. Дуугүй зогсох нь энэ асуулт түүнд огт хамаарахгүй мэт ажээ. Хэлгүй амьтан шиг таг дуугүй зогсов.

	— Яллагдагч, та асуулт ойлгосон уу? Ноён орчуулагч, та орчуулж өгнө үү? Ямар зорилгоор рейхстагийг шатаасан тухай би асууж байна. Ийм хэрэг үйлдэх танд ямар шалтгаан байсан юм бэ? Магадгүй улс төрийн үү? 

	Хүмүүс дахиад л чилтэл дуугүй хүлээлгэх нь гэж бодоцгоож байлаа.

	— Би сонинд гарахыг бодсон юм гэж Люббе гэнэт хариулав. Энэ хариулт нь хүн ам нээнгүүт санамсаргүй үг алдаж үнэнээ хэлчихсэн мэт өгүүлшгүй зовуурьтай сэтгэгдэл төрүүллээ.

	Шүүхийн дарга хэргийн материалыг шүүж үзээд:

	— Хувьсгалч үлгэр жишээ үзүүлэх гэсэн юм гэж мөрдөн байцаалтын үед та мэдэгдсэн байна. Гал гарахаас хоёр хоногийн өмнө та Нойкёлийн хэсэг ажилгүйчүүдтэй ярилцахдаа, энэ янзаараа байж болохгүй, үүнд цохилт их хэрэгтэй гэж хэлж байсан байна. Та коммунист уу гэж нотлох байдалтай дуугаар асуув.

	— Үгүй гэж Люббе хариуллаа.

	Цугласан хүмүүс гайхан сүүрс алдацгаав. Яагаад тэр билээ? Рейхстагийг большевикууд шатаасан гэдгийг эзэнт улсад хүүхэд болгон мэднэ шүү дээ.

	— Гэвч та коммунист байсан юм биз дээ? 

	Люббе энэ хугацаанд анх удаагаа толгойгоо өндийлгөн:

	— Би бие даасан коммунист байсан. Би Москваг дагалдаагүй, өөрийн үзэл санааг удирдлага болгож байсан юм гэж сэхүүн хариулав.

	Лейдений хөөрхийлөлтэй Герострат юм даа!

	Маринус, энэ чинь үнэхээр чиний өөрийн үзэл санаа гэж үү? Үүнийг чамд хэн ч хэлж өгөөгүй юу? Жишээ нь, чи ядарсан тэнүүлчин байхдаа замаар явган гэлдэрч явахад чинь Потсдам хотод машиндаа суулгаж, хос шаахай бэлэглэн, одоо гудайн унжин байгаа хөөрхий толгойг чинь эргүүлсэн гялгар тэмдэгтэй формын хувцас бүхий төчнөөн олон гайхамшигтай хүмүүстэй чамайг танилцуулсан тэр сайн санаат ноён чамд энэ үг зааж өгөөгүй юу? 

	Энэ үзэл бодлыг чинь, ажил олж өгөхийг амлан хоёрдугаар сард Берлин хотод ирэхийг урьсан чиний герман найз нар итгүүлсэн юм биш биз. Чи ер нь бичиг авах болгондоо түүгээрээ сайрхаж байдаг хэр нь тэдний захидлыг голланд нөхдөөсөө яагаад тийм их хичээнгүйлэн нуудаг байсан юм бэ? 

	Энэ чинь үнэхээр өөрийн чинь бодол байсан гэж үү? 

	— Яллагдагч, Та энэ тухайгаа ярьж өгнө үү? Леббе дуугүй зогсоно.

	— Та Зөвлөлт Холбоот Улсад очсон тухайгаа ярина уу! Люббе тийшээ хэзээ ч очсонгүй. Мөрдөн байцаагч, өнөө цуутай Фогт гуйвуулах гэж хэчнээн оролдлоо ч гэсэн Люббе Зөвлөлт Холбоот Улс хүртэл хэзээ ч явж байгаагүй билээ.

	Сонинд гарах гэж оролдсон тэр хархүү ил захидал дээр ямар ч ашиггүй зургаа буулгуулж, малгайндаа таван хошуу зурж, сайрхуу үгтэй гарын үсгээ ил захидалд бичиж байсан нь ямар ч ашиг болсонгүй. Ил захидал худалдах зөвшөөрөлгүй байсан учир өөрийнхөө зурагтай ил захидлыг зарах гэнгүүт нь Вестфалид түүнийг баривчлан гэр лүү нь ичгүүртэйгээр буцаажээ. Шүүхийн дарга хэргийн материал дотроос гаргаж ирж байгаа тэр хуучин цаасыг Люббе танина. Хүүхдэрхүү ихэмсэг занг илэрхийлсэн энэ цаасыг одоо хас тэмдэг зүүсэн шүүгч нар онцгой улс төрийн ач холбогдолтой гэж үзэж байна. Энэ цаас түүний хэрэг бүтэлгүй болсныг илчлэн харуулахад тэр толгойгоо унжуулан дуугүй зогсоно. Түүний саяхан хэлсэн гуравхан өгүүлбэр дааж давагдашгүй хүнд ачаа мэт дарж толгойгоо унжуулан хэлгүй амьтан шиг таг дуугүй боллоо.

	Лейпциг дахь шүүхийн хурал ший жүжиг лугаа адил боловч хөрөг үйлдсэн газраа баригдсан тэр галдан шатаагч нь уул жүжигт тоглох ролио мэдэхгүй байлаа. Асуултад хариулахгүй болохоор шүүхийн хурлын дарга яах ч учраа олохоо болиод хэргийн баримтуудыг эргүүлэн байж, танхим дотор уруу царайлан чилж суугаа хүмүүс рүү байн байн нэг юм аман дотроо бувтнана. Шүүхийн хурлын дарга Люббед улс төрийн хэрэгт оролцохыг оролдож байсан тухай нь сануулав.

	— Та өөрийгөө ард түмний төрөлхийн зүтгэгч гэж үзэж байсан тухай энд бичжээ. Та нэг жилийн өмнө Гааг хотод ажил хаясан жолооч нарын цуглаан дээр өдөөн тухирсан үг хэлж байсан байна. Тэр бол орон нутгийн коммунистуудын эсрэг чиглэсэн зөвхөн фашист өдөөн хатгалгын үг байсан юм. Тэдгээрийн эсэргүүцлийн бичгийн баталгаатай гэрэл зураг одоо Гамзад бий. Нацистууд Ленинийг дагалдагчид ба ингэж доор орсон бүтэлгүй ганц нэг хүмүүсийг зориудаар адилтган хутгаж байгаад Гамзын уур хилэн бадарч суудал дээрээ тогтож ядан шүүхийн ажиллагаанд оролцох сон гэхээс хэл нь загатнана.

	Өмгөөлөгч нь яагаад зөвхөн мэдээ сурвалжлагч хүн шиг дүлий дүмбэ оргин дуугай сууна вэ? 

	Энэ бол галдан шатаагч Маринус Ван дер Люббегийн аанай л бүтэлгүй амьдралын нэг хэсэг юм. Тэр хэдэн арван мэргэжил сольж Европын ихэнх хэсгээр хэсүүчлэн тэнэсэн ч гэсэн энэ бол өнөө л алдар нэр олохыг хүссэн өчүүхэн сэтгэлтэй хүний амьдрал, дамын наймаачин хүүгийн амьдрал юм.

	Ээж нь нас бараад эцэг нь хүүгээ орхисон учир эгч нь дүүгээ асарч том болгожээ. Миний дүү ямар хүн болох вэ? Би номлогч болно. Тэр бол манай тосгонд хамгийн тэргүүний хүн. Гэвч эд материалын гачигдал, оюун санааны дорой байдал үүнд нь саад болжээ. Иймээс тоосго өрөгч болсон боловч нүдэнд нь шохой үсэрснээс болоод хорвоог харалган нүдээр харж явах болов. Эцэг нь архинд ороод, хүүг нь хий үзэгдэл зовоох болжээ. Үүнээс болоод нэг газраа тогтож чадахгүй, нэг газраас нөгөөд шилжин тэнүүчилж явах болсон байж магадгүй юм.

	Ертөнцөд зарим хүн жаргалыг, зарим нь дурлалыг хайдаг. Харин Люббе алдар нэрийг хайжээ.

	Францын эрэг дээрх Калегаас Английн эргийн Дувр хүртэл Ла-маншийн хоолойн их усыг сэлж гаргах оролдлого гарахад, Люббе сэлж гарахыг оролдож, Европ дахины анхаарлыг татсан боловч зориг тэвчээр дутагдсан учир чадсангүй. нөхдийнхөө доог болжээ.

	Нөхөд нь Маринус Ван дер Люббе тэргүүн байранд орж бусдыг манлайлах хүн гэж хэзээ ч үздэггүй байв. Тэр, намд элссэн боловч өөрийг нь зохих ёсоор хүндэтгэхгүй байна гэж үзсэнээс намаас гарлаа. Гэвч машиндаа суулгасан, өөрсдийгөө жирийн ард түмэнд хайртай гэж нэрлэн түүнийг хөөргөн дэвэргэж, мөрий нь алгадаж шуугилдаж байсан, гоё сайхан тэмдэгтэй, савхин гуталтай тэр ноёд Маринус ван дер Люббег их хэрэг үйлдэх чадвартай хүн гэж үзжээ. Харин Лейпцигийн шүүхийн хурлын дарга тэр ноёдын талаар огт дурдсангүй. Эцэг нь архинд ороод, хүүг нь хий үзэгдэл зовоох болжээ. Тэр хүүхнүүдээс айна.

	Ядуу хүүтэй хоол, ор дэвсгэрээ хуваалцахаас ичдэггүй боловч бие арзасхийтэл тушааж чаддаг тэр эрэгтэйчүүдэд захирагддаг байв. Лейпцигийн шүүхийн хурлын дарга энэ тухай огтхон ч дурдсангүй. Энэ бол галдан шатаагч Маринус ван дер Люббегийн хөөрхийлөлтэй амьдрал, их алдар нэр олохыг хүссэн өчүүхэн сэтгэлт хүний амьдрал юм.

	Түүний зэрэмдэг хувь заяа сонинд гарахыг хүссээр сонинд үнэхээр улиг домог болтлоо гарсан хүүгийн гаслант амьдрал, Лейденийн Геростратын гунигт амьдралын хувь заяа ажээ.Хавчиг дух, зөрүүд харц, том амтай нүүрээ доош харуулан зогсож байна. Завж нь унжиж, самуурсан толгойгоо гулдайлгажээ. Зогсоогоороо унтаж байгаа юм бол уу? Шүүхийн хурлын дарга түүнээс, яагаад нэрийнхээ «И» үсгийн дээр хоёр цэгтэй бичих болсон тухай тодорхой асуухад хариу хэлэхгүй дуугүй зогсоно. Голландын элчин сайдын яамнаас асуухад Люббегийн нэрийн «И» үсэгтэй бичих ёсгүй гэж мэдэгджээ. Мөрдөн байцаагчдын нэг нь яллагдагчийн орноос хариулж эхлэв.

	Зүй бусаар хэрэглэх болсон хоёр цэгийн нууц учрыг илрүүлэх мөрдөн байцаалтын ажлын талаар шүүхэд мэдэгдэж байх үеэр шүүхийн үйлчлэх ажилтан шамдан орж ирээд шүүгч нарын өмнөх ногоон ширээн дээр утас тавив. Шүүхийн хурлын дарга тэр утсыг задалж үзээд агуулгыг нь хүмүүст танилцуулах хэрэгтэй гэж үзжээ. Бреславлв хотын цагдаагийн газрын дарга, дайрагчдын отрядын ахлах дэслэгч Карел Хайнес гадаадын хэвлэлд түүний нэрийг рейхстаг шатаасан хэрэгт ичгүүртэйгээр холбогдуулан бичсэн тухай мэдээд энэ утгагүй, гутамшигт сэжиглэлийг эрс няцаасан гэж тэр утсанд бичжээ. Карел Хайнес хоёрдугаар сарын нэгнээс гуравдугаар сарын нэгэн хүртэл Глейвиц дахь байшинд сууж байсныг тэр өдрүүдэд харсан олон хүн гэрчилнэ гэжээ.

	Тэнд суусан германчууд дургүйцэж байгаа нь илт байлаа. Цагдаагийн газрын даргын үг үнэн байлгүй Яах вэ. Дарга нарын үг дандаа үнэн байдаг юм чинь. Харин цагдаагийн газрын дарга хүртэл галдан шатаагч биш гэдгээ нотолж, өөрийгөө цагаатгах гэрч цуглуулах хэрэгтэй болж байгаагаас үзэхэд эзэнт улсын үед бид ямар хүнд байдалтай байна даа. Энэ лав Еврей нарын өдүүлсэн хэрэг байх ёстой гэнэ.

	Гэнэт ёозгүй, хөхиүн чанга инээд цуурайтлаа. Энэ нь ван дер Люббе инээжээ. Хэнийг ч, юуг ч огт ойшоохгүй чанга инээх нь цугласан хүмүүст ёозгүй зэвүүн санагдаж байв.

	— Яллагдагч, та юуг шоолж инээгээ вэ? гэж шүүхийн дарга ширүүнээр асуухад:

	— Шүүхийн хурлыг! гэж Люббе хариулав. Инээснээс болоод толгой нь эвдэрсэн хүүхэлдэйн толгой шиг санжганаж байлаа. Харин инээд хэдийгээр бусдад халдварлан дамжих чанартай байдаг боловч шүүхийн хурлын танхимд дүүрэн суусан хүмүүсийн хэн ч түүнийг дагалдан инээсэнгүй.

	Шүүхийн хурлын дарга уур нь буцалж

	— Энэ бүр хэтэрлээ! эмч хаана байна? ! гэж хашхирав.

	
БААТАР ЭР

	Рейхстагийг шатаасан хэргийн талаар Болгарын Хурлын Танхимын депутат байсан хэвлэгчийн мэргэжилтэй, македоны ажилчны найман хүүгийн нэг, одоо улс төрийн хэргээр дүрвэж гадаадад арав дахь жилээ сууж байгаа Георгий Димитров өнөөдөр өчгөө өгч байна.

	Түүний баримт бичгүүд бүрэн биш бөгөөд эх нутагтаа тооцоо хийж дуусаагүй зүйл олон үлдсэн учир сэжигтэй этгээд гэж үзэгдэж байгаа ажээ.

	Шүүхийн хурлын дарга дээд сургуулийн оюутнуудын дарс уудаг байсан аяга шиг гялтгар халзан толгойгоо өндийлгөөд

	— Димитров таныг баривчлах тушаал Болгарт гарсан. Танд эхлээд бүх насаараа шоронд хоригдох, дараа нь цаазаар авах ял нэмж заажээ. Энэ талаар танд ярих зүйл байна уу? гэж асуув. 

	— Байхгүй. Энэ хэрэг надад сонин биш гэж Димитров тоомсоргүй хариулав.

	Дээд тушаалын хүнтэй ярихдаа, ялангуяа Германд номхон зогсох ёстой боловч Димитров цэх зогсож байлаа. Харин үүнд нь дээд шүүхийн дарга доктор Бюнгер зэвүүрхэж байв. Шүүхийн даргын халзан болсон нь өөрийн нь буруу биш бөгөөд Димитровын толгойн үс арслангийн зогдор шиг саглагар ургасан нь түүний гавьяа бас биш юм.

	Гэвч энэ нь дээд шүүхийн даргын зэвүүг хүргэжээ. Балканы хойгоос ирсэн энэ мундаг эрийн ер бусын өндөр нуруу,хэтэрхий өргөн мөр хоолой нь огт чичрэхгүй зоримог байгаа энэ бүхэнд доктор Бюнгер эгдүү нь хүрнэ.

	Яллагдагчийн зогдор шиг үстэй толгой дээгүүр аюул заналын үүл хуримтлагдан байсан боловч аянгыг өөр дээрээ тосоход бэлэн байгаа Димитров зориуд эгц шулуун зогсоно. 

	— Димитров, Софи хотын дуганыг дэлбэлсэн хэргийн талаар та ярь.

	— Коммунистуудыг мөрдөх шалтгаан олохын тул энэ дэлбэлэх ажлыг Болгарын фашист засгийн газар зохион байгуулсан юм. Өөр газруудад ч гэсэн ийм арга бас хэрэглэдэг гэж Димитров танхим дүүрэн тод дуугаар хариулав.

	— Ямар шазруун үг вэ? гэж тэнд суусан германчууд мэл гайхан таг дуугүй боллоо.

	— Яллагдагч! Та ер нь энд юуны тулд байгаагаа мэдэж байна уу? гэж дээд шүүхийн дарга ширүүн асуухад

	— Коммунизм болоод өөрийгөө хамгаалахын тулд гэж Димитров тайван хариуллаа.

	Түүний өөртөө найдсан, итгэл төгс байгаад шүүхийн даргын уур хилэн бадарна. Бюнгер бүр хөөрхийлөлтэй байдалд оржээ. Өчигдөр Люббегээс олигтой хариу өчиг авч чадахгүй аль ч учраа олохгүй аргаа барж байсан бол одоо энэ болгар хүний улс төрийн бат итгэлтэй тулгарчээ...

	— Софийн сүм шатах үеэр би Москвад байсан. Тэр үед би улс төрийн хэргээр гадаадад дүрвэж гараад жил хагас болж байсан юм. Би 1923 оны бослогын улмаас яллагдсан болохоос биш 1925 онд Софийн сүмд гарсан дэлбэрэлтийн хэргээр яллагдаагүй. Намайг үзэн яддаг болгарын фашист засгийн газар ч гэсэн ийм гэмт хэрэгт намайг сэжиглээгүй билээ. Зөвхөн миний хэргийг мөрдөн байцаагч ноён зөвлөх Фогт л Берлиний рейхстаг Софийн сүм хоёрын хэргийг санаагаараа над руу чихэж байгаа юм гэж Димитров тайлбарлав.

	— Яллагдагч, манай шүүхийн түшмэдийг доромжлохыг хориглож байна гэхэд

	— Энэ хүн харин намайг доромжилсон гэж Димитров цонхны шил,гэрч нар тангараг өргөхөд хэрэглэдэг, ширээн дээрх хэрээс доргитол гэнэт чанга хашхирав.

	Яллагдагч ногоон ширээний ард суусан ноёдын нэгийг хуруугаараа зааж,

	— Та надаас нэг ч үг сонсолгүйгээр намайг рейхстаг шатаасан гэдэг албан мэдээ анхны өдөр л сонинд нийтлүүлсэн. Нийтлүүлсэн үү, үгүй юу? Та хэл! гэв.

	— Ийм юм гэж байх уу! 

	Одоо хэрэг өөр талаараа эргэж яллагдагч яллагчаа байцаах болов. Хуулийнхан та нар харж байна уу? Эцэг нь эрх чөлөөнийхөө төлөө туркчүүдтэй тулалдаж явсан. Хатан зоригт эх орон, хатуу бат итгэл, хүнд хэцүү үгүйрэл зовлонгоор гурван давхар хатуужсан шантаршгүй зоригт удамтай болох нь энэ хүнээс харагдаж байна. 

	Онцолж хэлэх шаардлагатай зүйлийг хүмүүсийн ухамсарт хүргэхээр хол газар зорьж ирсэн Димитровын ээжийг Парис хотын Ваграм гэдэг танхимд болох цуглааны өмнө болгоомжтой байхыг анхааруулах гэж оролдсоноо францын өмгөөлөгч Марцел Виллард санав. Гэвч толгойгоо алчуураар боосон тэр эмгэн: «үгүй, намайг орхи. Би мэдэж байна» гээд чихээ дараад, орчуулагчийн үгийг огт сонссонгүй. Амьдралдаа нэг ч удаа индэр дээр гарч үзээгүй, францаар нэг ч үг мэдэхгүй боловч хорин мянган францчуудын өмнө тайван гарч хүүгийнхээ тухай бүх үнэнийг нэгд нэггүй ярихад францын ажилчид түүнд нь хязгааргүй их бахархаж байжээ.

	— Шүүхийн дарга Фогт намайг ямар ч үндэсгүй буруушаасан гэдгээ олон нийтийн өмнө сониноор дамжуулж мэдэгдэхийг би шаардаж байна гэж Димитров өндөр дуугаар шаардав.

	— Яллагдагч, та биеэ барь, эсвэл таны үг хэлэх эрхийг хасна

	— Ноён шүүхийн дарга, хэрэв надтай адил гэмгүй байтлаа бүтэн таван сар өдөр шөнөгүй дөнгөтэй суусан бол та ч гэсэн биеэ барьж чадахгүй байсан байх, үүнээс болж цусны эргэлт жаахан өөрчлөгддөг юм. Миний тэвчээргүй байгаад гайхах хэрэггүй. Миний бүрэн эрх олгосон өмгөөлөгчдийн нэгэнд ч намайг өмгөөлөх эрх та нар олгоогүй болохоор би өөрийгөө өмгөөлөх ёстой.

	— Таны бичиг баримт хүчингүй байсан болохоор бид танд өмгөөлөгч авахыг зөвшөөрч болохгүй байсан юм гэж шүүхийн дарга нэг зүйлийг тогтмол давтсанаас залхуурсан хүний байдалтай хэлэв.

	Тэгвэл ийм хоосон зохиомол зүйлээр намайг яллахын оронд бичиг баримт нь хүчингүй байсан гэдгээр яллахгүй юу! Намайг рейхстаг шатаасан гэдэг чинь өөрсдийгөө рейхстаг шатаасан гэдэгтэй чинь л адил байх.

	— Яллагдагч, би таныг шүүхийн хурлаас зайлуулна шүү.

	— Рейхстагийг зөвхөн улс төрийн талаар солиорогчид юм уу, өдөөн хатгагчид л шатаасан байж таарна. Рейхстаг шатахад би Берлинд байгаагүй. Би энэ тухай Мюнхенээс Берлин рүү галт тэргээр явж байхдаа өглөөний сониноос олж мэдсэн юм. Энэ утгагүй гэмт хэрэг надад ямар ч холбогдолгүй гэдгийг би коммунист хүний нэр төрөөр, юу хэлж байгаагаа бүрэн ухамсарлан нийтэд зарлан тунхаглаж байна.

	Би балмад этгээд биш. Ухамсар, сахилга батаараа коммунист хүн болохоор ийм гутамшигтай балмад ажиллагааг нийт намынхаа нэг адил жигшин буруушаадаг. Би болгар нөхдийнхөө хамт шоронд ямар ч хэрэггүй хагас жил гаруй түүнээс таван сарыг нь дөнгөтэй сууж байна.

	Та нар хамгийн улайрсан дээрэмчин, дайсныг ч ингэж дөнгөлдөггүй. Энэ бол шоронгийн журам дэглэмийг зөрчиж байгаа хэрэг. Ноён дарга, зүй бусаар харьцаж байгаад бид гомдол мэдүүлж байна гэж Димитров нэг хуудас барьсан гараараа зангаж чанга хэлэв.

	Хэргийг шүүгч Фогт тоомсоргүй байдалтай инээмсэглэн:

	— Би яллагдагчаас түүнтэй уулзахаар ирсэн хүүхнүүдийн тухай асуухад нударгаа зангидаж над руу дайрсан. Яллагдагч энэ тухайгаа та юу гэж тайлбарлах вэ гэв.

	Димитровыг эргэж харахад харгалзагч хойноос нь болгоомжлон ажна. Түүнийг аюултай хүн гэж үзэн хөдөлгөөн бүрийг нь хянах ажээ. Гамза түүний сэгсгэр үсэн доорх зөрүүд шинжийн царай, уур хилэн тодорсон бүлтгэр нүдийг харав.

	Тэрээр үнэхээрийн хүчирхэг биетэй, аймаар ажээ.

	Шүүхийн дарга Фогт миний хувийн хэрэгт оролцох ямар эрхтэй юм? Миний хувийн асуудал түүнд ямар ч хамаагүй! гэж хүмүүсийг сэрдхийтэл чанга хэлэв.

	— Димитров, та жүжиглэхээ боль. Та болгарт байхаасаа эхлэн шүүхийн ажиллагааны талаар хангалттай дадлагатай болсон. Хэргийг шүүхийн өмнө хувийн асуудал, хувийн байхаа больдог гэдгийг та мэдэх ёстой. Та энэ тухай өөрөө мэдэх болно гэж шүүхийн дарга дургүйцэн хэлэв.

	Димитров шүүхийн даргын нүд рүү эгцлэн харж

	— Энд миний талаар хэрэг шүүгчийн шаардлагагүй байсан юм. Ноён дарга, би ямар буруутай болохыг та бид хоёр мэдэж байгаа шүү дээ. Би Лениний сургаал Зөвлөлт Холбоот Улс болон Сталиныг хүлээн зөвшөөрдөг. Гэтэл үүнийг одоо германд тэвчихгүй байна гэж бүх хүмүүст сонсогдохоор чанга хариулав.

	— Үүнийг аваад яв гэж шүүхийн дарга зэвүүрхэн хэлэв. Димитров үүдэнд зогсоод,

	— Та миний мэдүүлгийн оронд хэрэг шүүгчийн протокол унших юм бол хэрэгсэхгүй. Тэдний чинь нэгэнд ч би гарын үсэг зураагүй. Ноён дарга танд үүнийг анхааруулъя! гэж танхим руу харж хэлэв.

	Уулан дахь хоньчид, хар далайн боомтын ачаа буулгагчид, Перникийн уурхайчид, тамхины үйлдвэрийн ажилчид, чулуу бэлтгэгч ажилчид, сарнай цэцгийн талбай дээрх эмэгтэйчүүд, усан үзмийн тариалангийн ажилчдыг өмгөөлөгч Димитровыг хурлын танхимаас гаргалаа. Түүнээс хойш тэнд эрэлхэг дуун сонсогдохгүй боллоо гэж үү? Харин наран мандах зүг, славянчуудын нутаг руу очвол тэнд энэ дуу одоо болтол цуурайтсаар байна.

	Хурлын танхим дахь бүгчим агаар саяын аянгын дараа сэргэсэн мэт хүмүүс уртаар амьсгаална.

	«Түүнд өмгөөлөгчийн хэрэггүй, юм байна» гэж Америк Франц хоёр нэг зэрэг хэлэв. 

	Гамза дуугүй суун: «Хэрэв хүн гэм буруугүй ба аймшиггүй л бол юм бүхэн яасан хялбар байдаг юм бэ? ” гэж бодно. Ялах уу, амь үрэгдэх үү гэдэг нь түүнд хамаагүй. Үзэл санааг устгаж чадахгүй юм. Гамзын сэтгэл нэг л хачин хөөрч, хэдийгээр баярлах шалтгаангүй ч гэсэн маш баяртай байлаа.

	
ШИЛЛЕРИЙН БААТАР

	Лейпциг дахь гайтай энэ шүүхийн ажиллагаа дээд шүүхийн даргын хар толгойд бөөн булуу хураажээ. Шүүхийн хурлын ажиллагааг баяр ёслолын байдалтай явуулах гэсэн бүх оролдлого балран унав.

	Голланд залуу өчиг өгөхгүй байхад Болгар нь аянга буулгажээ. Шүүхийн дарга үг болгоныг үнэ хаялцуулах шахаж байж Люббег дуугаргадаг бол Димитров шүүхийн даргад үг хэлэх ч зав өгөхгүй байлаа. Люббе, шүүхийн хурлын ажиллагааг хөөрхийлөлтэй, инээдэмтэй байдалд оруулж Димитров яллагдагчийн суудлыг марксист үзэл суртлыг сурталчлах индэр болгож байв. Голланд залууг байцаахад зовуурьтай, Болгар нь аюултай ажээ. Шүүхийн дарга Эрнест Торглерыг байцаах үедээ л бусад шүүгч нарынхаа хамт сая тайвшран санаа алдав.

	Балканы хойгийн биеэ барьж чаддаггүй хүний дараа соёлт үндэстэн болох герман хүнийг байцаах яасан аятай, тайван байх юм бэ! гэнэ.

	Рейхстагийн депутатаар сонсогдохоос өмнө Эрнест Торглер худалдагч байсан бөгөөд энэ хоёр ажил нь түүний харьцаанд аятай нөлөө үзүүлжээ.

	Тийм учраас Торглер эелдэг, элдэв зөрчлөөс зайлсхийдэг, юуг яаж ярихаа мэддэг байв. Тэгээд бас ярьж чаддаг, яриагаараа уяруулж чаддаг байлаа.

	— Би буруугүй, би бол харамсалтай эндүүрэлд өртөгдсөн л хүн. Энэ эндүүрэл илэрч цагаадах нь магад. Би үүнд бүрэн итгэж, энэ итгэлээрээ урам орж байдаг. Үзэгдээгүй ийм гэмт хэрэгт эгдүүцсэний улмаас би энэ түймэр гарсны маргааш нь Берлин хотын цагдаагийн газар ирсэн. Намайг тийш нь хэн ч уриагүй. Харин рейхстагийн түймэр ямар нэг талаар надтай холбоотой мэтээр хэвлэлд үзэгдсэн сэжиглэлээс өөрийгөө аврахын тулд би цагдаагийн газар очсон. Энэ гүтгэлэг миний сэтгэлийг их гомдолтойгоор хөндлөө. Ноён шүүхийн дарга, би дэлхийн дайны үед цэрэг байхдаа Германы төлөө цусаа урсгаж яваад Соммегийн дэргэд хүндээр шархадсан билээ гэж Торглер мэдэгдэв

	Шүүхийн гүйцэтгэх ажилтан Торглерын өмгөөлөгчийг дуудаж гаргав. Доктор Зак буцаж ирээд:

	— Торглерын ээж ирсэн. Шүүхийн дарга хэрэг шүүхэд ээжийг нь байлцахыг зөвшөөрөх үү? гэв. Шүүхийн дарга зөвшөөрч, хүмүүс настай, даруу тэр авгайд зам тавьж өгөв. Кино операторууд аппаратаа түүн рүү чиглүүлэхэд уян сэтгэлтэй Торглер нулимсаа арчихаар буруу харав. Хүмүүс ийм юманд дуртай хойно аль хэдийн ажиж амжжээ.

	— Миний ээж залуу наснаасаа эхлэн социалист сургаалын зарчмаар намайг хүмүүжүүлсэн юм. Би ядуу гэр бүлээс гаралтай, шилний үйлдвэрийн ажилчны хүү, пролетари гэдэгтээ бахархаж явдаг. Би хорь шахам жил германы ард түмний эрх ашгийг хамгаалсаар ирлээ. Хууль ёсыг хэзээ ч зөрчиж яваагүй надад цаашдаа бас хууль зүйн хэм хэмжээнд тэр эрх ашгийг хамгаалах бололцоо олгохоос илүү эрхэм хүсэл байхгүй. Хууль зүйг би нандигнан сахина гэж Торглер үргэлжлүүлэн хэлэв.

	— Яг Шиллерийн зохиолын баатрын үг шиг юм гэж ёжтой Марсель Витяр шивнэв.

	— Ил социалистуудын эндүү итгэлд автсан хүн юм. Харин энэ чинь германчуудад сайнаар нөлөөлнө гэж Гамза адилхан дуугаар хариулав.

	— Харин энэ түүнд тус болохгүй гэж Хэйс хэлэв.

	Эзэнт улсын шүүх шударгаар шийдвэрлэнэ гэж яллагдагч бодоод эндүүтэй энэ асуудлыг цагдаагийн газар тайлбарлан залруулж чадалгүй баривчлагдсан ч гэсэн эцсийн эцэст шударга үнэн ялна гэдэгт итгэж байгаа ажээ.

	— Кенен хаашаа зугтсаныг та мэдэхгүй юу? гэж улсын яллагч гэнэт асуув.

	— Ноён прокурор, энэ тухай би даанч мэдэхгүй юм гэж Торглер эелдгээр хариулна. Хэдийгээр бага зэрэг сунжруу боловч чамин үг нь шүүгч. нарт таалагдаж, Торглерын ачаар байцаалтын ажиллагаа дээд шүүхийн газарт тохирохуйц үнэхээр зүй зохистой явагдаж байлаа. Ийм яллагдагчтай ажиллах үнэхээр тааламжтай бөгөөд түүнийг шийтгэхэд онцгой бэрхшээл гарахгүй нь магад.

	Торглер гал гарсан тэр өдөр коммунист бүлгийнхний өрөөнд орой болтол удтал суугаад рейхстагаас депутат Кенений хамт хамгийн сүүлд гарсан учир одоо хэцүү байлаа.

	— Та нар тэнд тийм удтал юу хийсэн юм бэ!

	Сонгуулийн өмнө тэд маш их ажилтай байжээ. Торглер зохиолч Биркенхауэртэй хэдийд уулзах тухайгаа тохиролцохын тулд утасдахыг нь хүлээж байсан бөгөөд харин Кенен нь Торглерыг хүлээж байжээ. Кенен удаан хүлээлгэлээ гэж үглэж инээдмийн шог ярьж байв.

	Тэр ч Яах вэ байж болох юм. Гэтэл яллагдагч Торглер тэр даваа гарагт рейхстагт яагаад хоёр цүнхтэй ирсэн, цүнх дотор нь юу байсныг шүүхийн дарга мэдэхийг хүснэ.

	Хөрш авгай нь замд тааралдаад хоёр цүнх пиг дүүрэн юмтай байсанд гайхжээ. Торглер дэргэдүүр нь ойрхон гарсан боловч ямар нэг бодолд автаж явсан учир мэндэлсэн ч үгүй өнгөрчээ.

	Торглерийн эцэнхий нүүрэнд үл мэдэг инээд тодров. Бямба, даваа гараг бүрд рейхстаг руу үргэлж хоёр цүнхтэй очдог. Нэгэнд нь коммунист бүлэглэлийнхний материал, нөгөөд нь сонин хийдэг байсан. Гарсан бүх сониныг худалдаж аваад бүгдийг нэг бүрчлэн уншихаас нааш сэтгэл нь амардаггүй байсан гэж депутат байсан Торглер тайлбарлалаа. Үнэхээр их зай эзэлдэг, цүнхийг нь их тэлдэг байжээ. Гэвч сониноо байрлуулах онцгой арга олоод нэг цүнхэнд Берлин хотод гардаг бүх сонинуудыг багтааж чаддаг байжээ. Торглер яаж хийдэг байснаа эцэнхий гараараа нямбай хүний заншлаар тодорхой харуулан хойд туйлын туяа шиг бүдэг инээмсэглэлээр уйтгартай инээмсэглэнэ.

	— Харин Кенен та хоёр ямар шалтгаанаар үстэй пальтогоо рейхстагийн хувцасны өрөөнөөс өөрийнхөө тасалгаанд авчрахыг тушаах болсон тухайгаа яллагдагч одоо ярихгүй юу? 

	— Ярьж бололгүй яах вэ. Хувцасны өрөө найман цагт хаагддаг.

	Торглер рейхстагт олонтоо удтал суухдаа үйлчлэгч нарыг удаан саатуулахгүйн тулд пальтогоо дээш нь авч гардаг байсан юм.

	Тэр удаа жирийн янзаараа хувцсаа өрөөндөө авахдаа өдөр болгон өдий төдий удаа гүйцэтгэдэг өчүүхэн зүйлийг нь хэзээ нэг цагт томруулах шилээр өсгөж харах болно гэж огтхон ч бодсонгүй ажээ. Шүүхийн байцаалтын удаашруулсан кино зураг өдөр тутмын амьдралыг хөдөлгөөн тус бүрээр задлан салгаж эхэлмэгц тэдгээр нь сүрхий чухал ач холбогдолтой болж яллагдагчийн эсрэг нотолгоо болдог байна.

	— Тэгвэл рейхстагт найман цагаас орой болтол байсан гэдгээ та хүлээж байна уу? 

	— Тийм ээ, орой болтол байсан.

	Тэр үдэш Биркенхауэрийн утасдахыг хүлээж байсан юм. Үүнээс урьд ч гэсэн ажил ихтэй бол уддаг байснаа Торглер нуусангүй.

	— Хэдэн цагт утасдсан бэ? 

	— Найман цагаас хэдэн минут өнгөрч байсан.

	— Рейхстагаас гарахдаа та нар гадна талын аль хаалгаар гарсан бэ? 

	Мөрдөн байцаагчтай тэмцэлдэхэд эгшин бүр ямар ач холбогдолтой болохыг Торглер тэгэхэд мэдсэн ч болоосой! Тэгвэл хөнгөн атлетикийн тамирчин шиг цагаа яг тэмдэглэх байсан юм. Харуул есөн цаг арван таван минутад гал гарахыг мэджээ.

	Тэгвэл хөөрхий Торглер тэр үед гайтай тэр газраас яваад лав бүтэн цаг болсон байсан шүү дээ! Ойролцоогоор найман цаг арван минутад явсан байх гэж бодож байна. Гэхдээ яг хэлж мэдэхгүй юм. Хүн ер нь алхам бүрийнхээ минутыг тооцдоггүй шүү дээ.

	— Гэтэл та хурдан галт тэргэнд амжих гэсэн шиг яарч явсан. Рейхстагаас их сэжигтэй яаруу гарч явахыг чинь нэг гэрч харсан байна.

	—Энэ бол буруу ойлголт. Ноён гэрч эндүүрч байна. Харин ч их удаан явсныгаа яллагдагч би өнөөдөр болсон үйл явдал шиг сайн санаж байна. Түүний нарийн бичгийн дарга болох нэлээд махлаг, удаан хөдөлгөөнтэй фрейлейн Рем депутат Кенен тэр хоёртой хамт рейхстагаас гарсан бөгөөд хөлийнх нь судас бүдүүрсэн учир арга буюу маш удаан явах хэрэгтэй байсан ажээ. Тэр хоёр фрейлейн Ремийг газар доорх зогсоол хүртэл хүргэж өгөөд сая түргэн алхаж «Фридрихштрассе» зогсоолын дэргэдэх «Ашингера» гэгч зоогийн газар найман цаг хагасаас жаахан өнгөрч байхад оржээ.

	Зүйтэй. Гадаадын хууль цаазчид сэргэж бие биеийгээ харцгаав. Кенен хаашаа алга болсныг Торглер мэдэхгүй байлаа. Кенен эхлээд Парис, дараа нь Лондон орсон шүү дээ. Тэгээд саяын чиний хэлдгийг олон улсын мөрдөн байцаах комисст яг үг нэг бүрчлэн хэлсэн. Түүний мэдүүлгийн протоколын тэмдэглэлийн нэг хувь одоо Гамзын гарт байна. Брэнтинд материалыг олон улсын мөрдөн байцаах комиссын бүх гишүүдийн хаягаар шударгаар тараасан учир нэг нэг хувийг нь гадаадын бүх хууль цаазчид олж авсан юм. Германы нууц байгууллага ч гэсэн гайхалтай нарийн чанд ажиллаж байна. Гамза зочид буудалдаа өдөр бүр өглөөний шуудангаар ухуулах хуудас, тунхаглал, тэр өдрийн шүүхийн байцаалтын протоколыг авна. Нууцаар бичиг тараагч, нэр нь үл мэдэх нөхөд амь биедээ аюултайгаар ажиллаж байлаа.

	Германы шоронд суугаа Торглер, хилийн чанадад чөлөөтэй байгаа Кенен хоёр хоорондоо тохиролцох бололцоогүй мөртөө яг нэг ижил мэдүүлэг өгчээ. Энэ нь Торглерт ашигтай бөгөөд шүүхийн хурал дээр хэлсэн үг нь үнэн болохыг нотолж түүнд их тус болох юм. Ямааны мах халуундаа дээр гэдэг. Гамза завсарлагаагаар америкийн хуульчтай хамт доктор Зак руу даруй очив.

	Гэтэл Торглерын өмгөөлөгчтэй уулзах тийм амаргүй байлаа. Димитров шүүхийн хурал дээр эрэлхэг зоригтой байсанд нь сандарсан нацистууд тэртэй тэргүй хатуу дэглэмийг улам чангалсан бололтой. Тэр хоёр биеийн байцаалтаа олон дахин шалгуулж хэрэг учраа дахин дахин тайлбарласны эцэст шүүхийн танхимтай адил модон банзаар ханалсан, өнгийн шилэн цонхтой өмгөөлөгчдийн өрөөнд оров.

	Манай нөхдийг ормогц тамхи баагиулж шуугилдан ярилцаж байсан хэсэг эмэгтэйчүүд хоёр тийшээ болоход ханын дэргэд сууж байгаа Торглер харагдав.

	Тэрээр орж ирэгсдийг уйтгартай нүдээр харсан боловч ичсэн юм шиг дахин харцаа бурууллаа. Тэднийг салж өгдөггүй сэтгүүлчид гэж бодсон бололтой. Торглер хүнд хүчир ажилд ядарсан хүний байдалтай амарч суулаа.

	Түүний сул дорой байдал, салхинд ховор гардаг хүний шинжтэй цонхигор царайг харахад бусад тарган цатгалан, эрүүл чийрэг эрэгтэйчүүдээс гойд ялгаатай ажээ.

	Торглерын дэргэд дөрвөлжний ноён шиг хээнцэр харгалзагч уйтгарлан сууна. Бүх харгалзагчдын нэг адил түүний харц «Бүх юм нэг л янзаараа яасан уйтгартай юм бэ? » гэж хэлэх мэт, Болгарууд байхгүй байлаа. Германы иргэн Торглертэй Балканы хойгийн «галдан шатаагчидтай» харьцахаас арай аятай харьцдаг бололтой.

	Хоёр нөхрийг доктор Зак нэр төрөө басамжлуулсан хүний байдалтай хүлээж авав. Үнэт баримт гэнэ ээ! Энэ чинь бидэнд хэрэг болохгүй! Доктор Зак Торглерын хэргийг цээжээр мэдэх учир юуг үндэслэж өмгөөлөхөө сайн мэдэж байгаа. Хоёр өмгөөлөгчийн өгч байгаа материал тээр болохоос тус болохгүй гэнэ. Доктор Зактай яаж ярихаа Гамза мэдэж байлаа.

	Энэ талаар хоригдол юу гэж үзэж байгааг өөрөөс нь асуувал дээргүй юу? 

	— Торглер, олон улсын комиссын төлөөлөгч энэ хоёр намайг таны хэргийг хангалттай шударга өмгөөлж чадахгүй гэж санаа зовцгоож байна гэж сул сурлагатай сурагч юм уу дүлий хүнд хандаж байгаа юм шиг чанга хэлэв. Хөгжилтэй байдлаар хэлсэн энэ үгийн цаана занасан шинж илэрч байлаа.

	Торглер өмгөөлөгч рүүгээ эмээсэн байдалтай мишээн харав. Гамза энэ мишээлтийг хэзээ ч мартахгүй. Хэрэв хоригдол өмгөөлөгчдөө итгэж байгаа бол хэзээ ч ингэж харахгүй. Харин хорон санаатай бэрийнхээ бүрэн эрхшээлд байгаа хэвтрийн эмгэн л бэрийгээ уурлуулахгүйн тул ингэж хүлцэнгүй инээвхийлдэг.

	— Ноён доктор, та бүрэн эрхтэй, танд би бүрэн итгэнэ гэж хоригдол хэнийг ч гомдоохгүйн тулд найрсаг байдлаар хэлэхийн хамт түүний хурц нүд ирсэн хүмүүсийг ажих нь, «Чи өдөөн хатгагч уу? эсвэл нөхөр үү? » гэж асуух мэт байлаа. Энэ нь үг хэлэх эрхгүй хоригдол хүний санаашран эрэлхийлсэн харц юм. Дуугүй кинонд гардаг шиг сэтгэлээ илэрхийлсэн ойлгомжтой харц байлаа.

	— Надтай мэргэжил нэгт энэ ноёд Лондоноос ирсэн материал надад өгөх гэхлээр нь Торглер таны саналын дагуу би авахаас татгалзлаа. Ноёдоо, би та нарын сэжиглэж байгаатай адил өөрийн үүрэг хариуцлагад тэгж хайнга хандахгүй. Би энэ хэргээр Лондонд очиж доктор Брэнтинггтэй хамт оройн хоол идсэн. Харин түүнээс «хүрэн номд» бичсэн утгагүй зүйл их сонссон учраас Лондоны баримт бичиг гэгч ямар нэг материалыг өмгөөлөх ажилдаа хэрэглэх явдал надад хэрхэвч таарахгүй гэж Зак хоёр нөхдийн хэнд үгийг нь таслах зав чөлөө өгөхгүйгээр үргэлжлүүлэн хэлэв.

	— Бид энэ тухай өөрсдөө мэдэгдэж болно гэж гадаадын хоёр өмгөөлөгч хэлэв. Закийн духан дээрх гүрийж

	Тэгэх л үгүй юу. Тэгвэл би харин өмгөөлөхөөс татгалзана гэж ууртай хариуллаа.

	Торглер айн сандарч Закийг зулгуйдан, хоёр ноёдын сайн санаж ирсэнд талархаад хэрэг нь найдвартай гарт байгаа учир хэрэгтэй гэж үзсэн бүхнээ өөрийнх нь нэрийн өмнөөс гүйцэтгэхийг доктор Закаас гуйлаа.

	— Та хоёрт дэмий саад болсондоо харамсаж байна. Харин та биеэ зөв авч байж чадаж байна гэж салж явах үедээ Гамза хэлэв.

	—Та шүүхэд их аятай сэтгэгдэл төрүүлж байгаа гэж Хэйс нэмж хэлэв.

	Торглер эцэнхий нүүрэнд нь үл мэдэг тодорсон инээмсэглэлээр гашуудалтай инээмсэглэснээ тэдэн рүү гэнэт шийдэмгий харав.

	— Охиныхоо тухай санаа зовж шаналах хэрэгцээгүй сэн бол доо...Тэр өвчтэй байгаа гэж хоёр хуульч руу учиртайгаар хараад, хүүхдээ төрөл садан руу нь тосгон руу явуулбал дээр сэн. Тэгвэл ядаж авгай маань наашаа ирэх бололцоотой болно гэж доктор Зак руу хялавхийн байж энгийн дүр үзүүлэн нэмж хэлэв.

	Өмгөөлөгч нь өмгөөлөгдөгчийнхөө шоронгийн манаа болж байдаг энэ газар яасан аймшигтай вэ? Тийм газар үнэхээр аймшигтай юм. 

	— Бид шүүхийн хурлын ажиллагааг удахгүй Берлин рүү шилжүүлнэ гэж доктор Зак Торглерт урамтай хэлээд, урилгагүй хоёр зочныг сэтгэл ханасан байдалтай үдэж гаргав.

	Гамза шүүх хурлын дараа Торглерын ээжийг хүлээж уулзаад түүнтэй нэг зүйлийн тухай ярилцжээ.

	
НҮДНИЙ ШИЛ

	Тэмтэрдэг өвчтөн олоход амар гэж нүдний эмчийн тасалгаа нэгдүгээр давхарт байрлажээ. Тэр өрөөний цонх цэцэрлэг тийш харсан бөгөөд гэрэл сүүмэлздэг бидний нүдэнд жинхэнэ итгэл болж харагдах ёстой байв.

	Ачийнхаа төрсөн өдөрт захиа бичих, өвөөгийн хуудас цаасны гялтганасан өнгө, эмгэдийн хайр халамжийг илтгэсэн хөнжлийн даавууны цасан цагаан өнгө нүдэнд нь эрээлжилж харагдаад байхыг арилгаж чадах хүчийг бурхан тэнгэр минь надад хайрлаач ээ. Бүдэг бүрхэг мөртөө нүдний маань өмнө гялбагч аянга болоод чих шуугьсан судасны цохилтод сандрахгүйгээр тайван байх тэвчээрийг бурхан тэнгэр минь надад заяан соёрхмуу. Нүдний эмч бол харанхуй ба гэрэл гэгээний эрлэг бил ээ. Иймээс ч түүнийг хүлээх нь санаашран биширсэн шинжтэй бөгөөд христосын мэндэлсний өмнөх өдрийг санагдуулна. Нүдний эмчийн хүлээлгийн өрөөнд ном уншиж суугаа нэг ч хүнийг та олж үзэхгүй. Хүмүүс энд зөвхөн ногоон цэцэрлэг рүү уйтгарлан ширтэж суух бөгөөд нүдний үүл ургаж гүйцэхэд хуулж авдаг эмчийн чимхүүр ба нүдний шилний ид шидэд л итгэнэ.

	Тэд нар бараг үхэн үхтлээ үүрд хараагүй явах тийм хувь заяатай хэзээ ч эвлэрэхгүй. Энд настай хүмүүс яасан олон юм бэ! Виноград гэдэг дүүргийн сул цалинтнууд тэртээ Малостранек дүүргийн хөгшчүүлтэй хүртэл энд тааралдана. Эмчийн өрөөний нууцлан халхалсан хөшгийг сөхөн орж байгаа гоолиг биетэй, шалмаг хөдөлгөөнтэй энэ хатагтай ч гэсэн бас тийм залуу биш ажээ. Харин түүнээс үнэртэй усны аятайхан үнэр анхилж, нүүрээ нэг их маяглуулж будаагүй, өмссөн хувцас, хэл яриагаар язгууртны шинжтэй нь хүлээлгийн өрөөнд байгаа хөгшдөөс эрс ялгагдана.

	— Ноён доктор, би сохрох нь байна. Германы арзгар хэлбэртэй бичиг миний нүдийг баллачихлаа. Энэ яасан аймшигтай бичиг вэ? 

	— Та багаасаа германаар уншдаг болсон уу? 

	— Долоо хоног л уншиж байна. Гэвч энэ бол бүрэн хүрэлцээтэй хугацаа юм гэж хатагтай эсэргүүцэв. Эмч инээмсэглээд:

	— Нүдээ үзүүл! гэв.

	Эмч хатагтайг харанхуй тасалгаанд оруулж өмнө нь суугаад хачин жигтэй толь гаргаж нүдийг нь ажиж байснаа гэрлээ тодруулан жижигхэн толин дуранг хүүхэн хараанд нь чиглүүлэхэд харааны нь хамгийн гүнд хүртэл тусах шиг боллоо.

	— Та юунд татвалзаад байна вэ? Өвдөхгүй байгаа биз дээ? гээд эмч нүднийх нь угийг маш анхааралтай ажив.

	Дараа нь дахин гэрэлтэй газар гарч цагаанаар будсан тасалгаанд оров. Эмч хатагтайг эгнээ бүрээр улам жижгэрсэн үсгүүдийг өрсөн хүснэгтийн өмнө аваачаад «унш» гэв.

	Энэ хүснэгтийг унших хүн үсэг тус бүр дээр хэчнээн эмээж, найдлага төрж байдгийг хүснэгт өөрөө тогтоодог ч болоосой! Хэрэв нүдний эмчийн тасалгаанд байгаа хүний сэтгэл санаа нүдэнд үзэгдэж, эрвээхэйн дүрээр дэгдэн гардаг сан бол сэтгэлийн түгшүүр шөнийн эрвээхэй шиг хүснэгт рүү шүргэн мөргөж, баярласан сэтгэлийн удган эрвээхэй тэдгээрийг тойрон улам дээш хөөрөн хөөрөн эргэлдэж, зовнилын шар эрвээхэй олноор элэн хальж, хөгжилтэй инээдмийн хөх цэнхэр эрвээхэй энд тэндгүй эрвэгэнэлдэн байх сан.

	Гэтэл цэвэр агаарт ариутгалын үнэр анхилж, үсгүүд ил тод ялгаран харагдана. Хатагтайг холдох тутам доод эгнээний хамгийн жижиг үсгүүд хүртэл улам тод болж байв.

	— Нүд чинь эрүүл байна. Зөвхөн гар чинь л богинодож байна. Хэрэв сониныг ийм зайтай барьж бол сайн харагдаж байгаа биз? гэж эмч сониныг гар сунгаж хүрэхээргүй зайтай барьж хэлэв.

	Тэгэлгүй Яах вэ. Сайн харагдаж байна. Энэ бол ихэвчлэн дөчин таван наснаас хойш тохиолддог ерийн хараа нарийсах үзэгдэл гэж тайлбарлаад эмч жор бичиж инээмсэглэн түүнд өгөв.

	Энд герман хуучин бичиг ямар ч хамаагүй. Бичгийн хэлбэрийг буруушаавал хилсдүүлсэн болно.

	Гэрэл цацруулсан үзмэрийн тавиурын ард байгаа шилний худалдагч настай өвгөн зүлгэсэн шилний тоосыг үлээгээд цайвар шар ясан хүрээтэй нүдний шил рүү үлээж илгээр арчаад хөгширсний тэмдэг болсон холын харааны шилийг хөгжилтэй найрсгаар гардууллаа.

	Нелла үсээ чихнийхээ ар луу засаад нүдний шилийг хамар дээрээ тохтол санааширсан шар шувуу шиг болчхов. Эмч юу гэж тайлбарлах нь хамаагүй!...Хэрэв энэ Лейпцигийн шүүхийн хурал болоогүй сэн бол ядаж дахиад нэг жил ч гэсэн шилгүйгээр сонин уншиж чадах байсан юм.

	Гэвч нүдний шил нүүрэнд нь зохиж байна. Хөдөлгөөн бүр нь бүжиглэж байгаа шиг намалзсан тэр настай худалдагч Йены үйлдвэрийн тэр бүтээгдэхүүний хойноос дагуулж бас улаан ширэн гэр өгөв. Тэр улаан ширэн гэр нь Неллийн өвгөн аав халаад, овоодой малгай өмсөөд ханан дээгүүрх ялаа цохидог байсан гэрийн шаахай шиг уян хатан ажээ.

	Гамзын явснаас арван дөрвөн хоногийн дотор Нелла яасан их хөгшрөө вэ? Сэтгэл нь түгшсээр бүр хатаж орхижээ. Өнгөрсөн шөнө зөвлөлтийн сэтгүүлчдийг баривчилсан. Чехчүүдийг «удахгүй баривчлах бол уу? Гол нь Гамза шүүхийн хурал дээр яллагдагчдыг өмгөөлөх бололцоогүй учир «Улаан дөл» сонинд Лейпцигийн шүүхийн хурлын ажиллагааны талаар тайлан бичиж эхэлжээ.

	Гамзын бүх материал түүний гараар дамжиж байсан учир Нелла тэр тухай сайн мэдэж байлаа. Саяхан нэг хууль цаазчыг сонинд мэдээ нийтлүүлсний улмаас шүүхийн хурлын танхимаас зайлуулжээ.

	Гамзын ээлж бас ирдэг бол уу? Түүнийг яах бол Гамзыг тийш нь яах гэж явуулав аа! Нелла Германы эзэнт улсын олдсон сонин болгоныг бүгдийг уншиж, дээрэмчдийн харилцах тэмдэг болсон энэ арзгар хэлбэртэй бичгийг харахдаа дотор нь эвгүй болдог бөгөөд энэ бичгээс нь болж бүр харалган болжээ.

	Харин нүдний шилтэй уншихад ямар аятайхан юм бэ! Үсгүүд сэжигтэйгээр анивчихаа зогсоод одоо нүд рүү нь эгц харах болжээ. Нуруу нь гажиж мурийсан үсгүүд одоо тэгшрээд, өгүүлбэрүүд цаасан дээгүүр эх адаггүй тэнүүчлэхгүй хуудсан дээгүүр жигд хойно хойноосоо журамтай өнгөрөх боллоо. Бүх зүйл цэвэр, тод болж эмх замбараагүй байдал арилаад, цөм зохих байраа эзэлжээ.

	Энэ нь сонины мэдээ Неллад таалалтай байна гэсэн үг биш ээ. Гэхдээ энэ сонин мэдээнүүдийг сайн ойлгох явдал түүнд багагүй чухал байлаа. Харааны шил зүүлгэх санаа анх хэнд төрөв? Хос хоёр шил хүрээгээр холбоод чихнийхээ ард торгож зүүх аргыг хэн анх санав? Бидэнд хоёрдугаар зэргийн нүд бүтээж өгснөөр цагаас өмнө танин мэдэхээс ангижирч, гаргуундаа гарахаас аварсан тэр хүн буянаа дэлгэрэг. Харааны шил бүтээсэн хүнийг магтъя! Түүний тухай Нелла юу ч мэдэхгүй. Харин одоо хөгширсөн хойно хүүхдүүдээ тус болохгүй болсон үед сургуульд сурвал ямар сайхан бэ? !

	Энэ ертөнц яасан бахдам сайхан бэ? ! Харин энэ хөлсний цэргүүд л түүнийг дур зоргоороо...

	Гадаа хонх дуугарахад Нелла хаалга онгойлгохоор үдшийн бүрийгээр гарлаа. 

	— Хүрээд ирдэг байжээ! Яасан сайн юм бэ? ! Ашгүй дээ, чи юу? гэж дуу алдсанаа, — Энэ юун охин бэ? гэж асуув. Гамза тэр охиныг хаалга руу аяархан түлхэж оруулав.

	— Нелла, би чамд зочин авчирлаа. Берта, нааш ир, би чамд гар угаах газар зааж өгье. Пальтогоо энд өлгөөд, үүргэвчээ эмээ ээжийн өрөөнд оруулаарай. Хоолойгоо сайн зайл, галт тэргэн дотор өвчин халдаж ч болзошгүй. (Нелла мэл гайхна. Нөхөр нь хүүхэдтэй яаж харьцахаа сайн мэдэж байжээ. Гэтэл үүнээс өмнө Хелена юм уу, Станиславын талаар ингэж санаа тавьж байсан гэж үү? »

	— Нелла, чи бид хоёрыг хооллуулах хэрэгтэй болж дээ. Бид хоёр нэлээд хол зам туулсан. Берта том хүн шиг л алхах юм. Энэ манай зээ охин Берта, чи санаж байна уу? Энэ чиний авга эгч! гэж Гамза германаар ярина.

	— Сайн байна уу? Берта? Чи манайд гэртээ байгаа шиг л байгаарай гэж хатагтай Гамзова аль чадах ээрээ эелдгээр хэлээд, энэ олон жилд их юм үзэж дассан тул гайхсаныгаа огтхон ч мэдүүлэлгүй охины гарыг барив.

	Цэцгэн хээтэй хувцастай тэр охин өвдгөөрөө нугаран их хичээнгүйлэн богинохон гэзгээ овсхийтэл өрөвдмөөр мэхийн ёслоод

	— Сайн байна уу авга эгч ээ! гэж германаар хариу мэндчилэв. Бертаг гэрийнхэн нь их халамжилдаг бололтой эрүүл чийрэг, сайхан охин байсан бөгөөд Нелла бас хүүхдэд их дуртай аж.

	Гэвч өчнөөн их айж түгшүүлсний дараа нөхөртэйгөө анхны оройг хоёулхнаа өнгөрөөвөл Неллад илүү тааламжтай санагдах байсан бол уу? гэдэгт би эргэлзэхгүй байна.

	Гамза бяцхан зочиндоо хичээнгүйлэн элэгсэг хандаж хөгжөөхийг оролдоно. Энэ үл таних хүүхдийн гэр оронд ямар нэг азгүй явдал тохиолдсон бололтой. Хэдийгээр Гамза энэ тухай ярихгүйг хичээх боловч Нелла үүнийг тэр даруй ухаараад, хайрт нөхрийнхөө санааг дагуулж байлаа.

	Гэнэт ирсэн зочин, гэрийн эзэгтэйд төрүүлдэг эвгүй сэтгэгдлийг дарж Нелла тэр хүүхдэд Гамзаас илүү эелдэг байхыг хичээнэ.

	— Энэ охин юу хийснийг та нар хараач! гэж Барборка хаалганы цаанаас нүдээрээ шал руу зааж

	— Шал зурчхаж! Гутал нь өргөстэй юм. Гутлаа тайлж болохгүй байсан юм уу? гэж хэлэв.

	— Барборка, та дандаа нэг болохгүй юм гаргаж байх юм! гэхэд

	— Тийм дээ Надад хамаагүй. Энэ ямар миний хөрөнгө биш гэж мөрөө хавчин үглэв.

	Нелла, Барборка хоёр элэнц ээжийн өрөөнд Бертад ор засав. Барборка дэр сэвсийлгэн цохиж байх зуураа:

	— Энэ өрөөнд бардам хүмүүс их заяах юм даа гэж хэлэв.

	Нелла хариу хэлсэнгүй. Харин хөнжлийн даавууны товчийг товчилж байгаа хуруунууд нь бага зэрэг хурдан хөдөлж эхэллээ.

	— Тэр охинд ус битгий их гоожуул, онгоцны цорго эвдэрчихнэ гэхлээр мод шиг зогсчхоод юу ч дуугардаггүй. Газрын бэтэг шиг байж их зантайг нь яана!

	— Тэр охин чехээр ойлгохгүй учраас хариу хэлж чадсангүй.

	— Тэгвэл юу гэж түүнийг авчирсан юм бэ? Ноён докторын толгойд бас ийм хачин юм орох гэж...

	Нелла нүүр нь улайгаад:

	— Энэ манай нөхрийн зээ охин гэж худлаа хэлж байна гэдгээ, мөн ийм үг хэлснээр Барборкаг улам хорыг нь хөдөлгөнө гэж мэдсэн хэр нь хэллээ.

	— Тийм бий. Танайх герман хамаатантай байх нь ээ! Хачин юм даа! Би өчнөөн жил танайд байхдаа ийм юм огт сонсоогүй! гэж зарц хүүхэн ёжтой хариулав.

	— За, Барборка, бүх юм бэлэн болох шив дээ гээд Нелла босов.

	— Бэлэн ч бэлэн боллоо. Харин Герман охиныг зусардахгүй гэдгээ шууд хэлчихье. Энд янз бүрийн хүн ирж, очсон. Негр хүүхэн ч манайд байсан. Би негр хүүхний төлөө бүх юм хийж байсан. Харин герман хүүхний тулд юу ч хийхгүй шүү. Бид танай ээж талийгаач хатагтайтай Карловы Варыд сууж байхад герман жаалууд биднийг чулуугаар шиддэг байсан. Хар л даа, одоо болтол сорви үлдсэн гэж үсээ өргөж харуулав.

	— Герман хүн болгон тийм биш, Барборка, тэгж яривал буруу гэж Нелла эсэргүүцэв.

	— Та л тэгж бодож байна. Тэр Брногийн урвагчдыг яасан гэхэв? Тэд «Сокол»-ын чуулганд цугларах дүр үзүүлээд биднээс салж явахыг бодсон шүү дээ.

	Барборка, «Фольксшпортын» үйл явдлын тухай ярьж байгаа бололтой.

	— Барборка та энэ тухай мэдэх юм уу? гэж Нелла гайхав.

	— Би бүгдийг мэднэ! Би шүүхийн хэргийн бүх мэдээг уншдаг. Танай герман охин чинь тэр хаалтыг нураачих вий.

	— Сайхан нойрсоорой.

	Берта явган явж ядарсан тул эрт унтах хэрэгтэй. Охин минь, чамайг унттал бид хажууд чинь сууж байя.

	Гамза бол угаасаа сайн санаатай хүн. Нелла үүнийг мэднэ. Гэтэл урьд Гамза төрсөн хүүхдийнхээ орны дэргэд ингэж сууж байсан гэж үү? Үргэлж завгүй. Гэрт хүүхэд унтаж байгааг санахад сайхан байдаг. Хүүхдийн хөнгөн амьсгалаар хүний бодол санаанд эрт цагийн, бүр Вифлеемийн үеийн зүйл хүртэл дурсагдана. Төрсөн гэртээ хүүхэд тайван унтаж байвал тэр гэр хоёр дахин илүү өөрийн юм шиг болдог. Нелла Ижил мөрнөөс ирсэн Каспийн тэнгисийн хөлөг онгоцны яндангийн дуу нойрон дунд нь цуурайтсан ач хүү Митягийнхаа тухай уяран саналаа. Амьдрал ямар их ээдрээтэй вэ? Ач хүү нь татар хүүхдүүдтэй тоглож явахад элэнц эхийнх нь өрөөнд харь газрын герман охин унтаж байх юм. Ягаахан хацартай цэцэг шиг охин намуухан амьсгаална. Гамза, Нелла хоёр өлмий дээрээ явж өрөөнөөс гарлаа.

	Одоо хоёулхнаа болмогц, Неллагаас дуугүй байна гэсэн хатуу амлалт авсны дараа Гамза тэр хэний охин, яагаад Германы хил давуулж авчрах болсон тухайгаа ярив.

	— Албан ёсоор уу? гэхэд Гамза хүүхэд шиг инээд алдав. Адал явдал түүнийг сэргээсэн тул тэр залуугаар харагдаж байлаа.

	— Нелла, чиний эцэг ордны зөвлөх байсан гэдэг нь одоо хүртэл мэдэгдэж байна. Хууль бус юм бүхнээс чи айна. Хөөрхий Берта паспорт авах гэж хүлээгээд нэмэргүй байсан. Бертийнхний гэр бүлд тэдний анхаарлыг татаж болохгүй. Нелла, шоронд хоригдож зовсон, үхлийн аюулд тулгараад байгаа тэр хөөрхийлөлтэй хүнийг чи харсан ч болоосой. Тэр хүн хүүхдийнхээ төлөө хэчнээн санаа зовж нүдээрээ гуйж, өмгөөлөгчийнхөө араар яаж сэмхэн мэдэгдэхийг оролдож байсан гэж санана!

	Гамза тэр дөрвөн нөхрийг өмгөөлөх эрх олж авч чадахгүй нь илэрхий боллоо. Зак, шүүгч нар шүүхийн ажиллагаанд гадаадын хуульчдаас хэнийг ч оролцуулахгүйгээр шийджээ.

	Гэвч зүй бусаар яллагдагчдын нэгэнд ядаж ийм замаар ч гэсэн тусалсандаа Гамза баяртай байлаа.

	Энэ ч өчүүхэн хэрэг... ямар аргаар тусалсан гэнэ ээ! Энэ их хялбар. Берта тэр хоёр Берлиний хурдан галт тэрэгнээс буугаад, суудлын галт тэрэгний билет авч хотын захын галт тэргээр хэдэн буудал явжээ. Хилээс холгүй германы коммунист нэг тээрмийн ажилчин хүн бий. Тэр хүн энэ талаар их туршлагатай болсон учир ойгоор дамжуулан чехийн нутагт оруулж өгчээ. Нелла үүгээр цанаар аялж явсан болохоор энэ газрыг мэднэ. Берта аавтайгаа зүгээр зугаалж явна гэж бодоод, том болсондоо бахархаж, юм бүхэн түүнд таалагдаж байлаа. Гамза маргааш тэр охиныг Прагад суудаг жинхэнэ төрөл саданд нь хүргэж өгнө.

	— Та нарыг буудаж болох байсан шүү дээ! Нелла сандрав. 

	— Тэнд нэг ч амьд юм байгаагүй. Харин толботой хэсэг цагаан эрвээхэй л хилийн шугам дээгүүр нисэж өнгөрсөн. Тэдэнд бүгд найрамдах улс юм уу, эзэнт улсын алинд байгаа нь хамаагүй хэрэг. Нелла тэр ууланд ямар сайхан гэж санана! Нар тусч, арц ханхлаад, агаар нь тунгалаг, алс холын юм харагдана... Чи бид хоёр тийшээ нэг явах хэрэгтэй гэж Гамза чин санаанаас хэлэхэд яагаад ч юм Неллагийн нүдэнд нулимс бүрхлээ. Түүнд юу санагдав? Сүүлчийнхээ ямар зугаалгыг санав!

	— Чиний сэтгэл хөдөлж байна. Харин би ичиж байна.Ийм үгээр би чиний сэтгэлийг дэмий үймүүлжээ. Миний хувьд энэ бол тэнэг хэрэг Германд бид ямар ч аюулгүй байсан шүү гэж Гамза хэлэв.

	— Би мэдэж байна. Би мэдэж байна. Зөвлөлтийн сэтгүүлчдийг яагаад баривчлав? гэж Нелла нүднийхээ шилийг сэмхэн нууж асуухад, Гамза өөдөөс нь харлаа.

	— Нелла, би чамд ямар нэг талаар үнэнээ хэлэх ёстой. Лейпциг хотод би хүүхэд шиг даслаа.

	Нелла Гамзовад жүжигчин хүүхэнтэй учир явдалтай болсон том хүү бий. Нөхөрт гарсан охин, ач хүү нь хол газар суудаг. Нелла одоо удахгүй тавь хүрнэ. Хөгширсөн боловч өндөр нас элдэв авираас аварч чаддаггүй учир гарыг нь чичрэхэд хажуу тийш нь зайлуулсан сонин сарчигнаж байлаа.

	— Би Димитровт ухаангүй хайртай боллоо! Нелла, хэрэв чи түүний үгийг сонссон ч болоосой. Ямар зоригтой гэж санана! Баатар эр. Энэ бол хоосон үг биш гэж Гамза чанга хэлээд босож,

	— Би амьдралдаа анх удаа жинхэнэ баатар хүнийг нүдээрээ үзлээ. Тийм золбоотой хэр нь эрүүл ухаантай хүн ховор тохиолддог. Маш ухаантай, тэгээд амь насныхаа төлөө тэмцэж байгаа нь мэдээж хэрэг. Гэвч энэ нь гол биш гэж Гамза сэтгэл догдлон ярьж байснаа авгайнхаа өмнө зогсоод бодолхийлэн, 

	— Хүн үнэний төлөө амьдарч байна гэдэгтээ бүрэн итгэх явдал тийм үзэгдээгүй эрэлхэг зоригтой болгож байна гэв.

	Гамза яаж сэтгэл нь догдолж байгааг харахдаа одоо хаашаа ч явж болохгүй гэдэгт болгоомжтой итгүүлэх гэсэн Неллагийн үг амнаас нь гарахаа больжээ. «Миний нөхөр хачин хүн юм. Түүнтэй амар заяагаа үзэхгүй, гэвч би нөхрөө хэнээр ч солихгүй. Би түүний тулд чадах бүхнээ хийнэ...» гэж Нелла бодлоо.

	Хөөрхий Нелла чи юу хийж чадах юм бэ? Эхнэр хүн аар саархан л тус хүргэнэ..

	Берта үдийн хоол идэж, Гамзаг тэр охины төрөл саднаас ямар сонинтой ирдэг бол гэж хүлээж байлаа. Нелла Бертаг уйдуулахгүйг хичээж, гэрт нь тоглоом байхгүй болохоор урьд явж байсан янз бүрийн газруудын зурагтай ил захидлуудыг нэг газраас гаргаж ирээд нэг нэгээр тэр охинд өгөв. Бертад дээрээ бяцхан сүмтэй ногоон арал бүхий цэнхэр нуур таалагджээ.

	— Хэрэв чамд таалагдаж байгаа бол энэ зургийг ав.

	Үүнийг Блед гэдэг. Энэ бяцхан сүмийн дотор хонх бий. Хүн дотроо ямар нэг юм хүсээд тэр хонхыг цохиход хүссэн хүсэл нь биелдэг юм гэж Нелла хэлэв.

	— Өө, тэгвэл надад хүсэх зүйл бий гэж Берта мөрөөдсөн байдалтай хэллээ.

	Хөөрхий дөө! Аавыгаа суллаж тавиасай л гэж хүсэх гээ биз дээ...

	Берта Неллагийн хүзүүгээр тэвэрч хүүхэд маягаар аминчлан нууж чихэнд нь:

	—Авга эгчээ, би хонх цохихдоо юу хүснэ гэж санаж байна? Таа л даа? Намайг «Гитлерч залуучуудын» эгнээнд авахыг хүсэх болно гэв.

	Нелла толгойгоо түүнээс холдуулаад..

	— Үгүй яалаа гэж дээ! гэхэд

	— Охид цөмөөрөө «Гитлерч залуучуудад» элссэн гэж Берта гаслантай хэлээд, ам нь мурийж, Гамзынд ирснээс хойш анх удаа уйлахаар завдаад — Тэдний цамц, банзал, тууз нь цөм ижил. Тэд дандаа туг барин жагсаж явдаг. Намайг ч гэсэн тэнд авна! Авга эгч, хоёулаа мөрийцье! Би хонх цохино, тэгэхэд тэд нар намайг элсүүлж авна! гэлээ.

	Энэ үед борооны үүл шиг баргар царайлсан Барборка хутга сэрээ овоолсон тосгуур барьсаар орж ирээд тэгэхээс тэгэх гэж айхтар чимээ гарган хоолны хэрэгслийг авдар луу хаялж гарав.

	Барборка: «Би өөрийнхөө л ажил хийж байгаа болохоос өөр юу ч болоогүй» гэж хэлэх янзтай байлаа. Барборка герман хэл ойлгодоггүй нь ашгүй юм!

	Бурхан минь, хэрэв ойлгодог сон бол Неллад ямар их тээр болох сон бол!

	
«НАМАЙГ ЯЛЛАХ ШҮҮХИЙН ХУРАЛ»

	Шүүхийн хурлын явцыг түргэтгэж яаравчлахгүй бол гол яллагдагч өлсөөд үхчхэж магад. Тэглээ ч гэсэн энэ нь шоронгийн захиргааны буруу болохгүй юм. Гадаадын сэтгүүлчид энэ талаар өөрсдөө үзэж итгэж болно. Тэд Венын маягаар шарлатал хайрч болгосон шницелийг өөрсдөө амталж үзэг. 

	Түүнийг харахад бидний ч арааны шүлс гардаг. Гэтэл янгархуу Люббе түүнд гар хүрсэн ч үгүй, шоколаданд уруулаа ч хүргэсэнгүй. Жирийн зутан идэж байгаад шоколад өгөхөд баярламаар юм даа. Усан үзмээс нэг ширхгийг ч тастаж авсангүй. Гэтэл жимсэнд витамин байдаг шүү дээ! Алах ял заагдах гэж байгаа хүнийг тийм хоол сэргээмээр дээ. Люббе, та ичихгүй байна уу? Та чинь залуу хүн шүү дээ. Таны насан дээр би чоно шиг ховдог байсан. Шүүх эмнэлгийн зөвлөх өчигдөр өвчтөнийг хуруугаараа тоншиж, чагнаж үзээд, англи хууль цаазчид өвчтөнийг мөн адил шалгаж үз гэсэн. Өвчтөн сайн дураар мацаг барьж байж араг яс болсон нь мэдээж. Гэвч түүний турж эцсэн биеэс муугаар харьцаж, байсныг гэрчлэх нэг ч хөх сорви юм уу, элдэв цуу үг тараагаад байгаа тэр тарианы нэг ч ул мөр олохгүй. Маринус ийм дорой байгаа нь зөвхөн өөрийнх нь юм идэхгүй байгаагийн уршиг. Хас тэмдгээр биеэ чимсэн шүүхийн эмч, яллагдагчийн ой ухаан эрүүл, хийсэн хэргийнхээ хариуцлагыг бүрэн хүлээж чадна гэж мэдэгдэв.

	Түүнийг гуйгаад үгэнд орохгүй юм чинь яая гэхэв! Зохиомол аргаар хооллуулаад үзье. Бидний хүн ёсны зайлшгүй үүрэг бол түүнийг цаазлах хугацаа болтол амьд байлгах явдал юм. Гэмт хэрэг үйлдэж хүлээснээс л хойш тэртэй тэргүй эвгүй байдалд ороод байгаа шүүхийн даргын ажлыг удааж зовоогоод яах гэсэн юм бэ? Дээд шүүхийн даргыг нэг талаар дээрээс нь шахаж шаардаад, нөгөө талаар хилийн чанадаас эрээ цээргүй хянаж ажаад хоёр талаасаа хавчигдаж байлаа.

	Улсын прокурорын амьдралын зам ч гэсэн тийм дардан сайхан биш юм аа. Хөлс хүчээ шавхаж байж ял ноогдуулан голланд хүн, эртний удамтай Балканы хойгийн ардын хөвгүүд, протоколд бичсэнээр нь бол большевик Торглер нарыг нэг тэргэнд хөллөжээ.

	Гэтэл тэднийг шүүхийн хурлын байранд гаргамагц тэд нар хөллөгөөнөөс мултарч тал тал тийшээ тараад явчих юм. Энэ болгар бол хал үзэж хашир суусан хүн. Номхон дүр үзүүлэгч Торглер ч гэсэн бас л бага хүүхэд биш. Харин энэ Люббе ёстой мангуу эр юм даа! Яллагдагчийн суудал дээр сууж байгаа цонхигор царайтай энэ дөрвөн хүний ядаж нэгийг нь заагаад «энэ байна» гээд хэлчхэж яагаад чадахгүй байгаа юм бэ? Тэртэй тэргүй эцэс болох цаг нь ирсэн болохоор цаазлуулахаас л хойш тэднийг бариад хэлчихэд түүнд ямар хохиролтой юм бэ? Гэтэл илжиг шиг гэдрэг, суучхаад хөдлөх ч үгүй гөжөөд байдаг. Торглерыг үзээч үгүй, түүний тухай дуулаач үгүй, болгаруудыг бүр ч мэдэхгүй гэнэ.

	Люббе, танд хэн тусалсан бэ? 

	Хэн ч туслаагүй би өөрөө галдсан гэж Лейдений герострат сулхан дуугаар бардам хариулна.

	Дээрээ хас тэмдэгтэй ногоон ширээний ард гитлерийн германы юм бүхний нэг адил сайрхуу сүрлэг байдалтай асар том алаг самбар байна.

	Тэр самбар дээр ногоон будгаар рейхстагийн план зураг, улаан өнгөөр галдан шатаагчийн тоо томшгүй олон гудам, танхим, тасалгаануудаар явж өнгөрсөн замыг харуулжээ. Шүүхийн дарга үг хэлэхээр босож, шүүхийн түшмэд газар зүйн хичээлд хэрэглэдгээс арай уртавтар заах саваа авахад тэнд байгаа хүмүүс сургуульд байсан цагаа санан мөрдөн байцаалтыг чагнах гэж бид чармайн чих тавьж байлаа. Бидэнд нүд байгаа хойно, кино зургийн эриний охид хөвгүүд бид одоо нүдээрээ үзэцгээе гэнэ. Өнгийн будгаар зурсан план зураг дээгүүр зааж байгаа савааг кино дэлгэцэн дээрх зурагтай зүйрлэж болохгүй нь мэдээж. Тэглээ ч гэсэн нүдээр үзэхэд өөр юм.

	Бид одоо гол шат, Люббег дээгүүр нь давж гарсан гэж үзэж байгаа төмөр тор, хага түлхэж орсон давхар цонх, галдан шатаагчийн орсон рейхстагийн гуанзны гонзгой дөрвөлжин зургийг харж байна.

	Люббегийн анх зогссон газрыг улаанаар дугуйлжээ.

	Гамза ядуу залуу явахдаа гурвуулаа сууж байсан оюутны байрын өрөөг галлах ээлж нь ирэхэд яаж шоолуулж зүдэрдэг байсан гэж санана.

	Гал түлэх гэдэг тийм хялбар биш. Бушуухан дуусгаад номоо барих гэж хичээхэд нэг нь ч асаж өгөхгүй галд тэсвэртэй зомголууд.

	Шатсан цаасны нүүрс хүйтэнд бутарч сарниад, зуух шийхтнаж унтран дахин харанхуй болоход дахиад л асааж эхэлнэ. Ийм сэхээтэн юу л хийж чадав гэж дээ! Гамза багаасаа юманд дүй муутай байсан бөгөөд тэр чанарыг нь Станислав дуурайжээ. Тэгээд Барборка хүртэл америк зуух асаж өгөхгүйгээс болоод заримдаа тэднийхний хүн болгонд хорсон уурлаж байдаггүй гэж үү? Ер нь гал асаана гэдэг тийм амар хэрэг биш ээ! Харин Люббегийн зэвсэглэсэн, тэр герман эзэгтэй нарт зориулсан патенттай ноцоогуур нь гитлерийн эзэнт улсын бүх бүтээгдэхүүний нэг адил магад нэгдүгээр зэргийнх болохоор депутатуудын гуанзны цэмбэн хөшгийг хуу татаж хумхиад шатаахад хэдэн секундийн ажил байсан биз. Халуун оч хөшиг дээр буумагц гал дүрсхийн асаж, галын дөл дээшээ олгойдоход Люббе сандран ум хумгүй зугтжээ. Танхим дундуур муруй тахир гудмуудаар тахиралдан гарсан галдан шатаагчийн замыг тэмдэглэсэн улаан зураасыг дагуулан илтгэгчийн саваа зураг дээгүүр өнгөрөхөд яллагдагчийн суудал дээр сууж байгаа тав хүртэл тоо тоолж ч чадмааргүй байдалтай тэр галдан шатаагч ямар хурдан шалмаг, арга ухаантай байсныг хэн ч ухаарч чадахгүй байлаа. Рейхстагийн зоогийн газрын ширээний бүтээлэг хэрэг болохгүй гэж үү? Утасны бүхээгийн дотор талыг бүрсэн эсгий, олсны хивэг хэрэг болохгүй гэж үү? Тэд цөм хэрэг болж, эгшин зуур гал авалцан Рейхстагийн доторх хялбар шатамтгай нөхцөлд дүрэлзэн асжээ. Харин үүнээс өмнө Люббе дандаа бүтэлгүй байдаг байсан болохоор энэ хэрэг сонин юм. Нойкёльн ба Берлин хотын захиргааны байшинд түүний бадраах гэсэн гал Гамзын асаах гэсэн зуухны зомгол шиг л даруй унтарч байсан. Усанд орсон хулгана шиг өрвийчхөөд сууж байгаа энэ хөөрхийлөлтэй Люббег ийм хэрэг үйлдсэн гэж хэн бодох юм бэ? 

	Гэтэл бөөн гал шатаар депутатуудын хувцасны өрөө рүү, нэгдүгээр давхрын бүх өрөөнүүдээр дүрэлзэн шатаж байхад хувьсгалын бамбар асаагч өнөө Люббегийн харсан юм бүхэн галд өртөж хүрсэн болгонд нь гал авалцан, үлээх бүрд нь гал дүрэлзэн шатаж байсан гэнэ шүү. Энэ нь Гитлерийн хайрт багшийн дээд хүний тухай «Миний барьсан бүхэн дөл, тавьсан бүхэн үнс болно» гэсэн дууны үгтэй яг адил юм.

	Харин тэдний сүсэг бишрэлийг дайрахаа больё. Улаан могой рейхстагийн бөмбөгөр оройд хүртэл толгойгоо өндийлгөн, тав, арав, тоо томшгүй олон махчин толгой нь гал улаан хэлээрээ тааз долоож, германы энгийн номхон ард түмнийг гутамшигтайгаар сүйтгэх гэж заналхийлэн галын оч хаялж, хэншүү үнэртэн утаа савсуулж байсан гэнэ. (Берлин хотын гал унтраагчдын дарга ноён Гемппэд гэгээн Георгийн үүрэг гүйцэтгэж, большевикийн хорт могойг дарах хэцүү байсан гэнэ. Гал командын тэрэг оройтож иржээ. Дайрагчид яагаад цагт мэдэгдээгүй юм бэ. Энэ тухай бүү асуу. Асуувал аюултай. Ноён Гемпп бас сониуч зан гаргаснаас болоод одоо сараалжны цаана сууж байна) Бөөн гал рейхстагийн дундах хурлуудын том танхимд хүрчээ. Дөл минь дээшээ бадар, улам дээшээ бадар! Лейдений Герострат гал асаах гэж ганц пиджакаа тайлж гал руу хаясан учир гал гарахаас хэдхэн цагийн өмнө гэрчийн этгээдүүд заримдаа Торглертой, заримдаа болгаруудтай ч хамт харсан юм шигээр яриад байгаа тэр сэжигтэй хүн нь чухам ямар хувцастай явсныг ямар ч шүүгч хэзээ ч тогтоож чадахгүй болжээ.

	Хувцас нь шатсан учир гол хаалганы дэргэд нүцгэн шахам явахад нь харуул баривчилсан гэнэ. Түүний зөвхөн баримт бичиг хоцорсон нь гайхалтай. Илтгэгчийн саваа рейхстагийн олон өрөөнүүдээр гал гарсан газрыг дагаж заахаа зогслоо. Тийм асар том барилга нуруулдсан сүрэл шиг шатчих гэж дээ! Асар том чулуун том барилга ийм арчаагүй байна гэж үү? Ийм юм байж болох уу? 

	— Люббе танд хэн ч туслаагүй юу? 

	Байцаалтын үед Ван дер Люббегийн толгой ялзарсан вандуй шиг цээж рүүгээ унжиж байснаа одоо өндийлөө.

	— Хэн ч туслаагүй. Би өөрөө шатаасан.

	Шүүхийн дарга хорон санаатай хүн биш, эхнэр хүүхдэдээ халамжтай, аж ахуйгаа ухаалаг эрхэлдэг сайн хүн тул Люббег галдан шатаасан болгохгүйг үнэн санаасаа хичээж байгаа гэнэ. Харин большевикууд жижиг хүүхэд иддэг, тэгээд дайралдсан хүнээ гар буугаар аманд нь тулгаж бууддаг, эхнэр хүний эелдэг зангаа алдсан зальхай эмстэй нүгэл үйлддэг гэж тэднээс их айдаг ажээ. Шүүхийн дарга сайн санаат герман хүн бөгөөд хэрцгий авиртай Димитровын тэр зэрлэг орныг үзэн яддаг гэнэ. Бюнгерийг дээсэн дөрөөн дээр арай ядан тогтож байхад шүүхийн даргын ажилд саад тотгор болсон учир Димитров болоод түүний хамсаатнуудтай харьцахдаа цээрлэх хэрэггүй юм гэж Бюнгер үзжээ. Гэвч үүнд бас шалтгаан бий.

	Тэгэхдээ бүр нэг биш нэлээн хэдэн шалтгаан бий. Яагаад гэвэл яллах нотолгоонд нэлээд ноцтой дутагдал оршиж байна. Шүүхийн дарга ямар ч байлаа гэсэн зүйл анги мэддэг хүн тул ажилдаа зүй бусын юм гарахыг тэвчдэггүй. Шүүхийн ажилд алдаа гарч болохгүй Яах вэ.

	Гэхдээ тэр нь хөдөлшгүй бүрэн нотолгоотой байх хэрэгтэй. Харин энэ хэргийн материал ийм хангалтгүй байхад одоо яах вэ? Энэ хэргийн дүгнэлт ямар ч нотолгоогүй амархан нурж байна... Димитров гэм буруугүй гэдгээ амархан нотолж чадна. Гал гарсан тэр шөнө Димитров Мюнхений хурдан галт тэрэгний унтлагын вагонд явж байсныг түүнтэй гудамд ярилцаж явсан хатагтай гэрчлэх болно. Торглер гал гарахаас нэг цагийн өмнө зоогийн газарт байсныг Ашингер буудлын хоол зөөгч хоёр хүн гэрчилнэ.

	Попов гал гарсан тэр орой кино үзсэн өдөр, цагийг тэмдэглэсэн билет үзүүлж байна. Голланд хүн ганцаар шатаасан гэдгийг нотлоход Германы өршөөлт тэнгэр тусалдаг ч болоосой. Тэгвэл чоно ч цатгалан, хонь ч бүтэн үлдэж шүүхийн даргын ажлын нэр хүнд аврагдах сан. Галдан шатаагчийн явсан замыг заасан улаан зураас газрын зураг дээрх гол мөрөн шиг аятайхан зурайж байна. Би сайн санаат герман хүн, та нар миний өө сэвгүй өв тэгш энэ зургийг битгий гутаагаач. Миний энэ бүдүүвч зурагт битгий халд. Гэтэл хууль цаазын мэргэжилтнүүд юм л бол өө сэв эрээд амар заяа үзүүлэхгүй юм.

	Гал гарахыг нүдээр үзсэн гэрчийн нэг болох харгис цагдаагийн залуу дэслэгч, хурлуудын гол танхимын хурлын , даргын суудлын ард бадралт баг бишгүүрийн цоргууд шиг хэлбэртэй цорголсон олон дөл харсан гэж зүтгээд байлаа.

	Галын аюултай тэмцэх аргыг судлах Берлин хотын эрдэм шинжилгээний төвийн, доктор цолоороо бардамладаг захирал туршлага хийжээ. Тэр өөрийн ажилтнуудад хурлуудын танхимын түшлэгтэй сандлыг Люббегийн хэрэглэсэн ноцоогуураар галдахыг тушаажээ. Хүмүүс үүнийг шатаах гэж хорин минутын турш тэвчээр гарган оролдсон боловч царсан сандал шатсангүй. Тэгэхлээр нь гэрэл зургийн хальс доор нь хийгээд шатаажээ. Гэрэл зургийн хальс үнс болтлоо шатсан боловч сандал нь бас л шатсангүй. Зөвхөн сандлын хиймэл ширэн бүрээс уугьж эхэлсэн бөгөөд тэр цогоос нь сандлын хатуу царсан түшлэг, суудал хоёр шатахад бүтэн цаг шаардагдах байлаа.

	Хурлуудын их танхимын модон хананцар ба тавилууд шатамтгай чанартай нь үнэн боловч галд тэвчээртэй модоор хийсэн байна гэж шүүхийн шинжээч мэдэгдэв. Энэ бүх зүйл гэрчийн этгээдийн харсан шиг дүрэлзэн асахаар шатаахад Люббе шиг хүний чадмааргүй, урьдаас тийм сайн тооцоолсон нарийн чанд бэлтгэл, харуул манаатай газар байж боломгүй илүү цаг хугацаа, бас олон хүн шаардагдах нь мэдээж юм.

	— Энэ асуудлаар нэлээд нэр хүндтэй өөр нэг мэргэжилтэн, техникийн дээд сургуулийн илч зүйн судлалын профессор ба нууц зөвлөгч, хурлуудын танхимд гарсан гал шинж чанараар тусгай бодис хэрэглэсэн байх ёстой гэдэг талаар гал эсэргүүцэх төвийн ноён захиралтай санал нийлж байна. Тийм их хэмжээний хүчтэй гал ноцооход хориос доошгүй литр бензин, бензол юм уу керосин хэрэглэсэн байж таарна гэж тэр профессор мэдэгдэв.

	Түүнээс гадна шатах бодис зөвхөн асгаад зогсох явдал хангалтгүй. Үүний тулд хөвөн даавууг дээрх бодист норгоод галдах газраа түүгээр бүрсэн байх хэрэгтэй. Тэгвэл хэрэгтнээс тэр бодисын үнэр хүчтэй ханхлах ёстой.

	Улсын яллагч сонирхон чагнав.

	— Хаалгач гуай, та Торглерт рейхстагийн таван номерын хаалгыг онгойлгож өгөхдөө түүнээс ямар нэг хачин үнэр гарахыг ажиглаагүй юу? 

	Өвгөн хаалгач сандарсандаа эвгүйрхэн мишилзэв. Түүнтэй дандаа эелдгээр мэндэлдэг байсан сайн таних ноёныг үнэрлэж үзнэ гэж бодоход хүртэл түүнд ичмээр санагдах ажээ.

	Ноён депутатууд ямар намын төлөө саналаа өгч байсан нь хамаагүй, тэд цөм түүний өөрийнх. Тэгээд тэдний дуу хоолой хүнхэр таазтай сүрлэг танхим дотор сайхан цуурайтдаг сан.

	Тэд цөм түүнийх. Тэд өөрийн рейхстагийн нэр алдрыг нэмэгдүүлж. Тэрээр өөрөө бүр эзэн хаан Вильгельмийн сандлын тоосыг гүвж байсан удаатай. Гэтэл одоо энэ ямар их гай вэ? Авгай нь хэчнээн их уйлсан гэж санана. Хараал идсэн тэр гадаадынхан л байх ёстой! Герман хүн хэзээ ч ийм хэрэг үйлдэхгүй. Найман цаг өнгөрч байхад ноён депутат Торглерыг рейхстагаас гарахад хаалгач юу ч ажиглаагүй. Түүнээс бензин, керосины аль нэг ч үнэртээгүй.

	— Ноён ахлах хаалгач, Люббегээс үнэр гарсан уу? 

	— Үгүй.

	— Шатах бодис хийсэн ямар нэг савны ядаж хэлтэрхий ч олдоогүй юу? гэж шүүхийн дарга нэмж асуув.

	— Хэрэв их танхим дотор тийм их бензин хийсэн бол их хэмжээний уур үүсэж гал асаахад дэлбэрэн галдан шатаагчийг хүндээр шархдуулах байсан юм гэж галын аюулыг эсэргүүцэх төвийн захирал хэлэв.

	— Ноёдоо, үүнийг ойлгож ядаад байх хэрэггүй. Бензин керосины аль нь ч энд хамаагүй. Тэд нар үеэ өнгөрөөсөн бодис гэж Галле хотоос ирсэн өөр нэг химийн мэргэжилтэн тоомсоргүй янзтай хэлээд

	— Одоо надад томьёо нь бий. Харин томьёог нийтэд мэдэгдэхийг хүсэхгүй байгааг минь та нар ойлгоно биз. Би шатсан зүйлүүдийн үлдэгдлийг бололцоотой бүх аргаар шинжилж үзсэний эцэст нэг шингэн зүйлийн ул мөрийг оллоо. Хэрэв энэ шингэний урьдаар ямар нэг шатаах бодист хүргэсэн бол тодорхой хугацааны дараа өөрөө шатна.

	Саяхан ноён дэслэгч жавхлант баг бишгүүрийн цоргууд шиг хэлбэртэй дөл гарахыг харснаа ярилаа. Тэр үнэн хэлж байна. Өөрөө шатдаг шингэнээс үүссэн галын дээд талд шатсан бодисын жижиг хэсгүүд удтал асаж тэр бодисынхоо хэлбэр дүрсийн адил хэлбэртэй гэрэл гаргана. Хэрэв ноён дарга хурлын танхимаас хүмүүсийг гаргаж өгвөл би энэ даруй жаахан туршлага хийж шүүхэд үзүүлье гэж залуу химич туршлага хийж харуулах сан гэхээс тогтож ядаж байлаа.

	Үүнийг дараа болъё. Их танхимыг шатаахад хэчнээн хэмжээний дээрх бодис шаардагдах нь шүүхийн даргад илүү сонирхолтой ажээ.

	— Ойролцоогоор дөрвөн литр.

	— Тийм хэмжээний бодисыг бичгийн хоёр саванд хийгээд зөөж болох уу? гэж улсын яллагч яаравчлан асуув.

	— — Бололгүй Яах вэ гэж тэр мэргэжилтэн Торглерыг ямар аюулд учруулж байгаагаа бодохгүй хариуллаа. Өөр нэг хүний хувь заяа түүнд ямар хамаатай юм! Тэр нээлт гаргасандаа олзуурхан хөөрч байлаа. Энэ шингэн өнгө үнэргүй, олоход нэлээд хялбар. Их танхимын доторх зузаан хөшиг, сандал ширээ, модон хананцар хивс цөмд нь өөрөө шатах шингэн түрхжээ. Шатсан ширээ сандлын үлдэгдэл бүрээс тэр мэргэжилтэн уул шингэний ул мөрийг олсон гэнэ. Түүний бодлоор ийм нарийн чанд бэлтгэлийг нэг хүн хийж яагаад ч чадахгүй юм.

	Асуулт тавьж болох уу? гэж Димитровын дуу сонсогдоход танхим доторх хүмүүс цөм түүн рүү харав. Тэрээр ам нээх бүрд нь хүмүүс юу ярих бол гэж сонирхоно.

	— Одоо ярьж байгаа энэ шингэнийг гал гарахын өмнөх хорин дөрвөн цагийн дотор шатаах зүйлдээ хангалттай сайн түрхэж болох уу? гэж асуув.

	Яасан зоригтой асууна вэ? Гамза амьсгалаа даран хүлээнэ.

	— Болохгүй. Яагаад ч болохгүй гэж химич хариулав. Димитров хөмсгөө ч хөдөлгөсөнгүй. Харин гадаадын хууль цаазчдын царайнд баясал тодорч, Гамза хэмжээлшгүй их баярласандаа зүрх нь цохилно.

	Димитров чи ёстой эр хүн! Гал гарахын урьд өдөр ч гал гарсан шөнө ч гэсэн Димитров Берлинд байгаагүй.Саяхан тэр мэргэжилтний нотолсноор Димитров Берлинд байгаад ч гэсэн галдан шатаах бэлтгэлийг хийж чадахгүй байжээ.

	Гэтэл гурван мэргэжилтэн гурвуулаа тэр голланд залуу ганцаар галдан шатаагаагүй, олон хүн галдсан гэдэгт санал нэгтэй байгаад Люббегийн зэвүү нь хүрнэ. Тэрээр мухлагаас ноцоогуураа хэчнээн хичээнгүйгээр шилж сонгож авсан гэж санана! Тэгэхлээр өөрийнх нь гавьяанд өөр бусад хүн халдахыг хэрхэвч зөвшөөрөхгүй.

	— Эд нар юу гэж чалчаад байгаа юм бэ? Тэд нар энэ хэрэгт оролцоогүй, Би л байсан. Зөвхөн би л энэ тухай мэднэ гэж гомдоллон эсэргүүцлээ.

	— Хэрэв мэдэж байгаа бол яриач. Хэн таныг ятгасан бэ? Та хэлгүй адгуус шиг дуугүй юунд зогсоно вэ? Тэр үл бүтэх этгээдүүдийг юу гэж далдлаад байгаа юм бэ? гэж Димитров гэнэт тэсэж ядан хэлэв.

	— Димитров, таныг хурлын танхимаас гаргана шүү! гэж шүүхийн дарга халуун төмөрт хайруулсан юм шиг хашхирав. Тэнгэр бурхан түүнийг өршөөж хайрла, дахиад өөр хэрэгтэн эрэх хэрэгтэй болох нь гэж үү! Одоо өөрийнх нь толгой хүртэл мөрөн дээрээ арай ядан тогтож байгаа шүү дээ!

	Люббе намхан духтай толгойгоо унжуулж, ангархай уруул нь гаслантайгаар мурийв.

	— Энэ бол намайг яллах шүүхийн хурал! Та нар яагаад дандаа миний хэргийг булааж аваад байгаа юм бэ? гэж хашхираад уйлж гарав.

	Энэ уйтгартай хүний өлсөж зүдэрсэн нь илт зэвүүн муухай нүүр царай, нэр үл мэдэгдэх хэрэгтнүүдийн өмсгөсөн салбадайн багын доор улам ч аймшигтай муухай болжээ.

	
ГАЛААР НААДСАН НЬ

	Авгайнхаа ил гарган хэлж чадаагүй боловч, гэртээ байгаасай гэсэн хүслийг Гамза биелүүлж чадсангүй. Германаас авчирсан охиныг төрөл саданд нь, ажлаа Клацелд хүлээлгэж өгөөд, зарим хүмүүсийг газар дээр нь байцаахын тул одоогоор шүүхийн хурлыг түр шилжүүлээд байгаа, шатсан рейхстагийн хот болох Берлин рүү дахиад явжээ.

	Ерөнхий сайд Геринг шиг тийм ховор гэрчийн этгээдийг байцаахад Гамза байхгүй байж яасан ч чадахгүй.

	Германы дарангуйлан захирагч нь хүн бүхний анхаарал татахаар гялалзсан савхин гуталтай, хөлөө алцайлган, Гамза руу нуруугаа харуулан зогсоход, цэрэг том өмд нь цүлхийгээд, бүс нь бөмбөрцөг хэлбэртэй гэдсэндээ бүслүүр шиг харагдана. Геринг цовоо худалдагч авгайн янзаар махлаг богино гараараа ташаагаа тулжээ.

	Тэр, хоёр цэргээр мануулсан, өндөр нуруутай хүний асуултад хариулж байлаа. Бурхан минь, ийм юм байх гэж үү.? Димитров яллагдагчийн суудал дээрээс ерөнхий сайд Герингийг байцааж байх чинь! Люббе гал гарахаас өмнөх хоёр хоногийн турш хэнийд байж, хэнтэй уулзаж байсныг цагдаагийн түшмэд ямар шалтгаанаар шүүж үзээгүй тухай зоригтой асуултыг Димитров үнэхээр асууж байна. Энэ асуулт их мэдэлт энэ гэрчийн этгээдийн зэвүүг хүргэсэнд уураа барьж ядан

	— Галдан шатаагчдыг зөвхөн коммунистуудын дотроос л эрэх хэрэгтэй! Төрөлхийн гэмт хэрэгтэн, тарчилган зовоогч энэ новшнууд ертөнцийг үзэх үзлээр хэзээд гаж буруу байсан тул тэдний дундаас эрэх хэрэгтэй гэж хашхирав.

	— Танай хэлдгээр ертөнцийг үзэх гаж буруу үзэлтэй тэр нам ертөнцийн зургааны нэгийг удирдан жолоодож байгааг ноён ерөнхий сайд та мэддэг үү? гэж хоёр талаасаа хамгаалуулсан Димитров асуухад,

	— Харамсалтай нь тийм юм гэж Геринг царайгаа барайлган хариулав.

	— Зөвлөлт Холбоот Улсад энэ намын хэрэгжүүлж байгаа эдийн засгийн систем дэлхий дахиныг одоогийн ядуурал, ажилгүйдлээс аварч чадах юм гэдгийг ноён ерөнхий сайд та мэддэг үү?.

	Геринг болоод тэнд суугаа германчууд учир зүггүй инээлдэв.

	— ЗХУ-ын захиалга олон зуун мянган герман ажилчдыг ажлаар хангаж байгааг ноён ерөнхий сайд та мэддэг үү? 

	— Оросууд өр төлөх баталгаагаар хөлс төлдөг гэж Геринг үгийг нь тасалж инээд алдаад цааш нь:

	— Би үнэндээ бэлнээр авах нь дээр гэж үздэг. Яагаад гэвэл энэ оросууд яаж ч мэднэ... гэв.

	— ЗХУ, Германтай дипломат харилцаатай. Ноён ерөнхий сайд та үүнийг мэдэх үү? гэж Димитров эсэргүүцэв. Герингийн уур хилэн буцалж

	— Та бол ичгүүр сонжуургүй амьтан! Тэнүүлч! Адгийн шаар! Энэ эрээ цээргүй этгээд үүгээр доншуучилж, манай рейхстагийг шатаагаад бас намайг сургах гэж оролдож байна гэнэ ээ! Та үл бүтэх этгээд, таныг дүүжилбэл таарна! гэв.

	Шүүхийн дарга яах ч учраа олохгүй боллоо. Ноён ерөнхий сайд юу ярьж байгаагаа анзаарахгүй юм. Тэр бол цэргийн хүн, биеэ барьж чадахгүй байгаа нь мэдээж. Гэхдээ шүүхийн хурал дээр ийм үг ярьдаггүй юм.

	Манай шүүхийн хурлын ажиллагааг бүх дэлхий даяар ажиж байгаа шүү дээ!

	— Димитров, коммунист суртал нэвтрүүлэг явуулахыг би танд хориглосон. Тэгэхлээр ноён гэрч зэвүүцсэндээ биеэ барьж чадахгүй байгаад та одоо битгий гайхаарай.

	— Яалаа гэж, би харин ч ноён ерөнхий сайдын хариултад сэтгэл ханамжтай байна. Харин, ноён ерөнхий сайд та миний асуултуудаас эмээгээд байгаа юм уу даа? гэж Димитров хөгжилтэй хэлэв.

	Геринг бүх биеэрээ хойш алхам ухарснаа тэр даруй бух шиг бүдүүн хүзүүгээ гулдайлган урагш давшив? 

	— Намайг айж байна гэнэ ээ? Би танаас айх юм уу? Та юу гэж дураараа аашлаад байна? Эндээс гар! Энэ өөдгүй коммунистыг аваад яв! гэж Геринг ууртаа багтрах шахан хашхирахад харгалзагчид яллагдагчийг тойрон зогсов.

	— Гэрчийн этгээд намайг эндээс гаргах эрх байхгүй! гэж Димитров чанга хэллээ.

	— За, үүнийг одоо үнэхээр аваад яв! гэж шүүхийн дарга биеэ барьж чадалгүй тушаав.

	Ийм эрээ цээргүй, ийм гутамшигтай юм байх гэж! Сайд нарын зөвлөлийн дарга яллагдагчийн хойноос нударгаа зангидан занаад:

	— За гайгүй, шүүхийн хамгаалалтаас гарсан хойно чинь ярилцана даа! гэв.

	Танхим дүүрсэн хүмүүс чив чимээгүй болж, хүн ухаан жолоогүй ундууцсанаас болоод олны өмнө хөгөө дэлгэхэд тохиолддог шиг тийм зовуурьтай нам түм байдал бий болов. Энэ Геринг уул нь овоо дориун эр юм санж, даанч амаа барьж чаддаггүй нь харамсалтай. Сайд нарын зөвлөлийн дарга нэрээ гутааж байгаа нь харамсалтай юм.

	Геринг коммунистуудыг хараан зүхэж, ЗХУ-ыг магтан алдаршуулсан Димитровыг шоглоход нь алга ташиж байсан тэр хас тэмдгийг шүтэгчид хүртэл энэ тухай мэдэж байлаа.

	Цогтой, эрүүл ухаант Димитров, галзуу омогтой Геринг хоёр халз тулан тэмцэлдэхийг Гамза харж суужээ. Тэрээр хоригдлын дөнгөнд зориг нь мохоогүй, оюун санааныхаа хүчээр, цадиггүй Калибанийг8 мухардмал байдалд оруулж байгаа саруул ухаантай хүн үзжээ.

	Хэрэв энэ гялалзтал арчсан савхин гутал Гамзын хамаг анхаарлыг өөр зүйлд татаагүй бол Давид, Голиаф хоёрын тэмцэлдэхийг харахад үнэхээр сонин байжээ. Энэ савхин гутлын явж өнгөрсөн газар өвс ургадаггүй гэнэ.

	Гамза түүнд итгэсэнгүй. Хов хөөцөлдөгчид дандаа хэтрүүлж байдаг. Гэтэл үүний учир өөр юм! Энэ удаад харин бодит байдал хов ярианаас ч хэтэрчээ. Геринг өөрийн нь тухай элдэв цуу үгнээс ч илүү хэрцгий авирлаж, Гамза анх удаа амьтны цэцэрлэгт орсон хүүхэд шиг гайхсан харцаар сайд нарын Зөвлөлийн даргыг ширтэн харж байлаа. Энэ баавгай одоо яадаг бол? Хаашаа хөдлөх бол? Зөгийд хатгуулсан хамар нь өвдөж байгаа бол уу? Өвдөлгүй Яах вэ. Ууртаа багтрах шахаад тавхайгаараа газар дэвслэн доороо эргэлдэж байгааг та нар харж байгаа биз дээ.

	Хэрэв энэ баавгай гуунаас гараад ирвэл яах бол? Биднийг тастаж хаях бол уу? «Та шүүхийн хамгаалалтаас гараад ирээрэй, гайгүй» гэж хэлэхийг нь өмгөөлөгч нөхөд та нар сонссон биз дээ? Тэгвэл Димитровыг шүүхийн хурал дээр ялна гэж Геринг ч гэсэн бодож байгаа юм уу. Яалаа гэж, Геринг тэгж бодоогүй. Геринг толгойндоо цус хөөрсний хэрээр, яг Гитлерийн зөн билгийн тухай сургаалын дагуу авирлаж байгаа юм.

	Зөвхөн сайд нарын зөвлөлийн дарга л энэ эвгүй байдлыг ойлгосонгүй. Тэрээр ширүүн авирлаж дуусаад тайвширч улирсан цэрэг шинэ цэрэгтэй харьцаж байгаа юм шиг хэрцгий дориун янзаар

	— Эд нартай та нар шиг наалинхай зан гаргасан бол бид юу болох байсан гэж санана!. Хэрэв би байгаагүй, тэгээд дорвитой арга хэмжээ аваагүй сэн бол та бид одоо энд байхгүй, аль хэдийн ор сураггүй өнгөрөх байсан юм гэв.

	Тэгээд коммунистууд үндэсний социалистуудын хувцсаар зүсээ хувирган хүч хэрэглэж, байшин барилга шатаан, тааралдсан бүхнийгээ тамлаж, хүүхэд эмэгтэйчүүдийг барьцаанд авахаар завдаж байсан гэдэг коммунистуудын зэвсэгт бослогын тухай нотлох онц чухал ач холбогдолтой гэрч баримт гал гарахаас өмнө түүнд олдсон тухай улиг болсон чамин хэллэг хэрэглэн ярьж эхлэв. Өөрөөр хэлбэл Германыг аварсан гэж олны өмнө одоо Герингийн баяр хүргэж байгаа тэр жинхэнэ эсэсийнхэн, дайрагч нар түүнээс хойш эзэрхийлсэн шиг яг тэгж эзэрхийлэхээр коммунистууд завдаж байсан гэнэ шүү.

	Димитров одоо энд байгаагүй нь харамсалтай! Хэрэв байсан бол энэ илрүүлэн нотлох баримтыг үзүүлэхийг Герингээс лав шаардах байсан байх. Шүүгч нарын хэн ч үүнийг шаардаж зориглохгүй. Торглерийн өмгөөлөгч ам нээхгүй болохоор энэ уран үгтэй гэрч элдэв үгээр шүүгч нарын толгойг эргүүлсээр байлаа. Гамза иймэрхүү хүмүүсийг өөрийн туршлагаас сайн мэднэ. Ийм хүмүүс үнэмшүүлэхийн тулд үйл явдлыг болсон байдлаар нь ярьдаг боловч хариуцлагыг нь өөр бусад руу түлхчхээд, хулгайч нарын ярьдгаар эцэст нь өөрсдөө «мултарч» гардаг.

	Дараа нь Геринг гал гарсан тухай яаж мэдсэнээ дэлгэрэнгүй ярив. Сайд нарын зөвлөлийн дарга эхлээд жирийн нэг болгоомжгүй явдлын уршиг гэж бодож байсан боловч Бранденбургийн хаалгыг өнгөрөөд гал гарсан газар луу яарч явахдаа «Галдан шатааж!» гэж хэн нэг хүн хашхирахыг сонсмогц «ард түмний үг бол ариун шударга үг» гэдгийг гэнэт ухаараад, энэ гэмт хэргийг коммунист нам үйлдсэн гэдгийг төөрөгдлөөс ангижирсан мэт тэр даруй ойлгожээ.

	(Гитлерийн талынхан ер нь илрүүлэх замаар дүгнэлт хийдэг)

	Аз болоход тэр орой Гитлер, Геббельс, Геринг өөрөөр хэлбэл урьдаас зөгнөх мэт болгоомжтой ажилладаг тэр явцуу бүлгийнхэн цөм Берлинд байсан гэнэ. Сонгуулийн өмнөх эцсийн долоо хоногт тэд нар Берлинд байхгүй тохиолдол гарч болох л байсан шүү дээ.

	Гитлер тэр үед Бенито Муссолинийн хамгийн чармайлттай шавьд байвал зохих тийм идэвх гарган Германы нутаг дээгүүр өөрийнхөө онгоцоор олон дахин нисэж байжээ. Тэрээр Франкфуртээс Мюнхен, Лейпцигээс Бреслад, Гамбургээс Кенисберг руу нисэн, очсон газар бүрдээ зогсоо завгүй ярьсаар байлаа. Харин Гамзынд сонгуулийн өмнөх Гитлерийн кампанит ажлын төлөвлөгөөний нэг хувь бий. Түүнээс сонгуулийн өмнө хэдийд ямар хотуудаар явсныг нь дэс дараалан мэдэж болох бөгөөд Гитлер хоёрдугаар сарын 25-наас 27-ны өдөр яваагүй чөлөөтэй байсан (рейхстагийн шатсан өдөр) гэдэг нь аяллынх нь цагийн хуваариас илэрхий байна.

	Германчууд үнэхээр хичээнгүй хүмүүс бөгөөд хоёрдугаар сарын 25 ба 26-ны өдөр Гитлер бас үг хэлэх магад гэж төлөвлөгөөний доод талд тэмдэглэжээ. Тэгэхлээр хоёрдугаар сарын 27-ны өдрийг юунд зориулсан болох нь одоо бидэнд ойлгомжтой байна.

	Тэр өдөр Гитлер ч гэсэн, түүний ойрын хамсаатнууд ч гэсэн Берлинээс гарсангүй. Тэд нар түүнээс өмнө ихэвчлэн үргэлж завгүй байдаг бол тэр орой нэг ч уулзалтгүй байсан нь гайхалтай юм:

	Харин гал гарсан газар тэд нар хамгаас түрүүнд очжээ. Тэд нар байгаагүй бол хэлмэгдэж сандарсан Берлин хот яах байсан бэ? Гал гарсан газар очингуут л их хэмжээний галыг хараад энэ хэрэгт галдан шатаагч бүхэл бүлэг хүмүүс оролцсон байна гэдгийг ойлгосон гэж Геринг ярив.

	— Бас жирийн галдан шатаагч нар төдийгүй, рейхстагийн байдлыг сайн мэдэх хүмүүс байсан гэж сайд нарын зөвлөлийн дарга бөгөөд рейхстагийн дарга Герман Геринг өндөр дуугаар мэдэгдээд, улцгар нүүрэн дээрх усархаг нүдээрээ депутат байсан Торглер луу ширтэх нь аймаар байлаа.

	— Голландын энэ мануухай рейхстагийн сүлжилдсэн олон гудамжаар сандарсан туулай шиг цааш наашаа гүйж яваад бидний гарт орсон. Харин Рейхстагийг өөрийнхөө гэр шиг сайн мэддэг бусад зальтайнууд нь зугтаж арилсан байсан гэж сайд нарын зөвлөлийн дарга өвөрмөц маягаараа нэмж хэлээд, уран үгэндээ тэр улам автагдан цааш нь: — Ямар замаар тэд зугтаж гарсныг бид мэдэж байна. Тэд нар зөвхөн рейхстагийг миний ордонтой холбосон газар доогуурх хонгил замаар л гарсан байх ёстой. Газар доогуурх энэ зам төв халаалтын уурын ерөнхий тогооны байранд хүрдэг. Тэндээс хашаа давж ширээ рүү очиход маш хялбар гэж ярилаа.

	Димитров энд яагаад алга байна вэ? Хэрэв байсан бол дотоод яамны жинхэнэ сайд, нийт эзэнт улсын цагдаа нарын толгойлогчийн ордныг яасан хайхрамжгүй хамгаалж байдагт гайхсанаа илэрхийлэх байсан юм. Тэгээд түүний өргөөг өдөр шөнөгүй хамгаалж байдаг ноён сайдын дайрагчдын отрядынхны улиг домог болсон сонор сэрэмжийг тэр хорлон сүйтгэгчид яаж хууран мэхэлж чадав? Энэ бүхэн таавар төдий бөгөөд энэ нь Гофманы үлгэрийн оронд мөн таавар хэвээр үлдэх биз ээ.

	Эсвэл энэ тааврыг одоо «зөвхөн үнэнийг, үнэнээс өөр юу ч ярихгүй» гэж хоёр лааны гэрэлд христосын дүртэй загалмай руу тангараг өргөж байгаа өөр нэг дээд тушаалт гэрчийн этгээд болох энэ мөрөөдсөн харцтай залуу тайлбарлаж өгөх юм уу? 

	Цусан улаан нөмрөгтэй есөн шүүгч, мөн гэрчийн этгээдэд хэнийг ч халдаахгүйн тул түүнийг хүмүүсээс тусгаарлаж байгаа, үйлдвэрийн хийцтэй хүүхэлдэй шиг хоорондоо ижилхэн, тарган цатгалан, гял цал болсон цагдаа нарын дэргэд энгийн хувцастай энэ хүний бие улам сул дорой харагдаж байлаа.

	Тэр хүнийг орж ирмэгц доголж явааг нь гадаадын сэтгүүлчид даруй мэджээ. Энэ сонины ажилтнууд ямар ажигламтгай гэж санана! Харин энэ хээнцэр эрийн доголох нь хүний сонирхлыг улам татах нэг шинж бөгөөд бардам хэнэггүй байдалтай харагдуулна.

	Яая гэхэв, Байрон ч гэсэн доголон байсан шүү дээ!

	— «Хүрэн номд» таныг буруушаасанд өөрийгөө цагаатгах гэсний хэрэггүй гэдгийг би ямар нэг буруу ойлголцох явдлаас урьдчилан сэрэмжилж ноён сайд танд сануулмаар байна гэж шүүхийн дарга эелдгээр хэлэв.

	— Улс төрийн хөлсний этгээдүүдийн зэрэмдэглэсэн энэ гүтгэлийн зохиолын талаар юу гэж үзэхээ бид бүхэн мэдэж байна. Бид энд энэ нарийн төвөгтэй хэрэг явдлыг илрүүлэхэд туслах таны өчиг мэдүүлэг л хэрэгтэй. Ноён сайд тань шиг ийм нэр хүндтэй, тэгээд бас өөрөө рейхстагийн гишүүн, рейхстагийн доторх улс төрийн болоод сэтгэл зүйн харьцаа, мөн рейхстагийн дотоод байрлалыг сайн мэдэх хүний өчиг мэдүүлэг бидэнд улам ч үнэтэй юм. Ноён сайд та өчиг өгвөл бид чинь сэтгэлээсээ талархах болно.

	Өө, энэ чинь Геббельс байна шүү! Үсээ гөлийтөл самнаж, хүзүүндээ бүчин зангилаа зүүгээд нүд нь гэмгүй янзаар гялалзах нь хүүхэд шиг харагдах ажээ.

	Гамза ийм хурц тод харцтай нүдийг хаана харсан билээ? Одоо тэр гүтгэгчдийн бузар хэрэгт доромжлогдсон гэж өөрийгөө үзэж харц нь гунигтай болов. Бүх национал - социалистууд сонгуулийн кампанид нэг чиг шугам баримтлах нь заримдаа зайлшгүй байдаг учраас намын удирдах ажилтнууд улс төрийн зөвлөгөөнд оролцохоор Берлинд цугларсан бөгөөд даваа гарагт уулзахаар тохиролцохдоо тэр өдөр нь тийм гай тохиолдоно гэж огт санаагүй гэнэ.

	Шүүхийн дарга хэдийгээр Геббельсэд Хүрэн номын талаар дурдахгүй байхыг сайн сануулсан боловч тэр нь сайхан нүднийхээ хурц харааг шүүгч нар луу чиглүүлэн өөрийг нь рейхстагийг галдах төлөвлөгөө боловсруулсан мэтээр гүтгэсний хариуд зөвхөн инээмсэглээд өнгөрөх хүний төлөв бөгөөд бага зэрэг хүлцэнгүй дуугаар хүрэн номд бичсэн зэмлэлээс өөрийгөө тайван хамгаалж байв. Гал гарсан тухай мэдээг сонсоод Геббельс шиг хэн ч тэгж их цочин сандраагүй гэнэ. Тэр үед Гитлер тэднийд оройн хоол идэж, ердийн адилаар чин сэтгэлээсээ хөгжилтэй ярилцаж байтал гэрийн эзнийг гэнэт утсаар дууджээ.

	Гадаад хэвлэлийн хэлтсийн дарга доктор Хамфштенгель рейхстаг шатаж байна гэж утсаар мэдэгдэхэд Геббельс «Та боль, наадах заваан тоглоомоо зогсоо» гэж үгийг нь таслаад харилцуураа тавьжээ. Тэрээр ийм мэдээ сонсоод хоромхон зуур ч итгээгүй гэнэ.

	Хамфштенгелийн хэлснийг суртал нэвтрүүлгийн сайд худал үг гэж боджээ. Өөрт нь ч бас буруу байсан болоод тэгж бодсон юм гэж Геббельс өөрийнхөө тухай ярихдаа нүдээ эрвэлзүүлнэ. Гэвч шөнө дунд рейхстагийг галдах нууц төлөвлөгөө боловсруулж суусандаа биш (танхимд цугларсан германчууд инээлдэв) Хүрэн номд тийм аятай завшаан олгохгүй. Харин киноны алдартай нэг жүжигчин хүүхний талаар саявтар шуугиан дэгдээж эрхэм Хамфштенгелиэр жаахан тоглосон байжээ. (Ноёд ч гэсэн заримдаа бас тоглодог шүү дээ. Төрийн хүнд хүчир ажилтай тэднийг тоглоом хийлээ гэж хэн зэмлэх юм бэ? ) Тиймээс Хамфштенгель хариугаа авч байна гэж бодоод ширээ рүүгээ буцаж очихдоо Гитлерт тэр ярианыхаа тухай хэлсэнгүй.

	Доктор Геббельсийнхээр Гитлерийн очдог нь хүртэл хүрэн номд таалагдахгүй сэжиглэгддэг. Гэтэл энэ тухай тайлбарлаж ойлгуулах тун амархан гэж гэрчийн этгээд өөрийн дураар тайлбар тавилаа. Тэр үед Гитлер Берлин хотод хувийн байргүй байсан учир түр хугацаагаар нийслэлд орж ирэхдээ улс төрийн зөвлөгөөн хийдэг байсан буудалд байрлаад, ажлын дараагаар доктор Геббельсийнд амардаг байжээ.

	Гэтэл удалгүй дахин утас дуугарч, гадаад хэвлэлийн хэлтсийн дарга рейхстагийн эсрэг талын байшинд суугаад рейхстагийн галд автахыг харж байна гэж хэлжээ. Хамфштенгель үнэхээр сайд нарын зөвлөлийн дарга Герингийнд сууж байсан бөгөөд түүний ордон нь рейхстагийн эсрэг талд байжээ. Гэрчийн этгээдэд тэр үед Гитлерт азгүй явдлын тухай мэдэгдэх хүнд үүрэг тулгарч инээж ч чадахгүй болов. Энэ мэдээг сонссон Адольф Гитлер эхлээд бас л итгэсэнгүй.

	Хоёулаа машиндаа суугаад рейхстагийн зүг маш их хурдан давхижээ. Хашааны хоёрдугаар хаалганы дэргэд Геринг тэдэн дээр ирж улс төрийн хорлон сүйтгэх ажиллагааны тухай, гэмт хэрэгтнүүдийн нэг болох голландын коммунист нэг хүнийг баривчилсан тухай сэтгэл нь маш их догдлон хэлжээ.

	Тамлуулсан баатар Хорст Вессел коммунистуудад буудуулж үхсэн мэтээр Геббельс үл мэдэг егөөдлөөс залуугийн урам зориг, уур хилэн хүртэл яаж ч өөрчлөгдөж чадахаар итгүүлэхүйц тийм уян хатан баргил хоолойгоор ярьж гарав. Энэ байдлаас Геббельс коммунистууд рейхстагийг шатаасан гэдэг ган пүрш шиг уян хатан логик дүгнэлт хийж байгаа юм гэнэ.

	Тэрээр герман чамин үг хэллэг хэрэглэн «Т» үсгийг хийн хүчтэй түрлэгтэй, хэлний угаас шахам дуудах нь урьд утга зохиолын ажилтан байсан гэдэг нь андашгүй байлаа. Үүнээс өмнө зохиол бичиж байгаад амжилт олохгүй болохоор утга зохиолын ажлыг орхиж улс төрийн хэрэгт оролцох болсноор амьдралынхаа амжилтгүй болсон анхны жилүүдийг бүрэн нөхөж чаджээ. Энэ тухай яриад Яах вэ. Энэ нь ч гэсэн бас зөн билгээр болсон хэрэг юм. Хэрэв еврей шүүмжлэгчид Геббельсийн романуудыг магтаж, Гитлерийн зурсан зургууд нийтлэгдсэн бол герман улс юу болох байсан бэ? 

	Германыг хэн хамгаалах байсан юм бэ? Одоо түүх ямар байдалтай байх байсан бол? Германы ивээлт бурхан өөрөө урлагийн энэ хоёр хүнийг эзэнт улсын тусын тулд ингэж үлдээжээ.

	Геббельс, Геринг хоёр газар, тэнгэр шиг эрс тэс ялгаатай юм. Геринг савхин гутлаараа хүний анхаарлыг биедээ татдаг бол Геббельс харцаараа татна. Гамза энэ гялалзсан хар нүдийг хаана үзлээ? Бодоод, бодоод санаанд орж өгөхгүй байлаа. Геринг тэсрэх бодис шиг юм л бол уур хилэн нь бадарч, бүх санаа бодлоо ил гаргаж байдаг. Харин Геббельс маш их аргатай, юманд амар өртөгдөхгүй хүн.

	Димитровыг шүүхийн хуралд оруулахаас өөр аргагүй болжээ. Димитров дахиад л зохимжгүй асуулт тавьж эхлэв. Роза Люксембург, Карл Либкнехт нарыг хэн алсан бол гэх зэрэг тэдний үзэж байгаагаар огт илүү зүйл асуухад Геббельс инээмсэглэн «Бид бүр анхны уг сурвалжаас нь эхэлбэл дээр биш үү? Тэр үед Гитлер цэрэг байсан бөгөөд шархтаж хараа нь муудаад цэргийн эмнэлэгт хэвтэж байсан юм» гэв. Үйл явдлыг ийм зүй бусаар харьцуулж байгаад гайхаш тасарсан доктор Бюнгер рейхстагийн түймэрт огт хамаарахгүй, харин улаантны суртал нэвтрүүлэг явуулах гэсэн өөр зорилготой ийм асуултад хариулахаас татгалзах эрхийг хэт эелдэг тэр гэрчийн этгээдэд олголоо.

	— Ноён шүүхийн дарга, түүнийг битгий хоригло, би хөдөөгийн энэ коммунист ухуулагч байтугайд нь цохилт өгч байсан хүн гэж сайд үл тоомсорлох байдалтай өгүүлээд,— Та асуул даа гэж инээмсэглэн Димитров руу эргэж хармагц Гамза гэнэт саналаа. Олон эхнэртэй байсны хэргээр шүүгдэж Прага хотоор шуугиан дэгдээсэн, завшаан эрэгч нэг эрийн нүд яг ийм сэтгэл булаам байсан шүү. Харин Геббельсийн нүд бүр ч сайхан юм.

	Геббельс яллагдагчийн суудал руу хоёр дахь удаагаа хандаж, Торглерийг хонины арьс нөмөрсөн чоно, галдан шатаагч гол хэрэгтнүүдийн нэг гэж нэрлэхдээ харцанд нь дахиад уур хилэн тодров. Геббельс хэзээ ч Торглертой ярилцаж байгаагүй юм. Гэвч Торглерын үг хэлэхийг олон жил их анхааралтай сонсож байсан болохоор улс төрийн үзэл бодлогынхоо талаар чөлөөтэй шүүмжлэл явуулж болно гэж үзээд, национал - социалистуудтай маргаанаа зүй ёсоор шийдвэрлэхийг оролдсон мэтээр одоо эвлэрэнгүй үг ярьж байгаа нь коммунистуудын ямагт хэрэглэж, одоо ч хэрэглэсээр байгаа хүчирхийллийг далдлах гэсэн оролдлого юм гэж ярихдаа Геббельсийн уур хилэн нь улам бадарна.

	Геббельсийн үзэж байгаагаар Торглер яахаас ч буцахгүй хүн гэнэ.

	Суртал нэвтрүүлгийн яамны сайд эмнэлгийн зориулалттай гутал өмссөн тахир хөлөөрөө үл мэдэг хазганан, цагдаа нараар хамгаалуулсаар ялалт байгуулсан юм шиг гарч одоход танхим доторх, түүнийг бахархсан хүмүүс хойноос нь нацист маягаар ёслов. Харин унжирч удааширсаар байгаа хурлын ажиллагаа урагш нэг алхам ч ахихгүй байлаа.

	Энэ номын доторх үйл явдал Германы рейхстагт гарсан гал түймрээс бусад зүйлийн талаар цааш үргэлжлэн өгүүлэх бөгөөд улсын цуцалтгүй прокурорын дуудлагаар шүүхийн хурлын танхим дундуур хойно хойноосоо явж өнгөрсөн гэрчийн этгээдүүдийн тухай уншигч нарт танилцуулаад байх цаг надад алга.

	Гэрчийн этгээдүүд улиг болсон мөрдөн байцаагч Фогтын зааж сургасан дууг аялан хас тэмдэгтэй тугийн хойноос дараа дараагаараа явж өнгөрсөөр байлаа.

	Тэд нар дуу хоолойгоо сайн нийлүүлсэн болохоор ганц нэг хөг алдагдавч тэдний нийт эелэг найрал дууг огтхон ч өөрчлөхгүй ажээ.

	Загалмайтны энэ аянд оролцогч хөлсний этгээдүүд цөм элдэв юм санаанаасаа зохиох их авьяастай хүмүүс юм. Тэдний зарим нь бүр алсын юмыг харах онцлогтой гэнэ. Жишээ нь Хельмер нэртэй хоол зөөгч нэг хүн Берлинд гал гарахын өмнө «Баварын буудал» гэдэг зоогийн газар Димитровт үйлчилж байсан бөгөөд энэ нь хорон санаагаа явуулахаар сэдсэн тэр Мюнхен хотод байтлаа бүр жинхэнэ Баварт байсан болох гэж оролдсон хэрэг гэнэ. Өнөө хурц хараат хоол зөөгч бас өнгөрсөн жил Люббег үнэхээр Голланд нутагтаа байхдаа Лейден хотын захиргааны цонхыг хагалснаас Гааг хотын шоронд сууж байсан яг тэр үед өөрийнх нь зоогийн газрын зооринд Болгаруудтай хамт пиво ууж байхыг бас харсан гэнэ. Берлинд бас нэг онцгой гэрчийн этгээд гарч ирэв.

	Тэрээр эхнэр, зарц эмэгтэй хоёрынхоо хамт Поповыг ямар нэг хуйвалдагчдын цуглаан дээр орохыг цонхоороо дурангаар харж байсан гэнэ. Болгар оюутан Попов тэр үед нь Зөвлөлт Холбоот Улсад байсан болохоор тэд нарт тийм алс хол газар харж чадах ид шидтэй дуран байсан байж таарах нь ээ.

	Үл ойлгогдох, хачин гайхалтай зүйлүүд сонсогдож байлаа. Гал гарахаас хэдхэн хоногийн өмнө сайд нарын зөвлөлийн ордонд буг чөтгөр бий болжээ. Газар доорх хонгил замаас хөлийн чимээ сонстож байсан гэнэ. Аймхай хаалгачин буруу сонсоогүй гэдгээ шалгаж үзэхийн тул хаалганы завсар зурвас цаас наагаад маргааш өглөө нь хартал тэр цаасыг хуулчихсан байжээ. Хаалгачин ордны комендант Скранговицэд мэдэгдээд юу хийх тухайгаа асуухад «урьдын адилаар цаас наа, ажиглалтаа үргэлжлүүл» гэж бувтнан хэлжээ. Тэгээд яасан гэж санана! Бараг өглөө бүр тэр цаасыг нь хуулж авсан байдаг байжээ. Харуул манаатай ордонд гарч байгаа ийм үзэгдлийг юу гэж тайлбарлах вэ? Хачин гайхалтай явдлууд гарч байлаа... Загалмайтны аянд оролцогч өөр нэг славян овогтой хүн гарч ирэв. Герман хэл мэдэхгүй Болгар гуталчныг болгараар ганц ч үг хэлж чадахгүй герман депутаттай их урамтай ярилцаж байхыг тэр Карване гэгч нүдээрээ үзэж, чихээрээ сонссон гэнэ. Тэгэхлээр гэгээн сахиус галын дөлийн хэлбэрээр тэдэнд хэл заяаж, тэр хоёр галдан шатаагчдын латин хэлээр ярилцсан байхаас зайлахгүй. Цэцэрлэгт талбарт тааралдахдаа Эрнест Торглерын мэндлэхгүй өнгөрсөн эм шулам түүний сугандаа хавчиж явсан хоёр цүнхний үхрийн ширийг шулмын нүдээрээ нэвт төөнөн дотор нь байгаа лаазтай шатах бодисыг илрүүлжээ. Бас хорин таван зоосны төлөө хүн дээрэмдэх гэж дайрч байсан дээрэмчин рейхстагийг шатаалгах гэж депутат Торглерын өгсөн мянга хоёр зуун маркаас жигшин зэвүүрхэж татгалзсан гэнэ. Тэгэхлээр ямар хачин гайхамшигт явдлууд гарсан гэж санана! Энэ самбаатай зальхай этгээдийг Герман Геринг, Йозеф Геббельс нарын нэгэн адилаар христосын шашны сударт баруун гарыг нь хүргэж, хоёр хурууг нь гозойлгон тангараг өргүүлэхийн тулд гяндангаас гаргаж авчирчээ. «Ариун» үйлсийн төлөө урам нь засгийн газрын гишүүдийг хармаан суйлагчид, хуурамч мөнгө хийгчид, дамын панзчидтай хамт загалмайтны нэгдсэн аянд татан оруулж тэд цөм нэгэн зэрэг хөл нийлүүлэн алхалдагт нацизмын хөдөлгөөний гайхалтай урсгал чанар оршино. Тэгэхлээр нацизм ардач биш гэж яаж хэлхэв дээ!

	Шүүхийн хурал дээр бас өөр хүмүүс байсан юм. Тэднийг үхлийн аюултай цахилгаан гүйлгэсэн өргөст торон хашлагатай газраас бараг гар хөлийг нь зангидах шахам хүлээстэй авчирчээ.

	Өргөст торны цаанаас ирсэн тэд тарчлан зовсон хүмүүс байлаа. Хэрэв өөрсдийг нь цадтал санаа алдуулж, гашуун нулимсаар ундаалсан хүмүүсийн зохиосон дууг шүүхийн өмнө дагаж дуулах юм бол шанд нь эрх чөлөө алт мөнгө өгнө гэж амлаж байв. Гэвч энэ гэрчийн этгээдүүд зөрүүд зан гаргаж, тэдэнд тийм дууны сонсгол байхгүй гээд дуулж өгсөнгүй.

	Тэд хэдийгээр хөл дээрээ арай ядан тогтож байсан боловч загалмайтны аяны баатрууд шиг хий санаархалд автаагүй хүмүүс байсан юм. Тэд нарын хэлэх үг баатар эр Димитров, зоригт баатар Тельманых шиг тийм, тийм, үгүй, үгүй гэсэн хэдхэн үг байлаа. Тэд бол үнэний төлөө өчгөө өгсөн Германчууд байсан бөгөөд үхлийн аюултай цахилгаан гүйлгэсэн өргөст торныхоо цаана буцаад очжээ. Өнөөдөр тэд лав амьд байж чадахгүй биз ээ!

	
СҮҮЛЧИЙН ХУРАЛДААН

	Христосын мэндэлсний өдөр, шинэ жилийн хөгжөөнт өдөр, аз жаргалыг хүсэн ерөөе! Эрэмгий шуудан зөөгч, яндан цэвэрлэгч алиа хүү, та бүхэнд сайн сайхныг ерөөж байна. Гэрийн эзэгтэй нар баярт зориулж хэмнэсэн мөнгөө зарцуулж эхлэхээс өмнө тэд өөрсдийгөө танилцуулахаар яарч байгаад нь та нар битгий гайхаарай.

	Хальсыг нь холцруулахгүйн тул тус тусад нь үртсэнд суулгасан сарны өнгөтэй нимбэг, жаргах нар шиг шаргал өнгөтэй амтат жүржийг, Муссолиний дэвсэлж байгаа савхин гутлын хэлбэртэй хойг болоод ард түмэн нь хааныг хөөн зайлуулж, үйл хэргээ өөрсдөө зохицуулж байгаа Испанийн хойгоос хойд зүг тээвэрлэж байна. Таван тивийн баялгийг ачсан хөлөг онгоцнууд зогсоол дээр хүрч ирэхэд толгойг сэргээх кофейны баглаа, мөн шар арьстай гараар шахаж хийсэн тэр оюун санааг бадраагч цайтай хайрцгуудыг асар том тоодог шиг кранууд тосон авна.

	Мальник9 хотын нарны илч, шампан дарсны боргилох хөөс, шилэн лонхонд дарсан тоорын хандны хөлчүүрүүлэх охь зэрэг үйсэн бөглөөтэй ундаа хуучин оны эцсийг тэсэж ядан хүлээнэ. Номин цэнхэр тэнгисийн эргээс жүжигчдэд зориулсан цэцгийг хөлдөхөөс хамгаалан хөвөнд ороогоод онгоцоор авчирчээ.

	Наймалжууд далайгаасаа хүнсний дэлгүүрийн үзмэрийн шилний доогуур мөлхөн оржээ. Загас цөөрмөөсөө захын шилэн хашлагатай усан сан руу сүргээрээ орж, усыг нь буцалж буй боовны тос шиг бургиулна.

	Чанга яригчаар шинэ жилийн дуу эгшиглэж, Прага хотын эмэгтэйчүүдийн сургуулийн чех хэлний багш, харалган нүдтэй бяцхан авхай Казмарова хурдлан алхана. Тэрээр бүтэн жил ном судалж бусад бүх зүйлийг сүүлчийн өдөр хүртэл хойш тавьжээ. Эцэгтээ ямар бэлэг авдаг билээ? Гэрийн эзэн архи уудаггүй, тамхи татдаггүй, өөрт нь хэрэггүй ном уншдаггүй, зураг сонирхдоггүй, сайн чанарын костюм хэрэглэдэггүй, жил тойрон нэг л зүүсэн зангиагаа дандаа зүүж явдаг болохоор «Яфета» пүүсийн худалдан авагч байвал таарах хүн! Түүнд юм бүхэн бий болохоор юу ч сонирхдоггүй ажээ.

	Трамвай сүүлчийн тойргоор эргэхэд «Яфета» пүүсийн баярын чимэглэл гялалзан харагдаж, Казмерова Улыд хүрч ирэв. «Яфета» пүүс үзмэрийн цонхныхоо хиймэл хүмүүст норвег костюм өмсгөсөн байлаа. Ро Хойзлерова битүүний оройг нөхрийнхөө хамт ууланд өнгөрөөж байгаа ажээ. «Охин минь, хоёулаа Нехлебыд хувийн байшин худалдаж авснаас хойш тийшээ очих юм биш үү? » Нехлебы рүү юу? Тэр зэлүүд газар очно гэж бодсоны хэрэггүй. Гүнгийн хатан бас Нехлебыд цамхагтай хэр нь Энгадин руу явсан шүү дээ. Тэгвэл Ро яагаад Шпиндл рүү явж болдоггүй юм бэ? 

	Хойзлер зөвхөн санаа алдаад дуугүй өнгөрүүлжээ. Жаран нас хүрсэн хүн цанаар гулгана гэж бодох ч үгүй.Тэгэхлээр залуучууд Руженаг тойрог замд цанаар эргэж сургах болно.

	Тэрээр орой нь Пруссийн цэргийн дарга нартай бүжиглээд үдэш нөхөртэйгөө гэртээ хоёулхнаа үлдмэгц даруй унтаад өгнө. «Яфета» пүүсийн унтлагын хувцастай энэ хоёр жаргалтай гэр бүл юм гэнэ. Лида Горынкова үйлдвэрт баярын хувцасны баруун энгэр залгаж оёдог бөгөөд баяраар ажиллаж нэлээд илүү цаг хийжээ. Түүнд санаа зовох хэрэггүй. Олсон мөнгө нь эргээд энэ үйлдвэртээ л орно. Улы районы сүйт хүүхнүүд инжнийхээ зүйлийг «Яфета» пүүсийн захаас өөр хаанаас сонгож авах юм бэ? Тэр хөнгөн цагаан савнууд их хөөрхөн юм аа! Мөнгө шиг л харагдаж байна. Бариад үзээч яасан хөнгөхөн бэ? Нөхөр нь Лидаг баярлуулахын тул авч өгөв. Хүүхнүүдийн аясаар тэвчээртэй байсан нь дээр. Өндөр чийрэг биетэй тэр хүн өнөө тоглоом шиг савыг гартаа бариад дуугүй зогсоно. Инжний зүйл сонгож авахад эрэгтэй хүн зөвхөн туслах үүрэг гүйцэтгэдэг. Гаек бол сайн хүн. Дөлгөөн цэнхэр нүдтэй, слесарь механикчаар ажиллаж нэлээд өндөр цалин авдаг. Зан сайтай болохоор хүүхдүүдийнхээ тэргийг өөрөө түрнэ. Харин май цэцгэн хээтэй, сэнжтэй аяга Лидад үнэхээр их таалагджээ.

	Чи энэ аяганд кофе ууж байгаарай гэж хэлээд хажуу тийш нь тавив. Аяга шанага нь улам нэмэгдсээр байлаа. «Пиво уусан нь дээр» гэж нөхөр нь хариулахад худалдагч хүүхэн инээд алдав. Харин сүйт хүүхэн нь үгийг нь хайхарсангүй чулуун уур, гуулин уур хоёрын алийг авахаа шийдэж ядан духаа үрчийтэл бодол болж зогсоно. Нэг авбал насан туршдаа хэрэглэнэ шүү дээ! Лида зарцуулаагүй эрч хүч ихтэй учир заримдаа чинжүү ваниль нунтаглан нухаж уурын нүдүүрийг бөмбөр шиг тасралтгүй тарчигнуулан, гялтганасан уур нь хуримын хонх шиг хангинаж байх болно. Лидатай хуучин ханилж байсан хоёр залуу нь хаяад яваад өгчээ.

	Тэр хоёр хоёулаа тогтворгүй байсан бол одоогийн энэ нөхөр нь ёстой хонь шиг номхон амьтан ажээ.

	Энэ удаа сүмд орж батлуулсан учир одоо гэрлэлт нь бат бэх болжээ. Лида шувууны тор шиг хөөрхөн гал тогоо, цас шиг цагаан хөшигтэй, хайрцаг шиг чамин өрөө тасалгаатай болно. Лида үйлдвэрт ажилтай болохоороо аргагүйн эрхэнд л ажилдаа очдогоос биш түүний гар зөвхөн гэрийн ажилд зохицсон юм. Үрүүлийн ширүүн гадаргууг гараараа илж, шанаган шүүрийн нүхээр харж, цас цэвэрлэдэг зөөлөн шүүрийг барьж үзлээ. Гэтэл махны машин хэрэгтэй биш үү! Нөхөр, хүүхэн хоёр урд урдаасаа харав. Амьдралын хэрэгцээт зүйл үнэтэй юмаа. Хоёулаа авч явж даах уу? «Тэгвэл ав л даа» гэж тайван нам дуугаар нөхөр нь хэлэв. Махны машин ажиллуулахад их төвөгтэй учир эр хүний хийх ажил гэж бодохдоо Лида баярлан нүүр нь улайв. Нөхөр нь өөрт нь үнэхээр хайртай юм аа! Худалдаж авсан зүйлээ цагаан хэрэглэл хийхээр авсан цоо шинэ сагсанд хийгээд хоёр талаас нь дамжлан хүйтэн, анхилуун агаарт амнаасаа уур савсуулан ирээдүйгээ зорин гарцгаав. Нэг цехэд ажилладаг танил хүмүүс тааралдахдаа ханилсан эр эм хоёрт хөгжилтэй үг хаяхад, Лида эхнэр хүний үзэсгэлэнтэй цээжийг урагш турж, дээгүүр харан урдаас нь уран үгээр хариу өчнө. Христосын мэндэлсний өдөр, шинэ жилийн өдөр аз жаргалыг хүсэн ерөөе! Хуанлийн хуудсан дээр яндан цэвэрлэгч хар халтар хүүг цас шиг цагаан малгайтай зуржээ. Сэтгүүлийн хавтсан дээрх шуудан зөөгч сэргэлэн залуу цүнхэндээ сүүлийн үед гарсан цоо шинэ хонжворуудыг авч явна. Хонжвор таарвал одоо яг хэрэгтэй цаг ажээ! Станислав, чи дахиад л урьдчилгаа авахаар явах нь уу? Ядаж битүүний орой тоглохоор сэтгэл хөдөлгөм зохиол бидэнд бичиж өгвөл сайн юм сан. Баярын тоглолт бэлтгэх гэж хэчнээн их явдал болдог гэж санана!. Елена, Тоник, Митя гурав одоо лав Горький хотод байгаа байх.Тэд нар шашны баяр болж байгааг санадаг бол уу? Гамза Лейпцигээс хэзээ эргэж ирэх юм бэ? Гэтэл ээжийн бэлтгэсэн баярын бэлгээс илүү сонирхогдох өөр чухал зүйл болж байгааг Нелла мэдэж байгаа боловч тэр тухай юу ч хэлсэнгүй. Шашны баярын өдөр жаахан оройтож ирнэ гэж Станиславыг хэлэхэд Нелла инээмсэглэн толгой дохижээ.

	Гэвч тэрээр хуучны уламжлалт заншилд татагдан, сүүлийн хэдэн хоногийн турш дэлгүүрээс дааж ядталаа элдэв зүйл худалдан авч, ногоон мод сугандаа хавчуулан яваа хүмүүсийн дунд хутгалдан орох сон гэж тэмүүлнэ.

	Нелла цагаан даавуун бүтээлэгтэй, эсгэсэн гурилыг Барборкагаар харуулаад, хаашаа явсныгаа түүнд хэлэлгүйгээр баярын өдөр элэнц эхээ гэртээ авчрахаар Крч рүү явав.

	Элэнц эхийг урихад тэр нь ихэд санаа зовж, хүнд байдалд оржээ. Заавал нэг өөрчлөлт гарч байдаг. Эд нар надаар бас яах гээ юм бол? Шинэ юм гарч ирэх болгонд барагдашгүй их яршиг түвэг болно. Элэнц эх удаан дуугүй сууж, олон дахин хоолойгоо зассаны дараа сая нэг дуу гарав. Зөвлөгчийн хатагтай, багш эмэгтэй хоёртой хамт оройн хоол иднэ гэж ярилцсан болохоор элэнц эх баяраар эндээ байхгүй бол тэр хоёр нь харамсах болно! Ноён шалгагч баяраар хөгжим тоглож өгнө гэсэн учир яваад өгвөл бас гомдоно. Элэнц эхэд өмсөх олигтой малгай ч байхгүй. Энэ тэр хүүхнүүд шиг алчуур зангидаад явж болохгүй шүү дээ. «Нелла чи цагаан талхаа энд аваад ир» Эмэг эх баярт зориулж хайрсан боовыг цагаан талхнаас өөрөөр хэзээ ч нэрлэж байгаагүй юм. Үүнд Нелла бага байхдаа ч гэсэн их гайхдаг байснаа одоо санаж байна. «Би загас идэхгүй, загас ястай байдаг. Та нар өөрсдөө идээрэй» гэж эмгэн зэвүүцэн хэлэв. «Надад бага зэрэг алим авчирч болно. Бас амтат жүрж, зөвхөн амттай муссиний жүрж шүү. Атга чихэр, мөн нарийн боов. Харин нарийн боов та нар юутай хийх вэ? Нанжин чавгатай юу? » гэж хэлэхдээ дуу нь зөөлөн болно. «Харин Барборка дахиад муудуулчхаж магадгүй шүү» гээд эмгэн хөмсгөө зангидсанаа «Нухаш хийх үү? » гэж ширүүнээр асуув.

	Нелла түүнд Станиславын тухай ярьж эхэлсэн боловч эмгэн тасалж:

	— Цөцгийн хутгамцаг хийх үү? гэж асуув.

	Нелла гэнэт сэтгэл нь хөдөлж, нүдэнд нь нулимс гүйлгэнэв.

	— Эмээ, надтай яв, хамт явахгүй бол надад уйтгартай байна... Эмгэн үгэнд нь орсонгүй.

	— Нухаш, цөцгийн хутгамцаг энд аваад ир. Би эндээ байна, Би гадагшаа явж чадахаа больсон гэж тушаав.

	Нелла аргаа барж, хэлсэн бүгдийг нь авчирна гэж амлаад салах ёс гүйцэтгэж, явахаар хаалга руу очтол эмгэн хойноос нь дуудаж:

	— Наашаа ир. Нухаш авчрахдаа багш эмэгтэй, зөвлөгчийн хатагтай хоёрын дэргэд битгий задлаарай. Тэднийг гартал хүлээх хэрэгтэй. Ойлгов уу гэв.

	Тэнгэр өршөөн, дэлхийн сайн санаат хүмүүст энх тайван соёрхог! Өвлийн тусламжийн кампанит ажил амжилттай явагдаж, Герман эзэгтэй нар сүүлчийн хос цагаан оймс сүлжин дуусаж байлаа. Ялангуяа гитлерийн залуучууд энэ талаар их чармайлт гаргажээ. Гамза ташаандаа том кинжал зүүсэн мангар том залуучууд, бяцхан Бертагийн дурыг их татдаг хүрэм өмссөн, богинохон гэзэгтэй, цэмцгэр охид нүүр лүү нь занаж байгаа бадрын төмөр аяганаас нь зайлж гарах гэж багагүй зүдэрдэг байлаа. Дээдэс тэнгэр өршөөн, дэлхийн сайн санаат хүмүүст энх тайван соёрхог! Лейпциг хотын цэцэрлэгийн аж ахуйд нэлдээ цагаан хэлгий цэцгээр хийсэн хонхнууд хангинан жингэнэнэ.

	Гитлерийн хөргийг ялангуяа түүний нэг угсаатнуудад гойд таалагддаг ардын дуунд дуулдаг гачуурын мөчрөөр эмжжээ. Герингийн засгийн газар герман хүмүүс гэр бүлээрээ баяр ёслол тэмдэглэх дуртай байдгийг харгалзан будилаантай хэргийг бушуухан дуусгаж, Лейпцигийн шүүхийн хурлын шийдвэрийг дээд шүүхээр шашны, баярын өмнө гаргуулахын тул чармайлт гаргажээ. Улсын яллагч, голланд залууд алах ял ноогдуулж, Торглерын толгойг авахыг шаардсан ялын төлөвлөгөөг аль хэдийн боловсруулаад, коммунист Торглерын загалмай зүүсэн өмгөөлөгч доктор Зак нь өөрийнхөө өмгөөлөх ёстой Торглер болоод түүний эсрэг өчиг өгсөн нацистын гурван депутатыг адилхан цагаатгаж эхэллээ.

	Тэр гурав сайн санааны үүднээс тийм өчиг өгсөн боловч зөвхөн андуурсан гэнэ. Нэг нь Торглерыг Люббетей, нөгөөдөх нь Поповтой гурав дахь нь Таневтай хамт харсан байжээ. Гэтэл үнэн хэрэг дээрээ тэр нь одоо хорих лагерьд хоригдож байгаа коммунист Кайзер байсан юм гэнэ. Сэтгэл зүйн иймэрхүү андуурал байж болох юм. Нацист депутатуудад. гайхах хэрэггүй. Тэд нар сэтгэл нь их хөдөлж ийм тохиолдлыг тайлбарлахын тул чадах бүхнээ хийх хүсэл эрмэлзлээр дүүрэн байжээ. Мэдээжийн гэмт хэрэгтэн гэрчийн этгээдүүдийн өчиг мэдүүлэг илт худал байсан учир доктор Зак тэдгээр өчиг мэдүүлгээс татгалзан, гэм буруугүй өмгөөлүүлэгчээ хамгаалж эхлэв. Торглер бол нэр хүндийнхээ талаар маш их санаа зовдог хүн.

	— Энэ тэнэг гэм буруугүй мөртөө, эсвэл гэм буруугүйн улмаас ч байж магад, цагдаагийн газар шууд гүйж очсон байна. Хэтэрхий цайлган зантай, өөрийг нь өчүүхэн ч сэжиглэхийг тэвчиж чадахгүй учраас өөрийгөө цагаатгах гэж яаран ёсорхуу зангийнхаа улмаас будилаан хутгачхаад одоо өөрөө харамсалтайгаар хохирч байна.

	Ноёд оо, та нар хатуу ялла. Харин шударгаар яллах хэрэгтэй. Торглер бол түвшин томоотой хүн. Түүнд намын бусад нөхдийн заншил болсон хуурамч паспорт, нууц байрын аль ч байгаагүй, зугтах гэж оролдоогүйг та нар мэдэж байна. Эрнест Торглер бодлогогүйгээс болж коммунист болсон гэж би нотолж байна гэж уран илтгэгч шиг дуугаа чангаруулан хэлэв.

	Гамза Димитров руу санамсаргүй харав. Димитров гараа урдаа зөрүүлээд төөнөх мэт хурц харцаараа Закийг ширтэж байлаа.

	— Албан хаагчийн нэр зүүсэн нэг хүн дээр үед Торглерын оюутны цалинг хассаны улмаас авьяаслаг энэ залуу аргагүйн эрхээр улаантны сонин зарж амь зуух хэрэгтэй, болоогүй сэн бол Торглер өнөөдөр тууштай национал - социалист байх байсан гэдэгт би найдаж байна. Торглер одоо оюун санааныхаа бүх авьяас билгээр манай шударга сургаал руу тэмүүлж байна гэж өмгөөлөгч цааш үргэлжлүүлэн ярив.

	Энэ өмгөөлөгч Торглерын нэр хүндийг гутамшигтайгаар бузарлаж байна! Үүнийг Вийяр сонсдог ч болоосой! Вийяр одоо Дечев, Григоров нарын нэг адил энд алга байна. Хуурамч гэрчийн этгээдүүдийг хэтэрхий шаргуу эсэргүүцсэний улмаас тэднийг гадаадад гаргажээ. Харин Торглер ямар хариулт өгдөг бол? Тэр ямар ч хариу өгсөнгүй. Улсын яллагч түүнийг цаазлахыг шаардсанаас хойш хөөрхий тэр одоо үхсэн, амьд хоёрын хооронд сууж байна.

	Доктор жинхэнэ герман хүний маягаар ажиглаж, гэмт хэрэг гарсан үед өмгөөлөгчдийн хаана байсан, юу хийснийг минут бүрээр нарийн тооцож тодорхой дүрсэлсэн дэлгэрэнгүй тодорхойлолтыг шүүхэд оруулжээ.

	Торглерт туслах гэсэн мэтээр Лондоны хуурамч шүүхийн ажилтнуудын надад тулгах гэж оролдсон хэргийн баримтуудыг би хүлээж аваагүй.

	Торглерт гэм буруугүй гэдгээ батлахын тул тэр дүрвэсэн урвагчидтай холбоо тогтоох шаардлага байхгүй: Үүнээс болоод намайг өмгөөлөгдөгчийнхөө эрх ашгаас урвасан мэтээр гутамшигтай утас ирүүлж байсан. Тэглээ ч гэсэн тэд нар өмгөөлөгдөгч бид хоёрын дунд тогтсон өв тэгш харилцааг гутааж чадаагүй юм. Би коммунист Торглерийг биш харин улаантнуудын дунд цагаанаараа байгаа Торглерийг хүнийх нь хувьд өмгөөлж байна гэж өмгөөлөгч өмгөөлөгдөгчийгөө бузарласан гутамшгийг нам руу нь түлхэж гарлаа.

	Торглер буруугүй. Би зөвхөн үүнд нь итгэсэндээ түүний өмгөөлөгч нь болсон юм. Тэр буруугүй. Ноён шүүгч та нар үүний учрыг ойлгож үрийг хогийн ургамлаас, өөдтэй хүнийг ганц нэг коммунистуудаас шударгаар ялгаж салгана гэдэгт итгэж байна гэж Зак дуугаа чангаруулан ярив.

	Рейхстагийн танхимд германы коммунист намын нэрийн өмнөөс илтгэл тавьж байсан Торглерт хэлэх зүйл байна уу? Өөрийнхөө өмгөөлөгчид хилс доромжлогдсон депутат Торглерт хэлэх зүйл бий юу? Царай нь цаас шиг цонхийгоод уруул, хоолой нь чичрэн ноён шүүхийн даргад талархлаа илэрхийлэв. Тэрээр хэлэх үгээ сүүлд хэлнэ.

	Өөрөө өөрийгөө хамгаалахын тулд Димитровын босоход эртний энэ танхимд сүм доторх шиг нам гүм болов.

	— Зак шиг өмгөөлөгчийн ийм үгээр амь аврагдахаас цаазаар авхуулсан нь надад дээр. Миний эрхэм дээд хууль зарчим бол коминтерн юм. Би түүний өмнө цэвэр ариун байх нь чухал. Харин ингэснээрээ эзэнт улсын шүүхийг басамжлах гэсэн хэрэг биш. Энэ шүүх өнөөгийн герман улсын нийгмийн байгуулалтыг хэрэгжүүлж байна. Би энэ шүүхийн өмнө үнэнийг ярьж байна. Шүүхийн ажиллагааны явцад намайг коммунист суртал нэвтрүүлэг явуулж байна гэж олонтоо зэмлэж байсан. Тиймээ. Би суртал нэвтрүүлэг явуулж байснаа үгүйсгэхгүй. Та нар миний үйлдээгүй хэргийг үйлдсэн гэж яллаж, миний зүүдэнд ч орж байгаагүй тийм ял надад тулгаж байна. Надад дэлхий нийтэд хандаж үг хэлэх бололцоо олдлоо. Бид буруугүй гэдгийг хилийн чанадад аль хэзээний мэдэж байна. Манай Болгарт байгаа миний улс төрийн дайснууд хүртэл бидний гэм буруугүй гэдэгт эргэлзэхгүй байгаа бөгөөд миний талаар лавласан та нарын асуултад тэд энэ тухай ойлгомжтой хариу бичсэн шүү дээ. Харин германы ажилчин болгон, тариачин, жижиг албан хаагч болгон хилийн чанадах нөхдийнх нь аль хэдийн мэдэж байгаа, бид дөрөв буруугүй гэдгийг мэдэх нь надад чухал байна. Үүнээс ч бүр чухал зүйл гэвэл ийм гай зовлон учруулсан ямар ч утгагүй эрээ цээргүй энэ гэмт хэрэгт коммунист нам огтхон ч хамаагүй юм. Нам энэ гэмт хэргийг хатуу буруушааж байна гэж Димитров ярив.

	Наадах чинь энэ асуудалд холбогдолгүй зүйл гэж шүүхийн дарга хэлэв.

	— Та нар бидний нэрээр коммунизмын үзэл санааг доромжилсон. Миний нэрээр та нар бас болгарын ард түмнийг доромжилсон. Улсын яллагч, германы төрийн зүтгэлтнүүд, нацист сэтгүүлчид намайг харанхуй бүдүүлэг балкан хүн, зэрлэг болгар гэж доромжилж байсан. Миний эх орон материаллаг иргэншлийн хувьд хоцрогдсон нь үнэн. Харин таван зуун жилийн боолчлолыг туулахдаа оюун санааныхаа баялаг, зан заншил, үндэснийхээ бахархлыг хадгалж ирсэн ард түмэн бүдүүлэг биш гэж үзэж байна. Зэрлэг ёсны талаар гэвэл Болгарын фашизм бол зэрлэг юм. Гэхдээ фашизм болгон бүгд зэрлэг шүү дээ.

	Танхим доторх нацистууд мэл гайхан дуугүй сууна. — Та дайрч доромжлохгүйгээр гол зүйлийг яриарай гэж шүүхийн дарга үгийг нь таслан хэлэв.

	— Ноёд шүүгч нараа, та нарын өмнө яллагдагчийн суудал дээр сууж байгаа Торглер. Димитров, Танев, Попов бид хэд та нарт өртэй биш, харин та нараас авлагатай улс юм шүү. Эзэнт улсын шүүх үүнийг анхаарч үзээсэй гэж хүсэж байна. Биднийг үзэгдээгүй гутамшигтай сэжигт оруулж, шорон гянданд хорьж дөнгөлж, улс төрийн дүрвэгчидтэй биш харин гэмт хэрэгтнүүд шигээр харьцаж байна. Бидний амьдралын нэг жилийг үрэгдүүллээ. Энэ хугацааг бидэнд хэн ч эргүүлж өгч чадахгүй. Биднийг цагаатгалаа ч гэсэн амьдралын маань алдагдсан жил эргэж олдохгүй. Та нар бидэнд хүн бүрийн биеийн жинтэй тэнцэх алт өглөө ч гэсэн (та нар өгөхгүй гэдгийг би мэдэж байна) бидний туулсан зовлонг нөхөн шагнаж чадахгүй. (танхим доторх германчууд инээлдэв) Гэм буруугүй хүний амь насны тухай ярихад инээдэмтэй зүйл биш. Ганцхан энэ тухай бодоход ч гэсэн толгой эргэмээр юм. Аз болоход би аймхай хүн биш болохоор цөхрөнгөө барсангүй. Би ганцаараа байхдаа ч гэсэн ганцаардаж байгаагүйгээс цөхрөөгүй юм. Дэлхий нийтээр бидний хэргийн үнэн шударга гэдэгт итгэсээр байв. Энэ нь бидэнд дэмжлэг болж, бидэнд хүч нэмж, бидний зоригийг чангалж байна. Тэд нар намайг сэтгэл санаагаар унагахгүй дэмжиж байсанд би талархаж байна.

	Та нийтэд биш, шүүхэд хандаж ярь! гэж шүүхийн дарга Димитровын үгийг тасалж хэлэв.

	— Биднийг хохироосон учир бид шаардлагаа тавьж байна. Нэгдүгээрт Торглер, Димитров, Танев, Поповын гэм буруугүй гэдэг нь нотлогдсон болохоор цагаадах ёстой. Тэгэхдээ зөвхөн эд мөрийн баримт хангалтгүйгээс нотлогдож байгаа хэрэг биш, хоёрдугаарт энэ хөөрхий ухаан солиотой хүн улсын яллагч өөрийг нь цаазлахыг шаардахад ямар байдалтай байсныг бид бүхэн харсан. (Димитров толгойгоо эвдэрсэн хүүхэлдэй шиг унжуулсаар байгаа Люббе рүү зааж тэрээр одоогийнх шиг толгойгоо унжуулсаар байсан. Яллагчийн үгэнд огт санаа нь зовоогүй. Юун тухай ярьсныг ойлгоогүй ч байсан байж магадгүй. Ван дер Люббе нэг үл мэдэгдэх хэрэгтнүүдэд ашиглагдсан тухай ойлгомжтой тайлбарлахыг би шаардаж байна.

	Гуравдугаарт...

	Энэ бүхнийг дугаарлан ярих шаардлагатай гэж шүүхийн дарга уцаарлан хэлэв.

	— Гэмт хэрэгтнүүдийг байхгүй газар нь биш харин хэрэгтнүүдийн олдож болох тэр газар нь мөрдөж эхлэхийг бид шаардаж байна. Эцэст нь хэргийг санаатайгаар будилуулж, буруу тийш нь зааж байгаа хүмүүсийг хариуцлагад татаж, зүй ёсоор шийтгэхийг бид шударга үнэний үүднээс хатуу шаардаж байна.

	Тэднийг ёстой голд нь ортол хэллээ дээ! Димитров сэргэлэн эр шүү! Гамза түүнийг өмгөөлөх гэж оролдож байсан нь яалаа? Димитровыг ямар өмгөөлөгч хэрэгтэй юм биш! Өөрийгөө зөвтгөх баталгаа өөрт нь хангалттай бий. Түүний оронд өөр хүн байсан бол энэ эрхтэн дархтнуудтай эцсийн мөчид эвдрэлцэхгүйн тул биеэ аваад дув дуугүй суух байсан байх. Гэтэл Димитров юуны төлөө юу ярьж байгаагаа сайн мэдэх учир дуугүй болно гэж бодох ч үгүй, бодсоноо илэн далангүй ярина. Димитров бол баатар эр! Гамза оюутан байхдаа үндэсний баатар Ян Гусийн ширүүн тэмцлийн үед амьдарч байсан ч болоосой гэж харамсан боддог байжээ.

	Гэтэл эсрэг тэсрэг үзэл бодлоор цэнэглэгдсэн үеийн үед дамжсан тэмцлийн үүл улайран харагдах тэнгэрийн мандалд бие биеийнхээ эсрэг хуримтлагдсаар байна. Удахгүй цахилгаан цахилах бол уу? Агаарт озон үнэртэж, Гамза дахин залуужих шиг болов. Баатар хүний бодолд автагдан уусах гэдэг хамгийн нандин сайхан дурлал лугаа адил ажээ. Аймшиггүй байх гэдэг сайхан юм. Үзэл суртлын талаар эвлэршгүй байх нь мэс засалчийн ариутгасан багаж шиг цэвэр ариун юм.

	Нэг эгнээнд таван эмэгтэй сүмд байгаа шиг дуугүй сууна. Тэд аль үеийн хувцастай байгаа нь чухал биш. Тэд эртний удамтай улс. Ер нь хүн төрөлхтний бүх хэрэг явдал орчин үеийн зарим яаруу хүмүүсийн боддогоос бүр эртний юм. Хуш модон загалмайг торгоцоор бэхэлсэн нь тахир загалмай хас тэмдэг болж тэр хоёр эх хүний дотрыг бухимдуулна. Тэр хоёр ярилцвал бие биеийгээ ойлгохгүй. Гэвч хоёр хүүгийнхээ нялх байхад төрөлх хэлээрээ өлгийн дууг адилхан дуулж явсан хоёр эхийн амсаж байгаа гашуун зовлон ижил ажээ. Тэр хоёрын нэг нь эзэнт улсын нийслэлийн захаар суудаг авгайчуудын өмсдөг шиг үнгэгдсэн бүрх малгайтай, нөгөө нь толгойдоо холоос ирсэн аянчных шиг алчуур боосон нь сонирхолтой биш.

	Перникийн уурхайчид, хар тэнгисийн ачаа зөөгчид, чулуу бэлтгэгч ажилчид, тамхины үйлдвэр болоод сарнай цэцгийн аж ахуйн ажилчин хүүхнүүд Парашкева Димитрова авгайг Болгар орноос явуулах зөвшөөрөл олгохын тул хаандаа барих өргөл барьцыг цуглуулжээ. Тэрээр гадаадад гарахад шаардагдах олон бичиг цаасанд гарын үсэг орлуулан гурвалжин хэрээс тавиад хүүгийнхээ гэм буруугүй гэдэгт сайн санаат хүмүүсийг илрүүлэхийн тул далан хоёр насандаа анх удаа галт тэргэнд сууж алсын замд гарчээ. (Гамза, чи Энди, Роё хоёрын эх болох негрийн ард түмний эх дагиныг санаж байна уу? Таван тивийн алинд ч гэсэн адилхан дарлал давтагдсаар байна) Димитровын ээж Софи хотоос, эгч нь Москвагаас иржээ. Тэр хоёр хоёулаа Лондон хотод шударга шүүгч нарын зохиосон шүүхийн хуралд өчиг мэдүүлгээ өгөөд, нэртэй хууль цаазчидтай зөвлөж, олон улсын ажилчин ангид хандан үг хэлж, дэлхий нийтийн санаа сэтгэлийг хөнджээ. Тэд чадах бүхнээ хийсэн учраас одоо бүх бодлоо хайрт хүүдээ хандуулж, юу болохыг хүлээж суух л үлдсэн ажээ.

	Олон үеийн турш үргэлжилж байгаа энэ бие биеийгээ шүүж яллах явдал анх эхэлснээс яллагдагчийн эх, эхнэр, эгч дүү нь сэтгэл түгшиж, зүрхээ шимшрүүлэн эцсийн шийдвэрийг хүлээж суудаг болсон бил ээ. Хүлээх мөч удаашрах тутам эмэгтэйчүүд он жилээр хөгширнө. Таневын хар нүдтэй найз бүсгүй босон харайж цагийн зүүг урагш ахиулмаар санагдана Гэтэл шүүгч нарыг тусгаарласан хөшигний цаанаас ямар аймшигт мэдээ сонстох бол гэж түгшиж суугаа Торглерын авгай цаг зогсчихсон нь ч дээр юм билүү гэж бодсондоо тэр хүүхний гараас барьж зогсоох байсан биз.

	Шүүхийн ажиллагаа жүжиг мэт дэс дараалалтай явагдана. Харин зөвхөн кино зурагчид энэ дэс дарааллыг үл хайхран, кино аппаратуудаа барин газар бүр оролцон явдаг улс. Шүүгчид зөвлөлдөхөөр завсарласны дараа дахин танхимд оруулсан яллагдагчдыг газар дээр нь бүгдийг буудах гэсэн юм шиг аппаратуудаа яг өмнө нь байрлуулав.

	Эзэнт улсын нэрийн өмнөөс!

	Час улаан хувцастай есөн шүүгч, хар нөмрөгтэй гурван өмгөөлөгч, цагдаа нар, дипломат зочид, сэтгүүлчид зэрэг танхимд цугласан бүх хүмүүс суудлаасаа босов.

	Яллагдагчид үсээ гөлийтөл самнасан, танигдашгүй болтлоо эцэж турсан, үхтлээ айж сандарсан, үлбэгэр хүн, баргар царайтай баатар эр ба түүний хар нүдтэй нэг нутгийнхан бас босов. Ийм их шуугиант явдлын гол хэрэгтэн гэж өөрийн эрхгүй үзэгдсэн энэ хэдэн хүнийг та нар сүүлчийн удаа сайн харж ав.Эргэлтгүй өнгөрөх энэ эрин үед та нар тэднийг цуутай кино жүжигчид шиг дандаа харж дасчихжээ. Та нар тэднийг үхтлээ дахиж үзэхгүй ч байж магад. Өнгө будаг гялалзсан дайчин байдалтай эзэн хаан Вильгельм хүртэл хананаас тэднийг ширтэн зогсоно. Зөвхөн эвдэрхий хүүхэлдэй шиг ойчих гээд байгаа голланд залууг харгалзагч нар сугадан түшихээс аргагүй байлаа.

	Эзэнт улсын нэрийн өмнөөс!

	Коммунист намаас рейхстагийн депутат байсан Эрнест Торглер цагаадлаа.

	Болгар улсын иргэн Георгий Димитров цагаадлаа.

	Болгар улсын иргэн Константин Танев цагаадлаа.

	Үймээн дэгдээх зорилгоор галдан шатааж, урван тэрсэлсэн Голланд улсын иргэн Маринус ван-дер Люббегийн нэр төрийг үүрд хасаж цаазаар авах ял ноогдууллаа.

	Гэрэл зургийн аппарат кино аппаратууд шаржигнаж, нэрээ цуурайтуулахын төлөө улайран хөөцөлдөж байсан Лейдений хөөрхий Геростратын дүрийг эцсийн удаа мөнхжүүлэв. Гэвч түүний үзэшгүй муухай болсон нүүрийг хэн ч гэрэл зургийн юм уу кино аппаратын дуранд тусгаж чадсангүй, толгой нь дахин цээж рүүгээ унжаад хэдэн хэсэг болж өрвийсөн үс нь л харагдаж байлаа.

	— Хөөрхий Люббе! Түүний амь насанд хор хүргэсэн гэдгээ тэд хэзээд санаж явах болно гэж Нелла харамсан хэлэв.

	Нелла христосын мэндэлсний өдөр бэлтгэсэн алимыг зүсэв. Ийм сайхан алим дотроо хорхойд идэгдсэн байна гэж хэн бодох юм бэ? Тэр алимыг самрын хальсны хог руу сэмээрхэн тавив. Аз болоход талийгаач эх шигээ сүсэгтэй биш байжээ.

	— Димитров л бүгдийнхээ эрх чөлөөг хамгаалж чадлаа гэж Гамза баяраар уламжлал болгон буцалгасан дарстай хундаганаас хөмсгөө атируулан балгах зуураа хэлээд, (сэтгэл нь нэг л дундуур байна. Нөхдийгөө өмгөөлж чадаагүй дээ л уур нь хүрч байх шиг байна гэж Нелла бодно) — Шүүхийн хурлыг тэр л удирдаж байсан шүү дээ! Хуурамч гэрчийн этгээдүүдийг тэр яаж байцаасныг чи сонссон ч болоосой! Торглерийг рейхстаг дотор Поповтой ярьж байхад нь харсан мэтээр Карване эрээ цээргүй залж байсан. Гэтэл ямар хэлээр ярьж байсан бэ? гэж Димитровыг асуухад л өнөө мундаг гэрч таг дуугүй болчихсон. Үнэхээр тийм илэрхий ойлгомжтой зүйлд л хамгийн овжин ухаалаг байх хэрэгтэй байдаг. Димитров тухай бүрд нь оновчтой үгээр илчилж чадаж байлаа. Ялангуяа Хенингедорфыг ямар байдалд оруулсан гэж санана. Тэд нар зайлах гэж хэчнээн ч оролдоод тус болсонгүй. Димитров тэднийг Люббе гал гарахын өмнөх сүүлийн хоёр хоног хэнийд байсан тухай судалгаа хийхэд хүргэсэн юм гэв.

	— Би мэдэж байна. Тэр нацистуудын хамт байсан. Люббегээр энэ тухай хүлээн зөвшөөрүүлж чадсан нь гайхалтай юм. Харин өнөөдөр Димитровынхон, Троглерынхон шашны баярыг сайхан өнгөрөөж байгаа даа. Хүн амь насныхаа төлөө ингэж эрэлхгээр тэмцэлдэж суллагдана гэж санаанд оршгүй хэрэг юм гэж Неллаг хэлэхэд Гамзын царай ууртай ширүүн байдалтай болж:

	— Чи андуурч байна. Тэд одоо хяналтад хоригдсон хэвээр, Доктор Зак өмгөөлөгдөгчийгөө хорьж байхыг өөрөө шаардсан юм гэж Гамза зэмлэнгүй хэлэв.

	— Суллагдсан байтлаа хоригдож байна гэдэг чинь юу гэсэн үг вэ? 

	— Суллагдсан биш ээ. Тэд дөрвүүлээ шоронд сууж байгаа гэж чамд хэлж байна шүү дээ гэж энэ хэрэгт Неллаг буруушаасан мэтээр Гамза уцаарлав.

	Хууль цаазчин Витовын охин хууль цаазчины эхнэр Корнелия Гамзова ийм юм гэж байх уу? гэж цөхрөн гайхна.

	— Яагаад байж болохгүй гэж? Гуравдугаар эзэнт улсад юу ч гарч болно. Тэдний Гитлерийг хүн хүнээс онцгой хүн гэдэг биз дээ.

	Нелла уйтгарлав. Тэрээр юмыг амархан тусгадаг болохоор урьд огт үзээгүй хүний төлөө санаа зовж, тэр дөрвийн төлөө шанална. Түүнээс гадна баярын өдөр Гамза уйтгартай байгаад нь бас харамсана. Тэглээ ч гэсэн өөрийнх нь нөхөр хэнээс ч илүү санагддаг хойно яая гэхэв. «Нөхөр минь тэртээ байгаа нь яамай даа» гэж Нелла орондоо орж хөнжлөө нөмрөөд, гадаа шөнийн харанхуйд бороо шаагихыг сонсож хэвтсэн амарлингуй хүн шиг тайвшрав. Бид өөрийн улсад, гэр орондоо байгаа болохоор бидэнд ийм явдал тохиолдохгүй.

	
ХЭДЭН ЖИЛИЙН ДАРААХ УУЛЗАЛТ

	Цэнхэр тэнгэрийн өнгөнд хөх ягаан алим тодрон харагдаж, сэтгэл тайвшруулсан анхилуун үнэр нь агаарт тархан ханхалсан есөн сарын үе байлаа. Уулнаас мурийсан зөрөг замаар хүн бууж явах, өндөрт харцага шувуу халин нисэх нь цэлмэг өдөр алсаас үзэгдэж, уулын оройн гацуур модны үзүүр, хүртэл Улы дахь цэцэрлэгээс тодхон харагдана.

	Лида навчис нь шарлан гэрэлтэж байгаа хус модны доор суугаад Штепанек гэдэг хүүдээ улаан ноосон цамц нэхэж сууна. Хүү нь хөлийнх нь дэргэд тоглож байв. Лида өдөр бүрийн энэ цагаар гялалзтал нь арчсан хоолны шанага, шанаган шүүрийг байранд нь өлгөөд, нүүрсний хайрцаг, цахилгаан зуухаа «Улы мэдээ» сониноор бүтээж, гэр ахуйнхаа ажлыг дуусан түлхүүрээ хоёр дахин эргүүлж хаалгаа цоожлоод, хүүхдийнхээ тэргийг түрж нөхрөө угтан гарах дуртай байдаг. Хүүхдийнхээ тэргийг түрж явахад цэнхэр бүтээлгийнх нь хуниас дэрвэж хүүгээ тэргэн дотор түрж яваа нь хүн бүхэнд ойлгомжтой ажээ. Нөхөр ч яах вэ! Гол нь бахархан явах хүүтэйгээс хойш нөхрийнхөө тухай нэг их боддоггүй гэнэ. Хүүхдийн тэрэг Заторжанка толгой руу хурдан уруудсаар үйлдвэрийн барилгуудын дэргэдэх асфальтан талбайд таржигнан дөхөж ирэв. Штепаникийн явах замд цэцэрлэгчид нүцгэн модны үзүүр тайрч, замын хажуугаарх бутнуудаас, унтаж буй Штепаникийн хөнжил дээр цэцэг унана. Гэтэл болсон лийр мөчрөөс тасран тэргэн дотор унахад хүү сэрж инээмсэглэн бяцхан гараа лийр лүү сарвайв.

	Цаг нисэх мэт яасан хурдан өнгөрдөг юм бэ «Яфета» фирмийн зах дээрээс авч өгсөн түрдэг тэрэг жилийн дөрвөн улирлыг аль хэдийн өнгөрөөгөөд, дугуйтай өлгийний оронд сууж явдаг хөнгөн тэрэг хүүдээ авсан боловч Штепанекийн тэр тэрэг нь бас багадаж тэргэнд бэхэлсэн суран бүсний араас мултарч гадагшаа гаргах гэж тэмүүлнэ. Штепаникийг том болж хөлд ороход аав нь хүүдээ алаг эрээн бөмбөг авч өгсөн нь бөмбөгнийхөө хойноос гүйцэх гээд баавгай шиг майжганан гүйнэ. Ээжээсээ битгий холдоорой! Гүйгээд явчихвал зодуулна шүү. Аав нь дандаа хүүгээ гэж байдаг болохоор тоглоомоос мөнгөө дуусчих вий гэж Лида хориглоно. Гэвч мөнгө пивоноос өгснөөс тоглоом авсан нь дээр биз. Тэгэлгүй Яах вэ! Нарлаг цэцэрлэг дотор залуу эхчүүд үйлдвэрийн яндан дуугарахыг хүлээн суух зуураа өлгийн дууны ая шиг дуугаар ярилцан хэн нэг нь заримдаа хүүхдийнхээ тэргийг хөдөлгөх буюу хүүхдээ хааяа дуудна. Төмөр утасны дугуй гол, асар том тэнхлэг ачсан дүүжин замын бүхээгүүд тэдний дээгүүр аажим өнгөрөхөд дүүжин замын «хэхх, хэхх, хэхх» гэж цуурайтах нь Штепанект сонсогдож байлаа. Энэ үйлдвэр дан ганц майхны брезент, зузаан ёрог даавуун мөрөвч үйлдвэрлэх болжээ. Одоо ийм брезент бүх дэлхийг бүрж хүрэхүйц их хэмжээгээр үйлдвэрлэсэн. Тэр нь эвхдэг ор хийхэд зориулагдсан гэнэ. Арван зургаадугаар цех хорт утааны бат үйлдвэрлэх гэнэ гэж дуулсан уу? Тэгж ярих ч Яах вэ бага хэрэг! Юу ч гэж ярьж болно гэж Лида хэлээд тариачин эмэгтэй шиг ширүүнээр уруулаа жимийв. Ажилгүй байхад дургүйцэж байсан бол одоо ажилтай болсон ч гэсэн бас л сэтгэл ханаагүй элдэв зүйл санаанаасаа зохиож байгаа юм. Энэ тухай битгий ярь! Ажил олдож, ажил хийж байгаа нь л гол юм. Үйлдвэрийн машин нүргэлэх нь самар, шинэ будаг үнэртсэн өндөр газрын агаарт цэцэрлэгт хүртэл сонсогдоно.

	Ээжийгээ яриа дэлгэж суух хооронд хүү нь хол явчихсан учир Лида дүрсгүй муу жаал! гэж хашхиран Штепаникийн хойноос гүйв. Араасаа ээжийгээ явж байгааг мэдсэн хүү улам хурдлан чадлаараа гүйлээ. Алаг эрээн бөмбөг нь зам руу өнхөрч байгаа харагдана. Нэг хүн гараа алдлан, зугтаж яваа хүүг барив.

	— Хөл бөмбөгчин зогсоорой! Чи унах нь байна шүү! гээд тэр хүн тонгойж, бөмбөгийг нь аваад тоглоом, хүү хоёрыг ээжид нь тушаав.

	Ээж нь айж сандарснаас болоод баярлалаа ч гэж хэлэхээ мартаж, хүүгээ шүүрч аван хэд сайн алгадаад, эх хүний ууртай шийдэмгий байдлаар хүүгээ тэврэн эргээд алхав. Штепаник чанга уйлж гарлаа.

	— Сайн эр, битгий уйл, Эр хүн уйлдаггүй юм гэж үл таних хүн бүдүүн дуугаар хэлэв.

	Штепаник тэр хүн рүү нүдээ бүлтийлгэн харж, уйлахаа болив.

	Тэр нь ханцуйгүй цамцан дээр пиджак өмссөн, хүзүүгээ ил гаргасан, гандаж борлосон царайтай, хуйхаа хөхөртөл хуссан нүцгэн толгойтой өндөр хүн байлаа.

	Тэрээр яарсан шинж огт үгүй. Тайван хөдөлгөөн, нэг л сонин харийн хүний дүр байдал нь, бичгийн цүнх барьж Улын цардмал гудамжаар яаран алхалдаг ёсорхуу Казмарынхаас хавьгүй давуутай байдлыг илтгэнэ.

	Эндхийн хүн биш болох нь харваас илт байлаа. «Усан цэрэг» байх гэж Лида бодов. Сая санаж, хүүгээ тэвэрсэн хэвээр зогсоод баярласнаа илэрхийлэв.

	Өнөө хүн юу ч болоогүй мэтээр гараа зангаад хүү рүү нь зааж:

	— Лида, чи ийм хүүтэйдээ баярлаж явдаг биз дээ гэж хэлэв.

	Харийн хүний нүүрэнд инээмсэглэл тодорч, аль эрт мартагдсан залуу цагийнх нь явдал, майн нэгний өдөр санагдан, ямар нэг танил байдал үзэгдсэнд Лида:

	— Францек, бурхан минь, Францек хаанаас гараад ирэх чинь энэ вэ? Чамайг Орост байна гэж ярилцсан гэж дуу алдав.

	Би дөнгөж өнгөрсөн ням гарагт Невийн өргөн чөлөөгөөр зугаалж явлаа. Казмарынхан намайг өөрийнх нь онгоцоор нисэж ирснийг мэддэг болоосой! гэж тэр хоёр дөнгөж өчигдөрхөн Заторжаны хаалган дээрээс бие биедээ тавтай нойрсохыг ерөөгөөд салсан юм шиг нүүрэмгий янзаар инээж хэлэв.

	— Казмарын онгоцоор гэнэ ээ? 

	— Тийм ээ, «Яфета» фермийн онгоцоор. Саяхан танайхнаас Зөвлөлт Холбоот Улс руу аяллаар хүмүүс явсныг дуулаагүй юу? Тэдний нэг нь хижгээр өвчилж, Ленинградын эмнэлэгт хэвтсэн учир онгоцонд нэг сул суудал гараад нутгийн хүн гэж намайг аваад ирсэн. Би тэр үед Або орох онгоц хүлээж байсан болохоор бичиг баримтаа бүрдүүлсэн байв.

	—Францек, тэр чинь хаанахын хот вэ? 

	—Финландад байдаг. Гэвч энэ тохиолдол над илүү таалагдсан. Тэгээд Улы орж хэд хоноод, Лида өнөө сайхан хэвээр байгаа эсэхийг харъя гэж бодлоо гэж охидтой хошигнохын адилаар Лида руу доогтой хошигнон хэлэв.

	— Чи урьдын адил хүнээр тоглоом хийдэг хэвээрээ юу гэж? Лида уцаарлан үгийг нь таслав.

	— Харин би урьд энд ажиллаж байгаад хөөгдсөн гэж Казмарынханд гайхуулаагүй шүү. Аз болоход Улы олны хөл ихтэй газар тул хүмүүс нь амархан өөрчлөгддөг. Тиймээс намайг нэг ч хүн таньсангүй. Тэд ямар үл бүтэх этгээдийг тээж яваагаа огт анзаарсангүй.

	— Азтай өнгөрч л дээ гэж Лида сул гараараа үсээ засаж хэлэв. Лида очиж очиж өнөөдөр хамгийнхаа муу ботинк өмсөж гарчээ.

	Энэ нь тэр дээр үеийн нэг майн нэгний өдрийг санагдуулсан өнөө Францек Антенна ажээ. Хүнтэй сууснаас хойш аль хэдийн мартсан залуу цагийнх нь сэтгэл хөдөлгөсөн явдлыг санагдуулжээ. Намайг гал тогооныхоо өрөөнд эргэлдсээр өнгөрөөх хугацаанд Францек газар үзэж нүд тайлж явжээ гэж бодсондоо ичих шиг болов. Тэгээд Францект хандаж:

	— Чамд орос таалагдсангүй юу? Чи яагаад эргээд ирээв? гэж асуув.

	Таалагдсан. Маш их таалагдсан. Баку бол сайхан хот. Шуугиантай тийм хотод би дуртай. Тэнд нефтийн уурхайн ажилчид, усан цэргүүд байдаг. Ямар хөгжөөнтэй гэж санана! Би нефть цэвэрлэдэг нэг үйлдвэрт ажиллаж байна. Тэд нар нефтийг «Хар алт» гэж нэрлэдэг юм. Тэндхийн хүүхнүүд сайхан гээд Францек сайн мэдэх хүний байдлаар гараараа цээжнийхээ өмнө талд зааж, — Ийм байдаг. Харин одоо надад өөр газар очих хэрэг байна гэв. Лида бага зэрэг түдгэлзсэнээ тэвчсэнгүй.

	— Ондржейн тухай чи мэдэхгүй юу? гэж санамсаргүй янзаар асуув. Францек толгой сэгсрээд:

	— Тэгэхэд би түүнийг Ташкентад ир гэж дуудсан юм. Тэнд их сайхан байсан. Энд хоосорч зовж байгаад тийшээ очсоны дараа бид сайн цадаж авсан. Ондржей Ташкент очно гэж бичсэн боловч очсон эсэхийг би мэдэхгүй. Би сүүлд нь өөр тийшээ явсан. Хүн хүнээсээ амархан салж болдог. Харин хуучны дурлал хэзээ ч мартагдахгүй биз дээ, тийм үү? гэж Лидаг хошигнов.

	— Би тамхи татдаггүй, архи уудаггүй, хөзөр тоглодоггүй, эцсийнхээ мөнгийг ч гэсэн гэртээ авчирч өгдөг их сайн нөхөртэй. Миний нөхөр их сайн хүн! Надад гомдох зүйл байхгүй гэж хэлээд бүрхэг цэнхэртсэн уулс руу харж, нүдэнд нь ус гүйлгэнэснээ

	— Чи яасан бэ? Авгайтай юу? гэж асуув.

	Францек бүдүүн чанга инээгээд

	— Би юу? Бодсон ч үгүй. Авгайн үгэнд орж хүүхэд маллаж суух надад тохирохгүй «Дуртай цагтаа дурлаж, дургүй цагтаа сална». Бид цэргийн командаас өөр команд дагадаггүй. Сайн эрээ, тийм үү? гэж Францек алаг эрээн бөмбөгөө тэврээд тэргэн дотроо бөмбөрцөг тэвэрсэн сахиус шиг сууж байгаа Штепаникт хандаж хэлэв.

	— Чамайг юугаараа өөрчлөгдсөн бол гэж би түрүүнээс хойш харах юм. Самбай үс чинь яасан бэ? Хар морь шиг толгойгоо хөдөлгөхөд үс чинь чамд их зохидог сон.

	— Цэрэгт байхад бөөстдөг

	— Чи цэрэгт байсан уу? 

	— Охин минь, би одоо л цэрэгт мордож байна. Интербригадад орно гээд өсгий дээрээ шалмаг эргэж зэрэгцэн алхав. Лида хүүхдийнхээ тэргийг түрж аажим явна.

	— Иймээс би одоо Парис ороод, тэндээс цаашаа явна. Бид Испани руу нэг залууд зорьж яваа юм. Түүний нэрийг бараг минийх шиг Франко гэдэг. Би гайтай нэртэй хүн юмаа. Франко бол Африкийн нэг дээрэмчин. Испаничуудын Бүгд Найрамдах Улсыг дээрэмдэхийг санаархаж байгаа гэнэ.

	Үсээ ташуу хагалж, чихнийхээ ард улаан сарнай цэцэг хатгасан тас хар үстэй хүүхэн, цэцгэн хээтэй, цацагтай шар алчуур бүснээсээ тайлж байгаа харагдах шиг санагдахад хэдийгээр Францекийг хардах ямар ч эрхгүй боловч Лидад хардах сэтгэл төрөв.

	— Тийм хол газар явахыг хүсэж байгаа юм уу? Эрэгтэйчүүд та нар яагаад зүгээр сууж чаддаггүй юм бэ? 

	Францек тэргэн доторх хүүхэд рүү өнгийж:

	— Лида чи үүнд хайртай юу гэж асуухад Лида гайхан Францек руу хараад:

	— Хайртай байлгүй Яах вэ. Миний хүүхэд шүү дээ! гэв.

	— За одоо ойлгов уу? Бид энэ хүүхдийн чинь төлөө л дайнд явж байна шүү дээ.

	Битгий толгой эргүүлээд бай...

	— Тэгж бодоо ч үгүй. Энэ бол тоглоом биш. Хэрэв өнөөдөр Франко Испанийн хүүхдүүд дээрээс бөмбөг хаяж байхад бид гараа хумхин зүгээр харж суух юм бол маргааш ийм бөмбөг чиний Штепаник дээрээс унана гэдэгт би итгэлтэй хэлж чадна.

	Лида гар нь чичрэн хүүхдийн тэрэгний бариулыг атгаад:

	— Чи дайн болно гэж бодож байна уу. Манай нөхөр саяхан бас энэ тухай ярьсан гэж дуу нь сулран асуув.

	— Одоо дайн болж байгаа шүү дээ. Өнгөрсөн жил Африкт болсон... Хөөрхий абиссинчууд хийн буугаар юнкерүүдийг эсэргүүцэж байсан. Гэтэл энэ жил бүр Европт дайн болж байна гэж Францек хариулав.

	— Аз болоход эндээс хол юм гэж Лида тэсэж чадалгүй хэлэхэд Францек уурлан:

	— Яалаа гэж дээ! Дэлхий бол бөөрөнхий. Чи яагаад түүнийг ойлгодоггүй юм бэ? Зөвлөлт Холбоот Улсад энэ тухай ямар ч чавганц мэднэ. Гэтэл тэнд одоо сая уншиж, бичиж сурч байгаа настай авгайчууд байдаг.

	Францек хүүхдийн тэргэн дотроос бөмбөг авч явдал дундаа хоёр гарынхаа хооронд сэлгүүлэн хаяж эхлэв.

	Тэгснээ Лидагийн өмнө зогсоод:

	— Чи харж бай. Энэ ногоон зураас бөмбөгний оройгоос доошоо ороож орсныг харав уу? Үүний тал бүрд бас улаан, шар түүнээс цааш бас хөх гэх мэт зурааснууд зэрэгцэж байна. Гэтэл энэ зурааснууд бөмбөгний хоёр туйлд цөм нэг цэгт очиж нийлсэн байна. Энэ алаг цоохор дэлхийн бөмбөрцөг дээр юм бүхэн хоорондоо холбоотой байдаг. Энд хэчнээн ч олон янзын өнгө байсан бөмбөг ийм бөөрөнхий хэвээрээ л байх болно. Тэгээд бүх дэлхийн ажилчид нэгдэхээс нааш тайван болохгүй. Тайван болохгүй гэдгийг чи санаарай! гэж тайлбарлав.

	Штепаник тэргэн дотроо эргэлдэж, гараа сарвайн бөмбөгөө нэхэхэд Францек бөмбөгийг нь эргүүлж өгөхөөс өөр аргагүй болов.

	Улсын үйлдвэрийн яндан хангинахад Хар шувуунууд сандран тэнгэрийн мандлаар нисэж мод доргин шарласан навчис унаж эхлэв. Эхлээд сөөнгө исгэрэх дуу гарч байснаа сүүлдээ шилэн ханатай үйлдвэрийн барилгуудын дээгүүр яндангийн хахир чанга дуу цуурайтаж барилга дотор бөөн хүн хөдөлж харагдав. Яндангийн дуу Казмарын үйлдвэрийн өндөр барилга дээгүүр, Казмарын чулуу авах газар дээгүүр, уул хад, хөндийгөөр агаар доргиулан цуурайтлаа. Энэ дуу үдшийн чийг татсан ойд хүртэл газар тэнгэр доргитол цуурайтаж, зэмлэж, айлган сүрдүүлэх мэт сонсогдоно.

	Францек энэ яндангийн зүг хандаж:

	— Би чиний дууг сонсоогүй уджээ. «Казмерын» энэ ид шидтэй бүрээний дуугаар Улыд хүн бүхэн бүжиглэж эхэлдэг сэн гээд хөвөн, нефть ачаад Каспийн тэнгисээр аялдаг гоёмсог цагаан хөлөг онгоцнууд боомтод орж ирэхийн өмнө яндангаа дуугаргадгийг дурсан санав.

	Штепаник гараараа бяцхан хүзүүгээ барьж: Яндан гууглаж байна» гээд уйлж гарав.

	— Энэ яндангийн дуунаас айж байна. Бас хэчнээн олон юмнаас айдаг гэж санана. Аав нь үйлдвэрээс буцаж ирэх яагаад дуртай байдгийг хараахан ойлгохгүй байна.

	— Энд ажил элбэг үү? 

	— Одоо ажил дахиад элбэг болсон. Хэчнээн олон хүн үйлдвэрээс гарч байгааг чи өөрөө харж байна. Францек, чи яагаад ингэж асуух болов? 

	Магадгүй Францек одоо ухаарч, эндээ ажилд орох гэж оролдож магадгүй гэж Лида бодоод асуухад:

	— Яах вэ оролдоод үзэхэд хэзээ ч гэм болохгүй. Испани руу явахад элсүүлэх хүн олдож ч магадгүй гэж хариулав.

	— Миний нөхөр л явахгүй! Би итгэлтэй хэлнэ! Яалаа гэж явах юм бэ? Тэнэг явдал! Гэр бүлтэй хүн... гэж Францек эмзэг талыг нь хөндсөн мэт Лида дуу алдав.

	— Лида, чи битгий ай. Би түүнийг чинь авах гээгүй гэж Францек гашуудалтайгаар инээмсэглэн хэлээд салж явав.

	— Манайхаар ирээрэй! Заторжанко дахь Гаскийнхнийг битгий мартаарай гэж хойноос нь хашхирав.

	Гэвч Францек нар жаргах зүг зөвхөн гараар даллав. Ажлаасаа тарж явсан олон хүн дундуур нь орж тэр хоёрыг тусгаарлалаа. Саравчтай малгайтай ажилчид явуут дундаа тамхи татан, одоо эхчүүд болчихсон эрүүл чийрэг, хөгжилтэй охид урьдынхаас адилгүй болсон Казмаровын өнөөгийн залуучууд явж байна. Гэвч дурлал хаа ч хэзээ ч өөрчлөгдөхгүй өнөө хэвээр. Хүмүүсийн цуваа үерийн ус шиг урсан өнгөрөхдөө Улын нарнаас арай өөр илүү хурц наранд борлосон эрэлхэг царайтай Францекийг хамт урсган холдууллаа. Тэрээр хүмүүсийн дундуур далд орж, ард нь зөвхөн хүүхэд ахуй цагийг санагдуулах нарийхан зөрөг зам үлджээ. Тэр үед Францек хүссэн ч болоосой! Харин одоо Лида хүүхдийнхээ тэргийг хүмүүсийн дундуур зайчлан түрж, аавыг нь алдчихгүйн тул сайтар харах хэрэгтэй. Яая гэхэв, бидний хувьд бодлогогүй загнадаг цаг өнгөрсөн. Францек хэзээнээс сүржин зантай хүн тул түүний аймшигтай үгийг ойшоох хэрэггүй.

	Бяцхан гэр бүл цэцэрлэгийн нам гүм дунд зугаацаж явна. Одоо Заторжанкийн ихэнх жимсний модонд шат тавьж, доор нь сагс тосоостой, боловсорсон жимсний жинд дарагдан мөчрүүд ганхана. Аав нь хүүгийнхээ тэргийг уул өөд чирч гарахад Лидад туслав. Тэр хэчнээн сайн хүн гэж санана! Гэвч бидний хамгийн их хүссэн, жинхэнэ хэрэгтэй хүн нь яагаад бидэнд олддоггүй юм бэ? 

	Нар уулын цаагуур ормогц зун, өвөл хоёр солигдсон нь мэдэгдэнэ. Тэгээд ч лис жимс бүгд чийгтэй болжээ. Харин Штепаник салхинд цохиулчихвал яана!

	Лидагийн гал тогоо сэтгэл санаатай нь адил үргэлж цэвэр журамтай. Одоохон галаа асаана.

	Лида санаа зовсон байдалтай духаа үрчийлгэн нөхөртөө хандаж

	— Маргааш лис жимсээ хураахаа битгий мартаарай. Манай айлынхан аль хэдийн хураасан байна шүү гэв.

	Хүйтэн болоход лис буюу тэс буйлуулсан архи хийхэд сайхан. Ийм архи өвлийн нам гүм үдэш ууж суухад аятайхан халаадаг билээ.

	
АЛИНА

	Алина бол олон нөхрийн нэр сольсон хүүхэн болохоор алийг нь ч дурсалгүй өнгөрсөн нь дээр байхаа. Есөн удаа мэргэжлээ сольж: хөдөөгийн театрын тайзан дээр жүжиг тоглож, кинонд тоо бүртгэгчийн рольд тоглож, биеэ зуруулагч байснаа таргалж эхлэхдээ өөрөө дүрслэх урлагт авьяастай болохоо мэдээд урт хөлтэй хүүхэлдэй (Станя тийм хүүхэлдэйг үзэн яддаг), инээдэмтэй амьтад, аз жаргалын янз бүрийн сахиуснуудыг оёж эхэлжээ. Энэ самбаа зальтай Алина хоёр дахь нөхөр нь байсан захирал Кунешийг орхиж, гурав дахь нөхөр нь болох нэг инженер нөхөртэйгөө Америкт очихдоо (тэнд хоёулаа төмөр зам барилцаж байжээ) авчирсан гоодох зүйн бараануудаа худалдаж байв. Алина Америкт байхдаа чөлөөт цагаараа индейчүүдтэй сэртэнтэж Прага хотынхонд мартагдахгүйн тулд тэр тухайнхаа зурагтай мэдээ сурвалжилга чехийн сонинуудад бас бичдэг байжээ. Энэ улиг домог болсон Алина одоо хамгийн нэртэй уран зураачид цуглардаг гэрэл зургийн газрыг эзэмшиж байна. Алина тамхиныхаа утааг үлээж, тамхиа хажуу тийш нь тавиад ганган бугуйвч зүүсэн бадируун булцгар гараараа кофены гантиг чулуун ширээг түшин, таних хүмүүстэйгээ зөвхөн мэндэлж, тэндээс зайлсхийн гадагш гарч яваа Станислав, түүний жүжигчин авгай Тихая хоёрын хойноос доогтой харцаар ширтэнэ.

	— Яг л хонгорууд шиг, үнэхээр сүрхий хос юм даа! Хүмүүсээс холуур тойрч явдаг тийм улстай хэн сайн байх юм бэ? гэж хар ярианы хэллэгийн маягийг дуурайж хэлэв.

	— Тэгвэл чи тэдний хэрэгт оролцоод үз л дээ. Чамд тийм ажил тоглоом шүү дээ. Юу чаддагаа нэг үзүүлээд өгөөч гэж хүмүүс түүнийг егөөдөв.

	Алина хамраа үрчийлгэж:

	— Тэд нар юм ойлгох бас болоогүй байна гэж учир мэдэх хүний байдлаар хэлээд бодлогошров. Алина Прага хотын бүх жүжигчдийн янаг амрагийн явдлыг ажиж байдаг ажээ. Хэн хэнийг сонирхдог, хэн хэний хойноос эргүүлдэг, хэн хэнтэй нөхөрлөдөг, хэн нь хэндээ сониноо буурсан болохыг үргэлж сонирхоно. Хуучин хосуудыг салгаж шинэ хосуудыг уулзуулах ажлыг бүр амьдралынхаа мэргэжил болгожээ. Сүүлийн үед өөрийнх нь хувийн нууц явдал бүтэмжгүй болох тутам бусдын явдлаар улам сайн хөөцөлдөх болжээ. Тэгээд ямар ч юманд чадамгай хүмүүсийн нэг адил энэ ажлаа маш нууцгай явуулна.

	— Ер нь энэ тохиолдол надад тийм сонин биш. Үйлчлэгчээ, дахиад нэг хундага виски авъя! гэв.

	Энэ явдлаас хойш удалгүй Станислав нэг өдөр Властынд ирэхэд өнөө Алина гэрэл зургийн аппараттай ирсэн байв. Тэрээр жүжигчин Властын хувийн амьдралын талаарх зургийг зурагт сэтгүүлд зориулж авахаар иржээ. Түүний нийтлүүлсэн зургууд нь: «Дэгжин бөгөөд энгийн хатагтай Власта Тихая биднийг тохилог өрөөнд угтан авлаа» (Дугуй ширээ, босоо суурьтай чийдэнгийн зураг харуулжээ), «Манай нэрд гарсан драмын жүжигчин цэцгүүдээ маш нямбай арчилдаг» (Власта энгийн хийц хэлбэртэй зах өмсөөд, толгойгоо ганхуулан, гартаа цэцэг усалдаг шүршүүр барьжээ) «Эмгэнэлт жүжигт тоглодог жүжигчин бас хөгжөөнтэй байдаг» (Уурласан тотийг нарийхан саваагаар өдөж улам гоочилж байгаа Властаг хажуу талаас нь авчээ). Нэг үгээр хэлэхэд зурагт сэтгүүл үздэг хүмүүст энэ зургууд бүрэн ойлгомжтой юм.

	— Аз болоход доктор гуай ч ороод ирлээ. Та наашаа энд ойртоод суу. Би та хоёрын зургийг хамт авъя. Та Властад хамаатай шүү дээ гэв. «Янаг цэцгийн дэргэдэх тоть шувуу шиг зураг гарах нь дээ. Баярлалаа» гэж Станислав дотроо бодов.

	— Та юу гэж үнэрхээд байгаа юм бэ? Властад ингэж ханддаг чинь тусгүй байна даа. Би таны зургийг тусад нь аль хэдийн авсан. Таны зураг их сайхан гардаг юмаа гэх зэргээр Станиславыг аргадна. 

	— Чи миний орноос явж кинонд зургаа авхуулаач гэж Власта инээмсэглэн хэлэв. Власта кинонд тоглож тохирохгүйдээ их харамсдаг байжээ. Нэг удаа «Хуримын аялал» гэдэг кинонд тоглоод бүтэлгүй болсон юм санж.

	Алинагийн ирсэн явдал нууц хоёр амрагийг тухгүй байдалд оруулсан боловч тэр тухай огт санаа зовохгүй, хэнэггүй зан гарган Станиславыг Властын чихрээр («Хонгор минь, амттанаас ам хүр»), арцны хандаар нь «Доктор та уугаач, сэтгэл чинь сэргэнэ. Та дандаа ийм даруу томоотой байдаг юм уу» гэж дайлна.

	Энэ хүүхний том цээж, шуналтай уруул, өөрийг нь доктор гэж нэрлэж, Властын гэрт эзэн хүн шиг байгаа энэ бүхэн нь Станиславт ой гутмаар байлаа. Энэ хүүхэн хаа явсан газраа хэн нэг хүнд заавал нялуурч байдаг! «Ягаан бүрх малгай» гэдэг зоогийн газар очихыг Алинагийн урьж гуйснаар тоглолтын дараа очно гэж хоёулынхаа өмнөөс Власта (Станиславаас асууж зөвлөсөн ч үгүй) юу бодож ам өгсөн бэ? Алинаг арай гэж нэг босоход Станислав яаран гүйж очоод нэхий дээлийг нь авчран, баярласандаа өрөөнөөс гараагүй байхад нь дээлийг нь өмсүүлж өгөв.

	Алина тийм тэнэг хүүхэн биш болохоор

	— Намайг бушуухан явуулах гэж их яарч байх шив дээ. Докторт саад хийхээ больё. Сайн сууцгааж байгаарай. Баяртай гэж даажигнан инээж хэлэв.

	Алинаг явсны дараа өөр шиг нь тийм нялуун үнэртэй усны үнэр тасалгаа дотор таран үлджээ. Станислав цонх онгойлгов.

	— Боль, чамайг Алина бүр голын эргийн тэртээгээс харж байгаа. Станя! Битгий тэнэглээд бай гэж Власта Станиславын араас ханцуйнаас нь татаж хүүхэд шиг инээд алдан сугадав.

	— Яадаг юм, харж л байг. Власта, чи түүнтэй хаана, яаж танилцсан юм бэ? 

	— Түүнийг хүн болгон мэднэ. Өөрийнхөө тухай зар тарааж чаддаг байх хэрэгтэй юм. Харин чи түүнтэй хэтэрхий ширүүн харьцсан шүү. Тэгж болохгүй. Алина бол их нөлөөтэй хүүхэн гэж Власта инээмсэглэн хэлэв. Тийм байх нь ээ!

	— Хаа ч гэсэн, хэнтэй ч танилцсан юм бүхэнд оролцож байдаг юм. Тэгээд хэл амыг нь яана! Намайг бүр танаггүй болтол муулсан ч чадна гэснээ:

	— Дайсантай болох гээд яах юм бэ? гэж бодлогошрон нэмж хэлэв.

	Властын иймэрхүү зальтай ухааныг Станислав мэддэг бөгөөд ийм үг нь түүнд битүү сэжиг төрүүлдэг тул аль болохоор хориглохыг оролдоно.

	— Уучлаарай, энэ чинь ховч хүүхэн болгон чамайг эрхэндээ оруулж чадна гэсэн үг шүү дээ.

	Алина энэ үгэнд нь гомджээ.

	— Эрхэндээ оруулдаг л байгаа биз? Чи миний тухай юу л гэж бодвол бод. Чи театрт ядаж нэг долоо хоног байвал театр гэж юу байдаг, тэндээс хөөгдчихгүйн тулд ямар их болгоомжтой байх хэрэгтэйг мэдэх сэн. Чи хүүхдээрээ, юу ч ойлгохгүй байна. Чиний номын сангийн хэрэгт бас оролцдоггүй шүү дээ. Хэрэв чи «Ягаан бүрх малгай» зоогийн газар очих дургүй бол шууд хэлэхгүй юу! Би ганцаараа очиж болно.

	— Надтай хамт явахад чамд уйтгартай байдаг болоо юу? гэж Станислав уйтгарлан хэлэв.

	Власта алгаараа чамархайгаа дарж духаа үрчийлгэн тасалгаа дотуур нааш цааш яван:

	— Юу ярьж байгаа юм бэ? Ийм юм битгий яриач! Бурхан минь, Станислав, би чамайг яах вэ?.Ийм тэнэг биш бол чи сайхан л залуу байж. Үгүй, үгүй одоо хэрэггүй. Би явах цаг болчихлоо. Цагаа хараач, хагас болчихсон байна. Гэтэл би өнөөдөр хамгийн түрүүнд гарна. Тэгээд театрт уруу царайтай очиж болохгүй... гэж давтан ярина.

	«Тэр муу эм л хамаг хэрэг үүсгэлээ» гэж Станислав бодов.

	«Ягаан бүрх малгай» гэдэг зоогийн газар Алинатай хамт нэг ширээнд хоёр зураачаас бусад нь, дандаа бэртэгчин хүмүүс цуглажээ. Тэр хоёр зураач тэднийг нэг их сонирхохгүй, Станиславтай «Өглөөний сонинд» хамт ажилладаг редактор Влахын нэг адил гол нь тэндхийн авхайчуултай бүжиглэхийг бодно. Залуучууд жүжигчин хүүхний дэргэд ичимхийрэн чехээр зөв ярих гэж оролдохдоо шинэ гуталд хөл нь хавчигдсан мэт эвгүйрхэн биеэ барьж, хатагтай Тихая одоо ямар жүжигт оролцохоор сургууль хийж, ямар рольд тоглож тэднийг баярлуулах гэж байгаа талаар асууна. Алина тэдний ярианд хөндлөнгөөс оролцож:

	— Эрэгтэй, эмэгтэйгээрээ ингэж ялгарч сууж болохгүй. Бид тосгоны сүмд сууж байгаа биш. Энэ чинь манай чехүүдийн л заншил. Франта, чи Власта Тихаг их шүтдэг шүү дээ! гэж сандрангуй хэлэв.

	Өндөр нуруутай, «махлаг боловч чийрэг биетэй, ганган хийцтэй костюм өмссөн, нүүрэмгий байрын, идэр насны нэг залуу сайхан цагаан шүдээ яралзуулан тайван инээмсэглэж, жүжигчин хүүхнээс зөвшөөрөл гуйгаад хажууд нь суув. Ихэнх махлаг хүмүүсийн нэг адил түүний бүлцгэр зовхи доорх ноомой харцтай нүд нь жүжигчин хүүхний шог зүйл ярих болгонд тамхи сороход гал нь улалзах шиг сэргэн гялалзана. Энэ данхгар эрийн дэргэд Власта уран хийцтэй бяцхан баримал шиг харагдаж байлаа.

	Кунеш гэдэг хүний нэрийг сонсоогүй болохоор Станислав «Өглөөний сонин» газар хамт ажилладаг хүнээсээ асуув.

	— Алины хуучин нөхөр байхгүй юу. Архи дарсны үйлдвэрийн эзэн Их театрын захиргааны хуралд бас оролцдог. Та танихгүй гэж үү? Алинагаас яг одоо тамхи асааж байгаа тэр хар хувцастай хатагтай түүний одоогийн авгай.

	— Тэд нар дандаа ингэж уулзаж байдаг юм уу, гэж Станислав хүүхэд шиг асуухад,

	— Тэгэлгүй Яах вэ гэж Влах тэр гэнэн асуултад нь гайхан хариулснаа: — Алина өөрөө араар нь тавьж байсныгаа түүнд аль хэдийн хүлээсэн юм гэж инээд алдан нэмж хэлэв.

	«Энд би дэмий ирлээ» гэж Станислав бодов. Ийм хуурамч эвлэрэнгүй байгааг хараад эгдүү нь хүрч байлаа. Салах л юм бол бүр мөсөн салах хэрэгтэй; илт өшөөрхөж явах нь ядаж шударга зан юм. Гэвч шөнийн зоогийн газраас шударга явдал хайгаад хэрэггүй. Архи дарс асгарсан Алинын ширээний эргэн тойронд ийм эмх замбараагүй хутгалдсан, гутамшигтай харьцаа ноёрхож байлаа. Харин үүнийг зохицуулах гэж оролдвол нэрээ хөөдөх болно.

	Тэдэнд зугаа болохгүй юмыг заавал хийх гэж өөрсдийгөө юу гэж албадна вэ? Тэд нар баярлацгаах гэж урьдаар хэлэлцсэн юм шиг байх юм. Гэтэл хэчнээн ч уусан тэдэнд баярлаж байгаа юм огт алга. Власта өнөөдөр захирал Кунешовтой хамт инээлдэж байгаа боловч тайзан дээр ч гэсэн ингэж худлаа инээж байхыг Станислав үүнээс өмнө үзсэнгүй. Кунешовын авгай өглөө болтол эндээс гарахгүй гэж бахтай илэрхийлж байгаа боловч эвшээхгүй байхыг хичээн өөрийнхөө нөхөр, жүжигчин хүүхэн хоёрыг сэмхэн ажиглана. Хатагтай Кунешова та санаа битгий зов! Власта, энэ хөгшин зөнөг хоёрт ямар холбоо байх юм бэ? Алина гутарсандаа болоод цангасан юм шиг ууж байна. Америк орохоос өмнө Алина сайхан хүүхэн байсан (үүнд итгэхэд хэцүү юм!), гэтэл тэндээс үлгэн салган болоод ирсэн гэж ярилцдаг. Гэхдээ үлгэн салган ч гэсэн ичгүүр сонжуургүй болжээ. Власта түүнтэй нөхөрлөхийн төлөө уухаа яаж санав? Станислав хоёр хүүхэн үнсэлцэхийг харж чадахгүй байлаа. Үүнийг харахаас түүний ой гутна. Гэтэл энэ аюул одоо Станиславт өөрт нь тулгарчээ. Замбараагаа алдталаа согтсон Алина хундагаа бариад хажууд нь ирчихсэн, ах дүүгийн ёсны төлөө уухыг шаардаж байв. Станиславыг үг хэлж амжаагүй байтал Алина түүнийг гэнэт чанга үнсэхэд хүмүүс нир хийтэл инээлдэн, Станислав яах ч учраа олохгүй сандрав. Биеэ хянаж үзэх ухаантайгаа байгаа хүн, дарс толгойд нь гарсан хүмүүсийн дэргэд эвгүй байдалд ордог.

	— Станислав, чи их сайн хүүхэд! Намайг согтуу болохоор чи надтай найзлахыг хүсэхгүй байна уу? Битгий ёсорх, ийм явдал хэнд ч гэсэн тохиолдож болдог юм. Үүнийг битгий оролд! Энэ бол ёстой томоотой хүүхэд. Энэ гайхалтай сайн хүмүүжилтэй бол бид цөм булай бүдүүлэг улс. Ээж чинь та нарыг язгууртны байдлаар хүмүүжүүлснийг би мэднэ. Тийм гэр бүлд өссөн хүн «Би барзгар ширүүн арьстай» гэж хэлж болохгүй; тийм гэр бүлд өссөн хүн «Би зөөлөн цагаахан арьстай» гэж ярих хэрэгтэй! гэж Алина танхим дүүрэн хашхирахад Станислав өөрийн эрхгүй инээд алдав.

	— Харав уу, чамд их сайхан зохиж байна. Чиний шүд араатных шиг юм! — Станислав, чи их хөөрхөн хүүхэд. Чи намайг оролдоод үз л дээ. Би чамайг зугаацуулаад өгнө. Чи харамсахгүй шүү! гэж Алина хөөрөн хошигноход жүжигчин Власта элгээ хөштөл инээв.

	Алина үнэн хэрэг дээрээ одоо ийм дүр үзүүлж байгаа шигээ завхай биш байж магадгүй гэж бодоход улам зэвүүн санагдана.

	Алина хүзүүгээр нь тэврээд авахад Станислав дургүйцэн:

	— Хатагтай, та битгий уурлаарай, харин та надад огтхон ч таалагдахгүй байна гэж шуудхан хэлэв.

	Алина сайн муу юм бишгүйдээ үзэж дассан болохоор олны урмыг хугалахгүйн тул өөрийг нь шоолсон хүмүүсийг дагалдан инээжээ. Гэвч энэ удаа хэр хэмжээнээс хэтэрлээ гэж үзсэн учир «Гайгүй, би чамайг заавал чадна даа!» гэж дотроо занав.

	
УРАГШГҮЙ ЯВДЛУУД

	«Өглөөний сонины» соёлын хэлтсийн редактор Влах Станиславыг өгүүллэгээ өрөлтөд тушаахын өмнө өөртэй нь уулзахыг хүсжээ. Станислав орон тооны бус ажилтан учир гар бичмэлээ урьдаар хэвлэл хянах газар үзүүлэх ёстой байв. Гэвч театрын тухай шүүмж сонинд дандаа яаралтай шаардагддагаас гадна бүх соёлын хэлтсийн редакторуудын нэг онцлог заншлаар Влах хэвлэл хянах газартаа ихэвчлэн байдаггүй, тэгээд бас өгүүллэгээ ямагт цагийг нь тулгаж өгдөг учраас Станислав хар тугалганы бүгчим үнэртэй байранд шууд орж үсэг өрсөн зурвас хавтангуудыг бариад ийш тийш сүлжилдэж явдаг үсэг өрөгчид, доргин нүргэлэх машинуудын дунд очиж боогч Клусачект шууд гардуулдаг байв. Урт халаад өмсөж гартаа үсэг өрдөг хямсаа барьсан боогч Клусачек хэвлэл хянах газрын бүх ажилтнаас гадна орон тооны бус ажилтнуудад ч гэсэн үргэлж уурлаж байдаг ажээ. Энэ ноёд санаанд орсноо л бичиж байдаг. Гэтэл Клусачек энэ бүхнийг нэг үенд яаж багтаах нь тэдэнд хамаагүй юм уу? Гэхдээ Клусачек энэ бүгдийг гайхалтай сайн зохицуулж чаддаг бөгөөд Влах хэрэв Станиславын шүүмжүүдийг уншвал зөвхөн өрөлтөд орж боосон хойно нь л уншдаг байв. Хэвлэл хянах газрынхан Станиславт хэдийн итгэдэг болжээ. Гэвч таныг удирдах газраас дуудвал тэр нь заавал шагналыг тань нэмэгдүүлэх гэсэн хэрэг биш юм. Үнэнийг хэлэхэд шагналыг нь нэмэгдүүлбэл Станислав чин сэтгэлээс баярлах сан байх: Сүүлчийн үед бэрхшээл нэлээд тохиолдсон болохоор Станислав юу болсон юм бол гэж сэтгэл түгшсээр Влахын хамт наргидаг найз нарын зургуудаар чимэглэсэн хэвлэл хянах тасалгаанд оров. Бичгийн ширээний дэргэдэх түшлэгтэй сандал дээр уриалгагүй орж ирсэн нэг залуу эмэгтэй сууж байх нь аль ч хэвлэл хянах газарт тохиолддог жирийн үзэгдэл ажээ. Влах өөрийн ажилтантай зөвлөлдөх хэрэгтэй болсон тул (тэр хүүхнээс хажуугийн өрөө рүү тэр нь гудамж руу гар гэсэн хэрэг байв) түр орохыг гуйж нэлээд хүйтнээр хэлэхэд залуу хатагтай дуртай дургүй ч гэсэн гадагшаа гарав.

	Влах гэрийн эзэн хүн шиг эелдэг байдлаар Станиславт сандал тавьж, тамхиар дайлаад Влах (Кофены газар байснаас тэс өөр байлаа) өөрөө тамхиа асааж зориуд уртаар соров. Гамза театрын тухай шүүмж өөрийн дураар чөлөөтэй бичих эрхтэй нь мэдээж бөгөөд Влах түүнд нь огт оролцох ёсгүй юм. Хамт ажилладаг ажилтандаа зөвхөн нөхөр ёсны сануулга өгөхийг хүсжээ. Иймээс хэлэх гэж байгаа зүйл нь хувийн санаа биш, зөвхөн ноён ерөнхий редакторын санааг, дамжуулахыг түүнд даалгасан юм гэдгийг онцлон тайлбарлав.

	Дандаа «өвгөн» гэж нэрлэдэг байснаа гэнэт «ерөнхий редактор» гэж хэлж байгаа нь сайн юм хэлэх гэсэн хэрэг огт биш байлаа. Влахыг оршил үгэндээ будилж байгаад Станислав бага зэрэг баярлахын хамт, эцэст юу болохыг түгшүүрлэн хүлээнэ. Ноён ерөнхий редактор доктор Станиславын шүүмж бичих үйл ажиллагааг бас ихэд, үнэлж, түүнийг нь хүндэтгэн үздэг гэнэ. Гэвч хэвлэлийн газар ирүүлсэн захидалдаа олон уншигчдын анхааруулсан зүйлийг сайтар цэгнэж үзэхийг ерөнхий редактор нь Станиславаас арга буюу хүсэх хэрэгтэй болжээ. «Өглөөний сонинд» «бичсэн театрын тухай өгүүллэгүүдэд сүүлийн үед Власта Тихын нэр хэтэрхий олон гарч байгаа юм биш үү.

	— Энэ чинь дэндэж байна. Властаг жүжигт тоглосоор байхад би түүний тухай дуугүй байх ёстой юм уу гэж Станислав босон харайв.

	— Гэтэл тоглоогүй үед нь түүнд энэ тэр роль яагаад өгөхгүй байна гэж манай сонины шүүмжлэгч дандаа асууж байдаг. Театрын захиргаа ч гэсэн энэ талаар сонирхдог болсон. Саяхан тэдний нарийн бичгийн дарга надад утасдлаа... гэж Влах эвтэйхэн хэлэв.

	— Театрын захиргаа гэнэ шүү! Депутат Мацоун гэж хэлсэн чинь дээр байх. Илэн далангүй ярья. Та «Далайн эргээс ирсэн хатагтай» гэдэг жүжгийн тухай сануулах гээд байгаа биз дээ? Тийм үү! Энэ хэрэгт Мацоун оролцсоноос болоод тэр ролийг Ковальскийд өгсөн. Тэр ч Яах вэ тиймэрхүү юм театрт бишгүйдээ гардаг. Харамсалтай л юм. Гэхдээ бид ямар хүүхэд биш. Хэрэв Ковальска урлагт нэмэр болохоор олигтой жүжигчин байсан сан бол би зүй бусаар далдуур танил талаараа дэмжүүлж байгааг нь харгалзалгүй түүний авьяасыг хамгийн түрүүн хүлээн зөвшөөрөх байсан юм. Гэтэл тэр жүжгийг илт сүйрүүлсэн шүү дээ. Энэ тухай «Ногоон навч» сониноос бусад сонин нэг зэрэг нотолж байна. Энэ бүх өгүүллэгийг та нар уншсан уу? Ковальскийн тоглолтыг үзсэн үү? гэж Станислав уцаарлав.

	— Би тийм жүжгүүдийг үздэггүй. Найз минь, сонс. Та дэмий уурлаж байна. Танаас нэг хүнд хэтэрхий талтай байхаа багасга гэснээс биш өөр юу ч шаардаагүй шүү дээ. Хэний талаар ярьж байгааг та мэднэ... гэж Влах инээмсэглэн хэлэв.

	Станислав дотроо инээмсэглэв. Түүний оронд өөр хэн ч байсан Властаг сурталчлах байсан юм. Гэтэл Властын ямар нэг зүйл Станиславт таалагдахгүй бол хөндлөнгийн хүн гэж үздэг мэт тэр тухай нь бас бичдэг гэж Власта уржигдархан зэмлэж байгаагүй гэж үү? 

	—...товчоор хэлэхэд зүй ёсыг дагах хэрэгтэй байсан юм гэж Влах гүйцээж хэлтэл

	— Юуны чинь зүй ёс гэж? Шүүмжлэгч бодсон санаснаа илэн далангүй хэлэх ёстой гэж Станислав уурлав.

	— Заримдаа бас хэтрүүлдэг. «Өглөөний сонинд» ийм зүйл хэрэггүй гэдгийг та өөрөө ойлгож байгаа шүү дээ гэж Влах инээмсэглэв.

	— Тэгвэл би хамт ажиллахаасаа одоохон татгалзаж болно гэж Станислав хариулав.

	— За, за яах гэж ийм бодлогогүй түргэд үү загнаж байдаг юм бэ? Яарвал даарна ядарвал жаргана гэдэг шүү дээ! Энэ тухай бод. Та сарын эцэс хүртэл ажиллах үүрэгтэй. Тэгээд өрөгдлөө бичгээр өгөх ёстой гэж Влах тайтгаруулахад:

	— Бичгээр ч өрөгдлөө гаргаж өгнө. Сайн сууж байгаарай! гэж Станислав хэлээд явав. Станислав гэртээ хариад эргэцүүлж бодохгүйгээр шууд ерөнхий редакторт захидал бичиж, тэр даруй шуудангаар явуулжээ. Дараа нь шуурганы дараа тэнгэр цэлмэх шиг дотор нь онгойв. Хэрэг буруутлаа ч гэсэн Яах вэ ядаж санаа амарч тайвширлаа гэж бодно.

	Хэвлэл хянах газраас гарах болсноо Властад тэр оройгоо хэлж зориглосонгүй. Хэлэх гэтэл ичээд байх шиг нэг л хачин санагдаад байжээ. «Чамаас болоод намайг ажлаас хөөчихлөө» гэж хэлэх ёстой байсан юм уу? Власта өөрөө даруйхан мэднэ шүү дээ. Тэгээд зориг гаргаж хэлэхгүй тэвчинэ. Гэвч хүн бүхэнд хүүхэд зангаас нь өчүүхэн ч гэсэн үлддэг учир Власта мэдэх ёсгүй байсан тэр азгүй явдлынх нь төлөө Станиславыг өрөвдөн энхрийлээсэй гэж маш их хүсэж байсан боловч тэгэхээс тэгэх гэсэн шиг тэр орой Власта ааш муутай байжээ. (Сүүлийн үед Власта ингэж ааш муутай байх нь олширч тоглолтгүй байхдаа ч гэсэн Станиславыг биедээ хүргэхгүй байдаг болжээ.) Жүжигчин хүүхэн цэцгээр хориглолт хийж ард нь суугаад хорсолтойгоор инээмсэглэн Станиславыг угтжээ. Станислав дэлгэрч байгаа цэцэгт гараа хүргэж, яриа өдөхийн тул 

	— Яасан сайхан цэцэг вэ гэж дуугарав.

	— Кунеш өгсөн юм. Энэ үг чамайг гомдоохгүй биз гэж би найдаж байна гэж Власта үг хаяхдаа сүүлчийн өгүүлбэрийг ууртайгаар хэлсэн учир Станислав гайхан өөдөөс нь харав.

	— Власта, би ийм юманд гомдохоор байсан бол чиний театрт байснаас болж аль хэдийн галзуурах байсан биш үү? 

	— Чи хардамтгай биш юм. Тийм тусмаа сайн. Би ч гэсэн харддаггүй. Харин миний гарыг тавь. Би гараасаа бариулахыг тэвчиж чадахгүй нь гэж ёжтой хэлэв:

	Власта нэг л хачин хүйтэн хандаж байгаад Станислав гайхахдаа:

	— Юу болоов! гэж асуув. Власта өөдөөс нь шар шувууны нүд шиг нүдээрээ ширтэн:

	— Би бүгдийг мэдэж байна гэхэд:

	— Хэнээс дуулаав? Чи Влахтай ярьсан уу? гэж Станислав гайхан асуув.

	— Влахтай гэнэ ээ? Үгүй, хонгор минь, би бүгдийг гол эзнээс нь мэдэж авсан. Алина над дээр ирснийг чамд хэлчихье. Намайг түүнтэй уулзах гэхэд дургүйцсэний чинь учир ийм байсан байжээ гэж Власта гоморхон хэлэв.

	— Энд Алина ямар хамаатай юм бэ гэж Станислав гайхав.

	— Чи бас асууна гэнэ ээ? Чиний олон авиртайг би аль хэзээнээс мэднэ гэж жүжигчин хүүхэн биеэ барьж ядан хашхирав.

	— Власта!

	— Харин чамайг ийм бялдууч юм гэж бодсонгүй. Харамсалтай нь чи хүнээ олж үерхэж чаддаггүй юм байна. Хэрэв Алина залуухан охин байсан бол ч яая гэхэв! Гэтэл тэр нь тийм хөгшин замбараагүй эм!..

	— За, за чи яриадах. Тэр чамд юу гэж дэмий юм ярив гэж юу болсныг таамагласан Станислав шаардав.

	— Өнөө өглөө тэр баяртай гэгч нь гүйж орж ирээд түүнийг чинь орондоо нэг оруулж амжлаа. Үүнд чи гомдохгүй биз гэж найдаж байна гэхэд нь би өчүүхэн ч гомдохгүй гэсэн. Тэр яг ингэж хэлсэн гэж Власта нэг амьсгаагаар хэлээд учир зүггүй уйлж гарав.

	Энэ хүүхнүүд үү? Хэрэв уур хүрээгүй сэн бол инээд алдмаар юм.

	— Тэгвэл би түүнийг шүүхэд өгнө гэж Станислав уурлахад Власта хатгуулсан юм шиг ухасхийн босов.

	— Чи галзуураа юу? Чи ийм л хүн дээ. Тэгж хүний тоглоом битгий болооч. Чамаас гуйя.

	—Тэгвэл чи яах гээд байгаа юм бэ? гэж Станислав асуув. Власта шууд асуултад нь тэвдэж, хариулахын оронд хүзүүгээр нь тэврэн авснаа гай болоход гэнэт санаж:

	— — Байз, байз, чи эхлээд Влахын тухай юу ярьсан бэ? гэж асуув. Хэвлэл хянах газар юу болсон тухай бүгдийг ярихаас өөр аргагүй болжээ. Жүжигчин хүүхэн Станиславын үгийг сонсоод бүр гутрав.

	— Чи тэгэх ёсгүй байсан юм! Өдөөн хатгалгад нь автагдсан байна шүү дээ! Энэ бүгдийг яаж ийгээд аргацааж болох л байсан байх. Энэ чинь шал тэнэг явдал! Одоо яах бол! Одоо тэнд чинь Ковальскийн өрөөсөн дугуй орчхоод гарахгүй болно доо гэж Станиславыг зэмлэнэ.

	Ийм л байна даа! Энэ бүхний төлөө намайг л загнах юм. Хайрт Власта минь хааны алба хүнд байна гээд Станислав санаа алдав.

	Гэтэл чи ямар ч юманд бодолтой хандахгүй юм гэж жүжигчин хүүхэн гаслахад:

	— Чи тэгж бодож байна уу? гэж Станислав хариулав.

	
МИТЯГИЙН АЯЛАЛ

	— Би Горькийгоос явахгүй. Би нефтийн санг манаж байх ёстой гэж Митя мэдэгдээд уруул нь чичрэв.

	Тэгээд худлаа хэлэх болгондоо дандаа тэгж хардаг шигээрээ ээжийгээ юу хэлэхийг хүлээн нүд рүү нь эгцлэн ширтэнэ. Харин ийм зүйл хүүхдийн цэцэрлэгт лав ярихгүй байсан нь мэдээж! Тэгвэл Вася, Таня хоёр дооглож инээх байсан биз.

	Тоникийн ажиллаж байсан автозаводын цахилгаан станц Астраханиас усан замаар тээвэрлэж авчирдаг нефтээр ажилладаг бөгөөд тэр нефтийг усан онгоцноос төмөр хоолойгоор нефть хадгалах сан руу шахдаг байжээ. Энэ асар том цагаан агуулах савны дэргэд винтов буутай улаан цэрэг хөшөө шиг хөдлөхгүй зогсоно. Тэр цэргийн бараа нарны эсрэг холоос харлан харагддаг байлаа. Тэрээр баатарлаг цэрэг эр байсан бөгөөд буу барин манаанд зогсож, хүүхдүүдийг дөтлүүлдэг ч үгүй байлаа. Нефтийн санг хамгаалж байхаас илүү эрхэм сайхан ажил байхгүй гэж Митяд санагддаг ажээ.

	Митя ихэвчлэн Ижил мөрнөөр явдаг хамгийн том хөлөг онгоцны капитан нь, мөн яндан нь болдог байв. Тэгээд орой цэцэрлэгээс харих замдаа хөлөг онгоцны янданг дуурайж ээжийнхээ чихээ дартал чанга хашхирна.

	Митя одоо галт тэрэгний жолооч болжээ. Тэрээр вагоны цонхны дэргэд суугаад, цонхны шил буулгадаг оосроос барьж залуур болгон галт тэрэг жолоодож ээж, аав хоёроо Прага хот руу авч явна. Митяг эзгүйд амьтдын булангийн туулайнууд яаж байгаа бол? Нэг мөнгөн цагаан туулай Митяг таньдаг, байцайны хальс авчирч өгдгийг мэддэг болохоор харангуут чихээ сортойлгон, хойноос нь нохой шиг дагаж гүйдэг сэн. Ядаж тэр мөнгөн цагаан туулайг аваад ирэх байсан юм.

	Өөрийнх нь явж байсан хүүхдийн цэцэрлэгээс Митяд дээрээ тугтай хөөрхөн дарвуулт онгоц дурсгажээ. Дарвуулт онгоцыг өөртэй нь хамт өнгийн тосон шавраар арслан, тэмээ хийж, амьд амьтдыг арчилж, вандуй усалж, баян хуурын эгшигт бүжиглэж, дуу дуулж явсан найз нар нь бэлэглэжээ. Вася гүнз хийдэг модны тайрдас засаж онгоцны их биеийг гаргаад, Питя ус нэвтрүүлэхгүйн тул харлуулан Сережа хэрсэн ба хажуу талыг давирхайджээ. Николенько бэлэн болсон онгоцыг будаж, Таня дэлхийн хоёрдугаар дайны үед усан цэрэг байсан бөгөөд одоо автозаводын ажилчин аавынхаа зааснаар далбааг нь эсгээд утсаар гогцоо гарган бэхлэхэд жинхэнэ хөлөг онгоцны далбаа шигээр буулгаж авч болдог, бас жинхэнэ залууртай болжээ. Митя явахынхаа урьд өдөр аавтайгаа дарвуулт онгоцоо шалгаж үзэхэд усанд маш сайн хөвж байлаа. Ээж нь тэр онгоцыг аавынх нь гортиг хэрэгслийн дэргэд дугуй, гурвалжин янз бүрийн зураг наасан чемоданд хийгээд, тэдгээр зургуудыг зах нь ховхорсон ч байсан хуулж болохгүй, тэгвэл гарыг нь алгадна гэж сануулав. Тэд цонхонд нь банз хадсанаас болж бүгчим харанхуй бөгөөд үлэмж биетнүүдэд зориулсан мэт асар том вагонд сууж явжээ. Вагоны суудлуудыг шөнө болоход ор болгодогт Митя их сонирхон гайхаж явлаа. Аав нь хоёрдугаар давхрын вандан дээр гараа сунгахад ээж нь Митяг өргөөд өгөв. Митя нефтийн агуулах дээр гарсан шиг маш өндөрт гарлаа. Гэвч шөнө нойрон дундаа ойчиж магадгүй гээд Митяг буцаан буулгав.

	Тэд нар оросын уудам нутгаар явсаар байлаа. Хавар цагийн соёолж байгаа ургамал ногоорон, хус мод тодхон цайрч харагдана.

	Тэд үйлдвэрүүдийн яндангаас утаа гарах, улаан цэргүүд жагсан алхлах, барилга дээрх ажилчид, сургуульдаа очиж яваа хүүхдүүд, жишүү захтай цамц өмсөөд алаг зүсний үхэр сүрэг хариулж яваа хүүхдүүд трактор жолоодсон комсомолын гишүүн эмэгтэйг харж явлаа. Заримдаа аавынх нь шугамдсан зураас шиг ой дотуурх эгц зурайсан замаар тэргэнд хөллөсөн хүзүүндээ хонхтой морь гэлдрэн явааг харахад тэр морь тэргийг тэнгэр өөд чирч яваа мэт санагдана. Харин Митя галт тэрэгний жолооч болж, галт тэрэг жолоодож тоглоно. Яван явсаар эцэст нь дээрээ «Орон бүхний пролетари нар нэгдэгтүн!» гэсэн бичиг, алх хадууртай хаалганд хүрч ирэв. Митя уншиж чаддаггүй боловч энэ бичгийг танил зургуудаасаа харсан шиг шууд таньжээ. Тэд эндээс өөр галт тэргэнд суух ёстой байлаа. Аав нь: «Хелена, хил дээр ирлээ» гэхэд ээж нь Митягийн халууцна гэж хашхирч эсэргүүцэхийг үл хайхран пальтог өмсгөв. Аав нь юу ч хэлсэнгүй, ээжийг нь цааш өнгөрөөгөөд буусан хойно нь вагоноос эхлээд Митяг, дараа нь өнөө булангууд нь ховхорсон ч байсан хумсалж хуулж болдоггүй зургууд наасан чемоданыг бас нэг чемодантай хамт ээжид нь өгөв. Аз болоход ээж нь Митя руу харахгүй байсан тул Митя дэр модон дээгүүр салхи уруудан гүйлээ. Улаан туг салхинд дэрвээд хил дээр, тосгонд байгаа юм шиг таатай, цагаан хус мөчрөө сэвэлзүүлэн, модны унасан навч болгон мөн адил салхи уруудан хийснэ. Гэтэл аав нь хүүгээ гүйцэж очоод шүүрэн авлаа. Харин дүрсгүй жаал хүүд ямар арга хэмжээ оногдсоныг та нар битгий асуугаарай! Гэвч Митя уйлсангүй, аавтайгаа тэмцэлдсэн боловч аав нь аргагүй дийлжээ.

	Шинэ галт тэрэг хөдлөхөд Хелена, Тоник хоёр хүүгээ бас юм хараг гэж тэврээд, цонхны дэргэд зогсож, ойн дэргэдэх модон байшин, цагаан хусан шугуй дээгүүр харагдах улаан тугийг харж явлаа. Тэр хоёр гэрлэлтийн дараах бурман сарныхаа тухай, худалдаачдын эртний сууриныг социалист хот болгон өөрчлөн байгуулахад туслах санаа сэдэж шинэ ертнөцийг зорьж гарсан залуу насандаа зориглож, эмээж явснаа эргэн саналаа. Баярлалаа, Баярлалаа! Тэнд сайхан байсан. Тийм үү? Тэгээд үнэнч байхаа дахин тангараглах шиг Митягийн араар гар гараа атгалцав. Хэдэн жилийн өмнө хоёулхнаа гарсан хаалгаар галт тэрэг өнгөрлөө. Одоо тэр хоёр, хүүгээ аваад явж байна. Хилийн буудал далд оров.

	— Митя, хаана төрснөө хэзээ ч битгий мартаарай. Дэлхийд хамгийн баатарлаг оронд төрсөн болохоор чи ямагт баатарлаг зоригтой байх хэрэгтэй. Мэдэв үү? гэж ээж нь хэлжээ.

	Ээж нь цонхны дэргэд хүүгээ тэврээд ярьж явахдаа дух руу нь амьсгалснаас Митягийн гижиг нь хүрэх шиг болов. Тэгээд ээж нь инээх дуртай учир инээж байгаа эсэхийг харахаар эргэж нүүр лүү нь харахад дээрээс нь ноцтой янзаар харж байгаа нь Митяд таалагджээ. Митя бодлогошрон санаа алдаж, эвгүйрхсэнээ суниагаад:

	— За гэж хэлэв.

	Галт тэрэг дотуур улаан цэрэг биш, польш цэрэг сэлгүүцэн явж, зорчигчдын чемодануудыг онгичиж байлаа. Ээж нь ховхолж болохгүй тэр зураг наасан чемоданаа өөрөө урьдаар онгойлгож өгсөнд Митя гайхав. Тэр цэрэг ээжийнх нь эмнэлгийн халаадыг сөхөж, аавынх нь гортиг хэрэгслийн савыг онгойлгоход усан онгоцыг нь авчихвал яана? гэж бодоод зүрх нь шимшрэв.

	Гэвч тэр цэрэг өнөөх ховхолж болдоггүй дугуй, гурвалжин зургуудын дунд цаас наагаад, ёслоод гарав. Гаалийн цэргийг өрөөнөөс гарахад ээж нь борооны цэнхэр цувныхаа хармаанаас ямар нэг номын буланг цухуйлгаад, аавыг нь харж нүдээрээ ном руу дохин, тэр номыг дахин нуугаад инээмсэглэлээ. Энд инээдэмтэй юм юу байгаа юм бэ? Том хүмүүс заримдаа их хачин шүү!

	— Аав нь цагаа харж мушгиад цагийнхаа зүүг хоёр цагаар ухруулж тавив. Горький хотод хоёр цаг болж автозаводын яндан дуугарахад Прага хотод байгаа хөгшин ээжийнх нь цагаар зөвхөн арав болж, сургуулийн хүүхдүүд өглөөний хоолондоо зориулж авчирсан хиамтай талхаа цүнхнээсээ гаргадаг. Энэ бол тийм их ялгаа биш. Харин манай энд шөнө болж Митяг унтахаар хэвтэх ёстой байхад Австралид өглөө болж хүүхдүүд сургуульдаа явж байдаг гэнэ. Энэ нь дэлхий нарыг тойрон эргэдгээс ийм байдаг бөгөөд Митя үүнийг зүй ёсоор ойлгож чадахгүй байлаа.

	Галт тэрэг Хеленагийн үгийг давтан: цөл говь - хоосон тал, цөл говь - хоосон тал гэх мэт нүргэлэн явсаар байлаа. Галт тэргийг харсан бөөн шувуу газраас тасран агаарт хөөрөн нисэж, сүрэг адуу тархан гүйлдэж, зарим газар өрөвтас ганцаар бодлогошрон суугаа харагдана. Тэр өрөвтас шувуу Митягийн зурагтай ном доторх шиг үнэхээр нэг хөл дээрээ зогсож байлаа. Өрөөсөн шаахайгаа хаячсан юм шиг. Саяхан хаврын их устай бороо цутгаж польшийн гол эргээсээ халиад далангийн хоёр талын нугыг ус авсан нь хонин бургас, нигуурс моддын орой усны гадаргуу дээгүүр жижигхэн бут шиг цухуйж харагдана. Ээж нь Митяд дэлхийн усан галавын тухай, Ноевын онгоцон дээр гарч аврагдсан ан амьтдын тухай, аав нь ус их хүчтэй байдаг учир хүмүүст саад болохгүй, харин хүчийг нь ашиглан ажиллуулахын тул инженер, ажилчид их усыг хэрхэн намжаан номхруулдаг тухай ярилаа.

	— Их ус уурладаггүй юм уу? гэж Митяг асуухад

	— Уурлахгүй. Үүнээс усанд бэрхшээлтэй болдоггүй юм гэж аав нь хэлэв.

	Тоник, Хеленийн сайн мэдэх хөдөлгөөнөөр эргэн харж печенийн шахмал цаасан хайрцаг олоод, бяцхан хүүгийнхээ мэдлэгийн бүрхэвчийг олонтоо нээсэн тэр гайхамшигтай шидэт хутгаа гаргаж шахмал зузаан цаасыг зүсэж нугалан далавчтай хөдөлгүүр хийлээ. Тэр хөдөлгүүрийг хуруундаа углаад, Митяг эргүүл гэв. Тоник тоглох ямар дуртай гэж санана! Зүгээр сууж чадахгүй, үргэлж ямар нэг юм урлаж, ямар нэг юм дуурайлган хийж байдаг. Тэгээд хаана ч гэсэн тэр загварууд хийх материал даруй олж чаддаг нь гайхалтай ажээ. Нэг өдөр Хеленийн торгон алчуураар Митяд шүхэр хийж өгчээ. Хоёулыг чинь л зүй ёсоор шийтгэх юм сан. Та хоёрыг орхингуут л... гэж Елена уурласан дүр үзүүлэх боловч үнэндээ зүггүй хоёр хүүгээрээ бахархдаг бөгөөд энэ тухай нь анхиагүй тэр хоёр мэддэг байлаа. Хелена гэртээ ирж эх эцэгтээ Митяг үзүүлэх гэж тэсэж ядан хүлээнэ. Тэгээд «Би ямар нэг баярт зүйлийг үргэлж хүлээх юм» гэж Тоник ярьдаг байв. Тоник Хеленагийн ингэж ярьдагт нь, ертөнцийг ажиж явах ийм саруул тунгалаг нүдтэйд нь Хеленад хайртай байжээ. Тоник нэг удаа

	Энэ чинь бурхны хишиг гэж хэлэхэд нь

	— Үгүй, энэ чинь зөвхөн бодисын солилцоо зөв байгаагаас болдог юм гэж хариулав. Хелена даажигнах их дуртай. Хелена эх хүн тэгээд дээд сургуулийн дипломтой боловч дунд сургууль төгсөж байгаа охины ямар нэг шинж чанар түүнд хэвээр үлджээ. Хелена хэдийгээр уян сэтгэлд автагддаггүй ч гэсэн шүгэл, чийдэнгээ бариад вагон дотуур явж тэдний билетийг чехээр асууж байгаа чех кондукторыг үзээд сэтгэл хөдөлсөндөө өөрөө гайхаж байлаа.

	Хот суурин, цагаан тоосгон барилгатай Горький хот, пүмбэгэр оройтой шилэн авсанд тавьсан Ленинтэй Москва ард хоцорлоо. Наполеоны зугтсан зам, дэлхийн дайны сүүлчийн Брест Литовск, өвс, ногоо, намаг, усны үер харж явсан өдрүүд, хээнцэр Варшав хот ард хоцорлоо. Шөнө хоёр том голыг өнгөрөхөд харанхуй дунд Висла, Одер мөрний дээгүүр түргэн галт тэрэг түржигнэн гарч, унтаж яваа зорчигчдын дээгүүр төмөр гүүрний хашлагууд нүргэлэн, өглөө тэднийг Катовицын ширэм хайлах зуухнуудын туяа сэрээв. Шөнө газрын хэмжээ багасаж, эргэн тойрон уул нуруугаар хүрээлэгдэн тал газар шахагдаж бүх юм жижгэрэн, хаашаа ч харсан ойрхон санагдах болжээ. Митя, бид одоо төрөлх нутагтаа, Чехословак улсдаа ирлээ.

	Митя хамраа цонхны шилэнд наагаад бүрхэг өглөөний байдлыг ажиж явав.

	— Эднийд энэ дүүжингүүд ямар хэрэгтэй юм бэ? гэж Митяг асуухад аав, ээж, хоёр нь инээмсэглээд;

	— Энэ чинь дүүжин биш, өргөгч цамхгууд байхгүй юу гэж хариулав.

	Тэгээд аав нь уурхайчид чингэлэгт суугаад доошоо уурхайд орж, нүүрс малтдаг тухай ярилаа. Митя үгийг нь тасалж:

	— Энэ хурга Чехословакт бэлчиж байдаг юм уу? гэж асуухад ээж нь толгой дохив. Тэр хурга их таалагдсан учир Митя их баяртай байлаа. Тэгснээ тэр хурганы тухай санаа зовж:

	— Энэ хурга Польш руу гүйгээд орчихвол яана! Катовицэд түүнд гэм хийхгүй байгаа? гэж асууна.

	Энэ нэрээс Митя нэг л эмээгээд байжээ. Тэгээд замдаа үргэлж хилийн тухай бодол болж, амандаа үглэж явав. Эргэн тойрон хашаа байхгүй байхад бид өөр улсад ирлээ гэж яаж мэддэг юм бэ? Нэг ч цэрэг, нэг ч туг харагдахгүй байна гэж үү? Хаа ч гэсэн өвс ногоон, тэнгэр цэнхэр юм уу бүүдгэр, алаг зүсмийн үнээтэй, хаа ч гэсэн байшингууд орой дээрээ дээвэртэй, хүмүүсийн хамар нүдний хооронд, тэгээд хаа ч газрын хүүхдүүдэд галт тэргэн дотор явахад уйтгартай байдаг. Митя байж ядан байн, байн суниаж, вагоны гудам руу гүйгээд, ялангуяа хүмүүс хооллож байхад өлссөн юм шиг бусдын тасалгаа руу шагайн бохир шалан дээр унасан шоколадны хэлтэрхийг заавал идмээр санагдаж, аав, ээж хоёрынхоо ярианд саад болж, хуруугаа юманд хавчуулчих гээд байв.

	Өөрөөр хэлбэл галт тэргэнд суусан ямар ч томоотой хүүхэдтэй яг адилаар биеэ авч явжээ. Ээж нь хүүгийнхээ анхаарлыг цонх руу чиглүүлэхийг оролдон: «Митя нисэх онгоц» гэж хэлэв. Аав нь онгоцны их биеийн дээрх улсын тугийн өнгийг заана.

	— Тэр онгоц Чехословакийн дээгүүр нисэж яваа юм уу гэж Митя асуухад

	— Тийм ээ, Митя, биднийг сүүлчийн удаа энүүгээр явж өнгөрөхөд чи гараагүй байсан юм гэж ээж нь хөгжилтэй хэлэв.

	— Надгүйгээр та нарт уйтгартай байсан уу? гэж Митя асуугаад аав, ээж хоёрыгоо юундаа инээлдсэн юм бол гэж гайхав.

	Үд болоход тэнгэр цэлмээд, хавар цаг Чех нутгийн байгаль цэцэглэж, Хелена цонхноос нүдээ салгахгүй явлаа. Энд юм бүхэн яасан намуухан, аятайхан юм бэ? Дээгүүр нь чулуу давуулж хүрмээр нарийхан гол, хэдхэн майхан татсан нь зайгүй болсон мэт харагдаж байгаа ой модтой жижигхэн хөндий, алсад цэнхэртэх намхан толгодыг харахад хүний сэтгэл давчдах зүйл огт үгүй. Үл мэдэг гүвээ, толгодтой энэ нутагт төмөр замын буудлууд нь хоорондоо хэчнээн ойрхон! Оросын хязгааргүй уудам тал нутагтай зүйрлүүлэхэд ямар гэж санана! Алешийн10 зурсан зургуудаас бидний хардаг тариачид нэг тосгоноос нөгөө тосгонд хүртэл бие биеийндээ явгаар айлчилна. Үл мэдэг гүвгэр хотгор газрыг тоо томшгүй олон тахиралдсан зам, зөрөг ийш тийш сүлжилдэн, дээрээ эртний цамхгуудтай уулын бэлээр шигүү ой модтой хүмүүс нь бас шигүү сууна. Хелена урьд энд сууж байхдаа хэзээ ч олж хараагүй эрт дээр үеэс тариа тарьж ирсэн тэр нутгаа эцэг өвгөдийнхөө хайрт нутаг, Йозеф Манесийн цэнгэлийн11 нутгийг үзлээ. Орос нутаг эх дэлхий бол, Чех нутаг үр садан нь юм. Алчуураар боосон юм шиг оройтой модны сая сая цэцэг хашаан дээгүүр л цухуйж, гэгээн Прокопын зөгий тийшээ нисэн, бүх Чех нутаг даяар чех ах дүү цэцэрлэгчдийн тарьсан алимын мод цэцэглэж, лис мод охидын цуваа шиг зам дагуу үргэлжлэн, галт тэрэг сургуульд байсан үеийн нь хаврын бүх дууны аяыг дараалан эгшиглэнэ. Хеленагийн ганц дуртай дуу бол интернационал юм. Гэвч эх нутагтаа буцаж яваа хэн боловч сэтгэл уярна. Эх нутагтаа авсан анхных нь чүдэнзний хайрцаг дээр «О» үсгийн хэлбэртэй малгай өмссөн Ян Амос Коменский12 харагдаж хэдийгээр Эмгэн эхийн13 хөндий рүү төмөр зам тавиагүйг бид мэдэж байсан боловч хурдан галт тэрэг Эмгэн эхийн хөндийгөөр давхиж яваа мэт санагдаж байлаа.

	— Тэр! Тэр! гэж Хелена дуу алдаад

	— Митя, чи тэр улаан дээврийг харав уу? Миний ээж бага байхдаа тэнд суудаг байсан юм гэж ойн дотроос цухуйж буй Нехлебы тосгон тийш зааж, сэтгэл нь догдлон хэлэв.

	Митяг ойлгож ядсаар байтал, Нехлебы тосгон далд орж харагдахгүй болоход:

	— Тэр жижигхэн хөөрхөн Кремльд үү? гэж Митя буудлын даргын цэцэрлэг доторх, тарваган хүмүүст зориулж барьсан мэт, өнгө бүрийн будагтай тоглоомын жижиг модон цамхгийг зааж асуув. Митя өөрөө жижиг болохоор жижиг юм бүхэн түүнд таалагдана. Гэвч ярьж дуусахаас нь өмнө тэр цамхаг далд оржээ.

	Митя бодлогошрон санаа алдсанаа гэнэт:

	— Аав аа! Хэрэв төмөр зам дээр халим загас байгаад галт тэрэг өөдөөс нь очвол хэн нь дийлнэ гэж та бодож байна? Халим уу эсвэл галт тэрэг үү? гэж асуув.

	— Хэн нь ч ялахгүй. Галт тэрэг халимыг дайраад гарчих боловч өөрөө замаасаа гарчихна гэж аав нь хариулав.

	— Төмөр зам дээр гарах юм бол тэнэг л халим байж таарна гэж ээж нь хэлэв. Иймэрхүү дайрсан үгэнд Митя их дургүй ажээ. Тэгээд ээж нь гар хүрэх гээгүй боловч Митя толгойгоо гэдийлгэн:

	— Байзнаарай. Надад битгий хүр, Ааваа, хэрэв тэр хоёрын аль нэг нь ялдаг юм гэж үзвэл халим галт тэрэг хоёрын алийг ялаасай гэж та бодож байна гэж асуув.

	Митя гар, нүүрээ угаалгахгүй гэж тэмцэж, бусад хүүхдийн нэг адилаар балиар байх гэж зүтгэсэн боловч Прага хүрэхийн өмнөхөн ээж нь Митягийн нүүр гарыг угаалаа. Тэгээд өвгөн аавтайгаа анх удаа уулзахад нь цэвэрхэн байлгах гэж цэвэр цагаан зах хадаж, үсийг нь нүүрнийх нь байдалд аль болох сайн тохирохоор самнаж өгөв. Өөрөөр хэлбэл сэхүүн залуу охин байхдаа өөрийнх нь шоглож явсан тэр нэрэлхүү эхнэрүүдийн хийдэг тийм бодомжгүй нэлээд зүйлүүдийг хийжээ.

	Гэвч цаг өөрчлөгдөхийн хэрээр хүмүүс бас өөрчлөгддөг хойно яая гэхэв! Митя үнэхээр хүүхэлдэй шиг болжээ.

	Тоник толь шиг цэвэрхэн хүүгээ хараад:

	—Чи хүүгээ энэ хэвээр нь Вилсоны буудал хүргэнэ гэж бодож байна уу? Өөдрөг үзэл гэж үүнийг л хэлдэг байхдаа гэв.

	— Чи харж л байгаарай гэж Хелена хөгжилтэй хариулаад, Хрудош эмэгтэйчүүдийн эрх мэдлийн эсрэг яаж хилэгнэсэн тухай эртний домог хүүдээ ярьж эхлэв. Энэ домог Митяд их таалагджээ. Митя тэгээд юу ч уухгүй, (хувцсан дээрээ асгахгүйн тулд) юу ч идэхгүй (пальто дээрээ хоол унагаахгүйн тул) вагон дотуур мөлхөхөө (яндан цэвэрлэгч шиг хөө болчихгүйн тул) больсонд бүгдээрээ гайхацгаана. Митя мод шиг хөдлөхгүй суугаад анхааралтай сонсоно. Харин Хелена тогтож сууж чадахгүй байлаа. Ер нь сүүлчийн хагас цагийг өнгөрүүлэх хамгийн хэцүү байдаг. Дотно хүмүүстэйгээ яаж тэврэлдэн уулзахаа, үнэн уулзахдаа хэлэхгүй ч байсан «Уулзаагүй их удлаа» гэх зэргээр юу хэлэхийгээ дотроо бодож явна. Тэгээд бас буудал дээр олон цаг дэмий хүлээж байгаад яваад өгвөл яана гэх зэргээр огт хэрэггүй юманд санаа зовно. Юм бүхэн нэг л ер бусын санагдаад, бодол санаагаараа Прагад байтал бие нь Прагын захын Высочаныд хүрээгүй байв. Энэ галт тэрэг юу болчхов оо? Хүчирхэг Бивой бодонг аль хэдийн хүлж орхиод, Хоримир14 Шемике гэдэг мориороо Вышеградын хадан хавцал дээрээс харайлган бууж Дунай мөрнийг гатлаад байхад зөвхөн галт тэрэг л нэг байрандаа зогсоод огт хөдлөхгүй юм. Тэгэхлээр вагоны хаалгыг онгойлгож үсэрч буугаад галт тэрэгний араас түлхмээр санагдана. Гэтэл дамшиглах мэт ганцхан минут хожигдвол хаяад яваад өгөх буюу яарч тэсэж ядаж суухад огт яардаггүй бүх галт тэрэгнүүдийн нэг адил огт хөдлөхгүй байлаа.

	Хеленагийн ярих домог, Митягийн тэвчээр хоёр зэрэг барагдаж байлаа. Галт тэрэг хөдөлж, барилга, яндан, байшингийн цонхны тагт гал унтраагчдын сургууль хийдэг шаттай хана хажуугаар жирэлзэн өнгөрнө. Нэг ханан дээрх хөх судалтай хувцастай эрэгтэй хүүхэд, ягаан судалтай хувцастай эмэгтэй хүүхэд хоёрыг ер бусын том хэмжээтэй зурсан нь «Казмар-Яфета — бэлэн хувцас» нэртэй пүүсийн үйлдвэрлэсэн усанд ордог хувцас өмсөөд усанд орохоор баярлалдан яваагаар зуржээ.

	Митя онгорхой цонхоор толгойгоо гадагш цухуйлгаад:

	— Өө яасан хөөрхөн юм бэ? гэж хашхиртал нүдэнд нь нүүрс ороод чанга уйлж эхлэв.

	Эмч хүнд гэр бүлийнхээ хүмүүсийг эмчлэхтэй адил тийм зовуурьтай зүйл ховор байдаг. Митя шуугиан дэгдээж «Ээж ээ, би сохорлоо» гэж хашхиран биедээ хүргэхгүй байхад Хелена Горький хотын үйлдвэрийн эмнэлэгт бяцхан киргиз өвчтөнүүдтэй харьцдаг байснаасаа илүү тэвчээр алдаж хүүгээ зандарна. Гэвч биеэ барьж гар нь чичрэхээ болиход доод зовхийг нь шалмаг эргүүлээд, нүүрсний хогийг авч хаяв. Митягийн нүдний эвэр бүрхэвч зүгээр, зөвхөн салст бүрхэвчинд өрөвсөл гарч болзошгүй байлаа. Тэгээд Хелена галт тэрэгнээс буухдаа хүүхэлдэй шиг цэвэрхэн хүүхдийн оронд уйлснаас нүд нь хавдаж улайсан хар халтан жаал хөтөлж явав. Хүү нь аав, ээжийнхээ нэрийг гутаах вий гэж эмээж явсан Тоникийн үг үнэн болжээ. Харин Хелена одоо энэ талаар санаа зовохгүй байлаа. Хеленагийн ээж Нелла:

	— Та нар хүрээд ирсэн чинь л боллоо! гээд тэр нэг жил хөгшин хатагтай Витова өөрийг нь Нехлебыд угтсан шиг тийм халуун дотноор охиноо тэврэн авлаа.

	
СКРШИВАНЕКИЙНХЭН ГЭНЭТ ОРЖ ИРЭВ

	Скршиванекийнхэн хүүхдээ дагуулж, чемоданаа барьсаар Гамзын Стршешовиц дахь байранд гэнэт орж ирээд хэзээнээс тогтсон дэг журмыг нь эвдэж, өрөө тасалгааг нь эзлээд, Барборкийн эгдүүг хүргэн, Станиславын тайван байдлыг бүрмөсөн алдагдуулжээ. Харь газраас ирсэн тэр хэд ямар сүрхий улс гэж санана! Тэдэнд яваагүй газар, үзээгүй зүйл гэж бараг үгүй. Тэгээд элдэв сонин зүйлийг зогсоо зайгүй ярина. Харь газраас ирсэн тэдний хамт шинэ цагийн салхи онгорхой хаалгаар орж ирсэн шиг сэтгэгдэл төрүүлэн хэдэн жил хаашаа ч гарахгүй суусан эднийхэнд ичмээр санагдана. Тэгээд тэд юм бүхнийг бусдаас илүү мэдэж, юм бүхэнд илтгэлтэйгээр дүгнэлт хийнэ! Тийм байдаг нь аргагүй юм. Станиславын алхаж ч үзээгүй тэр асар уудам орноос ирсэн нь тэдэнд өөртөө итгэх итгэлийг төрүүлэх ажээ. Тэд нар тэр газрыг түрээсэлж авсан юм уу гэж бодмоор их дориун зан гаргана.

	Узбек тоорцог Станиславын бичгийн ширээн дээр хэвтэж байв. Энэ хаанаас гараад ирэв? Станислав гал тогооны сандал дээр суух гээд Митягийн тоглоомын онгоцыг арай л хэмхэлчихсэнгүй. Болгоомжтой байгаарай! Тэгэхгүй бол шуугиан дэгдэнэ шүү!

	Уучлалт гуйгаад хүүгийнхээ тоглоомуудыг цуглуулж байгаа охиноо хараад, Нелла Гамзова:

	— Зүгээр, наадуулаа орхи гэж хэлээд ач хүүгийнхээ толгойг илбэн: — Би ач хүүгээ сайн үнсэж ч амжсангүй. Тийм ээ, Митя? гэж асуув.

	Эд нар өчнөөн олон жил гэр орныхоо талаар санаа тавихгүй байсан болохоор бид орноос нь юмыг нь цэгцэлж өгье. Эд бол ховор зочид. Барборка үсэг нь танигдахгүй бичигтэй орос сониноор галаа асааж байлаа.

	— Эмээ ээжээ, та уншиж чадах уу? гэж Митя Неллагаас асуув. 

	Алигийн эмээ ээж уншиж чаддаггүй, дөнгөж бичиг заалгаж байсан юм. Тэр авгай өдөртөө аавынх нь ажилладаг байсан үйлдвэрт ажиллаад, орой нь Кремль доторх татар сургуульд явдаг. Гэртээ гэрийнхээ даалгавар хийхэд ач нар нь тусалдаг байсан гэж Митя ярив.

	Нелла ач хүүгийнхээ ингэж ярьсанд инээгээд:

	— Би уншиж чадалгүй Яах вэ гэж хариулав.

	Митя зураг, шүлэгтэй номоо нээгээд, Алигийн ах нар эмээ ээжээ яаж шалгадаг байсантай нь яг адилаар Неллагийн гарт номоо бариулж:

	Тэгвэл та үүнийг унш гэж ширүүнээр хэлэв.

	Энэ чинь орос үсэг байна шүү дээ! Нелла нүднийхээ шилийг зүүсэн боловч тус болсонгүй арай ядан үсэглэж байлаа.

	— Уншиж чаддаггүй л юм байна шүү дээ! гэж Митяг баярлан хэлэхэд бүгдээрээ инээлдэв. Гамза эхнэрийнхээ гараас тэр номыг аваад хүүхдийн шүлгүүдийг оросоор чөлөөтэй уншиж гарлаа. Тэр хоёр ач хүүдээ тал засах гэж бие биеэсээ өрсөхийг оролдоно. Станислав аавыгаа хүүхдэд тийм хайртай гэж хэзээ ч бодоогүй байжээ.

	— Өвөө аав аа та тирт15 очдог уу? 

	— Тир гэж юу байдаг юм бэ? 

	— Яагаа вэ дээ, бай бууддаг газар

	Митя, Прага хотынхон юм ойлгодоггүйд нь гайхав.

	— Үгүй, хүү минь. Би цэргийн албанд байхдаа буугаар зөндөө буудсан.

	— Аавын ажиллаж байсан авто машины үйлдвэрийн ажилчид үдийн завсарлагаагаар бай буудах газар очдог байсан. 

	Станиславыг эгч нь үйлдвэрийн эмнэлгээс бэлэг болгон авчирсан түрсээр дайлах гэсэн боловч тэрийг нь харах ч үгүй байлаа. Хүргэн ах нь архи хундагалж өгсөн боловч Станислав огт уудаггүй гэнэ. Тэгвэл соруултай тамхи татахаас татгалзахгүй биз дээ? Гэтэл тэр тамхины дасаагүй эвгүй үнэртэй утаа өрөө тасалгаа хордуулан Станиславыг ханиалгуулна. Үнэнээ хэлэхэд соруултай тамхи түүнд таалагдахгүй байлаа. Ийм тамхи яагаад урт иштэй байдаг юм бэ. Хүйтэн газрынх болоод тэр. Орос нутагт их хүйтэн. Урт болохоор бээлийтэй гараар барихад тохиромжтой байдаг. Станиславын хүргэн ах Зөвлөлт Холбоот Улсыг таван хуруу шигээ мэднэ. Гамза түүнээс юу ч асуусан таван жилийн төлөвлөгөөний тэр баатар юм бүхний тухай дуулж мэдсэн байдаг байлаа. Тэгээд Скршиванекийнхэн туслаагүй бол тэр төлөвлөгөө нь биелэгдэхгүй байсан юм гэж үү? Станислав гэрийн мухар сахиж, Власта хүүхний банзлаас зууралдаж цагаа өнгөрөөсөн болохоор тэд нар шиг мундаг хүмүүстэй яаж эн зэрэгцэх юм бэ? Хүргэн ахад нь амьдад нь Москвагийн цэцэрлэгт талбарт хөшөө16 босгожээ. Энэ тухай Хелена аль хэдийн бичсэн байхад ээж нь юунд дахин магтаж баяр хөөр болно вэ? Ингэж магтахыг сонсоход Станиславт их зовуурьтай эвгүй санагдана. Үүнээс өмнө гэр бүлийн дотор эв найртай байх явдал түүнд ус агаар шиг чухал санагдаж, энэ талаар хэнээс ч илүү санаа тавьдаг байсан бол Станислав одоо бусадтайгаа хамт баярлаж чадахгүй байлаа. Тэднийхээ баяр баясгалангаас хуваалцах гэж хэчнээн ч чармайгаад тус болохгүй сэтгэл дундуур байдаг байжээ.

	Элэнц эх нь хүн бүхэнд дарамт болж байсан үед ч гэсэн түүнд тийм эелдэг хандаж байсан Станислав одоо сэтгэл санаагаар хүнд байдалд орсон ийм үед нь Скршиванекийнхэн хэрэг болсон юм шиг тааралдаж ирсний улмаас эгчдээ хүйтэн хандаж байв. Хамгийн эв найрамдалтай гэр бүлийн дотор ч гэсэн эгч дүү нар хоорондоо хэзээд өрсөлдөж байдаг. Энэ нь хүүхэд ахуй цагтаа Станислав, Хелена хоёр хоорондоо уралдан, тэмцэлдэж байсныг нь санагдуулж байгаа ч байж магад. Ер нь Гамзын хүүхдийн аз завшаан нэгээс нөгөөд шилжиж байдаг бөгөөд одоо Хелена хамгийн азтай байгаа ажээ. Үүнийг зөвхөн «хохирсон» нь л хэзээд мэдэрч байдаг юм.

	Үзсэн юмныхаа тухай анхааралтай сонсогчдод ярих хамгийн тааламжтай байдаг учир Хелена энэ завшааныг бахдан ашиглаж байлаа. Тэгээд хүүхдүүдийг эх хүнээс илүү, даян дэлхийгээр тэнэж яваад төрсөн газраа буцаж ирсэн залуучуудыг хөгшчүүдээс илүү анхааралтайгаар хэн сонсож чадах юм бэ? Хелена өөрийгөө Станиславтай адилтгаж үздэг шиг ээж нь Хеленаг өөртэйгөө адилаар үзэж, аав нь зөвлөлтийн тухай сонин мэдээг шуналтайгаар сонсож байгааг Хелена мэдэж байсан учир хэт сайрхан ярьж байна гэж өөрийгөө бодохгүй байлаа. Хелена юунаас эхэлж ярихыгаа мэдэхгүй байв. Зөвлөлтийн ажилчид ямар энгийн, даруу, элдэв зан гаргадаггүй, юунд ч гутрахгүй, үргэлж тайван байдаг тухай эцэгтээ ярилаа (Жаргалтай улс юм даа! Хэрэв залуу хүн хүүхэнд таалагдахгүй бол Яах вэ? Түүндээ гутрахгүй гэж үү? Хүний амьдрал гэдэг Хеленагийн боддогоос хавьгүй илүү нарийн төвөгтэй байдаг. Гэтэл Хелена хэтэрхий хялбараар бодох юм) гэж Гамза дотроо гунигтай бодож суув. Зөвлөлтөд хамгийн энгийн шураг хийдэг ажилчин хүртэл түүнийгээ зайлшгүй хэрэгтэй зүйл гэдгийг, өөрийгөө түүхийг бүтээгчдийн нэг гэдгээ мэддэг. Гол учир үүнд байгаа юм. (Хелена! Чи хэн бүхний мэдээж юм яриад яах юм бэ? ) Одоо ээждээ социалист хотод киргиз, эмэгтэйчүүдийг ариун цэвэрч байдалд яаж сургасан тухай ярьж байна. Киргиз эмэгтэйчүүдэд нийтийн орон сууц олгосонд тэд нар тэр байранд нь орж бүх юмыг бохирдуулж хог новш болгоно. Тэд Тониктой нэг газар ажилладаг байжээ. Орой гэртээ эргэж ирэхэд нь бүх юмыг хуучин байдалд нь янзалж цэвэрлэсэн байдаг байв. Киргиз эмэгтэйчүүд хэдэн минутын дотор дахин бохирдуулж эмх замбарааг нь алдагдуулж орхино. Гэвч тэдэнд зориут хэн ч үг хэлдэггүй, уурладаггүй, тэр тухай нь лекц яриа хийдэггүй байв. Тэр талаар яривал хэтэрхий эртдэх байжээ. Зөвхөн тэдний ажилд явсан хойгуур байрыг нь цэвэрлэх хэрэгтэй байлаа. Энэ байдал нэлээд удаан, сар шахам үргэлжилжээ. Гэтэл нэг өдөр Киргиз эмэгтэйчүүдийг үйлдвэрээс буцаж ирэхэд байр нь малын хэвтэр шиг, өглөө орхиж явсан хэвдээ байв. Тэд нар маш их гайхаж, эхлээд маргалдаж байснаа зөвлөлдөж эхэлжээ. Тэгснээ бүгдээрээ цугларан зарим нь хоршооноос саван, зарим нь хажуугийн айлаас сойз авчран өөрсдөө цэвэрлэж эхэлжээ. Түүнээс хойш...

	Хеленагийн Киргиз хүүхнүүд Станиславт ямар хамаатай юм бэ? Станиславын хамаг анхаарал Власта гэдэг нэг хүүхэнд татагдаж, тэр хүүхний улмаас сэтгэл зовох болжээ. Тэгээд өнөө орой ээжийнхээ шаардсанаар Скршиванекийнхантай хамт гэртээ байх болсны улмаас Властынд очиж чадахгүй гэхэд Власта түүнд нь огтхон ч гутарсангүй шиг Станиславт санагдаад байжээ. Гэртээ байснаар юу болов? Уйтгарлах шаналахаас өөр юу ч болсонгүй.

	Хелена яриандаа согтсон юм шиг ярьж байхад Станислав дуугай суусаар байгааг Тоник анзаарч яриагаа өөрчлөхийн тул:

	— Театраар ямар сонинтой вэ? Би таныг театрын шилдэг сайн шүүмжлэгч болсон гэж сонссон гэж асуув.

	— Та лав ээжээс сонссон байх. Ээж биднийг бүгдийг алдартай хүмүүс гэж боддог. Нээрээ шүү. Энэ тухай яриад Яах вэ. Би шүүмж бичихээ больсон. Дэмий ажил юм гэж Станислав хариулав. Станислав энэ үгийг нь хүүхэд шиг «Тал засаж байна!» гэж бодоод архинд халсан тэр хүмүүсийн дунд өөрөө улам бүр хүний хүн шиг санагдаж бие нь хүйт оргих шиг болно. Одоо суудлаасаа босож «Уучлаарай, би театр луу явах хэрэгтэй» гэж хэлж нэгэнт болохгүй болжээ.

	Нелла хүүгээсээ «Толгой чинь өвдөө юу» гэж асуусан нь хүүгээ аварчээ. Ээж нь хүүгээ гэртээ саатуулж үлдсэндээ харамсаж байгаа бололтой.

	Станислав ээжийнхээ үгийг далимдуулан Хеленагаас толгойн эм аваад, Митягийн унтсаны дараахнаар өрөөндөө ороход Хелена хойноос нь харсаар хоцров.

	Станиславыг хаалгаа хаахад:

	— Станислав юу болж байгаа нь энэ вэ? Би гомдоосон юм болов уу? гэж Хелена асуув.

	Гамза гараараа зангаад юм хэлсэнгүй.

	— Энэ тухай ярих юм их бий. Харин эцгийнх нь дэргэд ярьж болохгүй. Эцэг нь дургүй байдаг юм гэж Нелла шивнэв. 

	Тоник зөвлөлтийн ажилчид техникийг ямар их сонирхон судалдаг, зөвлөлтийн ажилчин анги Чехословакийнхаас залуу боловч гоц авьяастай хүүхдүүдтэй адил гарамгай ажилладаг болохоор удахгүй манайхыг гүйцэж түрүүлэх болно гэж Гамзад ярьж байх хооронд Нелла Станислав, Тиха хоёрын тухай юу сонссоныгоо Хеленад нэгд нэггүй ярьж өгөв. Ээжид нь өөрийнх нь тухай бүх зүйл мэдэгдсэн гэдгийг Станислав мэдсэн бол их гайхах байсан биз. 

	— Тиха манай Станиславын дэргэд хэтэрхий хөгшин юм гэж Нелла үгээ дуусгахад Хелена Улыд байхдаа Карел Выкоукалтай холбогдсон тэнэг явдлынхаа тухай санаад:

	— Бид бүгдээрээ л төөрөлдөж явсан шүү дээ! Яваандаа мартагдана гэж хөгжилтэй хэлэв.

	Ээжийгээ өөртэй нь үе тэнгийн юм шиг ярьж байгаад Хелена баярлаж байлаа. Хеленаг залуу охин байхад, тэр байтугай амьдралын элдэв нууцыг үнэхээр мэддэг эмч болсных нь дараа ч гэсэн ээж нь түүнтэй, ингэж харьцдаггүй байжээ. Ээж нь Митяг гарсны дараа л охиныгоо үнэхээр нас бие гүйцлээ гэж үзэх болсон юм. Одоо хоёулаа хүүхэдтэй, эгч дүү хоёр шиг болжээ. Тэгэхлээр хүүхдүүдийнхээ тухай ярихаас өөр юу ярих юм бэ? Станиславын тухай, Митягийн тухай, шинэ байрныхаа тухай ярилцана. Хелена дөнгөж одоо л өөрийн гэх гэр оронтой болж байна. Нелла нэг ижил давхарт эсрэг талынхаа байрыг олж чадсан нь азтай хэрэг юм. Ямар ч гэсэн аргалж чадсан нь сайн хэрэг! Эсрэг талын нь байранд сууж байсан сайн санаат нэг өвгөн эмч сул цалинд гарахдаа хөдөө тосгон руу нүүсэн байжээ. Ээж нь байранд нь сайхан тавилга тавьж, Нехлебыгээс авчирсан зураг хадаж янзалсныг хараад Хелена маш их баярлажээ. Үүдний өрөөнд өлгөсөн анчин үнэг хоёрыг харуулсан зураг дээр анчны буунаас утаа гарч, үнэгний цус цасан дээр дусаж байгаа харагдана. Охиныхоо магтахад ээжийн нь нүүр улайж, эх хүн болсноосоо хойш сэтгэл нь зөөлөрч эелдэг болжээ гэж охиныхоо тухай бодно. Хелена өвгөн эмчийн ажиллаж байсан өрөөнд өвчтөнүүдийг аль болох түргэн хүлээж авах юм сан гэж яарч байлаа. Хелена энэ байрандаа ажилгүйчүүд тосгоны хүүхдүүд, тахиралдсан нарийн гудамжтай Брженов дүүргийн бяцхан өвчтөнүүдийг эмчлэх болно. Тэрээр эмчийнхээ мэргэжилд дуртай, эмчилж сувилахад өөрт нь эрч хүч их байна гэж боддог байлаа. Ялангуяа урьдчилан сэргийлэх сувилгаа хийж тус гэж бодно. Хелена Зөвлөлт Холбоот Улсад байхдаа нэлээд их зүйл авчээ. Тэгээд одоо нийгэм хангамжийн тасагт санал оруулахаар төлөвлөөд байна.Нелла албан ажлаас чөлөөлөгдөж чадвал Митятай өдөржин хамт байх болно. Хүүхэд гэртээ байхгүй бол гэр орон ханхай хоосон юм шиг байдаг шүү дээ гэж Нелла хэлэхэд Хелена ээж рүү гээ инээмсэглэн харж

	— Ижээ, Митя ямар томоогүй гэж санана. Та сүүлдээ харамсах болно доо! гэхэд

	— Чи Нехлебыд байсан эмгэнтэй яасан адилхан юм бэ? гэж Нелла үгийг нь тасалж хэлэв.

	Тэд нар бие биеийгээ үзээгүй уджээ. Олон жил хагацаж байгаад дахин уулзахад урьд нь хэт ойр байснаас анзаарахгүй байсан онцгой зүйл хүний нүдэнд хамгийн түрүүн тусаж, дахин дасахлаараа эргээд бас мартагддаг. Нелла эмэгтэй хүний зангаар Хеленагийн нүд, хамар, амыг нэгд нэггүй ажиж байгаа нь гайхмаар байлаа. Гэвч охиных нь царайд хөгшин хатагтай Витоватай адилтгах юм огт байсангүй. Харин Хеленагийн инээх байдал, нүүрний хөдөлгөөн, түргэн шалмаг алхаа, юмыг түргэн ухаардаг, өөрөөр хэлбэл түүний авхаалжтай сэргэлэн чанар л хатагтай Витоватай адил санагджээ. Энэ чанараараа талийгаачтай яг адилхан юм. Барборка ирсэн зочидтой эвлэрээд, Хеленагийн энэ төсөөтэй чанарыг ажин мэджээ. Барборка хөгшрөх тутмаа шинээр гарсан өөрчлөлт болгоныг улам шургуу эсэргүүцэж, жил ирэх тутам Неллаг улам ширүүнээр захирах болов. Гэвч Барборка бол гайхалтай сайн хүн. Харин элэнц эхийг ямар гэж санана. 

	Хелена инээд алдав. Хелена эхтэйгээ салах ёс гүйцэтгэхдээ элэнц эхээ оршуулж байгаа юм шиг нулимсаа тогтоож ядаж байжээ. Би түүнтэй эцсийн удаа салах ёс гүйцэтгэлээ гэж бодсон чинь одоо амьд хэвээр л байх юм. Элэнц эх нь үхэлтэй ч тэмцэлдэх чадалтай ажээ. Энэ явдал Хеленад таалагдаж байлаа. Митяг дагуулаад очиход маань элэнц эх одоо юу гэх бол? 

	Амьдрал өөрчлөгдөн, улам бүр хөгжсөөр байгааг харахад сэтгэл баясна. Тэд нар хоол хийж юм оёх, зуураа аар саар зүйлийн тухай ярилцана. Гамза энэ яриаг «Этлование» гэж тохиолдлоор сонссон үгээрээ нэрлэх боловч тэр үгийнхээ утгыг өөрөө ойлгохгүй байлаа. Гэвч юуны тухай ярилцаж байгаа нь чухал биш. Тэд хэдийгээр энэ Стршешовице районы хаанаас Митяд жимс ногоо олж өгч болох зэрэг зүйлийг ярилцаж байсан боловч дуу болгонд ая байдгийн адил энэ энгийн ярианых нь цаана бас өөр утга хадгалагдаж байлаа. Энэ нь «Би ээждээ, гэртээ ирлээ» гэдэг охины баяр «Та нар минь эргээд дахин гэртээ бүгдээрээ цугларлаа» гэсэн ээжийн баяр байжээ.

	Хелена, Лейпцигийн шүүхийн хурлын улмаас аав чинь намайг хэчнээн сандаргасан тухай би чамд яриагүй байх аа? Би аавын чинь төлөө яаж айн зовсон гэж санана гэхэд

	— Димитров одоо манай Зөвлөлт Холбоот Улсад ирээд байгаа гэж Хелена хэлээд босож аав, Тоник хоёрынхоо дэргэд очиж суугаад

	— Ааваа, нацистуудын оролдлого бүтэлгүй болсон, тийм ээ? гэв.

	Тоник, аав хоёр нь яриандаа болоод Хеленаг анзаарсангүй.

	...Аэровкад17 ажилд ордог чинь их сайн боллоо. Ямар нэг юманд бэлтгэж байгаа ийм үед ажилгүйдэл гарахаа болино гэж аавынхаа ярьж байхыг Хелена сонсов.

	— Охин минь юу гээ вэ? 

	Хеленатай ярих болгондоо Гамзын дуу зөөлөрдөг байлаа. Тэгэлгүй Яах вэ. Охин нь үнэхээр бахархмаар болжээ. Хелена бага байхдаа аавыгаа ёстой баатар хүн шиг санадаг байжээ. Аав нь захынх нь товч товчлогдохгүй юм уу, номоо нэг газар хийгээд олохгүй бол уурлаж цухалдахад Хелена заримдаа инээд нь хүрч, заримдаа гутардаг байсан ч гэсэн тэр тухай мартахыг хичээдэг байлаа. Гэвч нэг удаа харгис цагдаа нар тагнуулын газрын нэг хүнтэй ирж Гамзын бичгийн ширээний шургуулгыг онгичиж, ээжийг нь айлгаж сандаргасан боловч Гамза хэчнээн тайван, доогломтгой янзын байсан гэж санана.

	Тийм тайван байдал нь Хеленаг бага байхад таалагддаг байжээ. Хеленаг сургуульд сурч байсан үед нэг удаа аав нь хүүхдүүдтэйгээ баяртай гэж хэлж амжилгүй Острав хот явжээ.

	Гэтэл Хеленаг ангидаа ирэхэд сургуулийн нь охид

	— Чиний аавыг шоронд хийсэн үү? манай гэрийнхэн тэгж ярилцаж байна гэж асуухад, Хелена уурлан:

	— Худлаа! Миний аав яасан ч муу юм хийхгүй гэж найз охидтойгоо муудалцжээ...Тэгэхэд Остравын ажил хаялтын үеэр ухуулга хийсэн гэж Гамзаг шийтгэсэн учир тохиолдлоор аль аль талынх нь зөв болжээ. Гамза одоо Лейпцигийн тухай охиндоо тодорхой ярих хэрэгтэй болов. Хелена ван дер Люббег анагаах ухааны үүднээс сонирхож байлаа. Ван дер Люббе хурал дээр ноомой байдалтай, нэг янзын хариулт өгч байсан тухай уншиж, зураг дээр толгойгоо унжуулсан байсныг нь хараад түүнийг архаг энцифалидтай хүн гэж Хелена дүгнэжээ. Ийм архаг өвчин хүмүүсийн боддогоос дэлхий дээр илүү их тархсан байдаг. Мөн энцифалидтай хүмүүс гэмт хэрэг үйлдэх нь их байдаг. Гэвч энэ бол дам сонсож, зураг дээрээс хараад хийсэн дүгнэлт учир зөвхөн таамаглал юм. Тэглээ ч гэсэн зураг дээрээс харахад хүнд өвчтэй хүн гэдэг сэтгэгдэл төрүүлж байлаа.

	— Энэ бол өнгөрсөн явдал юм. Нацист хууль цаазчид түүнийг хариуцлагаа бүрэн хүлээх ёстой гэж үзсэн. Манайд ч гэсэн Гитлерийн талынхан эрээ цээргүй толгойгоо өндийлгөж эхэлж байна. Герман үндэстэн Конрад Генлейн гэдэг дэгдээхэй өд нь ургаж гүйцээд одоо нядалгаанд ороход бэлэн болоод байна. Тэд нар большевиктай тэмцэл хийж байгаа юм гэнэ.

	Прага хотын сүүлчийн трамвай цахилгаан моторынхоо дууг тасралтгүй хангинуулсаар Стршешовице дахь буух зогсоолдоо аль хэдийн иржээ. Эх орных нь дуу цуурайны нэг болсон энэ дуунд Хелена дөнгөж дасаж эхэлж байлаа. Градчаны цаг хоёр цохих нь таван сарын шөнийн нам гүм дунд тодхон сонсогдоход ээж, аав, хүү охин дөрөв босож бие биедээ тавтай нойрсохыг ерөөв. Эцэг охин хоёр зэрэгцээд зогсож байлаа. Нелла энэ тэр юм хурааж явснаа буурал үстэй Гамза, ид цэцэглэж яваа насандаа байгаа Хелена хоёрыг хажуугаас нь хальт харангуутаа охиныгоо эцэгтэйгээ их адилхан байгааг гэнэт ажив.

	Амьдыг өтлөөхгүй, үхэгсдийгээ үүрд мартуулмааргүй тийм хайр халамжийн дунд байгаадаа Нелла сэтгэл баяртай байлаа.

	Хэвлэл их хатуу шалгадаг Польшийн хилийг давуулж, хэрэгтэй номыг нь авчирч чадсанд Гамза баярлаж байгаагаа Хеленад дахин мэдэгдэв. Тэр нь «Герман, Доротей хоёр» гэдэг зохиолын хавтсаар хавтаслаж, Лейпцигийн шүүхийн хурлын үеэр нууцаар хил давуулж гаргасан «Хүрэн ном» байжээ. Хелена тэр номыг Зөвлөлт Холбоот Улс руу дүрвэж гарсан нэг герман хүнээс авсан бөгөөд тэр герман Гамзын тухай дуулсан байжээ.

	— Хелена, та нарын ирсэнд хэчнээн их баярлаж байгааг минь чи мэдэж байна. Гэвч Зөвлөлтөд үлдэж чадаагүй чинь харамсалтай. Манай энд байдал онц биш, улам муудаж байна гэж эцэг нь нэмж хэлэхэд Хелена нам дуугаар:

	— Аяар ярь, ээж сонсчихно. Ээжийн санааг зовоож яах юм бэ? гэв.

	 

	ГАЛААР НААДВАЛ... - 2 (e-nom.mn)

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

	 гэрийн тавил




	[←2]
	 нохойн нэр




	[←3]
	 Англиар хэвт гэсэн үг




	[←4]
	 Инээмсэглэж бай. (Англиар)




	[←5]
	 Хэм хэмжээ, өргөлт (лат.)




	[←6]
	 Шексперийн «Шуурга» гэдэг жүжгийн нэг баатар




	[←7]
	 Рейхстаг




	[←8]
	 Шексперийн «Шуурга» гэдэг зохиолд гардаг хорон санаат хүний дүр хагас зэрлэг хүн, хагас араатан гэсэн утгатай юм.




	[←9]
	 Мальник — Чехословакийн дарсаараа алдартай хот




	[←10]
	 Микулаш Алеш — Чехийн нэрт уран зураач.




	[←11]
	 Иозеф Манес — чехийн томоохон байгалийн зураачдын нэг




	[←12]
	 Ян Амос Коменский — чехийн нэрт сурган хүмүүжүүлэгч, зохиолч




	[←13]
	 Божена Немцовагийн «Эмэг» гэдэг зохиолд гардаг газрын нэр




	[←14]
	 Бивой, Хоримир — чехийн ардын домгийн баатрууд, Энэ домогт өгүүлдэг Прага хотын захын газруудын нэр гарч байна




	[←15]
	 Тир — бай буудах газар гэсэн орос үг




	[←16]
	 Хүндэт самбарт гарсныг нь хэлжээ




	[←17]
	 Прага хотын онгоцны үйлдвэр

